
ХАРАНТӘИ ИААУА ИОУП ХАРА ИЦО

Аԥсуа жәлар ирыхҭыргаз аибашьра хамшҭыхә 
ашьҭахь, ҳџьынџь адоуҳадаратә аарҩара иқәнакны 
ианыҟаз, аха уи иаиааины уаҵәтәи амшахь ианԥштәыз 
аамҭазы, ҳагәқәа дырԥсаҳәон баҩхатәрала еиҵаҭәы 
иҭыҵуаз асахьаркыратә ҩымҭақәа. Иагьа мыҟәмабареи 
џьахаџьафареи рӡыблара ҳмилаҭ алашәозаргьы, зегьы 
акоуп, ҳпоет ду ишиҳәаз еиԥш, «Ажәа амалқәа зегьы 
ирмалуп», наунагӡа убас иагьыҟалоит. Убри – иԥшьоу, 
агәыбылреи аԥхарреи зҵоу Ажәа – ахацыркымҭақәа 
ирыцызҵо ируакуп Сергеи Агындиа ирҿиара.

Имариамызт апоезиа ашҭахь уи иҭалара. Кырџьара 
илакьылакьуаз иԥсҭазааратә мҩа деикәнаршон, 
акырынтә дыбжьажьо дықәнархон, аха иахьцалакгьы, 
Ԥақәашь ақыҭа иалиааз арԥыс данқәыԥшӡаз инаркны 
идыруан хырхарҭа хадас ишьҭихшаз, игәы-иԥсы змеи-
дашаз. Ианакәызаалак Аԥсны иҟало ахынҭаҩынҭарақәа, 
ахҭыс хьанҭақәа иҽырҟәыҭханы дымгылацт. Аԥхьаҩ 
рыгәра имгарц залшом апоет гәҭыӷьӷьала ииҳәо абарҭ 
ажәақәа:

Сыԥсадгьыл, улахьынҵа азхәыцра
Алу еиԥш сеикәнаршоит.

Сергеи Агындиа аԥсыуак, зыԥсадгьыл иапатриоту 
уаҩаԥсык иаҳасабала ихаҿсахьа гәылҭәааны иааԥшит 
Аԥсны иаалырҟьаны аӷа хәымга данақәла, уи аҟазаареи 
аҟамзаареи рҳәааҿы инеины ианхықәгыла. Апоет 
дыҟан Мрагыларатәи афронт аҿы, аибашьра аԥхьатәи 
ацәаҳәақәа рахь днеиуан, шьапыла мацара апозициақәа 
еимидон, акьыԥхь лассы-лассы ианиҵон калам 
цҳафырла ииҩуаз астатиақәеи акорреспонденциақәеи. 
Агәаӷьра ду зҭахыз ижурналисттә усура азгәаҭаны иана-
шьоуп Аԥсны ажурналистцәа Реидгыла апремиа.

Иџьоушьартә иҟоуп акырынтә аԥсра абла иҭаԥшхьаз 
апоет иажәеинраалақәа рҿы имаҷны иахьуԥыло аибашь-
ра атемала иаԥҵоу аҩымҭақәа. Уи иҳәаӡом, иҳәарангьы 
дыҟаӡам аибашьраан исхызгаз, исылсыршаз жәдыруама 
ҳәа. Абри аҟазшьа мацара заҵәык аибашьраан атәыла 
ҳарбгеит ҳәа иамхаҽхәало рзы иҿырԥшыгоуп.

Ажәакала, аамҭа аҭахуп абарҭ ахҭысқәа зегьы ахраӡага 
ркылхразы, зхәыцра ҵаулала ҿыц алаԥшҳәаа рыҵгаразы, 
даҽаӡәы изгәамҭаз ухатәы абаразы, «рҿиаҩцәак» – «ҳаӷа 
дҟәыбаса дықәаҳҵеит», «ҳҵеицәа ԥсра зқәым ахьӡ 
рчаԥеит», «аиааира абираҟ ҳхашәыршәыруеит» ҳәа, 
зны-зынла ишырыҩло акәымкәа.

 «Аибашьра аҟныҵәҟьагьы ашәҭқәа канӡома?» – 
дҵаауеит апоет. Азныказ, ари иқьыԥшу зҵаароушәа 
аԥхьаҩ игәы инаҭар ҟалоит, аха цқьаҵәҟьа дазхәыцыр, 
игәаҿынӡа имнеирц залшом арҭ ацәаҳәақәа шаҟа траге-
диа рыҵбаатәу: рыцҳарас иҟалаз, аибашьра еилнахуам 

ашәҭи амыркыџьи, зегьы азеиԥшуп, ашәҭҵәҟьагьы хна-
шьаауеит, аибашьра ԥсабарала аԥшӡара иаӷоуп.

Илахьынҵа дақәмыӡбыкәа, ижәҩахырқәа 
дыдреиџьыртә аԥсҭазаара дызҵанаҵо аидара ҿымҭ 
агара зылшо усҟакҵәҟьа ирацәаҩым. Анцәа иџьшьаны, 
абри ацәаҩа ҷыда далхәыдаам Сергеи Агындиа. «Сразҟы 
сеисом џьара акала, Исзалнахыз мҩак сануп», – иҳәоит 
иара иажәеинраалақәа руак аҿы.

Ишьҭыбжь мыргацәакәа, амцхә дмыҳәҳәацәакәа 
ауп аԥсуаа ҳдац-ԥашә ыҵырхырц, бӷеиҵыхрак ҳмоуа 
ҳҟаларц иашьҭалаз ихы нарықәкны, абас зиҳәо:

Изалшом ус, анцәа дсымаӡамкәа, 
Урҭ дара рыда, саргьы симшаӡеит. 
Схақәиҭра сзымхьчо, снапы нарымҵакуа, 
Сшьамхнышла сшымгыло уаҳа ирмаҳаӡеит.

Ари ажәҩан ҟьаҟьа ду ургәыбзыӷыр, ҳаргьҵас 
агәы узырҟәандо иҟаӡам. Дасу иара изшоу ала дцоит 
рҳәоит, аха усҵәҟьа иҟамзар ҟалап. Иҟоуп аҩнуҵҟатә 
гәжәажәарақәа, избан, иззы, ҳзыргәаҟуа уи Анцәа ду 
иоуп избарҭоу.

Баша иауиҳәах апоет «Сыԥсадгьыл улахьынҵа 
азхәыцра, Алу еиԥш сеикәнаршоит». Ааи, деикәнаршон, 
деикәнаршоит, аринахысгьы деикәнаршараны дыҟоуп. 
Ҳарҿиаҩцәа рбиографиаҿы ҳара ҳзышьцылахьоу 
атрафореттә цәаҳәақәа – «диит абригьы-абригьы 
ақыҭан», «Аҟәатәи арҵаҩратә институт далгеит», «агазеҭ 
«Аԥсны ҟаԥшь» аҿы, ма даҿа редакциак аҿы аусура дала-

геит» ҳәа, аҳәара мацара Сергеи Агындиа иԥсҭазааратә 
мҩахәасҭақәа ирынӡалом.

Иреиҳау аҵара имоуп, занааҭла дфилологуп, аус иухье-
ит Аԥсны арҿиаратә еидгылақәа рҟны, ҳџьынџьтәылатә 
еибашьраан – агазеҭ «Аԥсны» арратә корреспондентс, 
ианашьоуп «Ахьӡ-аԥша» аорден ахԥатәи аҩаӡареи 
Аԥсны ажурналистцәа Реидгыла апремиеи. Абарҭқәа 
зегьы иргәылубаауеит шамахамзар аԥсуа шәҟәыҩҩцәа 
рбиографиақәа рҿы иуԥымло даҽа ҟазшьак, даҽа 
ҷыдарак: Сергеи Агындиа – дыԥхӡашауаҩуп, кыр шықәса 
инеиԥынкыланы аус иухьеит Аҟәатәи абасырҭатә 
фабрикаҿы ацех аиҳабыс, иахьагьы аҳасабеилыргаратә 
усқәа инапы рылакуп... 

Уажә ҳрызхьаԥшып аԥсуа поезиа ашҭахь дҭазгалаз, 
илацәа аныхты инаркны игәаҿы еизоз ацәаҳәақәа:

Апҟақәа еишьҭаланы ицоит, 
Ажәҩан ду баша ишанхоит. 
Иԥшуп, убригь агәра згоит, 
Ԥсҭҳәаҵас еикәшоит, зегь еикәшоит.

Аҵхәтәан иациҵоит:

Сызхьымӡаз сахьҵәыуом схазы, 
Уи сышьҭахьҟа иааиуа ирзыԥшуп.

Ҽырбашақә акәымкәа, апоет гәҭыӷьӷьала ииҳәо 
иажәақәа угәаҵаҟынӡа инеиуеит, иахьатәии, иацтәии, 
уаҵәтәии рҳәаақәа еиԥшьуп, бжьындак рымоуп.

Цәаҳәақәак аԥхьаҩ идҳамгалар ҳгәы иауам 
«Аԥсҭазаареи ахызаҵәқәеи» захьӡу ажәеинраала 
аҟнытәи:

Ахызаҵәқәа аҵх лашьца дырлашоит, 
Иҵәааҵәаауеит сганахьшәа аԥша. 
Аимара аганахь ажәҩан ҭалашьцоит, 
Исыҳәоит: «Уаӷа ицасгьы уацәца».

Избеит усҟан ажәҩан хәаҽызшәа, 
Адгьыл агәы ӡыӡо еисуан аҭҳара, 
Ашәак сгәы иқәыҩуан сан илыбжьушәа, 
Мҩак сықәлан сцон усҟан хара.

Иаҳҳәеит ҳәа, абасҵәҟьа алеишәа зыцәгьоузеи 
аԥсҭазаара – зны ушьаҳиҭха, узеиҭамҵуа уҟанаҵо, 
даҽазных, зыԥсы ззеивымго ажәҩан ду уахәаҽуа, уан 
илыбжьушәа зеилкаара уадаҩу бжьык угәы иқәыҩуа, 
убри абжьы умҵәаанӡа мҩа харак уқәланы уцо? Абарҭқәа 
ҳара зеилкаара ҳахьымӡо маӡак рыҵаҵәахызар ҟалап.

Иааҳгап «Уҭынчым, сара сыԥсадгьыл» захьӡу 
ажәеинраала аҟнытәи цәаҳәақәак:

Уҭынчым Сыԥсадгьыл, –
уара иумаӡам амаӡа, 
Уара акгьы уаҳәаӡом –
урҩашқәа шәаҳәоит. 
Иҭынчым сара схьаагьы –
исԥырҵуам маӡа-маӡа, 
Улахьынҵа азхәыцра –
алу еиԥш сеикәнаршоит.

Аԥсадгьыл ҭынчым, уи иахылҵыз аҵеигьы 
дҭынчым, амра гылоит, иҭашәоит, адунеиаҿ зегь 
еикәшоит, еилаҩеиласуеит, избан, иззы?! Абри 
адунеиаҿ ҵыхәаԥҵәара змам абарҭ ахынҭаҩынҭарақәа 
ахьынтәаауа, изызку Анцәа заҵәык иоуп издыруа.

Иҟазар ҟалап апоет ихаҭа изгәамҭо, «ҩныҵҟала амца 
еилашыра далазгало, аха имцаԥшь былраны адәахьы 
дцәырызго аамҭацк.

Ауаҩы игага дышзахымԥо аиԥшҵәҟьа ауп иџьынџь 
иақәлаз аӷагьы дивсны дышзымцо. Даараӡа аԥхьаҩ 
дархәыцыртә иҟоуп ақырҭқәеи аԥсуааи реибашьра ала-
гара шықәсқәак шыбжьаз шеварднаӡераа «арепитициа 
хада» ианаҿыз аамҭазы, 1989 шықәсазы, Сергеи Агын-
диа иаԥиҵаз ажәеинраала:

Ажәҩан еилгамызт, ихәашьын алакҭа, 
Абга еиԥш сыԥхарсны исышьҭан еиҭа! 
Срылахеит, изури, сырфоит уажә рацәа, 
Аԥсырҭ сара сами, – сишазар Анцәа.

Абгақәа схьымӡарц сшьамхы сҽасыргоит, 
Рыламыс ыӡхьеит – ргәазхара иччоит. 
Ҿыцны ахьаақәа цәырҵуеит иахьа, 
Сыдгьыл ахәрақәа мжьыжькуеит ҩаԥхьа.

Исыхьзеи, сышьҭыхны сагомашь аԥша? 
Жәҩанаҿ иабаҟоу зегь збарҭоу ихыԥша?
Аԥсадгьыл сзишеит, сҭәыцны сахым, 
Ақәԥароуп иҟоу, издыруеит, саӡәым.

Ажәҩан арӡыӡоит адыд абжьы, 
Учҳара хыҵма, сыԥсадгьыл, уажәы? 
Ажәҩан еилгамызт, ихәашьын алакҭа, 
Абга еиԥш сыԥхарсны исышьҭан еиҭа.

Абри ажәеинраала иаҵбаатәуп иџьоушьаша акы: 
апоет дыԥхарсны дкарцоит, аха ишьҭахьҟа дхьаԥшӡом 
иарбан бгоу исыцҳара ҳәа. Дцоит уи имҩа даныла-
ны дхьамԥшӡакәа,  дымӡыӡымкуа, абгыӡқәа рыбжьы 
илымҳа ишҭаҩуа. Уи хаҵароуп.

Сергеи Агындиа ирҿиаратә ԥсҭазаараҿы иалкаау 
аҭыԥ ааннакылоит илирикатә поезиа. Уи цқьа инҭкааны 
уанаԥхьо агәра угоит иахьагьы иқәыԥшымҭатә гәаҭеира 
дышҭагылоу, гәыла дшымеиҵажәуа:

«Сыбхашҭзар ҟалоит» захьӡу иажәеинраалаҿы иаҳԥы-
лоит иҿыхаау ацәаҳәақәа:

Сгәы амаӡа еиԥш, сыблақәа рымаӡа сҵәахӡом, 
Агәнаҳа ыҟазар, идыр, ибызгаӡом. 
Иахатәи сыԥхыӡ еиԥш, наҟ бысхасыршҭырц сҭахуп, 
Ҭагалан аҭаазшәа, сгәаҵа ҭацәуп...

Аҵхәтәаны иациҵоит ауаҩра ду зҵубаауа абарҭ 
ацәаҳәақәа:

Ибдырырц сҭахӡам зны сара исыԥсышьахо,
Уи амаӡа сцәызгода, иҟаз са схазы.
Аха мышкызны – бахьыҟам са сацәыԥхашьо,
Иаразнак инасхыҵып наҟ сыԥсы.
Наӡаӡа.



Алирика – лирикоуп, иара аҭыԥ-ҭышә амоуп, иамчу-
гьы еиҭаҳәашьа амам.

Иахьа Сергеи Агындиа аԥхьаҩ идигало, ирҿиамҭақәа 
рӷьырак еидызкыло ашәҟәы «Иалкаау», хымԥада, аԥсуа 
литературатә ԥсҭазаараҿы ахатә ҭыԥ ааннакылараны 
иҟоуп. Харантәи иаауа хара дцароуп. Ус ауп ишахәҭоу.

Рауль Лашәриа

МЫШКЫЗНЫ

Уи ажәа сахӡыӡоит сара, – 
Ианысҭахыу исзымҳәар ҳәа сшәоит. 
Заҟантә изгахьоузеи схы агәра, 
Сгәы иҭашәахьоузеи: «Зегь сҳәоит...»

Апҟақәа еишьҭаланы ицоит, 
Ажәҩан ду баша ишанхоит. 
Иԥшуп, убригь агәра згоит, 
Ԥсҭҳәаҵас еикәшоит, зегь еикәшоит.

Абзиара уны иасҭоит аӡы, 
Иабацои, мышкызны ихынҳәып. 
Сызхьымӡаз сахьцәыуом схазы, – 
Уи сышьҭахьҟа иааиуа ирзыԥшуп...

ААМҬА ШӘХӘЫЦИТ

Аамҭа шәхәыцит шәара, аамҭа, 
Хҿыхгас, ԥсҿыхгас иара шоуп. 
Иԥсыхәоузеи измам хгарҭа, 
Дқәасит, дӡысит – дагькәабоуп.

Аха аамҭала убригь дыӡрыжәны, 
Мчык дазмырхәауа дҟалар, 
Ԥшеи фарҭыни наҟ ихыжьны, 
Зегьы шәцасазы деиқәхар,

Усҟан аамҭагь иаратәада, 
Иаахынҳәыр – ишцац ицап. 
Аӡә дынҽыжәнахып гәырҩала, 
Ҽаӡәгьы – аамҭа бзиа изшап!..

АԤСҬАЗААРЕИ АХЫЗАҴӘҚӘЕИ

...Ахақәиҭра заҵәык азы аԥсра ауп аҵакы 
змоу, избанзар усҟан ауаҩы агәра 

ганы дыҟоуп дшынеибакәу дшымԥсуа. 
 А. Камиу

Ахызаҵәқәа аҵх лашьца дырлашоит, 
Иҵәаа-ҵәаауеит сганахьшәа аԥша. 
Аимара аганахь ажәҩан ҭалашьцоит, 
Исыҳәоит: «Уаӷа ицасгьы уацәца!

Садырсызшәа усҟан саанҿасит, 
Аԥсны агеи ашьхеи рыгәҭа – 
Исызгәакьаз аҭыԥқәа зегь срылсит, 
Издыруадашь инаскьазар суахҭа.

Ах, исызҭодаз ҭынч ахәыцха, 
Сханы аџьныш хлаҳәада дшәиит. 
Сзеиҭамҵуа сышгылаз сшьаҳиҭха, 
Ашьац иаҵәа сшьа наҿашәит.

Избеит усҟан, ажәҩан хәаҽызшәа,
Адгьыл агәы ӡыӡо еисуан аҭҳара. 
Ашәак сгәы иқәыҩуан сан илыбжьушәа, 
Мҩак сықәлан сцон усҟан хара...

МАНАНА

Схәаҽуан усҟан, аҳауа сызхомызт, 
Иахьагьы-уахагьы сазхәыцуан Тҟуарчал, 
Манана дабаҟаз, лцәаара збаӡомызт, 
Уаҟа даансыжьит схьы, сара смал.

Аибашьра аҟныҵәҟьагьы ашәҭқәагь канӡома, 
Изҳәада, аԥсҭазаара џьарак иаанҿаст. 
Агәы иамырԥхаз ажәақәа ажәоума, 
Адыд-мацәысгьы Ҳаԥсадгьыл иацраст.

Издыруеит: сымала адгьылаҿ сшызнымхо,
Сахьцалакгьы лыблақәа сгәыӷра дырԥхоит.
Издыруеит ҵхи-мши адунеи ишаԥымхо, 
Схьааи сгәырҩеи сгәаҿы еицҭахоит.

Аха усҟангьы, быҟаз ба бхала, 
Сара сцынхәрас, ҽаӡәы ԥхыӡ дбала. 
Исызгәамҭаӡакәа схьаа зырмжьыжькыз, 
Быҟаз, нас, бшыԥшӡоу, блашо бҽырбала.

ИАЛШОИТ СЫБЛЫР...

Саида Делԥҳа лгәалашәара иазкны

Икьыркьыруеит, аҽыхәа кьыркьыруеит, 
Ашьац иаҵәа ашәит ашьа, 
Дыхнымҳәыц аӡиасқәа дрыруеит, 
Уажәшьҭа ажәҩанаҿ дшәыԥшаа.

Лнацәкьарақәа абыӷьқәа ирхьысуеит, 
Аԥсҭазаараз дырҩегьх шәеиха, 
Аԥарԥалыкьқәа адгьылаҿ еилысуеит, 
Дзызгәамҭаз, шәлаҩсны шәца.

Иҭацәыз амҩа ашәҭоуп ианхалаз, 
Дабаҟоу, – уи дырҳәазаап џьоукы. 
Аҽыхәа кәадырны лышьҭа ихылаз, 
Имииц асаби дылхьымӡац уажәгьы.

Икьыркьыруеит, аҽыхәа кьыркьыруеит, 
Даҳгәалашәоит, нас даҳцәыӡуеит. 
Адгьыл даныҵны шьҭа дԥыруеит, 
Ашарԥаз зны дцәырҵыр, – сбылуеит.

РОЗА

Гагра Абааҭа ауахәама ашҭаҿы 
Роза Черқьезиаԥҳа Анцәа диҳәон 

ҳажәлар еикәирхарц азы

– Ҳаҭоумҵан, о, Анцәа 
Иаҳзымдыруа – агаӡацәа, – 
Дматанеиуа Анцәа диҳәон.
Анцәа диҳәон. 
Зегь ҳалныҳәон 
Гәнаҳа ҳмоурцаз ҩаԥхьа, 
Ишҟа ҳхьарԥшны уи данҳаԥхьа, 
Лыгәра аагароуп. Лыгәра аагароуп, 
Ижәҩан хтырц агара игароу, 
Иҵегь хдыррала ҳамшәыр, 
Иҳахьыр алшоит ҳарҭ машәыр, – 
Абас леиҳәоит хыхь Анцәа – 
Амшын. Ашьха. Аԥсны. Ашацәа.. 
Иахьа аџьнышқәа ҳхаԥазар, 
Урҭ ҳ-Аԥсны агәы еиҟәдырԥазар, 
Аҳақ шьала ишәатәхоит, – 
Даҽакала ихьшәахоит 
Уажәазы Анцәа иҿаԥхьа сшәоит, 
Роза лхала ҳуалқәа лшәоит, 
Акгьы збом уи лымч зқәымхо. 
Нас Анцәа, дҟаҵа дзаҵәымхо! 
Уара улԥха-угәыԥха, 
Иуашьапкуа урзыԥха!

АМШЫНИ САРЕИ

Сгәырҩа амчра сыцәнагазаап,
Амшын хықәаҿ схала стәоуп. 

Ацәқәырԥақәагьы сыржьазаап 
Рыԥсы еиҭаркуеит, уажә иааԥсоуп,

Сеилагама? Мшәан, аргама 
Ушьҭа схыҵәҟьа сымҟажо. 
Мцуп, нас, ирҳәаз агәра згама, 
Иарбан сыдгьылаҿ сзыцәшәо?!

Сыԥсы лаша цап жәҩантәыла, 
Идгьылаҿ бзиабаран исшап. 
Цәала-жьыла сара стәыла 
Сацыз, сымшрагь азынхап.

Агәырҩа бааԥсқәа сырцәыхьчо, 
Иаҳхылаԥшхәу илаԥш схыз. 
Издыруеит, сынасыԥ дшахӡыӡо, 
Уажә аамҭала сгәаҵа зхәыз.

Сгәырҩа амчра сыцәнагазаап, 
Амшын хықәаҿ схала стәоуп. 
Мшәан, иухьзеи? Уаргьы уржьазаап 
Сара сеиԥш, уаргьы уааԥсоуп.

Ҩ-ԤСҬАЗААРАК

Ибгәалашәома?
Ҳҩыџьагь ҳгәыкуа зны ҳаиԥылеит 
Амза хыҽҽан ҳгәы ианықәҭәа, 
Лыԥха аҭо ажәҩан ҳаҵагылеит...

Амза иҳанаҭаз аԥхарра 
Ласа хызан ҳаршаҳәшаҳәуан... 
Иҳадиҵом уаҩԥсы ахара, 
Агәқәа рҭахра иаԥыҩлода?!

Ибхабыршҭит сгәырӷьа, схьаа,
Амза хыҽҽо ҳгәы ианықәҭәоз? 
Адунеи аҳ дамаӡамкәа 
Ҳҩыџьагь иаҳзеиԥшны ианеицаҳтәыз, 
Хашҭра ақәлаӡом уи аҵх шана... 
Адунеи зегь ҳҩыџьа ианаҳтәыз.

АГӘЫ

Иухьзеи, сгәы? Амц иазымиааиз, 
Иаачҳа маҷк, уччаԥшь аартхоит. 
Думыргәаан Анцәа – насыԥла иузааиз, 
Иҭаххар, усҟан, уцәыӡқәа рацәахоит.

Шьҭа иузхоит. Ужьан, нас, уажәраанӡа, 
«Уара уда...» – уи башаӡа иҳәоуп. 
Агәра угон уи ажәа иахьанӡа, 
Аха шьҭа идыруп, ужьоуп, дад, ужьоуп!

Иуцәыӡааит, нас, иуцәыӡран иҟоу, 
Улхьымҵәыуан, зны ахьаа уазыргаз. 
Уара уанҵәыуоз, иччоз инеиужьны, 
Гәхьаас узкымыз, уара уанбылуаз...

Иухьзеи, сгәы? Амц иазымиааиз, 
Иаачҳа маҷк, уччаԥшь аартхоит. 
Думыргәаан Анцәа – насыԥла иузааиз, 
Иҭаххар, усҟан, уцәыӡқәа рацәахоит.

* * *
Аҵх еиқәара кьаҿҵас инасшәыхны,
Ссасушәа иахьа амш саҭоуп. 
Иамуит уаҳа гәырҩак насхыҵны, 
Игьежьы-хынҳәуа са сашҭа иҭоуп.

Исҭахыуп сҽыхәа ццышә снақәтәан, 
Сабду ишьҭақәа схыла еимсырҟьарц. 
Исызгәакьоу уи идоуҳа-мчы иамҭаны, 
Ԥсымран иччаԥшь лаша сызкаԥхарц.

Аха иабаҟоу? Ақәаршаҩы кыдхаҽоит. 
Амрагьы-шьҭа сазырԥхацәом. 
Цыра-цыра еицыло сгәалақәа. 
Лакҭахаак схызгаша сааигәа избаӡом.

Сара издыруеит: сшоуп уамашәаҵәҟьа 
Уажәык, ҿыц еихызгоит са сшьаҿақәа. 
Саҭашәымҵан, исзымҳәаргь зегьыҵәҟьа, 
Хара рышәымҭан уи азы сцәаҳәақәа.

Аҵх еиқәара кьаҿҵас инасшәыхны, 
Ссасушәа иахьа амш саҭоуп. 
Иамуит уаҳа гәырҩак насхыҵны, 
Игьежьы-хынҳәуа са сашҭа иҭоуп.

УҬЫНЧЫМ, САРА СЫԤСАДГЬЫЛ...

Уҭынчым, сара сыԥсадгьыл, –
Уара иумаӡам амаӡа, 
Уара акгьы уаҳәаӡом –
урҩашқәа шәаҳәоит. 
Иҭынчым сара схьаагьы –
исԥырҵуам маӡа-маӡа.
Улахьынҵа азхәыцра –
алу еиԥш сеикәнаршоит. 
Умш шара сацгылоит –
ухьаақәа сыма санцо, 
Амҩан исԥыло ахрақәа –
ажәҩанаҿ еилыџьџьоит. 

Џьоукы умҩа иахьықәу –
зны иануыхәлаччо, 
Умҵан тәарҭак иазгәыҳәны –
ҽышәала еимдоит. 
Ах, дыҟоуп ахаҵа, –
аха ахацәа рхацәа, 
Ишыҟоу шыздыруагьы –
изҳәада, рыԥшаара мариам? 
Мап! Ужәҩан ду кеикеиуеит –
еикәаҭәуп уқәаҵа. 
Ицәыҵатәан иуеихсуа рзы –
уԥсырҭа ԥшаахом. 
Уҳаԥы дҭыҵит Абрыскьыл –
иҵысӡом агәашьагьы, 
Ҳамҭас хьаак наиҭаны –
дааиӡом дзаҵәӡа. 
Абар, Сасрыҟәа ахаҵагьы –
ишьҭыбжь гоит ашьхараҿ 
Уразҟы иахӡыӡаауа
иааиуеит рҽухьыгӡа. 
Имӷьаӡаргьы сгәы ахәрақәа, –
сазгом шьҭа хьаацәгьакы, 
Нарҭаа еиҵагыланы
иукәыршоуп рнапы...

* * *
Салахеит сызлымҵша
схәыцрақәа рыӡмыжь, 
Исыжәло ацәқәырԥақәагьы
зны сырхәаҽуеит, 
Амшынаҿ иӡсоит
сызхьымӡаша анышь, 
Уи сгәы шахьҵәыуо
хара исыцәцауеит.
Иҟалазеи? Исыхьзеи?

Исзыԥшаауам аҭак, 
Хәыҷҵас абла-гәыӷрақәа
сгәы рызхьуеит. 
Ах, ишԥазури, урҭ рыда
схәарҭамзар иахьак, 
Башаӡа, башаӡа сԥенџьыраҿ
сгәыӷуама ҩаԥхьа?

Еикәагьежьуеит схәыцрақәа,
ԥсгахак ҟамҵаӡо, 
Ҳаи, абааԥс, дырҩегьых
сзызхәыцуа ла лоуп! 
Сыбла ихгылоуп
лыччаԥшь хааӡа, 
Сыԥсы мыжда лыцуп,
уи ала сыхьчоуп.

Избада, изаҳада сгәы
ахәҳәабжь маӡа, 
Амҩа сахьықәу сыԥсҭазаара
хәаҽны? 
Избоит, избагәышьоит
ашәҭқәагьы шыканӡо, – 
Ааԥынрак сгәылшәарушь,
ашәҭқәа реиԥш саргьы?

* * *
Аҳауа еиԥш бсызхаӡом, схәаҽуеит, 
Амца еиԥш еилашуеит са сгәы, 
Мҩак сануп, аха бышҟа схынҳәуеит, 
Ах, адунеи санхалт сзаҵәны.

Бара быда сымшқәа ԥсыс ирхои, 
Сыгәжәажәо сааигәышьоит макьана. 
Ирхәыз аԥсаатә еиԥш, сазкуам адунеи, 
Аҳауа еиԥш бсызхаӡом, схәаҽуеит...



20

* * *

Ах, шьыри, сара сыԥсыхыр, 
Сгәы ахьаақәа зегьы еиқәтәарын. 
Быбла самбаӡо сынхыҵыр, 
Дунеик, о, ма илашарын.

Сызгәалашәо иҟада? 
Сдунеи шьҭоуп еиқәҵаа. 
Сгәы ахьаа – зхьаада, 
Сниасыргьы заа...

Аҵх салоуп сымала, 
Адәы ԥшӡагь ҭацәуп. 
Хәыҷы-хәыҷла, сԥышәала, 
Сыҽусымҭарц саҿуп.

Сызгәалашәо иҟада? 
Сдунеи шьҭоуп еиқәҵаа. 
Сгәы ахьаа – зхьаада, 
Сниасыргьы заа...

ҬАГАЛАНТӘИ АҚӘА

Зегьы ирымоуп ҿҳәарак-ҿҳәарак, 
Иааиуеит уи амш ҳшымгәыӷӡо. 
Абар ушьҭа аҵлақәагь ирцәыӡуеит быӷьқәак, 
Еизоит ҳцәыӡқәа, еицыло-еицыло.

Сгәы нбырхеит, инбырхаӡеит иахак, 
Сажәақәа рыгәра бзымго, ибзымго. 
Суашәшәыран саҿахеит сара махәҭак, 
Ах, ибызгәамҭаӡеит сгәы шԥыбжәо.

Сара сеиԥш акгьы азычҳаӡом аԥша, 
Иҵәаауеит иахьықәу адәы, быԥшы!.. 
Игьежьы-хынҳәуа иавоуп зымҩа, 
Амацәыс иахьарлашо бхы-бҿы.

Аҵхи амши рҳәаа еилагеит, 
Ҳзанылом уаҳа урҭ рышьҭа. 
Мацәыс еимҟьаран бсахьа нкабеит, 
Ах, сбышьҭоуп, сара сбышьҭа.

Дырҩегьых сыԥсы ажәҩан иаҿыкәкәеит, 
Иазнымкылеит сгәы ахраӡага. 
Алаӷырӡқәа, аа, абас икаҭәеит, 
Ҭагалантәи ақәа – бышьҭа гәыԥжәага!..

* * *

Аилашәшәымҭаз, сабду ихаан еиԥш, 
Ажәҩан инаҵаӡит алҩа ашьҭамҭа. 
Ицахьоу сахьак сҽагәҭылакны 
Амца саҵхоит, амца аԥсымҭаз.

Аилашәшәымҭаз аӡыркәиқәа, 
Аԥшыжәла еиԥш – ихырҟьоит ҳашҭа. 
Ажәҩан иныҵаԥсеит аеҵә еимхәыцқәа, 
Ашареи ахәлареи еилыҵуеит хаала.

Аҵх иналҩит аҽыхәа иаҵәа ашьҭыбжь. 
Асар рымҩа нхыҽҽап ажәҩан ианысуа! 
Ах, шьхаӡыхьшәа сналаҽҽанда ашьыжь,
Еиҭах, лабҿаба – жәаа са исхыҵуа!



22

* * *

Ажьа ашьҭеиԥш икәараҵоит са сымҩа
Бышҟоуп, бышҟа, уи сама иахьцо.
Баб иакәзар, еиқәиҵоит аԥҳә анымҩа,
Бан лыбжьы ааҩуеит ауҭра дахьҭоу.
Бара бцоит, бцоит, бцагәышьоит,
Аха, сгәы аласҟажоит сара акы.
Зны сқәаны, сыԥсҭаҵаган саугәышьоит,
Сгәы ццышәхан икаԥсоуп, бааҵраҿ ибылны.
Ажьа ашьҭеиԥш икәараҵоит са сымҩа,
Амзагьы сышьҭоуп сара сахьцо.
Ах, шьыри, банылондаз ибхашҭхьоу сымҩа!..
Сгәы ццышәхан бааҵра иҵаԥсоуп ибылны.

* * *

Схы сзымхьчо, схәыҷны амҩа сангылоуп, 
Игәхьааганы саҵаԥшуеит ажәҩан са схала. 
Ираҳазеишь? Иӡыҩӡа сышьхақәагь еикәагылоуп... 
Ирацәаххыран ԥҭа еиқәаҵәак рхалоит.

Саби лабжышны исгәыдлахьеит зны ахаҳәқәа,
Аха сырзымгеит, храшума сызлиааз? – 
Исаҳауам аҭак. Ус сыгәҭыха мҳәакәа, 
Иудыруаз сшымцо баша сниас.

Ирҳәагәышьоит: – Ари уара уакәӡам,
Амҩаду ианысны харантә иаауа.
– Мап, саԥхьаҟа, саԥхьаҟа – сымшқәа еимаҵәам,
Ари сара соуп, дад, харантәи иаауа...

АМҨА САХЬЫҚӘУ...

Амҩа сахьықәу ак сымҳәац макьана 
Исыхоит, исыԥхьоит скәыԥшра абжьы. 
Иааигәоума, ихароума сразҟымҩа, 
Сахьӡома, исыхьӡома анасыԥ лассы.

Ирацәоуп исымоу сара аҳәатәыҳәа, 
Хьаа-шәк ирылган сгәаҵа иҭақәоу. 
Истәу ашәа хаак ма исзаԥҵарыма, 
Иуқәнагоу ашәа, Аԥсны, сызкәыхшоу.

Ирацәоуп исымоу сара аҳәатәы ҳәа, 
Урҭ зегь сызҳәома сгәаҵа иҭақәоу. 
Истәу ашәа хаак ма исзаԥҵарыма, 
Иузыскрын усҟан, Аԥсны, сызкәыхшоу.

Амҩа сахьықәу ак сзымҳәац макьана, 
Исыхоит, исыԥхьоит сқәыԥшра абжьы. 
Иааигәоума, ихароума сразҟымҩа, 
Сахьӡома, исыхьӡома анасыԥ лассы.

РУМЫНИА ИАҴӘА

Араҟа иаҵәароуп ҵыхәаԥҵәада, 
Ишьҭых аиаҵәара иакуп. 
Ари адгьыл, ари ажәҩан 
Сшьамдгьыл гәакьеиԥш сазгәыкуп.

Изусҭцәада иеилаҵәо анаҟа, 
Ирыцралаз иарбан мцоу?.. 
Уашәа-хаа лахҿыхӡа исныруеит, 
Насыԥ лашала ирыԥхоу.

Иаҿықәуп аԥсабара, аччаԥшь, 
Иԥхоит амрагьы кажжы. 
Аҿар цәырҵуеит, еиԥшу ахраԥшь, 
Аԥсабара аршәҭуеит рыбжьы.

Атәыла иаҵәара ахьыҵәцара 
Избарц сҭахуп зегь сҽахьыгӡа. 
Иамоуа уашәахә ҵыхәаԥҵәара 
Ишкәакәа-иаҵәараз улахьынҵа!

БАРА БХЫ БҨАХА

Бара бхы бҩаха, бхы бҩаха, 
Быбла еиқәара сҭарԥшы. 
Быбла аԥыџьқәагь наҟ бырҩаха, 
Нас ашьшьыҳәа баасҿаԥшы.

Сҭынчра сцәыган маӡа-аргама, 
Сара сныбмыжьын, сгәы былны, 
Ба бхы бҩаха, бхы бҩаха, 
Быбла еиқәара сҭарԥшы.

ДНЕИУАН АԤҲӘЫЗБА ГАҾАЛА

Днеиуан аԥҳәызба гаҿала, 
Илшәозшәа амшын хықә шьаҿала. 
Ахәыцрақәа дрылан, деимдон, 
Ааԥын ацәа хаа лхьыкәкәон.

Илшәын – уи ҵкы ԥшӡак ӷраҷкәынӡа, 
Лцәа-ԥшӡа ианаалон мыцхәы. 
Дхыԥшылон амшын, лыла адхало, 
Лнапала еиллыргон лыхцәы.

Илцәыӡи уи аԥшӡа араҟа, 
Лылаԥш кыдхалартә еиԥш ас? 
Аҟәара инықәсыз аԥша-лас 
Еимҵанарсит ахәыцрақәа дызлаз.

Днеиуан аԥҳәызба гаҿала, 
Илшәозшәа амшын хықә шьаҿала, 
Ахәыцрақәа дрылан, деимдон. 
Ааԥын ацәа хаа лхьыкәкәон.

* * *

Уара, аҵх, иукуп сара сымш, 
Унапы акәыршан аԥсҭыхра уаҿуп. 
Ашәыр ҵлақәа изыргәырӷьо сылаԥш, 
Ԥсы-ԥхак рылалан арҭра иаҿуп.

Саб иашҭа сынҭыҵит шьыжьыказ, 
Саамҭеиԥш сныгә-нысуа снаскьон. 
Исԥылон аӡиасқәа еижәхысло, 
Зны сӡышон, ҽазныхгьы сааԥсон.

Сыԥсҭазаара, уа уда акгьы саԥсамызт, 
Са сыда акы ушаԥсамызгьы еилкаауп. 
Уеидаран усԥымлазҭгьы суаҩхомызт, 
Уи ззеилымкааз дрыцҳауп, дҿаҳауп.

Сыԥсҭазаара, баша ус умҩамсроуп,
Шьҭахьҟа схьаԥшит, сызхьымӡазгьы збеит.
О, сышьыжь, сышьыжь, иахьа ҽазнык 
 ҳаиниазар –
Сара сгәыӷрақәа еиҭах рыгәра згеит!

БЫГӘҬЫХА

О, уаҳа исабымҳәан быгәҭыха, 
Сбыҳәоит, исамҳәакәа иааныжь. 
Адәы иахьықәу сара сҽыхәа, 
Икьыркьыруеит уаха инеиужь.

Ааԥынтәи схәыцрақәа рҿыхо, 
Скәыԥшра ансыԥхьо ԥхьаҟа, 
Иазныжьыз аҵх ҳагәҭыха,
О, ҿымҭкәа ҳаицыз маӡала.

Илаша-лашо аеҵәа анцәырҵуа, 
Аԥсабара аныҟоу иԥшӡаӡа, 
Сбыҳәоит, исабымҳәан быгәҭыха, 
Иаачҳа уахак, уахак ма имаӡаз...

Ааԥынтәи схәыцрақәа рҿыхо, 
Сқәыԥшра ансыԥхьо ԥхьаҟа, 
Шә-маӡак ирылаз ҳагәҭыха, 
О, ҿымҭкәа ҳаицыз уаха.

СҼЫХӘА НЕИУАН ИЦЦАКУА...

Ԥхыӡ избеит, иаха сара 
Сцозшәа сҽыжәлан ныҟәара, 
Сықәушәа амҩа ихараӡоу, 
Знысрагь даара ицәгьаӡоу.

Амҩа сықәын, агәырӷьа сҿықәын, 
Сҽыхәа неиуан иццакӡо, 
Џьара хықәын, џьара ҿықәын, 
Аха снеиуан сымшәаӡо.

Сгәысҽанӡамкәа сҽы наҭрысит, 
Ихиаалт сыхҭарԥа шьқьыруа. 
Аӷәра иахо, иахо, исымжәо, 
Мҩак ҳанылеит ҳԥыруа.

Аӷәра асҭарц иҟалозма, 
Сымҩа неиуан, уи санын. 
Сҽы сахнарҟьар ма изуазма,
Сеиқәлымҳаха сгәысҽанын.

БӶЬЫ ИАҴӘАРОУП

Ага, ашьха бӷьы иаҵәароуп, 
Бӷьы иаҵәароуп иахьабалак,
Аҳауа зҩыда гәыҟаҵагоуп, 
Амра сыцуп сахьцалак.

Аԥарԥалыкь хәыҷ саԥхьа ицәырҵын, 
Уи аԥшӡара, ааи, сыхнахт. 
Бзиабарак сгәаҿы ицәырҵын, 
Сԥах-сҳәынҷа хара сагахт.

Ага, ашьха бӷьы иаҵәароуп, 
Бӷьы иаҵәароуп иахьабалак. 
Аҳауа зҩыда гәыҟаҵагоуп, 
Амра сыцуп сахьцалак.

* * *
Бқьышәқәа амырхәага иқәыхәмаруа, 
Ашьшьыҳәа ҳахьгылоу икаԥсоит. 
Са сахьгылоу ҳанасыԥ кәаруа, 
Ахара ицазшәа избоит.

Ашәҭқәа ирықәшыз аӡаӡа, 
Амра, абар иарбахьеит. 
Бҟәымшәышәыз наӡаӡа са сзыҳәа, 
Наӡаӡа са сгәы баҭаххеит.

АМРА АГЫЛАРА...

Шәымҭак шагу ашара шәыҽшәырҭынч, 
Шәыҽшәырҭынч, аԥсабара абжьы хаак гоит. 
Шәгәы раҳаҭыз аҵлақәа, шәахьгылоу ҭынч, 
Еихатыруеит шәӡарақәа, абыӷьқәа каԥсоит.

Аҵарақәа, ианбыкәу шәанҿыхо, шәара, 
Абнара иахыҵәарц шәа шәыбжьы? 
Сгәы аналаҟамгьы исзырго схы агәра, 
Игарашәан шәашәа иқәыҩуеит сгәы.

* * *
Саҳәшьа Рита лгәалашәара иазкны.
Сшымгәыӷӡоз сышықәсқәа исԥыргалт еиҭымрак, 
Алагарҭеи алгамҭеи рҳәаа еилгеит. 
Иҭашәеит шьыжьыказ игылаанӡа сымра, 
Мамиқәаран ԥсҭҳәакгьы сқәыԥшра иахатәеит.

Схәыцрақәа сдырцәом уахыла, сыгәжәажәоит, 
Избоит сара схьаақәа зынӡа ишлабҿабоу. 
Сӡамҩаҿ ашьшьыҳәа сылабжыш хьшәашәоит,
Быччабыжь сныҩуеит уажә сгәыӷрақәа ирыҟәгоу.

Ишәҭеиқәаҵәан иаршәҭит агәаҟашәа сашҭа, 
Агәил ҟаԥшь шәҭаанӡа патҟәырны икаԥсеит. 
Бқәыԥшра ашьҭа нықәӡит наӡаӡа, ҳа ҳашҭа, 
Аԥсҭазаара амахәҭа бӷьыцҵас баҿшәеит.

ЕИХЬӠАШЬА ЗМАМ

Еихьӡашьа змам иаци иахьеи рыбжьара, 
Хәыҷҵас аԥша набжьаҵәыуан ицоит. 
Ҿыц ныҟәа амра ахьынап аԥхарра, 
Аупа хәылда аҵх иацәшәазшәа аҽаӡоит.

Исзрыҵымдырит сара урҭ рымаӡа,
Урҭ амшқәа рыхаара ацхаҟәеиԥш иснырт. 
Сыԥсҭазаара башьанан, бара агәил хаҿы-ԥшӡа, 
Былаԥш аԥырӷы хаагь сара сарҟәит.

Иаци иахьеи срыбжьоуп, сара скарахан, 
Слахьынҵа агәыр аҵеиԥш иҭшәоуп. 
Исзеихымгаз сшьаҿа уи џьара ишанхалан, 
Шәахәа цҳаушәа ҳаимаздо гәҿыӷьрала иԥшуп.

Быблакәа сырхыԥшылар сыхьҭакызшәа
 сшәаӡыӡоит, 
Аӡиас хьшәашәа иалсызшәа сцәа-жьы. 
Иаци иахьеи рыбжьара сгәыӷра аԥсы ахабҵоит, 
Быблақәа сцәыхьшәашәар, еиқәзырхода сыԥсы?

...АҴХ АЦӘА ХАА ИАНАЛОУ

Аҵх ацәа хаа ианалоу 
Џьара ианымго шьҭыбжьык... 
– Сымза... сыеҵәа... ажәҩан иалоу, 
Иҟалои шәысзааигәахар хәыҷык?
«Ҳаи!
Иауеи!
Ушԥаԥхамшьо!» 
Сгәы иалсит. Аҵх агәазы, 
Жәа мҳәаӡакәа ауха уаҳа, 
Акраамҭа ус уа ҳтәан.
Дысзааигәахан, дхәыҭхәыҭуа 
Исалҳәеит: «Угаӡан!»
Ашьшьыҳәа дцеит.
Аԥша еихсыӷьит.
Ицәеит амца...
Ҵхагәазы
Аԥша хьшәашәа анас...

АШЬЫЖЬ

Шьыжьтәи аҳауа лбаадо гәырҭәыла, 
Адәеиужьра сықәсуеит сласӡа. 
Аҵар рашәабжь гоит еинҭәыла,
Сгәаҵаҿ ак хәыҭхәыҭуеит маӡа.

Амра ахьышәахәа амҩа ианԥсалоит, 
Аҿааӡага ҩеиуеит ииаҵәаӡа.
Хәыцра ссирӡак, акәа сынҭалоит, 
Сгәаҵа инҭалашоит бсахьа гәыкӡа.

Аԥсабара сҿаԥхьа сахьак ҭыхуа, 
Исыԥхьоит, исыԥхьоит хара. 
Ааԥынра са сқәыԥшра хыхуа 
Исацәажәоит: «О, уқәыԥшӡаз уара!»

Шьыжьтәи аҳауа лбаадо гәырҭәыла, 
Адәеиужьра снықәсуеит сласӡа. 
Аҵар рашәабжь гоит еинҭәыла, 
Сгәаҵаҿ ак хәыҭхәыҭуеит маӡа.

БАРЕИ САРЕИ

Бареи сареи – изеинымиаз ҩ-ӡиаск, 
Ԥсҭазаарак азы аԥсҭазаараҿы ишам. 
Иамуит, иҳаҭәамызт иаҳзеиԥшыз лахьынҵак, 
Ҩ-ԥаҩк рыбжьара ацҳа зыхҵам.

Ҳқәыԥшра хага ҳахьыҟаӡам џьа инхеит, 
Анасыԥгьы ахала шьҭа иҭацәуп. 
Амза-ҿа, ҳаччабжь уаха еизнагоит, 
Ҳазражәыз ҳамаӡа, уҵәахтәуп, уҵәахтәуп.

Инцәыҵаӡан ивҵԥрааит ҳамаӡа агәашәқәа, 
Уахь иҭалаз иашәахә шьҭа иҳәатәуп. 

Амаӡақәа рымаӡа иартызааит рышәқәа, 
Ҳара иаҳмаӡаз аԥсҭазаара ашәҭқәа иртәуп.

Бареи сареи – изеинымиаз ҩ-ӡиаск, 
Ԥсҭазаарак азы аԥсҭазаараҿы ишам. 
Иамуит, иҳаҭәамызт иаҳзеиԥшыз лахьынҵак, 
Ҩ-ԥаҩк рыбжьара ацҳа зыхӡам.

ААԤЫНРА АШЫКЬЫМҬАЗ

Ааԥынра ашыкьымҭаз,
Аԥшжәлеиԥш иҟьаны,
Адунеи иқәԥсоит лыччабжь ҿыпны.
Уаҩы иимбо, изымҳәо ашәаны.

Саркьалҵас уи лыччабжь гоит, 
Сызхьымӡо насыԥны ахара ицоит,
Уи лыччабжь са сзыҳәа ихаацәоуп, 
Уи лыччабжь исзымҳәац ашәоуп.

Шәахәаҵас лыччабжь ҿыпуеит ҽыҭ-ҽыҭ, 
Саргьы исыҟәшәоит акакала ҿымҭ. 
Аԥсабара лҿаԥхьа ҷкәынҵас иҽырбоит, 
Сынасыԥ ахара ицошәа збоит.

Уи лыччабжь ҳалал хьаан исзынхоит, 
Иҟәымшәышәыз уи лыччабжь схьаа арӷьоит, 
Насыԥ имаҵәҟьоуп уи лыччабжь заҳаз, 
Насыԥ имоуп лыччабжь агәра згаз.

Ааԥынра ашыкьымҭаз,
Аԥшжәлеиԥш иҟьаны,
Адунеи иқәыԥсоит лыччабжь ҿыпны,
Уаҩ иимбо изымҳәо ашәаны.

АМАӠА

Амшын цәқәырԥақәа иахьа, 
Зынӡа ирылаӡам ԥсы-ԥхак. 
Игәаҭеиуеит, игәаҭеи, 
Исыздыруам, ргәы иҭеи?!

Усҟан баавалан ахықә, 
Ихьӡ бҳәан маӡа дыбнықәт. 
Амшын быбжьы-хаа анаҳа, 
Иҟанамҵеит, нас, ҽмырҳа.

Иҟамлаӡеит, нас, уамаӡак, 
Бзырԥхашьазеи ас зынӡак. 
Ҷкәына бзиак ихьӡ быҿшәеит, 
Амшынгьы гәырӷьан иаацәқәырԥеит.

НЕРЕИДА1

Нереида, са сгәы зеисуазеи, 
Ашьа зырҭаныҟәои сдақәа? 
Амшын балҵны бзысымбозеи, 
Ма, аҳас бамоу ацәқәырԥа?

Амшын ацәқәырԥа зыргәаҭеиуеи, 
Ас изажәлои аҟәара? 
Сыԥра хиаала изырццакуазеи, 
Сымҩа баԥшумашь бара?

Мраҭашәамҭаз сгылоуп схала, 
Ишәа-изо саԥхьаҟа исзыԥшқәо 
Шаҟа хьаа, шаҟа гәала, 
Сгәы сҭаҵәыуоит сеикәашәо.

1Амшын анцәахәы иԥҳацәа дыруаӡәкуп Нереида.

Сгәырҩа ду – Амшын иаҵәара
У-Нереида лнапы санҵа, 
Схьаақәа измам ҵыхәаԥҵәара 
Стышарҳәаанӡа дысхьыгӡа.

АШАЦӘА ИАНЫРШ0З
Н. А.

Ашацәа ианыршоз слахьынҵа, 
Бара быҟаӡамызт. 
Амҩа сықәломызт сыҽкынҵа, 
Сыгәгьы сашьҭуамызт.

Амҩан акыр аамҭа сыԥшын, 
Бцәаара збомызт. 
Бызхәыцра ԥхыӡҵас сарҩашьын,
Шьҭахьҟа сызцомызт.

Сааит аҩныҟа ааилашәшәуаны, 
Уахык зны схала. 
Ахышә аҟны бтәаны, 
Бысзыԥшын гәырҩала.

Аамҭа акалашәа иццакуан, 
Иахьца ҳамбеит. 
Анкьеиԥш уажәгьы сбызгәыкуан, 
Сытҟәа сыбгеит.

...Аха бызбеит, ааигәа бызбеит,
Ҽаӡәы битәны..
Наӡаӡа бӡамҩа снаҿыкәкәеит,
Слаӷырӡны...

СХӘЫЦУАН, БЫСХАШҬИТ ҲӘА БАРА... 

Л. К.
Ҳамшқәеи ҳаҵхқәеи хьамԥшӡакәа ицеит, 
Шьҭа ахааназ ҳазхылашам рышьҭа. 
Хынҳәышьа рымаӡам, хьаасгьы исымкӡеит, 
Исыцупаз бсахьа ибымҭан.

Изыхҟьаз ҳәа сзымдырӡо, ҭахаҵәҟьа снаҭом, 
Бызхәыцра аӡхыҵреиԥш сагаҵәҟьеит схәаҽны. 
Издыруада сеидроу, сгәы-сыԥсы зшаҭо, 
Бсахьа лаша сыцуп ишызбаз мшаҽны.

Бҭаӡсоит са сгәаҵа, исхаԥыруа апҟеиԥш, 
Зымҩа жәҩангәы иалдоу, зхеиԥш агәра зго. 
Ҩаԥхьа шьыжь сҩагылан сара анкьеиԥш, 
Сҩаҵаԥшып ажәҩан иҳәо: «амш еилгеит!»

Схәыцрақәа исырҭоит, абар, сара гәыӷрак, 
Исыларҵоит амч ҿыц, наӡаӡа сдырԥхоит, 
Абас са сахьынӡаҟоу схы еиԥш быгәра го, 
Сыԥсҭазаара бануп, иагьсыхьуам, сеиқәхоит!

АБААШ БААГӘАРА
Заур Гындиа иахь

Еснагь ушҟа амҩа сықәуп, 
Сымҩа нҵәауа иҟамлаӡеит. 
Шә-зҵааракгьы сгәаҿы иҭаӡуп, 
Ҭакда зныкгьы сымгьежьӡеит.

Иԥшьоу дгьылуп сара сзыҳәа, 
Абааш-баагәара цҳас изхыу. 
Сгәы сҭаҵәыуоит уажәы азыҳәа, 
Уҭоурых аицакра ианаҿу.

Шаҟа рхыҵуа ахаҳәқәа сразҵааит, 
Аҭак ҳәа исырҭаз џьашьахәуп. 
Аԥша мҩасгьы уаҟа иҵәаа-ҵәааит, 
Уи зегь ҳаасҭа еиҳабуп.

Зыӷра зҳауа иарбан ԥсаатәу
Абааш-баагәара аханы?
Са сгәы иасуеит, са сгәы снархьуеит,
Ицәырҳар ԥхыӡ бааԥсык баны.

Еснагь ушҟа амҩа сықәуп, 
Сымҩа нҵәауа иҟамлаӡеит. 
Шә-зҵааракгьы сгәаҿы иҭаӡуп, 
Ҭакда зныкгьы сымгьежьӡеит.

БЫШҞА СНЕИУАН

Сыццакы-ццак бышҟа снеиуан, 
Сгәыӷра сыма, сыҽкынҵа, 
Слахьынҵа мҩа, о, банаалон, 
Бзиа ҳаибабон маӡа.

Ашьыжь шамҭаз ашәҭқәа брылан, 
Ба бырнаалон мреи-шәахәеи. 
Сышҟа банааиуаз сышәҭыцхон 
Срыцәшәомызт кырцхи-ԥшеи.

Ожә сахьыббо наҟ бымҩасуеит, 
Сара сгәеисыбжь бмырҳа. 
Аҟәараҳәа сгәы еиҵасуеит, 
Нас сзыхҟьазеи, аҭыԥҳа?

Сымши сыҵхи наҟ иҭрысуеит, 
Бышҟа снеиуам сыҽкынҵа. 
Игәыгәҭаҳажьыз ҳашәҭқәа гәылҵит, 
Зны еицылаҳҵаз ҳаизгәыкӡа.

БАРА БАГХЕИТ...

Бара – ибырлашу са схәыцра, – 
Бара беиԥшуп ашәҭ агәылҵра. 
Бшааиуаз сабҳәеит бацны ааԥын, 
Ашәа хаак соурц бара ибымҭан.

Игьагьаӡа амза жәҩан икыдуп, 
Сахьцалакгьы былаԥш сыцуп. 
Ирыгхоит сышықәсқәа еишьҭала, 
Исгәамԥхозаргьы саргьы срыцуп.

* * *
Абар, иароун анапқәа, 
Ашьшьыҳәа иауеит, иауеит, ақәа. 
Аӡыркәи хәыҷ аӡыркәи –
Сыԥхыӡ уалоуп, изакәи?

Хәыцрак сыжәлан, сҿанаҳәон, 
Аӡыркәи, сушьҭаланы сцон. 
Сааигәа ушыҟаз ункабон, 
Уцәаара наскьашәа избон.

Адәы уахьцәхалаз узаҵәны,
Са сгәы снархьуан мыцхәы. 
Сыԥхыӡ изалымҵыз уахазы, 
Ақәа умысааит исызгәку.

Уааи са сышҟа, уааи лассы, 
Маҷк иааиҭоукып уа уԥсы. 
Сгәы унадҵан са усырԥхап, 
Нас иануҭаххо зны уцап.

...Разҟыла ҳахьеиԥшқәоу рацәоуп.

РЫЖӘҨАХЫР ШЬҬЫХНЫ АШЬХАҚӘА

Рыжәҩахыр шьҭыхны ашьхақәа, 
Рҩыҵра иҵышәшәоит аԥша,
Иӷьазӷьазуеит рхахьы ахрақәа,
Арҩашқәа рыҵыҽҽоит рыҽша.

Аӡаӡа, ақәыԥшра, аҳалалра, 
Сшьа-сда иҭалеит иҭахәхәа, 
Амра схалашоит гәыблыла, 
Ҩушәа, саҿыхәоит ашәахәа.

Иӡырҩуеит аиаҵәара ҿымҭӡо, 
Дунеик акәа сҭаршәуп шьыжьы, 
Нашанак сыбла иххалт ихымҵӡо... 
Исаҳауеит насыԥ ссирк абжьы!

Ишԥаԥшӡоу аԥсабара алакҭа хаара, 
Насыԥк аргама саԥхьа илашоит! 
Иааимҟьоит сгәыӷра еимгеимцарак, 
Ԥшӡарак шыҟоу агәра згоит.

МЫШКЫЗНЫ

Мышкызны...
Бгәы раҳаҭны бшыцәоу хаҵак инапаҿы,
Барҿыхап имҩасуа ӡиаск абжьы.
Мышкызны...

Имҩасуа аӡиас уи сара соуп, 
Ихышхыҵәаз, ихәаҽуа са сгәы абжьоуп. 
Мышкызны...

Бшымгәыӷӡо башҭа сҭалап сшәахәаны. 
Ацхеиԥш бгәы снықәҭәап схыхәхәаны. 
Мышкызны...

Усҟан, амра ашәахәақәа ргәазхара иччап, 
Усҟан бара быблақәа мраҵас илашап, 
Мышкызны...

Ажәҩан иазымчҳаз, сқәалаӷырӡны 
Бааҵраҿы скаҭәалап. 
Мышкызны...

СЫБХАШҬМА?

Сыбхашҭма? 
Уа бнапы сыркы – 
Анапқәа иреиӷьу! 
Ашьшьыҳәа баасҿаԥшы 
– Бара иԥагьоу.

Бареи сареи бзиа ҳагәра еибагон, 
Ҳҩыџьагь наӡаӡа ҳаԥсқәа еилахон. 
Гәыӷрак сыман, быгәра згон, 
Ҩ-еҵәак кыдын, харантә илашон...

Адәы иаҵәаҿ ашәҭқәа рыгәҭаны,
Еснагь ҳаицымзи ҳнапқәа еибаркны!
Сыбхашҭма?
Уа бнапы сыркы –
Анапқәа иреиӷьу!

Ашьшьыхәа баасҿаԥшы –
Бара иԥагьоу. 
Сыбхашҭма?..

ЗАНА

Бысхасыршҭырц сҭахуп сара зынӡа, 
Сыччабжьи сҵәыуабжьи брыламкәа, бара, 
Ес-ҽны, 
Ес-минуҭ,
Сара сыԥсы сыхшәаанӡа, нас, наӡаӡа...

Избоит ба быблақәа ишырхымҵуа агәырҩа, 
Аха, сара акгьы сымчым, исымчым.

Ибхаршҭ
Сара сшыҟоу
Бхьаа хҽыгамкәан, сшавоу зымҩа.

Са сышьыжь сызԥылогьы, 
Зана, быда иҭацәуп, 
Аԥсаатә ишәаҳәогьы, о бара ибызкӡам,
Бара быда
Сыҟаӡам саргьы,
Адунеи хымкаах сгаганы сануп.

Бысхасыршҭырц сҭахуп сара зынӡа,
Сыччабжьи сҵәыуабжьи брыламкәа бара.
Ес-ҽны.
Ес-минуҭ
Са сыԥсы сыхшәаанӡа, нас наӡаӡа...

МШЫНГӘЫЛА ИНЕИУЕИТ

Инахьхьи мшынгәыла инеиуеит, 
Нышь хәыҷык сгәыӷра агара рҵысуа, 
Ҭынчроуп. Са сгәаҵа гәаҭеиуеит, 
Акәара инықәсит аԥшалас гәыкуа.

Ихәыҭхәыҭуеит аԥшалас ашьшьыҳәа, 
Инаскьацо схәыцра хьанҭыџьқәа рышәшьы. 
Ирлашо схәыцрақәа ҷнышкгьы ныхиаалеит
Уажәыҵәҟьа аԥхьан еиԥш сҭаӡыӡом сцәа-сжьы.

Аҟәарахьы иқәԥақәсуеит нышьк иццакы-ццак, 
Сгәыӷрақәа ԥсаатәҵас иԥыруеит инеиужь. 
Аҟәара иқәҩыз шәак сныҩит иныҵак. 
Инхьаҵып амшынгьы ҩыџьа ҳаизныжь.

АЗЫԤШРА

Бцәырымҵӡои, соуԥшәыл, уаха уаҳа, 
Сааины ара сшыҟоу бымбаӡои? 
Иасуеит, иасуеит аԥшалас ахәхәаҳәа, 
Ашьшьыҳәа инасхьысны, бышҟа имцаӡои?

Сҩызцәа аџьџьаҳәа уажәы иахьеилоу,
Сара срылҵын, бгәашә ахь сеихоит 
Амза ашьшьыҳәа ажәҩан иахьалоу, 
Аԥҭақәа инарылс-аарылсуа иӡсоит.

Иасуеит, иасуеит аԥшалас ахәхәаҳәа, 
Схәыцрақәа сышьҭырхын, сымҵарсны имцои. 
Бцәырымҵӡои, соуԥшәыл, уаха уаҳа, 
Сааины ара сшыҟоу бымбаӡои?

* * *
Ажәҩан еилгамызт, ихәашьын алакҭа, 
Абга еиԥш сыԥхарсны исышьҭан еиҭа! 
Срылахеит, изури, сырфоит уажә рацәа... 
Аԥсырҭ сара сами, – сишазар Анцәа,

Абгақәа схьымӡарц сшьамхы сҽасыргоит,
Рыламыс ыӡхьеит – ргәазхара иччоит.

Ҿыцны ахьаақәа цәырҵуеит иахьа, 
Сыдгьыл ахәрақәа мжьыжькуеит ҩаԥхьа.

Исыхьзеи, сышьҭыхны сагомашь аԥша? 
Жәҩанаҿ иабаҟоу зегь збарҭоу ихыԥша? 
Аԥсадгьыл сзишеит, сҭәыцны сахым, 
Ақәԥароуп иҟоу, издыруеит, саӡәым.

Хақәиҭрада, иааирада, ашәабжь гаӡом, 
Башаӡа игәыӷуеит, сыдгьыл сшәиӡом. 
Аԥсырҭ соуп, ижәдыруаз, ишәызҭо агәыхь, 
Анцәаҵәҟьа сибарҭоуп, дыҟазар хыхь.

Ажәҩан еилгамызт, ихәашьын алакҭа, 
Абга еиԥш сыԥхарсны исышьҭан еиҭа! 
Сишь, ишәаҳама, асаркьал бжьқәа гоит? 
Аалӡга ахықәан ахызаҵә каԥсоит.

Ажәҩан арӡыӡоит адыд абжьы, 
Учҳара хыҵма, сыԥсадгьыл, уажәы?.. 
Ажәҩан еилгамызт, ихәашьын алакҭа, 
Абга еиԥш сыԥхарсны исышьҭан еиҭа! 

* * *
Уаха иҭынчуп еиҳа амшын, 
Ацәқәырԥақәа ԥхьатәеит. 
Аха сгәы амцеиԥш еилашын, 
Хәыцра гәарҭак сҭатәеит.

Гәыӷрак ҳаанагоит зегьы, 
Еисуеит ҳдунеигь мшынҵас. 
Сызтәаӡом ус сеиқәышьшьы, 
Сгәы саԥыҩлоит ҽыҩҵас.

Исуалԥшьоу аҳақ сартәом, 
Сааԥсара ныԥхьацан, 
Сдунеи «хагагь» еиқәтәаӡом,
Скыднаҟьоит ҳәатәхамҵан.

* * *
Е. Ш.

Исцәыӡыз аҵхқәеи амшқәеи срыхьҵәуом, 
Рышьҭагь схыԥшылом, рымҵәыжәҩақәа иргеит. 
Слахьынҵа исеижьазгьы уаҳа сзаԥылом,
Сыҵла абӷьы иаҵәа амахә иаҿшәеит.

...Иаха аҵхаҿ ҳаицәыӡит хаҭала, 
Уи аҵх-раз – игәакьаз, зегь реиҳа игәкыз. 
Сырхыӡлон быблақәа, иссирӡан акала, 
Быблақәа – ибзымҳәоз бымаӡа зхыз.

Дысгәалашәеит усҟан, схәыцрақәа иргәылҟьаз, 
Амацәыс дацны ахышәаҿ иԥшыз. 
Згәамца сызныжьны зуада исыцәдәылҟьаз, 
Сгәаҵаҿ сгәыӷрақәа ркәицқәа зыблыз...

* * *
Амҩа сахьықәу каҭак самҳарц, 
Ашьыжь сарҿыхоит асаркьал абжьы. 
Ажәҩан икыду сыԥсы-мра ҭамшәарц, 
Зегь зымчу сиҳәоит, сҩагылан шьыжьы.

Сыҟоуп, нас, ус сҟалоит сыԥсаанӡагь, 
Аџьныш, башаӡа укылатәан уԥшуп. 
Ҳазшаз исиҭаз сыԥсахаара угаанӡагь, 
Жәҩан амра зырлашо илаԥш хаа схыуп?

* * *
Узбылыз уара дуздырӡом, 
Утәоуп ус баша, мцак уцроуп. 
Блақәак ухәаԥшуеит, иҿырҭӡом, 
Уара узыҳәан зегь маӡоуп.

Имаӡоуп, нас, урҭ иуарҳәои? 
Уаҳа гәнаҳак ҟарымҵац, 
Ус ираҭәан, иухӡыӡо, 
Маӡа, мцада урбылларц.

Аҵх иамоуп ахатә гәыӷра, 
Ацәа рхымло блақәак ччоит. 
Маӡа ицәажәо уара угәыӷра, 
Блақәак унасыԥ рыхьчоит.

* * *
Зегь зымчу, иԥшьоу уҭыԥаҿ, 
Сыгәҭыха сҳәарц сааины сгылоуп. 
Сыԥсгьы еивызгоит, гәыӷрак сгәыҵак, 
Дунеи ссирӡак сҭахәхәа салоуп.

Суашьапкуеит! Уара, суҳәоит, 
Сырхумбаан, сыдгьыл, сыжәлар. 
Саҵәцахә шьҭысхит, саргьы исныҳәоит, 
Ҳаиқәхоит Абрыскьыл дызҽыжәлар.

Иҟан, иҟоуп – амра гылоит, 
Ацәа-цәашь ӡыҭуа ианлеиуа, 
Угәра шызго сиеҵәахә кыдлоит, 
Слахьынҵамҩа санны сахьнеиуа.

Зегь зымчу, иԥшьоу уҭыԥаҿ, 
Сыгәҭыха сҳәарц сааины сгылоуп. 

Сыԥсгьы еивызгоит, гәыӷрак сгәыҵак, 
Дунеи ссирӡак сҭахәхәа салоуп!..

* * *
Сыҟан, сыҟоуп сара схала, 
Амшын дуӡӡа сҭәицны схуп.
Сразҟы сеисом џьара акала, 
Исзалнахыз мҩак сануп.

Сшамкәа сызшаз, ас саниша, 
Исызиҭом џьара вба. 
Ибозар акәхап уаҵәы исыхьша, 
Сҭазырхода спара ба?!

Аҵх, сгәырҩа сзызҵәахыша, 
Сшудгәжәажәало исыршоит. 
Гәы раҳаҭла иухьчаша 
Маалықьк игараҟынтә дыччоит..

Сыҟан, сыҟоуп сара схала, 
Амшын дуӡӡа сҭәицны схуп. 
Сразҟы сеисом џьара акала, 
Исзалнахыз мҩак сануп.

СЫЛАХЬ ЕИҚӘУП

Сара сылахь еиқәуп – избан, иззы? 
Сгәы амаӡа издырӡом аӡәгьы, 
Бабаҟоу?.. Сбышьҭоуп са инцәыҵаӡан, 
Аҵх лашьцара иалаӡуеит сыԥсгьы.

Сара сеиԥш, былахь еиқәума баргьы... 
Ба бшыгәнызго, сара аҵхқәа сыршоит.
Са сдагәахеит. Саҳәаӡом акагьы. 

«Быблагәыӷрақәа – знык» – сыбзиабара ҳәҳәоит: 
«Урымшандаз»...

Аҵхгьы мшеит, слахьынҵагь шәиин –
Ԥсеивгарҭак, ԥсеивгарҭак. 
Есминуҭ бызхәыцра сацыԥсуеит, бымшәан, 
Аха, ибыхьри, беиқәхап.

Сара сылахь еиқәуп – избан, иззы? 
Сгәы амаӡа издырӡом аӡәгьы. 
Бабаҟоу?.. Сбышьҭоуп са инцәыҵаӡан, 
Аҵх лашьцара иалаӡуеит сыԥсгьы.

АМАӠА

Маӡак ыҟоуп, о, маӡак, 
Аӡәгьы изымдыруа зынӡак.
Сара аӡәызаҵәык, сарак, 
Издыруеит ишыҟоу маӡак. 
Уи амаӡа ԥсҭҳәала ихҟьоуп, 
Анцәа илаԥшгьы уи иахуп. 
Уи здыруа – бареи сареи ҳауп, 
Ҳзаҵәны ҳашԥақәхеи адунеи!

* * *
Сара сҿымҭра – иҵәахуп сгәаҿы, 
Ашьыжь амра шәахәа иацгыло. 
Сара сҿымҭра – быччабжь иабжьӡам, 
Схьааи сгәырҩеи зегь гәнызкыло.

Сара сҿымҭра – иҵәахуп сгәаҿы, 
Машәыршәа џьара исыцәхыҵыр ҳәа сшәоит. 
Сара сҿымҭра бамоуп бҭаҳәҳәаны, 
Илаӷырӡны бааҵраҿы иара каҭәоит.

* * *
Иџьабымшьан,
ас сахьыҟоу сылахь еиқәны.
Бсзымҵаан,
сахьыҟам уаҵәтәи амш агәра ганы.

Иҿыбҭӡом,
сыжәлалаҵаҩ, уажәы ҭынч ба бахьгылоу.
Анаҟәаԥиа абааҿы ишҿымҭроу еиԥш,
аамҭа иаҿазшәоуп асабрада, сыӡру
сҳаи-деи ыҟамкәа ахаҳәқәа сыхчнырҵартәеиԥш?

Ибымҳәан,
адгьыл сахьықәу кәарак снырсуа 
Лабжышуп сыжәҩан иаҿыкәкәаз. 
Ҭагалантәи абӷьыжәқәа хиаало 
исхаԥыруеит агәырҩа-шәшьы схартәо.

* * *
Бара баныччо – иацлоит
сгәы ашыра, 
Бара баныччо – сеиԥшуп
сара аԥсаатә, 
Бара баныччо – сԥеиԥш
иамоуп анҵыра, 
Бара баныччо – наунагӡа
сымрагьы ԥхалап, 
Бара баныччо... адунеи ччошәа
збалап!

* * *
Бара бынахыс, са
дсымаӡам
сҿахәҳәаҩык, 
Бара бынахыс лыԥсы ҭаӡам
даҽаӡә зынӡаск. 

Сзаҵәуп, сҩызцәа са
сышрылоугьы, 
Уахгьы-ҽынгьы – сгәы
шҭамгылоугьы, 
Бара быда, са сгәы амаӡа
рзеилкааӡом, 
Бара быда, са
счымазара аӡәгьы
изыхәшәтәӡом.
Бара быда, са
санҵәыуо аӡәгьы
изгәаҭаӡом... 
Бара бынахыс, аиҭымра
сара
сзаҵыҵӡом, 
Сара сынахыс бара
быҟоуп – са
ажәҩан сзаҵаӡом... 
О, изылшода,
еикәзырхода шьҭа
сыԥсы?..

АБЛА ЦҚЬАҚӘА

Издыруеит, агәырҩа бымоуп, 
Ибдыруеит, агәырҩа сымоуп. 
Имаӡоуп, 
Имаӡоуп.

Уаҳа акгьы сабҳәаӡом, 
Саргьы акгьы сзацҵаӡом. 
Бгаӡоуп, 
Сгаӡоуп.

Иԥшьа ҭыԥу быблақәа, 
Иԥшьа ҭыԥу сыблақәа. 
Ирбаӡом, 
Ирбаӡом. 

Быԥшӡара аблақәа ччоит, 
Сыԥшӡара аблақәа ччоит 
Гәыӷрада, 
Гәыӷрада.

Ихаан уи аҵх амаӡа,
Ихаауп уа ианеилаҵәа.
Блахьынҵеи,
Слахьынҵеи.

Бании нахыс бысԥырҵуан, 
Сании нахыс сыбԥырҵуан. 
Брызгәамҭоу, 
Срызгәамҭоу?..

Ах, шьыри сыбтәында, 
Ах, шьыри быстәында!.. 
Наӡаӡа, 
Наӡаӡа.

Бырхыԥшылоит сыблақәа, 
Сырхыԥшылоит быблақәа. 
Аимхәыцқәа, 
Ацқьақәа...

КАЦИҲАБЛА1

Ҩахьхьи, ижәбома, Кациҳабла ахәаны,
Амза амахә иқәтәоуп илбааны.
Адәқәа иахьрыкәыршоу аџьыкахыш хҟьаны,
Уахак иҳәуеит аҽқәа гәыҳәны.

1Ԥақәашь ҳаблак иахьӡуп

Мза шәахәацла аԥсабара еибаркуп, 
Дгьыли-жәҩани рыԥхыӡқәа акуп. 
Амши-аҵхи рыбжьара сара уа сзаҵәуп, 
Сааҟәымҵӡакәа сзызхәыцуа уахак даҽаӡәуп...

Иҟалаз сыздыруам, ишаӡом, ишаӡом, 
Ашәҭқәа игәылҵуа шьыжьынӡа иканӡом. 
Схәыцрақәа ахьыҟоу, ихароуп, срыхьӡаӡом, 
Рцәаара харагәышьоуп, сыбжьгьы раҳаӡом.

* * *
Гәаныла зны схазы саӷьлоит, 
Амҩан ауаа саҩсны ианцо. 
Амшқәа еиҭымрак сзааргоит, 
Схала сааныжьны сгәы ԥжәо.

Исыхь сыздыруам, сзаҵәуп, 
Башаӡа саџьал сахьыԥшым, 
Са стәык ацәаара сазыԥшуп, 
Исҭахым, исаҭәам – атәым.

Аӡиасқәа хышхыҵәоит илакьҭо, 
Ԥсҭазаарак агәы рызҭаны. 
Амш, схы еиԥш, зыгәра зго. 
Суҳәоит, исыҭ аҳәатәы.

Гәаныла зны схазы саӷьлоит, 
Амҩа ауаа саҩсны ианцо. 
Амшқәа еиҭымрак сзааргоит, 
Схала сааныжьны сгәы ԥжәо.

АРБАТ ИАХЬА

Арбат иахьа иауан ақәа, 
Ирбааӡо исзымдыруа ахаҿқәа. 
Аӡәы дгылан амбатә иҳәацәон, – 
Егьырҭ ракәзар, иқәгьежьаан икәашон.

Ацәа салахазшәа зназы, 
Сааҟәымҵӡакәа схы сазҵаауан аказы. 
Ажәҵарақәа реиԥш, ҳхы ахьхоу – 
Ҳара ҳшыҟоу зынӡаск ирымбаӡоу,

Изшаҭода, зегьы ирхырхуеит рцәа, 
Аԥсадгьыл ду ыҟам, иԥҵәазаап аҵхәтәа. 
Абас ауп, дад, ишыҟоу џьоукы – 
Дара рхақәиҭра уара уазыԥшла...

УИ АУЫХА

Банцоз ауыха – сара сыԥсит, 
Адгьыли ажәҩани рыбжьара сыԥсы 
Схәаҽаанӡа ԥсаатәҵас иԥрит, 
Нас, иахьцаз имбаӡац аӡәгьы, 
Уи аҽны инаркны...

Идыруп, ажәҩан алахь еиқәуп, 
Аҵх ҭаҵәуон ишыз сдақәа. 
Аԥсабара алаӷырӡ рықәҭәон ахәқәа, 
Уи аҽны инаркны... уи аҽны...

Сыԥсы ԥсаатәны ажәҩанаҿ иԥыруа 
Амшын иахалеит иччо блақәаны, 
Зны ҩнаҭакаҿ агара арҵысуан, 
Даҽазных, амҩа иантәалан изаҵәны, 
Уи аҽны инаркны... уи аҽны.

Сбыҳәоит, Зана, уаҳа бымҵәыуан бара, 
Сдамраҿы исаҳарц сҭахым быбжьы. 
Мыцҳәарыла зны схы-сгәы ҟаҭәаны, 
Ашара баԥылеит ҽаӡәы битәны.
Уи аҽны инаркны, уи аҽны...

АԤСАР УАХЬ

Агәалақәа... агәалақәа... агәалақәа... агәалақәа,
Сыԥсадгьыл иахыҵуам – аразҟаҿы еизгоуп. 
Мчыла ирзымгаз, аха изнымҵуа ахәрақәа, 
Аԥхыӡ еиԥш, инрыжьуама? Аишра иаҿӡоуп.

Аамҭа аӡиас, лаҵас сыфара, 
Изаҟәымҵӡакәа иаҿуп, ԥсҭазаашьак сымамкәа, 
Зны сыбз хҵәауа, рҽазышәо сыхәаҽра, 
Сыдгьыл санырхырц, сышьҭак ахымкәа...

Изалшома ус, Анцәа дсымаӡамкәа, 
Урҭ дара рыда, саргьы симшаӡеи? 
Схақәиҭра сзымхьчо, снапы нарымҵакуа, 
Сшьамхнышгылан сшымгыло уаҳа ирмаҳаӡеи?..

Анцәа ишазаргьы, аԥсуаа ԥишәаларц, 
Шьҭа идыруп, дад, ашьанҵа ӷәӷәоуп. 
Амш ашараз, амра даԥылаларц, 
Сҵеи, сыҵәҩаншьап еснагь дазыхиоуп...

* * *
Аҵх еиԥш, агәырҩа еиқәаҵәа схатәеит, 
Ажәҩан аҿы избом аеҵәақәа рышьҭа. 
Алу еиԥш, сыгәгьы даара иааԥсахьеит, 
Быӷь ҩеижьуп иқәыԥсоу уажә араҟа сашҭа.

Сыԥсҭазаара иагәылган амҩақәа гоуп, 
Алагамҭеи алгамҭеи рҳәаа аҟынӡа. 
Аԥсҭазаара ԥхыӡуп, аха аԥхыӡгьы хаацәоуп, 
Есымша сзызхәыцуа, – исцәыӡыз лҟынӡа.

Еснагь сшьаҳаиҭны, анцәа абас симшеит, 
Саԥхьаҟа шәҭыкгьы афҩыхаа наснырып, 
Сашҭа сықәгылоуп, ашара гәагәоит, 
Еизакуа сылшара, сазыԥшуп ашара.

* * *
Ауахәама иахыкны ажәҩан кеикеиуан, 
Ажәҵарақәагьы иҷырҷыруа иааԥсон, 
Амра ҭашәомызт, ацыԥхь шеишеиуан, 
Быччабжь иҿыцәааз, ԥсымран иҭашәон.

Иҭашәоз аԥсымра уаҳа сазхьуамызт, 
Ахызаҵәгьы икылблаан иазгомызт са сгәы,
Амҩа сызқәызгьы, саиааиуан, сархомызт, 
Издыруан, издыруан сышхалоз ахәы.

СЫБХАШҬЗАР ҞАЛОИТ...
Ты меня позабудешь в дали.

И. Бунин
Сгәы амаӡа еиԥш, сыблақәа рымаӡа сҵәахӡом,
Агәнаҳа ыҟазар, идыр, ибызгаӡом.
Иахатәи сыԥхыӡ еиԥш, наҟ бысхашҭырц сҭахуп,
Ҭагалан аҭаазшәа, сгәаҵа ҭацәуп,
Изхарада?..

Идыруп, ажәҩан исцәалаӡыз сымшқәа хынҳәӡом, 
Сыҵхқәа срыларсуп ижьакцоу ҵәымӷны. 
Быблақәа зны хәыҷҵас исыхӡыӡоз уаҳа сырбаӡом, 
Ахәылԥаз санааиуа арыжәтә сара исылсны, 
Избан?..

Седрума, бара шьҭа сыбхашҭзар ҟалоит, 
Шаҟантә икаԥсахьоузеи аҵлақәагьы рыбӷьқәа. 
Имҩасуа аӡиасқәа – сылаӷырӡқәа шәаҳәоит – 
Ицоит схьаа рызныжьны, урҭ ахәқәа.

Ибдырырц сҭахӡам зны сара исыԥсышьахо,
Уи амаӡа сцәызгода, иҟаз схазы.
Аха мышкызны, – бахьыҟам са сацәыԥхашьо,
Иаразнак, мшәан, инасхыҵып сыԥсы.
Наӡаӡа...

АЖӘҨАНИ АМШЫНИ РЫБЖЬАРА

Ажәҩани амшыни рыбжьара, 
Аҷнышқәа агәылԥраазшәа збоит. 
Ргы хәыҷқәа ҭынчым, рыбла ҭыџьџьаара, 
Са саигәырӷьауа, сыблақәа ччоит.

Аҷнышқәа амшын иаҵәа иахоуп, 
Ишәҭыцқәоуп, са сгәаҵа иҭаԥсоуп. 
Сқәыԥшра рҿыхо рышҟа ак сыхоит, 
Рышҟа исыхоит сара мчык.

Гәыӷрак сымҭо мцак сыцразҵо, 
Иашан дхызар даҽа мшынк. 
Аҷнышқәа амшын иаҵәа иахоуп, 
Ишәҭыцқәоуп, са сгәаҵа иҭаԥсоуп.

Амшыни ажәҩани рыбжьара, 
Аҷнышқәа агәылԥраазшәа збоит. 
Ргәы хәыҷқәа ҭынчым рыбла ҭыџьџьаара, 
Са среигәырӷьоит, сыблақәа ччоит.

СЫНАСЫԤ

Уабаҟоу, уабаҵәаху, џьым, уара, сынасыԥ, 
Сузхәыцхьеит акыр-мыш, акыр-ҵых, инеиԥшьы. 
Икаҭәахьоузеи шаҟантә рҩашушәа сылаӷырӡ, 
Агәыӷра сыман инауқәсыргоит сыбжьы.

Сзызхьуа, исҭаху, сгәыӷра, иуцу, 
Ҭаха сымҭо, иԥшқараху, игәку. 
Сынасыԥ лашахь мран исызкыду, 
Сӡызлан ҟәымшәышә, схәыцрақәа зызку.

Исҭахуп анасыԥ, бжатара зҿықәым, 
Хаҭала сызқәиҭу, иитәым аӡәгьы. 
Абзиабара сҭахуп, агәыцқьа иҭыҵуа, 
Ҳаԥсҭазаара назго ҳаидкыла зегьы.

* * *
Изыхәҭоугьы изыхәҭамгьы зегь мҩасуеит, 
Ашьхарахь усҟан абӷаџьмақәа тәҩасуеит. 
Аԥсҭазаара абӷьыц еиԥш, иҿшәахуеит, 
                                                             ишьҭасуеит, 
Аамҭаҵәҟьа абаҟоу – иӡысуеит, иқәасуеит.

Ирызгәамҭацгьы, ҳаҟоуп, аҿымҭра ҳҽагәылаҳәан, 
Ари адгьылгьы ҳақәлахьан, амшынгьы 
                                                                     ҳхылахьан, 
Зегь гәыла ҳарзыҟан, зегь ԥсыла ҳарзыҟан, 
Игылоугьы ирҳәааит, нас – дыҟаҵәҟьан, дыҟан.

АГӘХЬААГАРА

Сыԥсы сызҭымкаауа бзиа ббаны, 
Сгылоуп ашәҭқәа рыгәҭа сыбзыԥшны, 

Сыбзиабара рҿыхо аӡаӡаш сҿаԥсоуԥ
Сааигәа быҟам – бызхәыцра саҿӡоуп.

Иҩаҵхахаз амра еиԥш бсахьа гәыкӡа, 
Исацәажәоит сгәыӷрақәа ирыцны маӡа, 
Быбзиабара самоуп са сытҟәаны, 
Сыкәа иҭашьқьыруеит иҿыцу ашәаны.

Саԥхьа быԥшӡаӡа баацәырҵыр уажәык, 
Сдунеи зегь арлашон быччабжь гәыкӡа. 
Ахцәеиужь ибықәугьы сыԥшӡа, иԥаны. 
Акакала исыртларын са снатәаны.

Сқәыԥшра бааԥынрахь иҿыхоит хазы, 
Сгәырӷьоит, смаалықьуп, схәыҷуп уажәазы. 
Сгәыӷра амҵәыжәҩақәа срыҵак сыркуп, 
Сыԥшқа, ба быда сдунеигьы ҭацәуп.

АҚӘЫԤШРА

Абаҳчара сахьыҵоу, исықәыԥсоит абӷьыцқәа, 
Мҩахәасҭак сануп, иҳаракуп сыжәҩан. 
Шәҭыцқәак каԥсоит – ԥсҭазаарак арыцқәа, 
Имҩасуеит сымшқәа иқәыӷәӷәо сыжәҩа.

Снеиуеит сықәлан адәы иаҵәара, 
Иџьашьатәума, нас, ашьац қәацазар –
Изакәузеи, мшәан, ихызхуа сқәыԥшра, 
Ааԥын ашыкьбжь са сеилаҳазар?

Слахьынҵа амҩахәасҭа сыдгьыл напсыргәыҵа, 
Икьаҿхоу, иаухоу издыруада сымҩа? 
Иҳаракуп, ииаҵәоуп сыжәҩан алакыҵа, 
Игәырӷьахәха иԥхоит, иҭамшәаӡо сымра.

Адгьыл аԥсабара аԥсҭазаара ҿыц анаҭоит, 
Ари адунеиаҿ еснагь илашозарц ҳамра 
Сара схәыцра ԥхьаҟа исыхоит, сырӷьеҩуа, 
Сара сқәыԥшра ҳәаадоуп, иақәым нҵәара.

ААԤЫНРА

Ҳашҭа инҭалеит илаша-лашо ааԥынра, 
Гәахәара ԥшӡарак снахьыԥшит икашьшьы. 
Сацәыбналарц сҭахуп сара аӡынра, 
Сышьҭа ацәырӡуа сыццакуеит шьыжьы.

Сцоит иара ныжьны – џьара ак сыхоит, 
Сахьӡароуп макьана схықәкы. 
Сызхысыз азхәыцра сгәы ҭанарӡыӡоит. 
Сымцахә, умыцәан, сымцахә, уеибакы.

Анаҟә хыҵуан. Сгәаҵа хыҭхыҭуа, 
Сыргәырӷьо исхалашоит, насыԥк лашо. 
Ҵыс ашәак сныҩуеит харантә иҷырҷыруа. 
Сара сгәыӷрақәа ирыцҵо иахьак.

Амра ҩагылеит, аӡаӡа кәеицеит, 
Инсыжьит аӡынра, аҵааршә, асы. 
Ааԥын, сыҽусҭоит... Са сҟама цеицеит, 
Уразра азыҳәан, иусҭоит сыԥсы!

* * *
Ҳаԥсҭазаара иеиԥшуп аԥхыӡ хаа, 
Амҩан инаҳԥылоит – иҳахәлаччан ицоит, 
Ааԥынра аԥҳацәа ашәырҵлақәа рышәҭқәа 
Ақәаҵаҿ сахьгылоу сыкәа иҭаԥсоит.
Ахра иалҟьаз аӡиас хышхыҵәо,
Амҩа иқәуп, агәахы еиҟәыҷҷо!  

Аԥсҭазаара иаиуз амҩахь инаго 
Амшын ахь инеиуеит иӡырц иҳамбо.

Аеҵәақәа иреиԥшуп ҳара ҳамҩахәасҭақәа, 
Зегьы ирнысхьоу дыҟаӡам, дииӡом. 
Амра иацгыло ашьыжьтәи ашәахәацқәа, 
Ахәылԥаз еиҭымхоит, шьыжьынӡа иаҳбаӡом.

* * *
Былаԥш ԥагьа сара сабаӡом, 
Бааигәа сааины сангылоу. 
Амшынгьы са сгәеисыбжь аҳаӡом, 
Исыздыруам иахьак агәы иалоу.

Аҷнышқәа еилахәмаруеит асеиԥш, 
Амшынгьы ааҟәымҵӡакәа ирҿаччоит. 
Издыруада, урҭ рԥеиԥш, 
Ацәқәырԥқәа ԥшьаала ихьаҳә-хьачоит.

Шаҟа рзымҳәозеи ҳагәқәа, 
Иҳацәҭыԥан иҳацәцар ҳәа ишәозшәа. 
Ахәлара шырзыԥшу ахәқәа, 
Сазыԥшуп гәахәак бара бҟынтәи.

* * *
Ажәҵыс-ӷраҷкәын аҭра ихыҵит, 
Аҭра ихыҵит иԥшӡаӡа. 
Ажәҩан иалалт, аԥҭа хыҵит, 
Амра ԥхоит илашаӡа.

Ажәҵыс гәырӷьоит жәҩан иахьалоу, 
Жәҩан иахьалоу ишәаҳәауа. 
Арха абна бӷьы иаҵәароуп, 
Абла хызкуа иахьԥыруа.

Ари адгьылаҿ ацәгьа-мыцәгьа, 
Ҭыԥ рымҭо дықәын Абрыскьыл, 
Адунеи ианырхырц ишьҭа-мышьҭа, 
Аҳаԥы дҭаҿарҳәоит уи даанкыл...

Ажәҵыс ӷраҷкәын аҭра ихыҵит, 
Аҭра ихыҵит иԥшӡаӡа. 
Ажәҩан иалалт, аԥҭа хыҵит, 
Амра ԥхоит илашаӡа.

АҚӘА

Сара саныҟоу, ма саныҟам араҟа, 
Раԥхьаӡа схәыцракәа шәахәаҵас изқәыԥхо, 
Уара угәеисыбжьоуп исныруа, Аҟәа, 
Умшын сынӡаалан сцалоит исгәарԥхо.

Усыԥсадгьылуп уара, ара саԥшәымоуп, 
Уҩнеихагыла дуқәа сыргылоит еиқәҟаца, 
Уԥсабара абжьы иахылҵуа ԥсҭаҵагоуп, 
Сџьынџьаҿ сыҵәҩаншьап арсуп иӷәӷәаӡа...

Уа шьыжьбзиа! Сгара ҵысуеит араҟа, 
Салам шәысҭоит имиц ахәыҷқәа! 
Уа шьыжьбзиа! Са сықалакь Аҟәа, 
Амшын иаԥну сҭоурыхтә баҟақәа.

Сара саныҟоу, ма саныҟам араҟа, 
Раԥхьаӡа схәыцрақәа шәахәаҵас изқәыԥхо. 
Уара угәеисыбжьоуп исныруа Аҟәа, 
Амшын сынӡаалан сцалоит исгәарԥхо.

ДЫРҨЕГЬХ, ГӘАЛАРШӘАРОУП...

Ицоит ашықәсқәа ихнымҳәуа ԥсаатәқәан. 
Аԥҭақәа ирылаӡуеит Абрыскьыл ирашь. 
Ицоит сыԥшаласгьы арантәи иныкәԥраан, 
Саҳәшьеиҵыб наӡаӡа дахьыцәоу Ԥақәашь.

Уа аӡаӡаш илгаз уажәы сышьҭақәа збода? 
Амрагьы гылеижьҭеи иҵӡозеи иахьа. 
Анкьа еиԥш, иахьагьы ацәмаа зсыркуада –
Ҳамхырҭаҿы аҵыруа анҵазарц ҩаԥхьа.

Дыҟоуп, идыруп, сышьҭақәа ирхыло, 
Сыҵәҩаншьап иакәхоит – анцәа изырҳа, 
Саныҟамло, сцынхәрас ааԥынра иаԥыло, 
Макьана гәырҩада изызҳауа мшызҳа.

* * *
Сара сажәа – сышьхақәа реиԥш агәра згоит, 
Сара сашәа дырҩегьх ааԥынрахь сагоит. 
Са сыԥшӡара, сгәыразра, еиқәнархоит сдунеи 
Сгәаҵаҿы абзиабара ииуеит иахьеи-уахеи.

Сара сқәыԥшратә – уи макьана ишәмаҳац, 
Ашәҭқәа рыԥшӡарагь сгәазхара исымбац. 
Ихьаадан, аԥсҭазаара мыцхәы иԥшӡацәан, 
Ах, сдунеи хымкых, сԥсаатәызшәа саҭан.

Сгәкы-ҵәыкуа ашәҭқәа сгәыӡуан шьыжьы, 
Аҩыџьбара еиԥшҵәҟьа сҟарҵон сырҩышьны. 
Ахәылԥаз аӡыркәиқәа срышьҭалан сцон, 
Рымца хәыҷ аҽҳәеиԥш сгәаҵа арԥхон...

Аҵхқәа иргәылхәхәа исҭаауан аԥхыӡ, 
Иабаздыруаз саԥхьаҟа исоуаз шаҟа цәыӡ.

Сара сажәа – сышьхақәа реиԥш агәра згоит, 
Сара сашәа дырҩегьх ааԥынрахь сагоит. 
Са сыԥшӡара, сгәыразра еиқәнархоит сдунеи 
Сгәаҵаҿы абзиабара ииуеит иахьеи-уахеи.

* * *
Иацтәи амшаз исцәыӡыз сыԥшааӡом, 
Хьаак сымазаргьы, сдунеи иаҳаӡом... 
Иааҟәымҵӡакәа илеиуеит ихымкәаӡо ақәа, 
Схәыҷра саԥылоит, ихтуп са сшьапқәа.

Еиԥшымызт имҩасыз амшқәа рҟазшьа, 
Агәырӷьареи ахьааи сԥыргалон есымша. 
Акы саргәырӷьон, ҽакы сылахь еиқәнаҵон, 
Аԥсҭазаара сыман, сиеҵәагьы лашон.

Ушьҭа, уаҳа сышьҭахьҟа схынҳәӡом, 
Сышьҭахьҟа исышьҭоугьы са исыхьӡаӡом. 
Бзиабарала сыҟан зны сеикәаҭәы, 
Аиашазы, сиҵашьыцыртә сыҟамызт ҽаӡәы.

Ацәыӡқәа, ацәыӡқәа шсымоу сҳәаӡом, 
Исхыԥрааз аԥсаатәқәа уаҳа шәызбаӡом. 
Аамҭа еижьагагьы, аанҿасуам, ицоит 
Гәыӷракгьы сыҭо, хәыҷҵасгьы сажьоит.

Иацтәи амшаз исцәыӡыз сыԥшааӡом, 
Хьаак сымазаргьы, сдунеи иаҳаӡом... 
Иааҟәымҵӡакәа илеиуеит ихымкәаӡо ақәа, 
Схәыҷра саԥылоит, ихтуп са сшьапқәа.

* * *
Бызаҵәра салахеит... Сызрылымҵуа аԥхыӡқәа, 
Ирацәахеит сцәыӡқәа... Амҩан сызԥылашаз, 

Рааҵра савахеит... Икәеикәеиуеит аӡыхьқәа, 
Адгьыл ахәрақәа... Аԥсҭазаараз ижәылаз, 
Иалшон иҭахаргьы...

Ах, ԥсеивгарҭак... Уа сыԥсы ихәаҽуа, 
Мрак налаҽҽар... ԥсҭазаарак соуан, 
Нас ԥсаатәҵас... Бгәы ашьҭыбжь сныҩуа, 
Гәыӷрак сатәны... Цҳа ҵәрык снықәсуан, 
Ес иҟалалакгьы...

Аха уаанӡа... Бахьыҟам, срыбжьаҵәыуоит 
Шҳамла иҭәу... Аԥсреи нас абзареи... 
Сымшқәа аҽурақәа... Сызырхьымӡо еикәшоит,
Сразҟы сагоит... Сырхыган ҿаҩеи-рхеи, 
Ихьу-хьууа, ихьу-хьууа, 
Исхьаауеит са сгәы!..

* * *
Сыԥсҭазаара бысҭан – мап ацәыбкит, 
Адәы сыцәхалеит, быда схала. 
Шьҭа ҳаиқәшәома? Анцәа идырып – 
Сгәы бызхьаауеит, сгәы зыдхала...

Ибымаӡам са сыгәхьаа, 
Сыԥшаауа бышьҭақәа сшырхугьы. 
Сгәыӷра лаша ҿымцәаарц заа, 
Сгәы ццышәха ишыблугьы.

Санбызхәыцуа, саԥхьа бцәырҵны
Сашҭа, сгәараҿ, избоит бцәаара,
Наунагӡа ҳарҭ ҳанеицәыӡ, 
Иҭахоит дунеик аԥсабара.

* * *
Аккараҿ ианасуаз аԥшалас,
Аҵла рымахәқәа шәаҳәон. 
Акызаҵәык уажә исгәалаз, 
Ицахьоу сымышқәа ирзынхон.

Ҵышә-икәара1 сыԥхыӡ иалкәраа, 
Схәыҷра шықәсқәа ирыцны ицон. 
Иагахьан уи схәыҷра сымԥаа, 
Сышьҭа ихылан уажә иччон.

Аԥсҭазаара шамзи лакәҵас, 
Сыкәша-мыкәша зегь митәын. 
Ажәҩан салалон зны ԥсаатәҵас, 
Адунеи зегь сара истәын.

Нас исԥылеит, сара аиаша 
Шаҟантә скаҳазгьы уара идыр. 
Исзылԥхон амра шаша, 
Сыҽгьы иақәын акәадыр.

АЗАҴӘРА

Уи лызаҵәра дзалҵны аамҭак лбом, 
Лышьҭахьҟа уадаҩрак... иазымбо блакы... 
Мчыла, мчыла қәԥарала... анасыԥ узаагом, 
Адәы уахьықәу аамҭала угәаҵа былны...

Изакәызеи аԥсҭазаара?.. Издырӡом аӡәгьы... 
Башаӡа, баша иумыргәаҟын ухы. 
Аамҭа-аамҭала зны жәҩанаҿ, ҳханы, 
Иҳазгәамҭаз насыԥк уахьтә иаҳзыԥшуп.

1 Ҵышә-икәара – Ԥақәашь иҟоу кәароуп.

Аҵхи амши акакала лышьҭахьҟа инхоит, 
Изалҳәода, иҟада?.. дафозар агәырҩа... 
Лызаҵәра дзалымҵуа... лаӷырӡыла дшабоит, 
Дызнылаз уи амҩагь дыннажьуеит зымҩа.

Амҩа уахьықәу зны укаҳар ҟалоит, 
Аха, усҟан иудыруаз, анцәа уеиқәирхоит. 
Ус акәымкәа, иузышьҭымхзар, дад, уара ухы, 
Гәыбӷан зуҭода, уинымӡбан ҽаӡәы!..

ВАРЛАМ ШАЛАМОВ ИҨНЫ-МУЗЕИ АҾЫ

Асаркьал бжьы агәы иқәыҩуа
Вологда аӡиас ҭынч ицоит. 
Имжьыжькуа, изымӷьаз ухәрақәа, 
Ҭагалантәи абӷьқәа рҿаԥсоит.

Уԥсҭазаара еибафаран, еикәшаран, 
Уашҭа иҭыҩуам хәыҷы бжьык.
Ужәлар рзы Колымантә улашаран, 
Избоит ара ушыгьежьыз шьыжьык.

Ихьааго иԥшуп аԥсабара 
Заа уԥсҭазаара ахьҿахҵәаз
Уеиԥшны амра, алашара, 
Ажәала улашоит, ушлашац.

Асаркьал бжьы гәҽанҵарала 
Ишгац игоит иахьагьы. 
Вологда аӡиас зны уахьӡхыҵуаз,
Ахықәаҿ сгылоуп уажә саргьы...

* * *
Амҩан игәасҭоит иааԥсоу ахаҿсахьақәа, 
Гәыла-ԥсыла иҳацу, иаҳзааигәоу ҳара. 

Адгьыли-ажәҩани, – ирыбжьахаз агәалақәа, 
Аԥсабара ес-ааԥны иаҿнаҵы апытра.

Агәашәқәа аартуп, иҟоузеи уаха? 
Аԥҭақәа ихылаз аӡәгьы дрыцәшәаӡом. 
Амҩа иқәу шәахьтә измамда гәнаҳа? 
Аха арҽеишьа, арҽеишьа... ҳазҵаӡом.

Иаҳхылаԥшхәу уажәы имам ҳа ҳаха, 
Нас, идыруп, мышкызны зегь ҳаилиргоит. 
Изаҳҭода, мшәан, уи азы ахара, ма гәнаҳа, 
Ҳаҟанаҵ, ҳамҩагьы цәгьам-бзиа ҳагоит.

ԤАҚӘАШЬ АЗХӘЫЦРА
Кәана Гындиа игәалашәара иазкны

Уа шьыжьыказ, ашҭа сҭыҵуан, 
Иаартын усҟан ҳара ҳгәашә. 
Хахәы шлакгьы лыԥхала синыҳәон, 
Игәаларшәо ҳжәытә, ҳа ҳҿатә.

Ихҭарԥашқәан ԥсҭҳәа гәарҭак, 
Ажәҩан хдырҷон харантәы. 
Сани саби ишрымазгьы гәалак, 
Исыхьҵәыуомызт, иныжь сахьцоз.

Аҳауа салԥраа сыԥсаатәны, 
Ԥақәашь снықәԥраан, са сцаӡеит. 
Схәыҷра аԥхыӡқәа зегь ааныжьны, 
Сзышьҭаз саниеит, са сахьӡеит.

Иԥшьоу скәакьҭа, схәыҷра згарҵыз, 
Хашҭшьа уқәым ԥхыӡ узбоит. 

Сқыҭа, уныжьны хара изымцаз, 
Унышәнапаҿ зны субоит.

САРА СБЫЗШӘА
Инна Аҳашԥҳа илызкны

Сара сбызшәа зегьы ирнаалоит, 
Иасырҳәар сылшоит са сҿахәы. 
Мра шәахәаҵас уи иаҩычоит, 
Сыԥсы хаара, Аԥсны сыԥсы.

Аԥсшәа анысҳәо ашәҭқәа гәылшәоит 
Ӡиаскгьы неиуеит иццакны.
Амшын ҭынчгьы ччаԥшьк аҿықәлоит, 
Аԥшӡаҟәаҟәара иазгәышьны.

Ҳбызшәа иаҭатәым, гәынхара, 
Уи адырра ҳцәымӡааит бзанҵы. 
Уи ада иаҳзеиҿкаауам ҳанхара, 
Ҳаԥсуа шҭаҿ, иахьҭоу ҳаԥсы.

СХЫНҲӘИТ САРА

Александр Анқәаб ихьӡынҩылоуп

Схынҳәит сара...
Сықалақь улахь ҭаҷаҷан икажьуп,
Иузыҟалеи уара? 
Аԥсҭҳәа еиқәаҵәа уӡамҩа иаҿаҳәуп...

Схынҳәит сара...
Аамҭа шьаҳиҭхан игылан иԥшуп,
Иаҿуп ақәоура, 
Ҳаргь еиқәаҵәан ажәҩан ухакуп...

Схынҳәит сара...
Ахаҳә хьшәашәа аӡамҩақәа шуеит
Иаҳәо ашьоура, 
Ахәыҷқәа реиҭымра хьаан иҟалеит.

Схынҳәит сара...
Сызҵаара дырган угәҭа сгылоуп,
Наунагӡа ара, 
Иухаԥыруа ԥсаатәны уԥхыӡ салоуп, 
Схынҳәит сара...

* * *
Ԥақәашь иауз асы ауыха сашьит, 
Машәыршәа исымаз ахьаа асгәы ианықәҭәа. 
Жәҩанаҿгьы аеҵәақәа рыбла ҭашәит, 
Аҩсҭаа Аԥсны аҟәаҟәа данықәтәа.

Сгәыӷра цҳа ҵәры сықәсны уаҟа сцон, 
Арахь аҳауа еиԥш аԥсҭазаара сызхомызт. 
Ашацәа исзыршаз сзымдырӡо қәрахьымӡан 
                                                                            сиуан, 
Анцәа дынцәан, сыԥсы адгьыл иазкуамызт.

Жәҩан иаҿаршәыз аеҵәақәа иаркын рцәашьқәа, 
Асакәмал фҩы рхышәшәон сыԥсы ашәҭымҭаз 
Исхагылаз аҵлақәа ихтызшәа ршьапқәа, 
Иссирын урҭ рыԥшышьа, асы иахьагәыҵакыз.

Ԥақәашь иауз асы ауыха сашьит, 
Машәыршәа исымаз ахьаа асгәы ианықәҭәа. 
Жәҩанаҿгьы аеҵәақәа рыбла ҭашәит, 
Аҩсҭаа Аԥсны аҟәаҟәа данықәтәа.

ААԤЫН АЗХӘЫЦРА

Аҵх ааԥынра иазхәыцуеит, 
Махәык аналҩаа аӡынҵәа. 
Иныҵакны аԥсаа еиқәҿырҭуеит, 
Адәы иқәхарцу зынӡа.

Аҵла махә уи аздырӡом, 
Аԥсра хьшәашәа анапы шаҟьо. 
Амра каԥха уаха ицәырҵӡом, 
Ашәахәа адгьыл иахьыршо.

Ааԥынроуп зегь зызхәыцуа, – 
Адгьыл, аҵла анапҩа. 
Аӡиасқәа зԥаҩқәа ирҭысуа, 
Амҩа иқәлауа ҩаԥхьа.

Сара сакәым, аӡәгьы иуздырӡом, 
Ԥеиԥшс иҳамоу, – ҳлахьынҵа. 
Машәырны адгьыл уаҩ ҳаныҵуам, 
Ҳцоит ҳдунеи хәыҷ ҳаҽҭагӡа!

* * *
Аԥсҭазаара абнаршәырахь агьежьра сҭахны, 
Ихажәаахьоу џьык амҵан сгылоуп.
Џьанаҭтәи абаҳчараҿ ииасыз ӡиасны, 
Ишәаҳәо ацәыкәбарқәа срылоуп.

Иӡхьеит аҽышьҭақәа аӡиасқәа ирыргоу, 
Аԥшагьы ҵәаа-ҵәаауеит иахьавоу ԥшаҳәак. 
Абнара инхаз, уажә схәыцрақәа зҟәыгоу, 
Иахаҟыруа ажәҩан иалоуп лаҳәак.

Аԥсҭазаара схыччоитаз, уажәы хәыҷҵас 
Ахчеиԥш амш схы ылакны сымҵәыуаӡеит, 

Истәым ак саҳәоушәа сара цас, – 
Цәгьеи-бзиеи акгьы схазы самыҳәаӡеит.

Аԥсҭазаара абнаршәырахь агьежьра сҭахны, 
Ихажәаахьоу џьык амҵан сгылоуп. 
Џьанаҭтәи абаҳчараҿ ииасыз ӡиасны, 
Ишәаҳәо ацәыкәбарқәа са срылоуп.

* * *
Аԥша аԥҭақәа ԥханаҵоит, 
Ианааиҵнах анапы. 
Ажәҩан агәышҵа цәҟәыншьоит, 
Хыхьӡа сханы.

Амра, уааԥшы ҳамҭакы, 
Сахьыԥшуп са слахьынҵа. 
Акгьы саҳәаӡом схазы, – 
Сеилкаа, Амра, исызхаҵа.

Ицәоу сааԥын џьаргьы избом, 
Сзаҵәны санынха. 
Раҳаҭла сыцәар ҟалаӡом, 
Саныббылуа бымцаха.

Аԥхыӡ сахьалоу са сбылуеит, 
Иҟоуп ус сразҟы. 
Зны бқьышә хаақәа сгәыӡуеит, 
Исхымҵырц сыԥсы!

АШЬАПЫШЬҬЫБЖЬ

Сишь! Сишь! Ашьапышьҭыбжьқәа адәахьы игоит, 
Аҩныҟа са сыҩналан, аԥенџьырқәа асыркуеит. 
Адәахьы уаҳа асырҳәы леиӡом, аҵх лашьцоуп, 
Ацгәы еиқәаҵәа ахәблы иқәлан акьира иаҿӡоуп.

Сишь! Сишь! Амҩа данылан днеиуеит ҭакәажәык, 
Аԥсҭазаараҿы уи илзымгаз, еидарак даҵоуп уажәык. 
Лышьҭахьҟа лара дхьаԥшӡом, џьара иныжьуп лҿара. 
Ашәҭ шьыҵәрақәа лгәыҵакушәа даҿуп уи ацара. 

Сишь! Сишь! Аҵх иалахысуеит аҽеимаабжь апҟара, 
Мҩак дықәуп аҽыҩҷкәын, дазгәышьуеит лбара. 
Аха иабаҟоу аҵх ҽыжәуп, харак уи дызцом, 
Архәараҿы изыԥшны игылоу аԥҳәызба длышьҭӡом...

* * *
Аҵх еиқәара салаланы сахьцо, 
Гәаныла сиҳәоит Анцәа: 
«Амҩан иҟамлааит аџьныш дсыхьӡо, 
Лыԥхала сымҩаԥыжәга, сшацәа».

Жәҩанахь уԥшыр, ихәашьуп алакҭа, 
Машәыршәагь икыдыршәылам еҵәак, 
Сызқәу амҩа насыгӡоит ауп еиҭа, 
Изури, цатәыс исымазар харак.

Дырҩегьых, гәаныла ԥхьаҟа уа сеихоит, 
Ашәара шсыцугьы, сызгылом џьарак, 
Хысыбжьҵас аҵх аҿы сшьапышьҭыбжь гоит, 
Акы сыхшәеит шысҳәо исԥылоит бахәык.

Ӡиасҵас алашьцара салсны сцоит, 
Слымҳа иҭасуам аты-ҩарҩар абыжьгьы. 
Издыруеит, лассы аҵх аԥсы ахшәоит, 
Сычҳара хымҵыр, акгьы сыхьуам саргьы.

* * *
Исзаҵымдырит аԥсабара амаӡа, 
Дунеиказ ҽа дунеик сахьыԥшуп.

Адгьыл аансыжьуеит зны наунагӡа, 
Еилкаауп, нас, ажәҩан сатәуп.

Аха, уаанӡа адгьыл сахьықәу, 
Аҵыс мҩас абызшәа сҭахуп аҵара. 

Исыздыруам ҳазшаз сишәиу, синыҳәоу 
Аԥсабара сагәылалан саҿуп ацара.

Реизҳашьа саҵашьыцуа аҵлақәа, 
Ашьацра инылшьуа снапы...

* * *
Аԥенџьыр еиԥш,
аҵх ааимҟьан, 
Сшьапы хырҟьаҟьа
адәы сцәыбцалт. 
Икыдхаҽа ақәа
аура иаҿӡан, 
Саргьы аӡәыҳәа
аҵлақәа срыцлт. 
Сзыхьчоз аҵла
амахә анапқәа, 
Анык леиԥш исыхӡыӡон
аҽысхакуа. 
Сгәырҩа зызхымгаз
рыцҳа абӷьқәа, 
Лаӷырӡны саԥхьа
икаԥсон. 
Зны аҳауаҿ, –
аԥсҭазаара злаз, 
Ажәҩан ахь
алаԥш ҭаа архон. 

Адгьылаҿ алашьцара
рҽалак, 
Бжьыда-шьҭада
ашьшьыҳәа иҭахон. 
Ҩ-разҟык еицыԥсуан
џьарак, 
Ажәҩан ныжьны
лбаа ҵаҟа.
Ӡы-ԥшьаны илеиуан
хыхьынтә ақәа, 
Аԥсреи абзареи
рҳәаа еилырго.

* * *
Уажәы лсахьа саԥхьа ара иахьықәу, 
Исҭахуп сацәажәарц, нас ҳаибабар, 
Ҿымҭ-ԥсымшьа ус адәы сахьықәу, 
Издыруада џьара исаҳаргьы лхабар.

Аӡәгьы дыҟаӡам илыхҭнысҵо, 
Схәыцра далоуп еснагь – сзеиԥхыӡуа. 
Лараӡәк есышьыжь шәахәаҵас исхало, 
Схьаа дацуп ашәҭқәа анышәҭуа!

Зана – соуԥшәыл, са сгәырҩа ахҽыга, 
Еснагь сзызхәыцуа, исгәыӷырҭоу, 
Абзиабара аӡиас наҟ са сырга, 
Усҟан ихасҵап зегьы-зегьы шлабҿабоу!

* * *
Сырҭаахьазшәа араҟа зны, 
Харантә саауеит сеиханы, 
Здунеи иацәҟьалахьаз аӡәы, 
Еиԥш сҿахәы аҳәара сҭахны.

Шәырҵас аеҵә иҿшәаз сеиԥшны, 
Ҵаҟа скаршәуп срымбаӡо. 
Хьаашәк сгәаҵаҿ иҭаҵәахны, 
Иҳәам ашәак сҽахҭынҵо.

* * *

Уи асакараҿ ицын ахьааи аԥшеи, 
Идыруп уи данааломызт амц, аԥаршеи. 
Иԥхыӡ хаа уи далан, ԥхыӡла дибон, 
Мраҵас иашәақәа Леила лзы икаԥхон.

Имҩасуаз аԥсаатә деиҽырбон. ашәақәа иҳәон, 
Иԥсҭазаара зегь зызкыз Леила лашәа иӡбон. 
Аеҵәақәа раҳра нкыла Маџьнун1 дшәаҳәон, 
Игәалақәа ицеиҩызшоз аԥшалас гәырҩон.

Иԥсҭазаара мҩасуан ԥшаласк индо, 
Ашәақәа ииуаз рхьаақәа џьашьо. 
Аҵар махәыкаҿ иашәақәа рҵон, – 
Иашәақәа ирыцыԥсыз бзиабарак џьабон.

Уаҳа дызнымсыц дәыкаҿ дыԥшын.
Ахаан иҭамбаӡо иашәа даҿын.
Зныкгьы дзымбацыз уи сивсны сцон,
Леила дицызҵәуоз, урҭ иашәақәа насыгӡон.

Игәыҭшьаагаз, изаҵәра ашәақәа иӡбон, 
Изымдырӡо тәылакаҿ ашәала деиқәхон... 
Ашәымҭактәи лыбзиабараз иԥсҭазаара иҭиуан, 
Ԥшаласыкгьы днызмыжьуаз, уа ишибоз иԥсуан...

1 Маџьнун Каис ибн аль-Мулаввах – VII ашәышықәсазтәи араб 
поетуп.

* * *
Амра сабиуп, ажәҩан хара иалоу, 
Ашәҭ хәыҷқәа рцамҭаз иччоит. 
Абзиабара сынасыԥ гара згароу, 
Иссирӡоу џьанаҭ ҭыԥк снарбоит...

* * *
Скаҳар сгылоит, скаҳар сгылоит, 
Нап сымамзар, бџьар сызкуам. 
Шьапыда иҟоу алашә дсыԥхьоит, 
Идлаԥса сыԥсҭазаарагь хәарҭам.

* * *
Аӡынра аҵламахә иқәтәан, 
Ааԥынра ааира иазыԥшуп. 
Амра шәахәа ажәҩан икыдшәан, 
Шәыга рацәала икашуп.

Зхала инхаз аӡын агәала. 
Ишьҭыԥрааз аԥсаатә иргоит. 
Аԥсабара ахатә ҟазшьала 
Аамҭа ашьҭақәа азынхоит.

* * *
Иҵәаа-ҵәаауа адәахьы аԥша аапкит, 
Хыдкыларҭа амаӡам шьҭа. 
Аҵлақәа ирхьчоз, уа аҵарақәа лаҳәит, 
Ашәақәа ҳзызҳәода еиҭа?

Аԥша мҩас, ахага, ус ҟоумҵан, 
Аҵлақәа иршәырхыртә рышәҵа. 
Абыӷьқәа ԥхарсуа иҭоумырхан, 
Иумҵацзаргь урҭ рҟазшьа.

Уаапкызшәа уахак уцәхалеит адәы, 
Издыруеит агәала ушаршуа, 
Аха, издыруада унхыҵыр знык ахәы, 
Дуԥыларгьы гәыкала иузыԥшуа.

Иҵәаа-ҵәаауа адәахьы аԥша аапкит, 
Хыдкыларҭа амаӡам шьҭа. 
Аҵлақәа ирхьчоз, уа аҵарақәа лаҳәит, 
Ашәақәа ҳзызҳәода еиҭа?

* * *
Аԥсҭазаараз исымазаргьы сара агәала, 
Иҟасҵари, саԥырҵны харак сызцаӡом. 
Снеиуеит санылан исызшоу мҩахәасҭала, 
Уи ауп слахьынҵамҩа – даҽа мҩак збаӡом!

Срыхҟьашоит сахьнеиуа саԥхьаҟа ахаҳәқәа, 
Аха, урҭ срыгәҭасны исырхәашаӡом. 
Иацы ԥхыӡла избоз схәыҷра алакәқәа, 
Дырҩегь иахьа исԥылан уаҳа срыжьжьаӡом.

Исыцын слахьынҵамҩаҿ акыр аҭагәҭасра, 
Зны скаҳаргьы, сҩагылап ҽазны. 
Адгьыл сықәнамгалт ус баша ԥшахьырсра, 
Издыруеит, издыруеит ишсымоу аутәы.

Аԥсҭазаараҿ ҭәыцҵас башаӡа смыӡырц, 
Сацыз ма ааԥынтәи илеиуа ақәа. 
Снеилап цыха ӡыхьны ахааназ сҭамбарц, 
Дсаҩсны дымцарц, зны аӡба иакуа.

Аԥсҭазаараз исымазаргьы сара агәала 
Иҟасҵари, саԥырҵны харак сызцаӡом. 
Снеиуеит санылан исызшоу мҩахәасҭала, 
Уи ауп слахьынҵамҩа – даҽа мҩак збаӡом.

* * *
Уахак ажәҩан аеҵә агәыҵаҷҷо, 
Дыррак насыҭо, исыԥхьоит џьара.
Лаҟьалоуп аҵх агәы ԥызжәо, 
Аха алаҟьала сеишӡом сара.

Хьаауп амшын ду змырҭынчуа, 
Ацәқәырԥақәа кыднаҟьоит аҟәара. 
Анаҟә ныҟәа адгьыл ианықәчуа, 
Иааигәахеит ауп ашәҭқәа рыԥсра.

Дырга ссирк са сзы инашанан, 
Ажәҩан гәы иагәылган игоуп. 
Смаалықьны анапсыргәыҵа снантәалан, 
Ссасны жәҩантәылаа сырҭоуп.

* * *
Ах, шьыри! Сара сыԥшандаз, 
Быбла гәыӷрақәа сгәыӡрын. 
Ах, шьыри! Сара сқәандаз, 
Сыхаара бқьышәқәагь скәабарын.

Ах, шьыри! Шьыри, шьыри, 
Ах, шьыри! Кәарак смыри!

Ах, шьыри! Сышьха аԥшалас, 
Быхцәы кьларқәа еиланаршәшәоит, 
Ах, шьыри! Быԥхыӡ сналас, 
Суапа бныҵак са бызгоит.

Ах, шьыри! Шьыри, шьыри, 
Ах, шьыри! Кәарак смыри!

Ах, шьыри! Сыԥсы аҭыҩра, 
Жәҩанынтә мраны исхаԥхо. 

Ах, шьыри! Гәыӷрак аҩыҵра 
Шьыри сныҵакны сызго.

Ах, шьыри! Шьыри, шьыри, 
Ах, шьыри! Кәарак смыри...

* * *
Ажәҩан ҵаула аԥҭақәа зхым, 
Аеҵә аблақәа – ибыблақәан иччоит. 
Уахак урҭ, издыруеит, са сырҭахым, 
Дырҩегьых аҵх еиқәараҿ сыржьоит.

Ажәҩан баҳчаҿ ашәҭқәа пытуеит, 
Ахәыцрақәа срылоуп са скаран. 
Амш исаҩсхьоуаҿ бышьҭа сыԥшуеит 
Бшьабысҭа ӡыӡымкха – сашәа банаалан. 

Сыԥсҭазаара ҭынчӡам, гәыӷрак сахьыԥшуп, 
Быда сыҟоуп сгәаҵа ҭацәны. 
Исазҳәода бахьыҟоу, бмаӡоушәа бҵәахуп, 
Ахышә аҿы сгылоуп сыбзыԥшны.

Лахьынҵак ауп иҟоу, уаҳа акгьы, 
Исазҳәаз дызусҭада: «Баша уеимдоит»? 
Агәра згаанӡа уи схаҭагьы, 
Еҵәак исанаҳәеит: «Лышҟа узгоит...»

АԤСАҴЛАҚӘА

Аԥсаҵлақәа ажәҩан ахь еихоит, 
Рызҳашьа ԥшӡоуп оумашәа. 
Цәа-цәашьҵас рымахә аухоит, 
Амра ахьрықәԥхо раӡыншәа.

Амшын цәқәырԥа хәмаруеит аҟәараҿы, 
Аԥсаатә хиаалан хара ианцо. 
Аԥшалас халоит ахәаҿгьы, 
Амҩа иахьықәу, абыӷьқәа еилыршәшәо.

Араҟа саргьы сҿара шәаҳәоит, 
Саҿуп исызҳәозар, зегьы рыгәшәа, 
Иссируп аԥсҭазаара агәра згоит, 
Зны схы збозаргьы схәыҷшәа.

АӠЫХЬҚӘА ЧЧОИТ

Ахьыр-хьырҳәа аӡыхьқәа ччоит, 
Абна ашәҵатәы ашәнаҵоит. 
Зҿы зыӡәӡәаз, амра ԥхоит, 
Анхаҩы имхы лаиҵоит.

Амш ныҳәоуп, зегьы ҳзы, – 
Ааԥынра ҳҭааит шарԥазы.
«Инаӡаӡаз, ашьыжь абзырӡы!» 
Исеиҳәон ахәылԥаз аӡәы.

* * *
Сыԥхыӡ аҟны иччоз быблақәа, 
Санҿыха ԥсаатәҵас иԥырхьан. 
Сызлахаз бызхәыцра ацәқәырԥқәа 
Ихықәтәалт аҟәараҿы иааԥсан.

Уахагьы аԥхыӡ хаа сшалаӡоу, 
Сеиҭымны уа схала саанхоит. 
Нас, аҵх еиқәа сахьагәыларшәу, 
Хара схәыцра гәыӷрақәа сыргоит.

Исзынхаз, бызхәыцроуп, ишԥазури? 
Сгәы мыждагьы зны иааԥсап. 

Аха, уаанӡа са сабацари, 
Сԥенџьыр икылԥрааз сыԥсаатә?

Издыруада уа ацәа сахьало, 
Бысҭаар, идыр, бызжьаӡом, 
Ҳмаалықьцәан ажәҩан ҳналалап, 
Уаҳа сыԥхыӡ ахь баамгаӡо.

* * *
Амбулик Казариан изкны

Иԥеит, еиҭаԥеит ихыдоу аԥша, 
Иабадыруеи иҟалаз, уи ахҭыԥшша. 
Амацәыс мацәысуеит, ажәҩангьы аартуп, 
Маҟаҵас иаҿыкәыршоу ацәаҳәа ҟаԥшьуп.

Саҵаԥшуеит ажәҩан, иҟоузеи хыхь? – 
Адгьылаҿ иҟақәоу ишәмоуааит агәыхь. 
Иарбан хьаамцоу ахьаа иеимырпы, 
Ашәҭ ашәҭымҭаз иԥызҟаз ашьапы.

Аԥсҭҳәақәа хыҵны ныҟәара ҳәа ицом, 
Иҟақәоу ҳбарҭоуп, ҳамш еилгом.
Амацәыс хымҵит, иаҟьоит аҟамчы, 
Игәаан амшынгьы еисуеит ицәқәырчы...

Жәҩанаҿ амацәыс аҿуп апытра,
Ус-ус ааԥынгьы аадгылт ара.
Адгьыл анапсыргәыҵаҿ аԥсҭазаара шәҭит,
Иаха аҵхыбжьон Сасрыҟәагьы дхынхәит.

Иԥеит, еиҭаԥеит ихыдоу аԥша, 
Иадырма иҟалаз, уи ахҭыԥшша. 
Амацәыс мацәысуеит, ажәҩангьы аартуп, 
Маҟаҵас иаҿыкәыршоу ацәаҳәа ҟаԥшьуп.

ХӘҨЫК

Мушьни Зарандиа, Иура Ԥачлиа, 
Жора Ҷыҭанаа, Арушьан Гындиа, 

Бабышь Чачхалиа ргәалашәара иазкны

Хә-мҩак ахьеихагалаз, хәҩык еиқәшәон, 
Хә-џьара урҭ рыԥсҭазаара аҽашон. 
Акәара-ҷҷа аҵх иалашәҭы ицон, 
Урҭ ахацәа рхьыӡрацарамҩа лакьҭон.

Амза шәахәа ахьаца рымҵан икашит, 
Аҽцәа ракәзар, рымҩахь иццакит. 
Хә-насыԥк иашьҭан, иҟан ишәаҳәартә, 
Амҩан иалацәажәон ажәытә-аҿатә.

Аԥсҭазаараҿ ирмоуртә еиԥш гәырҩак 
Итәамызт џьара ишәаӡыӡо рҽыԥхьак. 
Рлахьынҵамҩа ианын нас гәрагала 
Рынасыԥгьы рыцныҟәон урҭ қәнагала.

Хә-мҩак иахысыз, хә-џьара инаскьеит, 
Хә-шьхак ирхыҵны, кыр ицахьеит. 
Ажәҩан ҳәаада еиԥш рымҩа нҵәаӡом, 
Хә-насыԥк рԥылаанӡа рышьҭахь ихынҳәӡом.

УАХАГЬЫ СЗЫЦӘОМ

Уахагьы сзыцәом аҵх наскьоит, 
Бымца сыцрасын, саҿуп абылра. 
Быбла гәыӷрақәарҿ сыӡсоит, 
Иарбан мчу сеиқәзырхара.
Ажәҩан еиқәара аблақәа хтит, 
Саркьаԥҽыхоуп агәышҵа ҵызблаа. 
Аҽышьҭақәа адәаҿы аҵаа рҭашәит 
Амҩа иқәлахьаз урҭ заа.

Дырҩегьых, абар бызхәыцра саҿӡоуп. 
Ааԥын ҭаца – сгәаҵа иҭашәҭит. 
Сааигәа быҟам бахьыҟоу ааԥынроуп, 
Амза шәахәа разы уаха суада арҭәит.

Ари аҵх еиқәара, исзалои сара? 
Амаалықь дыбгәыҵакны быҟоуп џьара, 
Сышҟа уаҳа бцәырҵуам избоит, 
Уаҳагьы сзыцәом аҵх наскьоит.

* * *

Еҳ, иараби, слахьынҵа, слахьынҵа.
В. Ахьиба

Сара соуп зегь зхароу,
Акгьы сымӡаӡеит, –
Сгәаԥхара ссир илашароу,
Бзиа бшызбаз сҳәеит. 

Џьоукы ари рхы рыхнахын,
Ижәылеит ицәқәырԥан,
Абзиабара лаша сыхнахын,
Уи, са сзы инцәан. 

Сразҟы сеисом, иараби,
Ус ислахьынҵан,
Ахәы схалеит: «дабазбари?» –
Ажәҩанахь сҵаауан.

Рнапқәа еинырҟьеит аԥҭақәа, 
Иӡсо сханы ихыз, 
Уаҳа ԥшыхак сымҭакәа, 
Даацәырҵит сыззыԥшыз.

Лыбзиабароуп са исыгәҭыхоу, 
Ихәлаз, ма илашаз, 
Лыԥсы аҵаҟоуп еснагь сахьыҟоу, 
Иансзырҳәогьы ауаз.

Аха, уаанӡа сыҟоуп, сыҟа 
Сазиашан слахьынҵа, 
Схынҳәгәышьоит сзыԥсу лышҟа, 
Ҳаҩныҟа, сыҽӡа.

* * *
Иҵәыуоз аҵлақәа ҩежьхан, 
Алаӷырӡ ишакәабоз иааԥшит. 
Амшгьы еидара дук иаҵан, 
Аӡынра агәашәқәагьы аатит.

Иԥхьарыларц иаҿуп џьара аҷынҷа, 
Ашьхақәа шьҭа ирықәнауит асы. 
Шьынҵа-кьынҵа аӡын аҟынӡа, 
Иаачҳа, ҭагалан, абааԥсы.

Амши аамҭеи шьҭа ирхареи, 
Урҭ еишьҭалан инаскьоит.
– Ҳаи нас, гәаҟрас сзықәшәазеи, 
Мшкызны дунеик са сҭанархоит!

* * *
Бара быблақәа – амацәыси алаӷырӡи
Ирыԥсадгьылу:
Аҵла жәҩахыр иқәкәашо махәи бӷьыци,
Зхьыԥшу.
Уа быхцәы, иалатәоу ашьхыцқәа 
Ирыҟәшәо?
Ма, амацәыс иаршәаз абӷьқәа 
Шыҟаԥшьхо.

Аӡы иаҵәаҿ, амза еҵәа хыҷҷалоит, 
Быблақәарҿ сараӡәк сҭабаӡом. 
Уаҟа схәаҽыр ҳәа бацәшәоит, 
Уи акәхап, аҩныҟа сыбгом.

Иҟоуп мҩа дуӡӡак
Зыгәра бго.
Ҵыхәаԥҵәарада ибыцу бҿара –
Са сҭазырхо.
...Бара быблақәа – амацәыси алаӷырӡи
Еицаҳгәаԥхо.

* * *
Иҟалаз сыздырӡом, сцәа сҭаӡыӡоит, 
Адунеи хымкаах дуӡӡа сҭаӡом. 
Адгьыл зегь сакәшоит, еимыздоит, 
Ахьаа еизганы мап, исҵәахӡом.

Алгамҭа шыҟоу еилкааны, идырны, 
Аӡәк еиԥш ҳаидгылаӡам, ҳаԥсаҟьоуп. 
Ҳазхылҵыз, Аԥсадгьыл ааныжьны, 
Аҩада абӷацамкыра ҳаҿоуп.

Ус ҳшыҟоу, ҳшыҟоу, ҳшыҟоу 
Аамҭа акәаркәашь наҟ иԥҵәоит. 
Са сышдагәоу, ушдагәоу, ҳашдагәоу, 
Ҳҿызхша ԥсҭазаарак ҭаҳархоит.

ИЦӘОУ АДӘҲӘЫԤШАҾЫ

Ицәоу адәҳәыԥшаҿы, 
Аҵх шәаӡыӡоит, 
Аҽқәа рыблаҿы, 
Амацәыс лашоит.

Аҿымҭреи азаҵәреи, 
Ашәҭ агәылашәҭит,
Ижәбама, шәнеи 
Аԥша хынҳәит.

Уахак лашьцаран 
Ажәҩан иазхгомызт, 
Ашьацра илаиан, 
Аеҵә каҷҷомызт.

Аҵх еиҵнахын анапқәа, 
Ажәҩан ихылеит. 
Цәаныррак сҳәынҷо, 
Шәа-ӡыӡак сакуп.

* * *
Иузҳауама? Ашәҭ, упытраамҭа? 
Амацәыс ухалашеит, угәкуп. 
Узҿыз, саҳәа асҟаамҭа 
Аԥша напаҿ амца еиқәуп.

Урылахеит уахак аԥхыӡқәа, 
Жәҩанаҿ аԥсҭҳәақәагь шәҭит. 
Аӡаӡа цәыкәбар иссирз ацәыӡқәа, 
Иубомашь, уара инаузыԥшит.

Убзиабаран аԥшалас уацәкашәазар, 
Агәҿыӷь иаумырган уанцо. 
Аԥсҭазаара еижьага уахәҭазар, 
Аԥша напаҿ уцә улашо. 
...Аԥша напаҿ амца еиқәуп...

* * *
Са соуп изба, 
Амш аҽаҵәахит. 

Ашәахәа анкаба, 
Аҵар рҽыԥхьаркит. 
Асы ааччан, – 
Адгьыл иалашәҭит.

* * *
Шәымҭак азы ашәҭ анышәҭуа, 
Иуҭаххаргьы ԥхыӡ иузбом. 
Жәҩан сакараҿ аеҵә анцәырҵуа,
Адгьыл ыцәоуп, ишәаӡом.

Иҟоуп аӡиасгьы анымҩахыҵуа, 
Шҭакгьы ианҭысуа игьежьӡом. 
Ауаҩ иаамҭа зны данацәыӡуа, 
Иашҭаҿ ишьҭа еиқәырхаӡам.

Ауаҩи ашәҭи – урҭ рыбжьара 
Хьаа змаӡам аамҭа ӡсоит. 
Уа гәахәала аҽаҭа аԥсшьара, 
Ихааӡа ашәҭ аблақәа еиқәыԥсоит.

* * *
Бзиа сбымбаӡеит, 
Сара сеиԥшҵәҟьа, 
Агәра бымгаӡеит, 
Избан, сыхьҟәыршәа? 
Иҟалон сеиқәхар, 
Сыԥсра хьшәахон, 
Сыԥсы бахьӡар, 
Шьаҿак аанхон. 
Аԥхыӡгьы лабҿабахон, 
Арахь бааскьар, 
Усгьы ҟалон, 
Сыгәра бгар. 

Сишь! Анцәа, 
Даҳҭоуп ара! 
Ахыԥхьаӡара рацәа: 
Бара сара

* * *
Владимир Ахьиба изкны

Уара сҟәыш, уара схага 
Ушԥаҟоу, џьымхеит, Вова с-баба?
Уара ақьиа, уара анага, 
Уреиԥшӡам идәықәу зҽырбаба.

Ас мацара хара ҳцарыма, 
Амҩаду ҳшану ҳгәеигәеиуа, 
Ҳразҟы лашьца ҳхыццакрыма, 
Гәынамӡарак ҳанаргәаҭеиуа.

Баҭу1 иҳаиҭар џьара ҟәрышьқәак, 
Ех, иҳама, иҳама ҳдәықәлап. 
Иаанкыланы нас уа ҵәыцак, 
Раԥхьаӡагьы иара даҳныҳәап.

Уа уаныҟам Аҟәа еиҭымхоит,
Гәынамӡала бжьык сыгәныҩлоит. 
Аҳәсахәыҷқәа рыгәбылра иугәыҵхо 
Маӡа-маӡа рышҟа иухоит.

Иубома ажәҩан ухылаԥшуп, 
Адгьыл иузнауеит анра. 
Узыҿҳәароу уԥсадгьыл узыразуп, 
Ҳҩыза гәакьа, излам ҳарамра.

1 Баҭу Арӡынба

Уара ушыҟоу убас уҟаз, 
Уара аиаша, уара агәыраз. 
Аԥсҭазаараҿ ушхагоу ухаган, 
Апоезиаҿ упоет наган.

* * *
В. Царгәыш уахь

Амҩа иныжьыз зны ҭагалан 
Анапсаргәыҵаҿ са сышәҭуеит. 
Сык аургьы еимагылан, 
Идыруп, ашҟа са схынҳәуеит.

Уаҟа ианыгоуп ҽыуаҩык ишьҭа, 
Иҽыжәу ддыруп, дыццакуеит. 
Имҩасуа дреиуам баша-маша, 
Дсызхьамԥшыргьы сизгәыкуеит.

БЫБЛАҚӘА АНЫЧЧАУА

Ҽаӡәы изы – быблақәа аныччауа, 
Сара сгәы сҭаҵәыуоит. 
Ҽаӡәы изы –бшәахәаны банцәырҵуа, 
Схьаақәа ах, имжьыжькуеит.

Ҽаӡәы изы – амш ашара, 
Са сдунеи ҭархага. 
Ҽаӡәы изы – сгәыӷра еиқәара 
Сыԥсы хаа ҭыршәага.

Ҽаӡәы изы – наӡаӡа, 
Изырхәашьуа сгәаҵа. 
Ҽаӡәы изы – иқәымбац аӡаӡа, 
Сара сызбылуа амца.

* * *
Сыбзеилымкааит, сара избоит, 
Бгәаҿы икыдхаҽоит ақәа. 
Гәырҩа-хьаак наҟ сагоит, 
Ԥхаррак сырымҭар бнапқәа.

Бматанеиуа акы бҳәоит, 
Сышҟа быҟаӡам зынӡа. 
Бхәыцра еиԥш амшын цәқәырԥоит, 
Еиқәтәашьак амамкәа шьыжьӡа.

Хьаақәак еизыбгоит ба бгәаҿы, 
Лаӷырӡны бӡамҩа иахьыкәкәо, 
Ҳамҭас аӡәгьы ибҭом иҿырпны, 
Зегьы ба быкәоуп изҭаԥсо.

Сыбзеилымкааит, сара избоит, 
Бгәаҿы икыдхаҽоит ақәа. 
Бматанеиуа акы бҳәоит, 
Сышҟа быҟаӡам зынӡа.

* * *
И я вижу ее, и теряю ее, и скорблю

И скорбь моя подобна солнцу в холодной воде 
Поль Элюар

Сара дызбоит, дызбагәышьоит иахьагьы, 
Лҿаҭахьа сықәушәа сматанеиуеит саргьы. 
Иахьагьы усҟанеиԥш бзиа дызбауеит, 
Иахьа – иаха ииз схәыцрақәа ԥсуеит.

Усҟан илакә-шаназ даҽа аамҭан, 
Усҟан аӡын агәҭа ашәҭқәа шәҭуан. 
Нас, исгәалашәоит... Сгәаҵа шәаҳәоит, 
Нас, исалҳәаз акгьы смаҳаит.

Уи аҵхаҿ амза ԥхон еинаала, 
Ах, ныҳәан, исымамызт агәала, 
Ных, сыҳәҳәабжь, уаҩԥсы иаҳауам, 
Ажәҵарақәа шьҭа рҭра рҳауам.

Иацы шәҭҵас ишәҭны ицәырҵыз аԥҳәызба, 
Иахьа ауп сара дышәҭышха данызба. 
Аҿаҭахьа шсықәыз атәы сҳәахьан,
Сыҟамызт аԥшатлакә еиԥш сшәаӡыӡо.

Аха иабаҟоу, ҳазшаз зегь иӡбахьан. 
Иамуит, дысзымхьчеит лара слыхӡыӡо. 
Амҩа сангылан уажә сыҳәҳәоит, 
Ахьшәашәара исылсыз сдақәа ирҭҟьоит.

* * *
Азҵаара шәиԥхьӡқәа... Сыԥсадгьыл иагәыҵакуп 
Амаалықьцәа ршьала аԥсҭазаара ркәабахьеит. 
Адәы иаҵәа иакәшаз аҽыҩ ашәах агәыҵачуп, 
Икьаҭаз амцеиԥш, уи аԥсра заҵәык иазынхеит.

Азҵаара шәиԥхьыӡқәа... зҳәаақәа ԥшаҵас иаарту, 
Сгәыӷрақәа рымра – лахьеиқәроуп ирзыԥшу,
Сгәыӷра ссирқәа – мҩабжаҿ иркьаҿу, 
Лахьынҵала ишәииу, саџьал зхьыԥшу.

Азҵаара шәиԥхьыӡқәа... ашәиԥхьыӡ згымхаша, 
Изблырц сашьҭоуп ирцрасуа ацәашьқәа. 
Сгәаҟ-ҵәаҟуа сыгәжәажәоит сылабжыш сԥыҩло, 
Сразҟы исзаԥымгар дунеик ацәҭахоит, 
Сара сыԥсабара, сара сдунеи!..

* * *
Рауль Лашәриа изкны

Амарџьа, аҳәаа уахымсын ишәарҭоуп, 
Акалашәоуп усгьы аԥсҭазаара шшоу. 
Ахықәаҿ уаннеилак бжьынцәахәык урбарҭоуп, 
Инхарцаз узнысыз умҩа шлашоу.

Уаанӡа иҟоу ушықәсқәа ицазоуп, 
Аԥсабараҿ аԥсрақәа урыцын шаҳаҭс. 
Ҵыск алаӷырӡ – мшын дук иҭабазоуп, 
Зықь хҭыс шухҭысхьоугьы уқәыԥшуп зынӡас.

Бжьы-нцәахәык рыхшара ацҳа узхырҵоит, 
Ашәа узырҳәоит еинраало иузгәыкны. 
Бжьы-шьха еибаркырак убзиара ахдырҵәоит 
Быжь-насыԥк узыршоит, быжь-блак узыԥшны.

Акәукәугьы ҿнаҭит, издыруада иҟоу?
Акыр ааԥын, акыр лашара збахьоу, 
Уаҵаԥшла ужәҩан, бжьынасыԥк узызшо, 
Бжьы-нцәахәык рылаԥш уахи-ҽни иззырхоу.

Ухәыцрақәа уиааины уанырклак уркаран, 
Ҳабацәа ргимн ду «Уарада» ҳәала. 
Ишыҟамгьы, џьымхеит, уара ак ухаран, 
Иаҳхылаԥшхәу уиҵаԥшуа, ишуцәаҩоу уцала.

* * *
А. Лагәлаа изкны

Ишәҭахузеи? Уа хәра мыжда сазымгазар... 
Схьаа зырӷьо хәшәы иашьҭада?! 
Исҭахын сҭахаргьы, исҭахын сеиқәхаргьы 
Сымҩа нымхарц хьӡыда-шьҭада.

Ишәҭахузеи? Уа хәра мыжда... 
Лаҭа ашьхақәа слахьынҵа иануп. 
Слахьынҵа самыхәеит: абааԥсы сгәаҭа, 
Исыцыршаз сазгәыкуп.

Ишәҭахузеи? Уа хәра мыжда... Сынхазар,
Исымчгәышьои, «Уарада» сҳәалап. 
Гәаҩак сҭыҵны, адгьыл сықәым, – 
Сиашара сыхәрақәа арӷьалап.

АЖӘЫЛАРА

Зураб Ҭыжәба игәалашәара иазкны

Агәы ԥжәацәон ауха Гәымсҭа, 
Хәаршӡны инеиуазшәа, ихәашьын, 
Ҩахьхьи ҳашьҭахьҟа Хыԥсҭа, 
Гәадула иҳахӡыӡо, иаҳзыԥшын.

Аҵх лацәеихьшьда иҷаԥшьон, 
Хысыбжьыла агәыҭҟьа иарга. 
Џьара инҿыцәо, џьара илашон, 
Ҳара ҳԥеиԥш, ҳазгоз ԥхьаҟа.

Ацәқәырԥақәа ааҟәымҵӡакәа иҳәацәон, 
Ҳа ҳзы еилкаан уажә рбызшәа. 
Еиҵагьежь аԥсреи абзареи еиқәԥон, 
«Шәааила!» – иаҿуп аԥсра аҿыҭра.

Уажәазын ҳазымхәыцӡо ҳуахҭа, 
Иаҳдырырц ҳаҟам ҳашҭахо, 
Ҳнеиуан Гәымсҭа ҳарны еиҭа, 
Аԥсра шьуа, абзара еиқәырхо,

* * *
Аибашьраҿ иҭахаз сашьа Руслан Шьоҭа-иԥа

Гындиа ихьӡынҩылоуп

Уа, дыҟаӡами ахаҵа, – 
Дгьыли-жәҩани ҿырҭуан. 
Ишәаӡыӡон абна, ақәаҵа 
Ахызаҵәқәа рхысуан. 
Аӡы иашьҭаз ашәарахқәа, 
Ӡы ԥшаара ицомызт. 
Адгьыл ианылоз ахәрақәа, 
Сыԥсы ҭынч идыртәомызт. 
Сишь! Махәҭак қәацазар, –
Аԥсҭазаара жәылоит. 
Сашьа Руслан уҭахазаргь, 
Уҷкәын хәыҷ дысԥылоит... 
Уа, дыҟаӡами ахаҵа, – 
Уажәы абыӷьқәа ҿырҭӡом. 
Аԥсуа-шьхақәа рымҵа, 
Уиоуп, ажәра умыхьӡо.

* * *
Ԥсҭазаарак иазхаша ашәақәа узҳәаӡом, 
Ԥсҭазаарак иазхаша ашәҭқәагь рызхаӡом. 
Мҩак сара сзанысыр, нас сыжәбаӡом, 
Хәадак наҟ сынхыҵыр, сышьҭа нхаӡом. 
Ԥхыӡқәак уа урылаз, уахак, о, ишаӡом, 
Схьаақәа рхьаа сыцрыхоит, еиқәтәаӡом. 
Сгәалақәа агәала рыцлоит, агәашәқәа аатӡом, 
Абаагәара сара сызҭымҵит, аҭыӡқәа срышьҭӡом.
Амра цара кыр сыцәхалар, ашәҭеиԥш сканӡоит, 
Сыԥсҭазаара баша хжьагам, ӡиасха илакьҭоит. 
Ахызаҵәқәа ҭынч сгәаҵа, исымбаӡакәа идырӷӷон, 
Сзыргәыӷуаз схәыцрақәа сан лгарашәаҿ иҭахон. 

Уа, шәымҵәыуан ауеимада, Гәмысҭа аҵан хәаҽит, 
Жәҩан лаша сыԥсы амадан, Лаҭа са сыблит.

* * *
Аӡы сҿаҵәон Гәмысҭа,
Схәаҽуан Кәыдры ахықә. 
Сынҭаргьежьуа уа аҳәысҭа, 
Аҩны рбылуан Мықә.

Аха, сҽамҭа ашәара, 
Сыԥсадгьыл санықәт.
Иамраӡакәа аҵх ашара, 
Даацәырҟьеит Лакәыт.

Бџьар ззышьҭыхуаз зегьы, 
Мрагыларахь еихон. 
Иннамкыло ӡгьы-мцагьы 
Аԥсҭазаара еиқәдырхон.

Иҟан, иҟоуп Аиааира, 
Абираҟқәа шьҭышәх! 
Аԥсадгьыл азы есааира, 
Уа, шәгылаз шәеиқәных!

АЦИКЛ

Аԥсҭазаара – уаҟара схыҵуеит, 
Сыԥсырҭа хароуп, схарацәоуп... 

Саида Делԥҳа
1

Зегь реиҳа зхыҵуа, – аԥсҭазаара хароуп, 
Ҽыхәак зыруазыруеи адәагәҭан абысҟак? 
Ԥқәызба ссирк дсасны жәҩантәыла даҭоуп, 
Аҟамчы шьҭыбжьгьы аҵх иалыҩуеит уахак.

Ихәыцу адунеиаҿ анасыԥқәа еиқәхом, 
Ажәҩан анапсыргәыҵаҿ ацәашьқәа былуеит. 
Бзиабарак ыҟоуп, уацәшәаргьы ҟалом, 
Ицқьаӡоу қьышәқәак гәилҵас ишәҭуеит.

Иҵхәрааз аӡыхьқәа рышьҭа ҭшәахоит, 
Адгьыл иазымкит амаалықь быԥсы. 
Аԥсҭазаараҿ аџьалны ахызаҵә бызкашәоит, 
Бааԥын агәҭа ибызлеит асы.

Ахьҭа быламларц аԥсабара аҽбышәнаҵеит, 
Адгьыл гәаҟ-ҵәаҟуа иуазыруан абжьы. 
Ибыхьҵәыуоз ашәақәа ркьаасбжьы ӷәӷәахеит, 
Бдунеи ду иахьҵәыуеит урҭ зегь шьыжьы.

2
Ахызаҵәқәа, ахызаҵәқәа, ахызаҵәқәа ҭҟьоит, 
Ажәҩан агәышҵа мцаԥшьла еилыџьџьоит. 
Урҭ ракәхап издыруа анасыԥқәа шбылуаз, 
Аԥсны жәҩан аҵаҟа зуахҭа ҿыцәааз.

Хыҭҟьаран аҽурақәа аҵх еиқәа иазцоит, 
Аҭыԥҳацәа рыблақәа гәилҵас иканӡоит. 
Издыруада иҟоу? Лахьынҵас иҳазшоу? 
Ма аԥсҭазаараҿ ахьаақәа зегьы-зегьы еиԥшу?

Ахәыцрақәа гәаҟуеит: «иауазар, шәҳахьӡа...» 
Аҽыхәақәа рышьҭа дырӡит зынӡа. 
Аҵх ныҟәа – уа аӡбахә ҳҳәаӡом, – 
Жәҩанаҿ ирбаз иӡбахә рызӡом.

Аԥсҭазаараз зны шәгәалақәа шәҳәала, 
Зегь рцасҳәагь аҭацара шәула. 
Маӡа мҩақәак рышьҭақәа хдырбоит, 
Урҭ ирнысхьоугьы баша иџьабоит.

3
Аԥсра шәҭит адгьыл анапсыргәыҵаҿ, 
Агәил ҟаԥшьқәа рылаӷырӡ анкашы. 
Ахызаҵә агәыҵашәазшәа ишәаӡыӡеит ахықәаҿ, 
Аҵх рҵәыуахьеит, иашьҭам уцкы.

Еилкаам аԥсҭазаараҿ амацәыс хысуеит,
Ргәы иқәыҷҷоит аҳаҭгәынқәа шьыжьӡа.
Џьныш еиқәаҵәакгьы аҵхаҿ дгәаҭеиуеит, 
Ԥсыцқьак деиҩаӡоит дҟым-ҟымуа маӡа.

Мҩак унымҩахыҵыр, ахьаа еилысуеит. 
Нас, уԥшааларгьы – гәырҩоуп иузыԥшу. 
Имииц асаби иашәахә сдақәа ирҭысуеит 
Дад, ԥхыӡҵас ииасхьеит алахьынҵа иухьыԥшу.

Аԥхыӡқәа ирзымиааиз, дыртәыртәхьеит 
                                                                         аԥхыӡқәа, 
Аеҵә аблақәа шьақәхеит уахык иаашанхан, 
Аҽыҩҷкәынцәа еивасны, жәҩанахь иҭрысуеит, 
Адгьылаҿ анасыԥ бӷьыцқәан икаԥсон.

Аԥсра шәҭит адгьыл анапсыргәыҵаҿ,
Агәил ҟаԥшьқәа рылабжыш анкашы.

4
Бзиабаран аԥсра аблақәа дырхын. 
Уаҩ дизымԥшааӡо ҵаашәкәалаҿ дыԥшын. 
Лымшқәа лхьымӡо хара днаскьон, 
Аҽыхәагь гәаҭеиуа дәык ахь еихон.

Аӡиасқәа илԥылоз, шьҭа иҭабахьеит, 
Апҟақәа жәҩан ихылаз, хараӡа ицахьеит, 
Ашьхақәа еиқәҿырҭуан, ашьхақәа ԥшуп, 
Алаӷырӡ икарҭәазгьы, қәаршаҩҵас ихәашьуп.

Хызаҵәны аҵхаҿ иҵәаауеит аԥша: 
«Ажәҩан сакараҿ шәлышьҭаз шьҭа...» 
Акьаасыбжь гама? Гарак ҵысуеит,
Ашәҭқәа ҩаԥхьа рӡамҩақәа шәҭуеит.

Агәыцқьара ахьыҟам, Аԥсадгьыл ҭахоит,
Ԥсадгьылда ажәлар рымра ҭашәоит. 
Адунеи ианыӡаахьоузеи, џьым, шаҟаҩы
Рышьҭамҭа ыҟамкәа изагеи ақәаршаҩы?

Абзиабареи аԥсреи рышьхәа еивҵоуп, 
Урҭ анеицым аԥсҭазаарагь бжацәоуп. 
Аҽыҩқәа реиԥш урҭ еивасны ицоит, 
Ацәгьеи абзиеи гәаҵак еицҭаӡоит...

СҨЫЗА УАХЬ
Е. Ажьиба изкны

Аԥааимбар ԥҳәызба дтәоуп, –
уара дузыԥшуп. 
 Арахь, иҟалеи сҩыза
улахь еиқәуп. 
Уыччабжь ыҟаӡам,
гәаныла угәырҩоит, 
Лааигәа уахьыҟам, –
ҩ-ԥсҭазаарак ҭахоит!

* * *
Аԥсны Афырхаҵа Арушьан Џьелиа 

игәалашәара иазкны

Ушьапы ахьургылаз,
Гәмысҭа ахықәаҿ,
Уԥшуп амҩа уаныԥшыло,
Инагоу уан лҟынӡа,

Аӡы ирхьаз рышьҭақәа,
Урхын ахаҳә шкәакәаҿ,
Ауыха – аашаанӡа.
Зегьы зҭаӡоз,
Зегьы зламӡаз Агәы
Иннажьда?
Аҵх ацамҭаз аӡә дыԥшуп,
Аӡә лымала агарашәа лҳәароуп,
Ухы, ахәрыбӷьыц хәыҷ Аԥсны ахәра, –
Ухы нықәҵан аӡиас – уцәеит.
Аӡиас ԥхыӡ уашәнаҵеит,
Амра шьҭа уахьазымԥшаауа.
Ҭыԥҳа ссирк лымаӡа рцәыҵәахуа
Нышәынҭрак ашәҭқәа рзылҵәахуан,
Зегьы зҭаӡоз, зегь зламӡаз Агәы,
Шәҭҵас ипытаанӡа...

АԤҬА ҞЬАЛА

Ажәҩан иху аԥҭа ҟьала, 
Амра иагәылашәҭуа илашоит. 
Исымазаргьы иахьа агәала, 
Уи ашәахәа хаа исызнаршоит.

Иарбан мчу аԥҭа хызцо? 
Амра гәыҳалал ҳхаԥхартә. 
Хыхь дыҟоумашь зегь еилызцо, 
Мчрак шыҟоу игәра аагартә.

Издыруада, хыхьӡа иҟоу, 
Аха игәра шызгац изгалап. 
Игәра аагоит ауп ҳауа дшыҟоу, 
Дшаҳамбо еиӷьзаргь ҟалап.

Ажәҩан иху аԥҭа ҟьала, 
Амра иагәылашәҭуа илашоит. 
Исымазаргьы иахьа агәала, 
Уи ашәахәа хаа исызнаршоит.

ИҞОУП ААМҬАК

Убас еиԥш иҟоуп аамҭак, 
Апҟақәа халаны ианцо. 
Аҵәаҵла ианацәыӡуа быӷьқәак, 
Ашьацраҿ ауп урҭ ахьҭахо.

Усҟан са сахьгылоу сыԥшуп, 
Ҭагалануп са сыжәҩан иахоу 
Ажәҩан иаҵәара уа сахьыԥшуп, 
Издыруеит зны сышҭахо.

Санагәылсуа аҵаа, ашәшьы
Абзиабароуп сышьҭахь исҭынхо. 
Аԥсҭазаараз сҟамлароуп смыцхәны, 
Сыхьӡ рымҳәартә еимырҟьо.

Убас еиԥш иҟоуп аамҭак, 
Дунеикаҿ бзиабарак шәҭуеит.
Исылмшозаргьы иахьа оумак 
Ааԥынра сацлабны спытуеит.

Убас еиԥш иҟоуп аамҭак...

* * *
Ихәыҵыҷҷаз амацәыс ҟьала, 
Ахаҳәи ашьанҵеи ирҿакшоит.
Сызнымшәо дыруп иахьала,
Исылакьысыргьы иҭахоит.

Сара сҭаӡоит абри сдунеи хәыҷ, 
Ашьшьыҳәа ирӡар урҭ рԥсы. 
Иуршыр иԥжәоит ахаҳәгьы, 
Усыдымхалан, усԥырҵ лассы!

ИЗБАН, ИАРАБИ?

Избан, иараби? 
Бзыԥшӡоу асҟак, 
Быблақәа исарҳәари, 
Сызхыԥшыло уахак.

Амза шәахәа хәыҵаҷҷоит, 
Иаҳәошәа – шәсырԥхап. 
Ҳанасыԥгьы ҳхалашоит, 
Ҳгәаҵа шәаҳәартә.

Ах, шьыри! Имшонда, 
Имшонда лассы. 
Бзиа бшызбаҵәҟьо сызҳәонда, 
Ихьшәамхартә уаҵәы.

Аҵх ҵәца, суҳәоит, 
Иааҳакәырша унапы, 
Аҵх, сақәныҳәоит, 
Иара ахаҵкы.

* * *

Салызгода ари аҵх, салызгода, 
Амза шәахәа ахьсықәнауа сҵас? 
Ах, шьыри! Ашәахәақәа сдырԥхонда, 
Уаҵәтәи амшцәгьеи аҵхлашәи рцас.

Уажәы аԥхыӡ хаа акәа сҭаршәуп, 
Уахазаҵәык схы збом са сзаҵәны. 
Бзиабарак амаӡа ԥсҭҳәашны исҿаршәуп, 
Сышьҭԥааны сагоит ихараны.

Сызлоу зегьы-зегь лакә џьанаҭуп, 
Аԥхыӡқәа рыгәра шысымгогьы, ҵаны. 
Аеҵә рыԥхра сыкәа ԥха иҭартәоуп, 
Ажәҩан схакнаҳауп агәы ҭганы.

Салызгода ари аҵх, салызгода, 
Амза шәахәа ахьсықәнауа сҵас? 
Ах, шьыри! Ашәахәақәа сдырԥхондаз, 
Уаҵәтәи амшцәгьеи аҵх-лашәи рцас...

* * *
Сыҩнахыби сыҩнашәи еицнаҵы, 
Сара чымазарак сазгом.
Иацтәи ахьаа иахьагьы иуԥылоит, 
Ахәырбӷьыц ақәумҵар заа...

* * *
Аԥсҭазаара мҩасуеит ҵакыдан, 
Сабиҵас ашьыжь узымччар...

* * *
Зны ӷәӷәала укаҳар ҟалоит, 
Акаҳара уамышьцылан...

* * *
Аԥарԥалыкьқәа амш хааз иаакылсуеит,
Аԥхыӡқәа ирылоуп рымҵәыжәҩақәа ҟьо.
Ирзгәамҭаӡакәа ус аҵхгьы аацәырҵуеит,
Иаанрыжьуа ԥхыӡқәоуп урҭ анцо.

* * *
Сара игәныскылт бара быԥшышьа,
Аԥшӡара анажәуеиԥш ашәахәа ԥхашьо,
Еилагоит сшьапқәа, сақәшәом ацашьа,
Бҽалаӡҩан сыччаԥшь быҟоуп сџьашьо.

Ивҵрааз ахышә иаԥсаҟьоит сгәеисыбжь,
Сшәон сара ибаҳар ҳәа уи гәырҩаны.
Ажәлаҟьаҩ ижәла иациҵоит иашәабжь,
Ааԥын шәак ацәӷьычра сақәшәом саргьы.

Ашәҭ ангәылшәо сцәырҳалоит сыҭрысны,
Снеилап уаҵәынӡа сцәыӡқәа ԥшаауа.
Амҩа сықәыз, ажәҩан салаз, ԥсҭҳәацрышны,
Қәаршаҩҵас сынкыдхаҽан снықәшып бгәаны.

ХАҴА ДЦОН МАНОН
В. Аҵнариа изкны

Уи ауыха хаҵа дцон Манон, 
Азаҵәра дагәылсны, хара днаскьон, 
Аҳауаҿ аҟамчы бжьы шәаҳәон, 
Ахыҭҟьареиԥш аҽқәа еивасны ицон.

Ихараны наҟ џьара, дрызгәамҭаӡо, 
Апоет илаӷырӡқәа иӡамҩаҿ ихәашон. 
Жәҩан аҵкараҿ, уа ргәы мҿыӷьӡо, 
Аеҵә гәарҭа аухантәарак илашон... 

Агәырҩаа еиқәаҵәа амшын ихыршәлаз, 
Ацәқәырԥақәа ишьҭкәыцәаа ирыма инаскьон,
Аҵх ашамҭаз, шәҭқәак уа ишәҭуаз, 
Аԥсҭазаара ргәы азҭамкәа иканӡон.

Уи ауха хаҵа дцон Манон, 
Азаҵәра дагәылсны, хара днаскьон, 
Аҳауаҿ аҟамчы бжьы шәаҳәон, 
Ахыҭҟьареиԥш аҽқәа еивасны ицон...

* * *
Ҭина Аҳашԥҳа илызкны

Иадвига, иахьа ба былахь еиқәуп, 
Пицунда исуеит итәымым аԥша. 
Вильниус быҟазшәа адәахьы быԥшуп, 
Иеиқәтәомеи цасгьы, иасуа аԥша.

Иаургьы ҟалоит икыдхаҽа ақәа, 
Иаургьы алшоит убасгьы асы. 
Ибааӡарц бҭахымзар, Иадвига бшьапқәа, 
Ҳныҵалап аԥсара ибхаршәны бкасы.

Издыруеит араҟа агәҿыӷь багаӡом, 
Бааигәа сахьыҟоу сегәырӷьоит сара. 
Араҟа аԥхыӡқәагьы ҳҭынчра еиқәдыртәом, 
Иахьеилашуа мшынҵас баргьы саргьы ҳҿара.

Иахьак иааҟәымҵӡакәа сгәы ԥнажәаларцаз, 
Аԥша бгәыдкылара иааҟәымҵӡо иаҿуп. 
Саргьы акала схы сҟажаларцаз, 
Гәи-лаԥши еицрымшәо бҭынчра иазыԥшуп.

 * * *
Зегьы рцасазгьы, сара бзиа бызбоит 
Иҳақәԥхо амреи ҳазлоу ақалақьи рцасазгьы. 
Егьырҭ исцәынхаз, исзымҳәаз рхаҿы лашоит, 
Иҟоуп агәыӷрақәа аибашьра адәаҿы иҭахазгьы.

Бзиа бызбоит! Ҳара ҳааныжьны ицақәаз, 
Адәыӷбақәа рышәқәа аатуаз-иакуаз аҭахызаргьы, 
Аԥхыӡ хаақәа срылан, сышҟа банхынҳәуаз, 
Бгәырӷьареи быгәхьаагареи уамак уа 
                                                                   срыламзаргьы.

Бзиа бызбоит ааԥынреи аҵхи рцасазгьы, 
Рцасазгьы, амшыни бқьышәқәеи, бара беиҭазҳәо, 
Ҳара ирхашҭхьоу, адәахьы ақәа анауазгьы, 
Аӡәгьы изымбо усҟан ҳаԥсқәа шеилаҵәо.

* * *
Базымхәыцлан ус бзиа бызбошәа, 
Базымхәыцлан, схәаҽуазшәа быда иахьазы. 
Иҟалоит аҽаӡәы илкыр сыгәшәа, 
Иалшоит сыгәгьы лызхьаԥшыр ҽаӡәы.

Ԥсаатәҵас сыԥсҭазаара балыԥрааит, 
Кыр ҵуеит...
Бысԥыларызшәа зны бышәгьы, 
Аатуеит.
Уажә ибҭаххар – исҭаххар... 
Аха, ҳашәқәа 
Ус наҟ-ааҟ...

* * *
Тымитышак џьара иҭыҵуаз, 
Сацуп ахәыцра аныҟәара. 
Схәыҷра аԥхыӡқәа уаха ирылаз, 
Иныжьны сызцом тәымџьара.

Ашьха аикаҿ иара сбарҭаз, 
Наунагӡа самаӡаз. 

Агәырҩа еиԥш агәыӷрагь саҵаз, 
Сыжәҩан ԥшьа аҵаҟа.

Ақәыџьма хыҵны Аԥсны ианажәлоз, 
Имцагәышьеит ҽыҵәахра. 
Ашҳам хқәа жәҩан: ианақәшәоз, 
Саҿгәышьан абылра.

Схәыцра ныҟәоит, џьарак итәома, 
Ашҭа иҭаларгьы ашәаџьҳәацәа.
Амшын цәқәырԥоит, агәы ахшәома, 
Еснагь иаҿуп акәԥара.

* * *
Ус блахаала бысмыхәаԥшын, 
Исылшом уаҳа сылаԥш бхьымсырц, 
Бара быблақәа, ах, исарҳәоит: 
– Ублы!
Сбылуеит еиҭа, шьҭа сҭахарц. 
Амца сацәшәоит, 
Сацәшәоит, имжьыжькыр схьаа, 
Зназы иҟаз, зегь исхашҭхьоу, 
Сыхәра еиқәҳәалатәуп, мшәан заа, 
Ҩаԥхьа инсылсаанӡа ахьаа ицәгьоу... 
Мҩас иҟоу рыла сбыцны сцарын 
Сзымҵысӡо, бара бҿаԥхьа сангылоу...

* * *
Иахьа уи амш аҳәҳәыҳәа иҵәыуоит сабиҵас, 
Шәышықәса уажәы аԥхьа изгәыдҵан иршьхьаз. 
Аамҭа акгьы амыхьӡеит, иахьнымхаз шьаҳиҭҵас, 
Сыԥсадгьыл адауаԥшьқәа роуп тәымџьара игаз.

Лахьынҵоуп узҳәома? Уи амш ацәырҵра, 
Аамҭа еикәшараҿ ицәырҵзар, ҩаԥхьа. 
Сишь! Иҟалазеи, дырҩегьх аӡиасқәа рхыҵра, 
«Ҳашьҭԥааны ҳагомашь, ҭәицҵас еиҭа».

Иахьа уи амш аҳәҳәыҳәа иҵәыуоит сабиҵас,
 Шәышықәса уажәы аԥхьа изгәыдҵан иршьхьаз. 
Аамҭа акгьы амыхьӡеит, иахьнымхаз шьаҳиҭҵас,
Сыԥсадгьыл адауаԥшьқәа роуп тәымџьара игаз.

АҚЬАԤҬА

Алашыбжь ықәҩуам уи ашҭа, 
Ацәаҟәа ықәҳазшәа иҭацәуп. 
Уаанӡа иԥхьаӡаз Нцәа тәарҭан, 
Уажәы аҩнашәқәа зегьы аркуп.

Ашҭа ду ахәыҷышьҭыбжь зҭыҩуаз, 
Қәаҵас агәы иқәҭәо лаӷырӡуп. 
Сабиҵас амра ахәқәа ирхыҵуаз, 
Иааҭгылан, игачамкны иԥшуп.

Ҵакырала уи аԥшәма ара дхыҵзаап, 
Ианиба игәыла игәашәқәа аартны. 
Атәым шҭа малла иҭәызаап, 
Дцагәышьеит иџьынџь ду былны.

Алашыбжь ықәҩуам уи ашҭа, 
Ацәаҟә ықәҳазшәа иҭацәуп. 
Уаанӡа иԥхьаӡаз Нцәа тәарҭан, 
Уажәы аҩнашәқәа зегьы аркуп.

* * *

Исыздыруам аиашаз, аҿымҭра зызку, 
Ибжьаӡма? Рхабар ыҟам ахацәа. 
Ахәлара рыхьӡомашь амҩа иану, 
Ма амаалықь иеиԥш рҽарҭома ацәа?

Икаҳаз дкаҳаит, уахь ауп сахьԥшу, 
Аӡиасқәа рԥаҩқәа ирхыҽҽоит. 
Агәырӷьара ҳашьҭнахцәан иаҳбом иаҳзыԥшу, 
Аҩсҭаагьы харантә даҳхыччоит.

Агәнаҳа иаҵоу игәра шәымгацәан, 
Ихы уирбозаргь иахьа дԥаимбарны. 
Аӷәра уахаанӡа аҟамчы умҟьацәан, 
Иҟалоит уагаӡаргьы, умҵарсны.

Исыздыруам аиашаз, аҿымҭра зызку, 
Ибжьаӡма? Рхабар ыҟам ахацәа. 
Ахәлара рыхьӡомашь амҩа иану, 
Ма амаалықь иеиԥш рҽарҭома ацәа?..

АИҬЫМ

Аиҭымгьы икәакәар мбылуазаап, 
Кыр иҽҳәазаргьы ахәшҭаара.
Иаамҭаӡамкәа ахәыҷра мажәуазаап, 
Аԥша анаҵасуа сҿара.

Ирымҳәахьеи аԥсҭазаара еижьагоуп, 
Уи ус шакәу агәра згахьеит. 
Исзымшәац ауалқәа иахьа срыҵоуп,
Сгәыӷра аӡышьҭа ҭабахьеит.

Аԥсҭазаара, уҿаԥхьа са сеиҭымуп, 
Сани саби сныжьны ицахьеит. 
Исзаанхазгьы цәаароуп, ԥхыӡуп, 
Аха мыч дуны сеиқәнархоит.

АҞӘАРА АНЫЦӘОУ

Аҟәара ыцәоуп уаха,
Схәыцра иаҟәыгоу.
Аӡыркәиқәа шәеиха,
Мҩакоуп ишәымоу.
Уа џьара шәымԥшын,
Шәшзахәо шәца!
Ицәқәырԥацәозаргь амшын
Абжьы хҵа!
Ҵышә икәара ԥшуп,
Агәы раҳаҭӡан.
Амза шәахәақәа лашьҭуп,
Акәара аҵан.
Аԥсыӡқәагьы рыԥсы ршьоит,
Аҵәгәыр иаҿамшәаз.
Ӡызлангьы уа дшәаҳәоит
Арԥыск иихәыцыз.
Ах, ашара ахьӡоит
Зегьы анлакәу!
Аԥхыӡқәагьы рацәахоит,
Акәара аныцәоу!..

* * *
Аӡыхь еиԥш акәапеи ухыршәылаӡам, 
Амшын ду, схәыцреиԥш уцәқәырԥоит, 
Амшын ҭыԥҳа сыԥхыӡқәа дрылаӡам, 
Уажәы суԥырҵны сцоит, сара сцоит.

Уцәқәырԥа агәеисра ашәаҵас сыкәа иҭалоит, 
Сарԥхоит, нас исыԥхьоит наҟ хара, 
Сымԥшӡакәа, сымԥшӡакәа угәы снықәтәоит, 
Сан лгареиԥш уаҿуп са сырҵысра.

Аӡыхь еиԥш акәапеи ухыршәылаӡам, 
Амшын ду, схәыцреиԥш уцәқәырԥоит, 
Амшын ҭыԥҳа сыԥхыӡқәа дрылаӡам, 
Уажәы суԥырҵны сцоит, сара сцоит.

САРА АԤХЫӠҚӘА РЫГӘРА ЗГОИТ

Сара аԥхыӡқәа рыгәра згоит, 
Аԥсҳа иҽышьҭа аӡы ҭабоит, 
Аӡын ааир, шьҭа ихьҭахоит, 
Избоит слахьынҵамҩа – сҭанархоит.

Сара аԥхыӡқәа рыгәра згоит, 
Егры сырсны Қәҭешьҟа сцоит. 
Схы сазхәыцуамызт аханатә, 
Еилсыргомызт ажәытә-аҿатә.

Сара аԥхыӡқәа рыгәра згоит, 
Аԥсҳа иҽышьҭа аӡы ҭабоит, 
Аӡын ааир шьҭа ихьҭахоит, 
Избоит слахьынҵамҩа – сҭанархоит!

* * *

Лиана Ҭопуриӡе лгәалашәара иазкны

Уи аӡиас мҩасуан уаха, –
Амҩа иқәын шәаӡыӡарак агәыҵыҳәҳәа,
Аҟәара иаҳәон: аҷкәынцәа еиқәырха! –
Ашьхақәагьы ус шәымгылан, сыла шәыҽҭаҳәҳәа.

«Сара сӡиасуп, шәаламлан сцәа-сжьы, 
Шәымч сықәымхар, амшынахь шәызгоит. 
Ахара сышәымҭан, исамхагар шәыԥсы, 
Ах, сеилызкаауада? Гәыла сыҳәҳәоит».

Ихәашьуп, ихәашьгәышьоуп Гәмысҭа алакҭа, 
Ахысбыжьқәа гоит, ишәаҳама ҩаԥхьа. 
Иҭанархоит хызаҵәык дунеик ахаҭа, – 
Аԥсадгьылаз, аҷкәынцәа, ԥхьаҟа шәеиха!

Уа, ԥхьаҟа, ишәыцуп аӡиас абжьы, 
Ашара иахьымӡаз, иааиҭашәк ма шәыԥсы. 
Шәышьҭахьҟа иааиуа шәныжьны ицоит, 
Рымаалықь, Аԥсадгьыл ду еиқәдырхоит.

* * *
Только моя жизнь и умрет 

когда-нибудь для меня воистину.
Никита Стенеску

Сара соуп издыруа – сшыҟам шәыгәҭа, 
Сыԥсы хаара насхыҵны ицап хараӡа. 
Инықәԥраап ашьыжь, ах, са сыԥсаатә, 
Сыдгьылтә ԥхыӡқәа ззымчҳаз зынӡа.

Усҟан ԥхыӡҵас хәыцрақәак схалоит, 
Ахара сгылоуп, сыдгьыл ԥшьа салкьуп. 
Жәҩан аҵкараҿ хыхь сыԥсы шьҭалоит, 
Уи нахысгьы адгьыл сацәӷьычуп.

Сара соуп издыруа – ҩаԥхьа сшыҟам, 
Снышәынҭраҿгьы абар, аҵар ԥхьарылеит. 
Аеҵә ракәзар, шьҭа сышьҭа рбарҭам, 
Ҿыц аҵх амш шара инахҭыгәлеит.

Сцәеи-сжьи усҟан сыдгьыл игароуп, 
Сызхара исзымбацыз сымшқәа гәжәажәоит. 
Сишь! Сҿымҭра ахьеҩбыжь еишьҭала, еишьҭала,
Маӡа сҭынчра агәы иҭацәажәоит.

Сара соуп издыруа – ҩаԥхьа сшыҟам, 
Снышәынҭраҿгьы абар, аҵар ԥхьарылеит 
Аеҵә акәзар, шьҭа сышьҭа рбарҭам, 
Ҿыц аҵх амш шара инахҭыгәлеит.

* * *
От невысказанных ими слов, 

так тяжелы в гробах тела умерших. 
Анри де Монтерлан

Ианыҟаз араҟа ажәа рызхомызт, 
Ицомызт иашьҭалан иахьасуаз ԥшак. 
Аԥсҭазааразы, рыԥсҭазаара аԥсы ҭәуамызт, 
Ашәҭқәагь ирыхьзеи ирзымҳәаӡо ашәак?

Ашьыжь ианҵәуоз, иҿыхаз аӡҟы иакәны, 
Ашьацаҿ хь-еимхәыцха аӡаӡаш лашоит! 
Ажәҩан лаша сасцәаны аԥсҭҳәақәа рыҭан, 
Амра цәқәырԥа ссирха аҳауаҿ ихәашоит.

Ҭынчроуп, ҭынчроуп, игом агарашәа, 
Аԥсҭазаара зегьы ашәа узазҳәом. 
Иахьа ус, уаҵәы акалагь уҟаларгьы уеиҭашәан 
Узнысхьоу амаақәа зегь рыгәра узгаӡом.

Ицәеит амш, инықәиан аҵх азқәа, 
Иаздырӡомызт уаҳа изеиԥшрахаша аԥеиԥш! 
Имканӡацызт усҟан ирзҿырххьаз ашәҭқәа, 
Иҵәыуоит аҽқәа аҵәыуацәа реиԥш!

Ианыҟаз араҟа ажәа рызхомызт, 
Ицомызт иашьҭалан иахьасуаз ԥшак. 
Аԥсҭазааразы, рыԥсҭазаара аԥсы ҭәуамызт, 
Ашәҭқәагьы ирыхьзеи ирзымҳәаӡо ашәак?

АГӘНАҲА

Иан дшыԥсыз, ахәаша лԥа издырӡом, 
Ажәҩан заҵәык ауп иҟоу шаҳаҭс. 
Иарҳәаргьы, иҟаиҵои аҳәаа дыхрыжьӡом, 
Аха, дымҵәыуарызи уи игәы дҭас.

Анцәа, иараби, абас уа дзушеи, 
Имаҳартә еиԥш аҵхәтәантәи ауасиаҭ. 
Ицәа ианырызшәа иара дымуазыруеи, 
Шьҭа уара уихылаԥш, уара уи дгәаҭ.

Ԥхыӡла ма ожәшьҭа иан дизааилап, 
Аҩны дныҩныс-ааҩнысны зегь лбарц. 
Амаҭацәа ракәзар, рхахәы днахьысып, 
Нас иааныжьны, лараӡәк дцаӡарц...

Гәнаҳа уҳәеит ҳәа, еиҳау абаҟоу? 
Аԥа иан дизҵәыуам деиҵақьуа. 
Гәаӷла ирыԥхны аҳәаа ирыбжьажьу, 
Иабаҟоу ирзымаатӡац хәшәык еимзырпуа.

САБ ИГӘАЛАШӘАРА ИАЗКНЫ

Избагәышьон, уаҳа дақәгәыӷуамызт имч, 
Аха, ацәарҭа дылаиамызт, иҽырҭынч. 
Иҩызцәа рыӡбахә дазҵаауан дгәыкны, 
Ашәакгьы аацәыригон, дахьӡомызт аҵхәтәы.

Абас мацара аԥсцәаҳаи иареи еиқәԥон, 
Аӡәы даҵахаргьы еиҭа, егьи дҭахон. 
Амш агәы ҭынчын, иамамызт аутәы, 
Сара сгәаҵан усҟан, иауан асы.

Иԥеиҳаб сакәын, сара арахь сынхон. 
Саб изымшәаз ауалқәа ҳара иаҳзынхон. 
Анкьа еиԥш иҳәомызт, агәашәқәа аашәырты, 
Аҭраҿы инаган иҭашәкма са сҽы?

Адгьыл ду ааныжьны, тәылак уи дазцон, 
Изымжәыцыз аӡыхьқәагь хәыҷы-хәыҷла иҭабон. 
Аухантәарак дааҟәымҵӡакәа иҳәон ашәак, 
Ашьыжь зегь анааԥш изымҳәаӡеит ажәак.

САРА СХЬАА

Аԥҭақәа ажәҩан ҵҟьаны ихуп, 
Рыҵаҟа рыҵәаабжь гоит ахәыҷқәа. 
Ашәада агара арҵысра ан даҿуп, 
Агәнаҳа иарӡыӡоит Лаҭатәи ахәқәа.

Ани лыԥшқеи еибаркны рнапқәа, 
Ԥсаатәҵас ажәҩан ду иазцеит. 
Амаалықь дырԥылан ирхигоит ахәқәа, 
Лаҭа иазаанхар, рыԥсгьы былуеит.

Ақәыџьмақәа ихлымуа абнара илхо, 
Иашьҭоуп ифҩышәо, иашьҭоуп ашьа. 
Аџьныш имҵәыжәҩа еиқәаҵәақәа рхажьуа, 
Ижәуеит даҵашьшь абарфын-хахәқәа ршьа.

Аԥҭақәа ажәҩан ҵҟьаны ихуп,
Рыҵаҟа рыҵәаабжь гоит ахәыҷқәа.

Ашәада агара арҵысра ан даҿуп, 
Агәнаҳа иарӡыӡоит Лаҭатәи ахәқәа.

* * *
Аеҵә рыблақәа ҭыџьџьоит, 
Иссируп аҵх омашәа. 
Амза ҭәымҭаз икаԥхоит, 
Ашәахәа лаша раӡыншәа.

Сазааигәоуп ажәҩан уажә сара, 
Ажәеиԥшь ҭыԥҳагьы ааигәа џьара 
Лыччаԥшь аркаҷҷоит ахәы, 
Сгәы ҭыргәырӷьаауа мыцхәы.

Лыкьыркьырбжь гоит шәаны, 
Геи-шьхеи лыччаԥшь рхыҷчо. 
Ахьышәахәақәа еизыҟәшәаны, 
Еизызгоит сыкәа иҭаԥсо.

* * *
Сара сгәырҩон, аамҭа ашьшьыҳәа 
Сыгәҭыха цәырнамгарц, ицон, ицон... 
Ашәаԥыџьаԥ рыхқәа шьҭыхӡан, аӡәыҳәа 
Сгәырҩа хьаршшо уа исзыԥшуан. 
Ргәы иалан усҟан бахьысцәыӡуаз, 
Имҵәыуозаргь са сеиԥш еиҵақьы. 
Лахьеиқәла абаҳчара, ах, сахьыҵаз 
Исзыԥшын рылаԥш хаа сыхҵаны. 
Сыԥсҭазаара ашәҭқәа уажә ихырхәом, 
Иканӡеит урҭ ишканӡара. 
Хь-даҷны иҳабжьаз, шьҭа ҳаиднакылом, 
Иаҿуп ашьшьыҳәа аԥыҵәҵәара.

ИРХӘЫЦГОУ АҴХ

Абри аҵх ирхәыцгоу, агәырӷьа аччабжь алаӡҩо, 
Аӡиас амшынахь иццакуа – ахьтәы гара игараҵо 
Ахьтәы шькылқәа дрынгыланы, арԥыс џьара иццакуа, 
Имҩа иаша данысрыма, игәыӷра еицамк ырласуа.

Иҿыхандаз, ишәаҳәандаз, ихәыцра ссирқәа рҽышьҭыхуа, 
Алагамҭеи алгамҭеи ҿырҳасымҭак уи иаҩызхуа. 
Аӡиа абла ҭылашоит уа анапоуқәа агәыҵаԥса, 
Ацәа хаа дҭанагало, ԥҳәызбак еиқәылԥсоит лылацәа.

Изса-ӡсоит аӡызланцәа, рыччабжь гәкы шәыцзаауеит. 
Ашьхақәа еиқәыӡырҩуа, игылоуп аԥхыӡқәа рҿыхауа. 
Игәаҵа мыцхәы иҭгәырӷьаауан, аԥсабара зегь ӡыӡауеит, 
Ажәеиԥшьаа рҭыԥҳацәа рзхәыцра ихшыҩ арҿыхауан.

...Аҽуырақәа рхырхарҭа – дазгәышьуеит иабаҟоу? 
Имҩа иаша даныԥшуеит, ршьамҩа, ршьаркәасҭа, 
Иҳаракхеит ашьхақәа, рыжәҩахырқәа ԥџаџаӡа 
Бахә ҭакнаҳак инаҵҟьауеит бӷабк атәыҩа хахаӡа.

Иԥсы еиқәара рҿаҳәуеит, ашьха ҳарак касышқәа, 
Рхцәы қамызқәа ԥыр-ԥыруеит ӡызлан лаша мыркыцқәа. 
Рлымҳа кыдҵа иӡырҩуеит, икәша-мыкәша аԥслышқәа, 
Мацәыс еимҟьаран ибауеит, ҭыԥҳак лыбла ҭыџьџьарақәа.

Ашьха ӡыхь днаҿыхәалон, амҩа дахьықәыз дкараха, 
Ишәырҭаҭа «игәымбылџьбара» дыцәан џьа дқьыԥаха. 
Иӡыӡымку ихәыцрақәа, уарҳал ԥхыӡны ихалауан, 
Маҟаҵас илаԥш ҳәаа, ашьха ӡара инакәшауан.

АИЛАШӘШӘЫМҬАЗ

Аилашәшәымҭаз, амш аԥсымҭаз 
Бааҵраҿ ауп са сахьыбылуа. 
Иаҳхылаԥшу бсахьа имҭан 
Сгәаҵаҿ исымоуп иҵәахуа.

Ҩаӡамкьаҭ аҿа-маҿа сылсуа, 
Сдақәа ирҭалан сарԥхоит. 
Сгәы мыжда шәҭҵас игәылҵуа, 
Сыԥсы бызхәыцра еиқәнархоит.

Сгәаҵаҿ иҭагьежьуеит схәыцра, –
Схәыцра шкәакәа... ба ибызку. 
Ба бызхәыцра схәыцрақәа ирхылҵуа, 
Ицәымзаркыран исзаркуп.

БАРА БЫДА

Бара быда, сымш Гәында, 
Изыԥхомызт сымрагьы гәыкны. 
Бара быда, схьыбла Гәында. 
Иҟаломызт сыдгьылгьы ԥшӡаны.

Бара быда, сымш Гәында, 
Иаанхон сыԥсаатә агәҿыӷь иаго.
Бара быда, сымш Гәында, 
Сҟаломызт сашәагь агәра зго.

Бара быда, схьыбла Гәында, 
Сыԥсҭазаара зынӡа изаҵәуп. 
Иаанхон еиҭымӡа, бара быда, 
Сыҵх еиԥш сымшгьы ҭацәны.

* * *
Салыргон сара аҽԥныҳәа, 
Уи ауыха салыргон... 
Иззеиҿымкааз лгәы аныҳәа, 
Гәынхәҵысҭала лыгәра згон. 
Сыхаара, бара беилкаара 
Исылнаршон мчы-ԥшьак. 
Бла гәыразқәак рылашара, 
Сама ицон алушәак. 
Сама ицон са сҳәынҷаны, 
Бжь-дунеик рҳәаахь сышьҭԥааны.

* * *
Сара сгәырӷьоит ба банызбо, 
Соуԥшәыл, бара сыблеиқәара. 
Зыҽны уа банызба инаркны, 
Гәҭыхак самоуп сыхҭакны. 
Уахи-ҽни бара сбызхәыцуеит, 
Бмаалықьны саԥхьа бцәырҵуеит. 
Схәыцра бацуп сахьцалак, 
Сара бсыцуп иахьабалак. 
Сқәыԥшуп, сызтәом сгәы каршәны, 
Схәыцра балоуп акәа бҭаршәны.

* * *
Сааԥсеит, скарахеит, ах, сызбода, – 
Сеиԥшуп ибылуа ацәашьы. 
Бгәы ааҵраҿ илахаз, о ахлаҳәада – 
Ашара аарла иаԥызгалт сыԥсы.

Сцеит сындәылҵны маӡак сгәыҵак, 
Уаҳа сыхнымҳәырц ӡбаны. 
Амҩа сахьықәыз ԥшаласк иныҵак, 
Аршәаа исзасит, сахьцоз сбылны.



116

Дырҩегьых еснагь еиԥш амра гылеит, 
Амш саԥылеит аԥсҭазаараз сгәыҳәны. 
Акгьы ҟамлаӡазшәа ҳаргьы ҭынч хаиԥылеит, 
Аха, ҳгәы ҳҭахәыцуа ҳцеит хаз-хазы.

Иҟалазеи, мшәан? Мчык уахь исыхоит, 
Бгәашәаҿ ауп сахьцаз сбылны. 
Башҭа санҭыҵуаз, ибызгәамҭаз, 
Иццышәхаанӡа ибзыҟаз ибызгәыкны.

САН ДАНЫРЖУАЗ АҼНЫ...

Амшгьы ҵәыуоит сара сеиԥш, 
Иаздыруам изеиԥшрахаша сԥеиԥш. 
Ажәҩан лахазшәа илеиуеит ақәа, 
Саргьы сгылоуп алаӷырӡ сҿыкәкәа.

Иахьарнахыс инҵәеит нас схәыҷра, 
Изалшом, изышәаҳәом шьҭа сҿара. 
О, Анцәа ду изуркьаҿи слахьынҵа, 
Сааҟәымҵӡакәа гәаныла саҿуп аҳәара.

Амшгьы ҵәыуоит сара сеиԥш, 
Иаздыруам изеиԥшрахаша сԥеиԥш. 
Ажәҩан ахы лахазшәа илеиуеит: ақәа, 
Саргьы сгылоуп алаӷырӡ сҿыкәкәа.

* * *
Акгьы ыҟаӡам, зегьы ԥхыӡуп, 
Аԥсҭазаара аӡиас цоит. 
Сара схыршәлоуп уаҟа сҭәыцны, 
Амра сыцәхалар, сканӡоит.

Ҿымҭ-ԥсымшьакәа ус сеиԥхыӡлап, 
Ашәҭқәагьы гәылҵлап уа есҽны. 
Ашацәа исзыршаз са сышықәсқәа, 
Иргап ишьҭкәыцәаа иҳаракны.

* * *
Аӡы рхьымсыц бшьапқәа, 
Аҟәара бахьықәгылоу, 
Амра рықәԥхоит ахәқәа, 
Ԥсҭазаарак зыгәҭыхоу.

Иԥшӡахеит иахьа сдунеи... 
Ишәҭит агеи ашьхеи, 
Бара уа нцәахәны бкаҷҷеит, 
Сбазҵаап игәаӷьны... хара бызгылои?

Зны бааигәоуп ҽазны бхароуп, 
Цқьа еилкаам наӡаӡагьы бызтәу. 
Аха, идыр сыԥсы быҿхәароуп, 
Сара, аԥшӡара азхырхәаҩ...

* * *
Уахагьы бара быда, гәырҩала сшьуп, 
Ԥсҭазаара сымам, баша сџьабоит. 
Схәыцрақәа ԥсаатәуп, сгәыӷрақәа шәҭуп, 
Бара бызхәыцра ахара сагоит.

Ӡхыҵраны исыжәлеит быгәхьаагара, 
Уахатәи аҵхаҿ ԥсҭазаарак ҭахоит. 
Сақәшәом изура, сыҩнагьежьуеит суада,
Башаӡа, башаӡа сҿажәкны сшабоит.

Издыруада ҳазшаз исиҭозаргь ԥсышьацәгьа, 
Бара быбзиабараз, мап ацәыскуам акгьы. 

Аҭахызаргьы исхызааит: амҽеи, ацәацәгьа, 
Бахәшоуп наӡаӡа сыхгьы, сыԥсгьы.

* * *
Сыԥсҭазаара – ԥырроуп ԥсаатәҵас, 
Бара баныҟоу бааигәаны. 
Сымши сыҵхи еишьҭоуп еибарҭрыс, 
Салоуп ажәҩан сҳаракны.

Зны акы сшашьҭоу – егьи сцәыбналоит, 
Сгәаҿы хаҿсахьак ҵәахуп. 
Шшарак сшықәу, гәаҩак сҭалоит, 
Са быстәызарц, сҭахуп.

Бареи сареи ашәҭқәа реиԥш ҳаиԥшуп, 
Бареи сареи наҟ-ааҟ ҳаизыԥшуп.

Сыԥсҭазаара – ԥырроуп ԥсаатәҵас, 
Бара баныҟоу бааигәаны. 
Сымши сыҵхи еишьҭоуп еибарҭрыс, 
Салоуп ажәҩан сҳаракны.

АХАҚӘИҬРА

Ччаԥшь лашак налаԥхеит сымра,
Илаша-лашо сбираҟ жәҩангәы ианкыдла.
Слымҳа иҭасит иԥшьоу ажәа – Ахақәиҭра,
Иаалашеит, џьым, с-Аԥсны абла.

Ари ажәа анысҵоит имииц ргәаҵа,
Рхы-ргәы еиҵыхны ирзҳарц ахацәа.
Еснагь аблақәа ччозарц ҳажәҩан ашҵа,
Дырҩегьых, ашьа карымҭәарц аҵеицәа.

Снапы еиҵыхуп, ҳәыҳәуп ианыԥрааз,
Ажәҩанаҿ аҭынчра амҵәыжәҩақәа аҟьоит.
Ахақәиҭроуп сыжәлар иахьантә ирнаалаз,
Ахақәиҭраз, еснагь еиԥш, иқәԥалоит.

Ччаԥшь лашак налаԥхеит сымра,
Илаша-лашо сбираҟ жәҩангәы ианкыдла.
Сгәаҵа иҭамацәыст иԥшьоу ажәа – Ахақәиҭра
Иаалашеит, џьым, с-Аԥсны абла.

АГӘАШЬА ҴЫСИТ!

Агәашьа ҵысит! 
Агәашьа ҵысит!
Ах, Абрыскьыл, Абрыскьыл лахьыцәгьа,
Адгьыл ушхәыҵаз дҳақәлеит аӷацәгьа,
Ажәҩан ҳҭанасит,
Ҳамшгьы еиласит!
Агәашьа ҵысит!
Агәашьа ҵысит!
Ус-ус лаӷырӡыки лаӷырӡыки неишьҭалеит,
Аҵәыуабжь хтыит, иӷьазкны ашҭа иҭалеит.
Иацы аӡә дыԥсит,
Иахьа ҽаӡә дыԥсит.
Агәашьа ҵысит!
Агәашьа ҵысит!
Адгьыл шьҭарҵеит аӡамҩа цәӷәыхаа,
Аҵеира рьшьҭагьы нагоуп иҭӷәыхаа,
Ажәҩангьы шәҭит!
Ашәагьы птит!
Агәашьа ҵысит!
Агәашьа ҵысит!
Абрыскьыл, аиааирахь имҩа аатит,
Ахәура агәашәқәа зегьы акит,

Ҳарҩахеит абираҟқәа!
Ҳарҩахеит абираҟқәа!

ДӘРЫԤШЬТӘИ АБАҞА

Уи дқәыԥшӡан, аԥсабара данаалон, 
Иҳалалӡа иқәыԥхон амра ашәахәа. 
Ԥслаҳәҵас ахәы ҳарак дхалон, 
Ԥҳәызбакгьы дылԥылон уаҟа дкахәхәа.

Аха уи амш иамоуит анҵыра, 
Ашҭа иаҵәа нижьит зымҩа. 
Еибашьра дахьцо иԥсаҭыҩра 
Длызхәыцуеит, дазхәыцуеит лҳәахьа.

Аԥсны харада ахара адҵоуп, 
Ҳақәызхуаз дырԥылеит иаргьы даӡәны. 
Аӷа хәымга ҳадгьыл аӡахәа изахамҵеит, 
Ашәарҭа аҿаԥхьа дхьамҵит иаргьы.

Ахызаҵә аниқәшәа шьҭахьҟа дымхьаԥшӡеит, 
Иан ахцәышла «дықәгылан» ахәы.
Ажәа хаак аҳәаха уаҳагьы имаӡеит, 
Уажәы дааин дгылоуп Дәрыԥшь агәаны.

СҨЫЗАК ИАСҲӘОМ ҲАМАӠА

Сҩызак иасҳәом сымаӡа, бымаӡа,
Раида гәышьа, гәышьаӡа. 
Аҩны бдәылҵла, бдәылҵла инцәыҵаӡа,
Раида гәышьа, гәышьаӡа. 
Ҳаваз амшын, бан дҿыхаанӡа,
Раида гәышьа, гәышьаӡа. 
Знык снахьысып бӡамҩа ԥшӡа,

Раида гәышьа, гәышьаӡа. 
Уаха ҳгәыхәтәы анынаӡа,
Раида гәышьа, гәышьаӡа. 
Ҳнапқәа еибаркыз ашамҭанӡа,
Раида гәышьа, гәышьаӡа. 
Нас бнаскьазгап уа агәашәынӡа,
Раида гәышьа, гәышьаӡа.
Ҳашьҭақәа арӡып ҳамаӡа,
Раида гәышьа, гәышьаӡа,
Сҩызак иасҳәом сымаӡа, бымаӡа, 
Раида гәышьа, гәышьаӡа.
Аҩны бдәылҵла, бдәылҵла инцәыҵаӡа, 
Раида гәышьа, гәышьаӡа...

* * *
Аҳәса рылаӷырӡ еиԥш
илеиуеит ақәа, 
Агәы ԥшқахацәан
иҵәыуоит иахьа. 
Аибашьра иннажьыз
иҳашьҭоуп ахқәа, 
Анацәа рсаркьал бжьы
гоит ҩаԥхьа. 
Иҟалазеи? Ашәиԥхьыӡ
ҭыҩуеит зны ҳгәаҵа, 
Егры ахықәаҿ
ҳҭынчра ҭахоит. 
Амацәыс иаҿахысуеит
ажәҩан ашҵа, 
Адунеи еикәабгар
ҳәа зны ҳшәоит. 
Иааҟәымҵӡакәа
илеилар ақәа, 

Ҳанацәа рылаӷырӡқәа
шьҭа иҭабоит. 
Ҳаанхар ус
ашәы ҳхьыкәкәа, 
Ԥсҭазаарада
ҳаԥсадгьыл шьабоит! 

* * *
Быхьӡ ԥшӡа
сыкәа иҭаршәны исҵәахӡом, 
Бзиа бшызбаҵәҟьо
сгәаҵа иҭаӡуп, исҳәаӡом. 
Адәы иаҵәараҿ
амза шәахәақәа ҳәуеит, 
Аҵх сахьагәылаԥшуа
уахак мыцхәы сгәыкуеит. 
Аҵх иалаԥсоуп
аӡыркәиқәа – иаку цәашьқәаны, 
Насыԥ лашак еиԥш
исхаԥыруеит сахьгылоу сыбзыԥшны. 
Аԥаҭхь скушәа
схәыҭхәыҭуа ныҳәаҿак скуеит. 
Сдақәа ирҭахәмаруа
ҩы ҟаԥшьушәа сгәы былуеит. 
Ираҳаҭуп аҳаҭгәынқәа
шьҭа гәырҩак рзыԥшӡам. 
Ақалақь агәҭан
урҭ ахьыҟоу аандагь хкааӡам, 
Адәыԥшӡа иқәу
ҽуырак сыԥшаауеит, 
Уи сынҽыжәлан
ашьыжь сыбзаауеит...

АҚЫҬА НРЫЖЬУЕИТ

Инрыжьуеит иахьа џьоукы ақыҭа, 
Ақалақь иазцоит еиханы. 
Наунагӡа ианырхуеит урҭ рышьҭа, 
Рашҭа иԥшу игәыкны.

Аилашәшәымҭаз рқәаҵа уаҩ дҭалом, 
Аӡыркәиқәа ҽырбоит ишҽырбац. 
Изҩыдоу аҳауа џьаргьы ибналом, 
Аеҵәақәа лашоит ишлашац.

Аӡәгьы иамеикуам аҳаҭгәынқәа рҭынчра, 
Ҳаҭгәынқәоуп рџьынџь, урҭ ирзыԥшӡам. 
Ашшаӷьычқәа шьҭа ирцәыӡхьеит агәҭынчра, 
Ацақәа абаҟоу? Аԥшәма дрыхӡам! 

Иеиҭымхаз ақыҭа ԥшӡа лаӷырӡышоит, 
Ирызхәыцуеит иахыԥрааз аԥсаатә. 
Инзыжьыз рлахьынҵа мҩа ианыӡбоит, 
Игәынқьуеит ахьаа бжьы уаҳартә.

ГРЫШЬА

Гындиа Грышьа Ҷӷьыц-иԥа, Аџьынџьтәылатә 
еибашьра Дуӡӡа аан фырхаҵарала дҭахеит 

1943 шықәса ноиабр 29 азы. Анышә дамадоуп 
Запарожие аобласт Орехово араион  Иуркова

 ақыҭантәи аиашьаратә нышәынҭраҿы

1
Уа узбада ахы ануқәшәа, 
Аиаҭым – аԥша заҵә ҵәаауан, 
Аԥсуа ҷкәын, уара агәымшәа, 
Аԥснынтә ҳашьхақәа узҵаауан.

Ех, уабаҟоу, Грышьа, Грышьа? 
Ԥҳәызбак лаӷырӡыла дхәаҽуан. 
Заа ишәҭхьазаарын ашәҭ иԥсышаз, – 
Аԥсҭазааразы уи гәырҩан.

Ԥақәашь азы уара – аԥхыӡ хаа. 
Иурковка наӡаӡа уа уазшан. 
Ухьыӡрацамҩа уаҵәы иҭӷәыхаа 
Иулахьынҵамызт – заа уржхьан.

Иҟалазаи?.. Адунеи ду уамкуа 
Зеижә ааԥынра заҵәык узшеит. 
Ушьҭахь уҷкәын умҩа дхымкәа, 
Заанаҵ умра ҭадыршәеит.

2
О, Иурковка – схьааи сгәырҩеи, 
Иҵәаауа сџьынџьынтә иасуа аԥшеи, 
Уӡбахә сарҳәозаргьы уахьыҟоу хароуп, 
Араҟа угәхьаагара иаркараз са соуп.

Зеижәынтә ааԥынра абла уҭаԥшит, 
Аԥсцәаҳа ԥсымҭәгьы заа духьыԥшит.
Уқыҭа уацәыӡырц иуман разҟыс, 
Уӡбахә уашьеиҵыб исоуит ҳәатәыс.

Уара иухьҵәуо рыӡбахә уаҳаӡом, 
Сара, иузгәаҟуа, џьаргьы усыниаӡом. 
Ԥақәашь игылоу, имԥсуа убаҟа, 
Усахьа ангәышьоуп уаҟа иҭаԥҟа...

* * *
Адунеи агәҭыха... Ахәыҷы, 
Аеҵәақәа жәҩанаҿ иҟәшәароуп. 

Аҳауа иалаӡуа аԥсы 
Адгьылаҿ еимхәцха икаԥсароуп.

Разҟыдароуп башаӡа уаниуа, 
Мышкызны быӷьҵас укаԥсоит. 
Нцәаҵас амра икаԥхауа, 
Ашәахәақәа укәа иҭаԥсоит.

Дунеик азы знык уршоит 
Еснагь ужәылала ацәқәырԥа, 
Изҳәо иҟада «заа уцәшоит», 
Мҩак уагозар ахы уҭарԥа.

Адунеи агәҭыха... Ахәыҷы, 
Аеҵәақәа ажәҩанаҿ иҟәшәароуп...

* * *
Аиаҵәара ԥшӡа – ааԥын ҭаца, 
Мыцхәы иургәырӷьоит иахьа сгәаҵа. 
Аӡамҩа ҟаԥшьуп аҵлаҿ аца, 
Шәак изҳәатәума ахаҵа-ихаҵа?

Аԥсабара шәҭышроуп амш анацло, 
Иблахкыгоуп ажәҩан ашҵа. 
Аҳауа зҩыда ухы-угәы анатҟәо, 
Изыҟалом уа шҭак уҭыҵуа.

Ашҭаҿ ауарҳал иаҵәа еиҵыхуп, 
Амшын цәқәырԥоуп хәыҷҵас ихәмаруа. 
Адунеи аԥшӡарала сара схыхуп, 
Аамҭак сацуп цәгьала икәаруа.

Аиаҵәара ԥшӡа – ааԥын ҭаца, 
Мыцхәы иургәырӷьоит иахьа сгәаҵа.

ВИТАЛИ АМАРШЬАН УАХЬ

1
Аԥсҭазаара шузыҟоу уазҳәода, 
Лахьынҵала абылра анузшоу? 
Уашәа ссирқәа узыназыгӡода? 
Ушәоит инхарҳәа угәаҵа ишҭоу.

Ҭынч-мҩа шумоуаз лымкаала, 
Уцәа ианырхьан, иуҳәахьан. 
Аҩны ундәылҵыргьы уа ухала, 
Амҩан даауԥылоит у-Беслан...

Аԥсҭазааразы аԥсҭазаара уалоуп, 
Угәаҵаҿ рҩашҵас еилашуеит. 
Улахьынҵа мҩала ушцац уцалароуп, 
Беслангьы ес-ааԥынра дышәҭуеит...

2
Амҩа сықәын снаӡарц Џгьарда, 
Лаӷырӡҵасгьы ақәа схьыкәкәон. 
Алашьцара сгәырҩа инамда,
Сымҩа сыркьаҿуан, зны иаухон.

Ус сынхалеит ахәы акәаԥра, 
Ашҭа аҭалара сацәшәон. 
Ирзыхгома ирыхьыз агәаҟра, 
Анду илазҳәогьы уаҩ дызбом.

Ауха сыҟан, «ҭынч» ҳаидтәалеит, 
Цас иауазшәа, ақәагьы хкәомызт. 
Агәаҟра мыжда рашҭа иҭалеит, 
Сҿаҳа-дагәахан, сҿы еилгомызт.

Ашьыжь сцеит, сҭыҵит ашҭа, 
Ахьааи алаӷырӡи ззыԥшыз. 
Аԥсабарагь иакызаап ахьҭа, 
Адгьыл ҵаауп иаҿашәыз!

3
Анцәа ишазаап ацәгьа, абзиа,
Маӡа-аргама «еибашьуеит». 
Аԥсшәа уазҳәогьы зҽырқьиа, 
Агәаӷ игәаҵан еилашуеит...

Шьоук аауԥылар, «угәы рыжьжьахуеит», 
Ршьыцра рнымԥшыргьы ауам, 
«Аԥсҳа» иҭужьыз ишыхнахуагь, 
Рыбз аҿеит урҭ уҳәан-сҳәан.

Уи ишаҿызгьы, ԥсҭаха рнамҭо, 
Рыбла аш хыло, иахьцалак, 
Уара иҳауҭеит даҽа ҳамҭак, 
Иргылан уалгеит ҽа-баҟак!

Сызҿу «Уашхәа мақьаԥсыс» ауп, 
Ицырцыруеит, ихьӡыркуп. 
Жәларык ҳҵеицәа рҿахәы зҳәаз ауп, 
Ҳдоуҳа иабаашуп, иҳаракуп.

АСАРКЬАЛ АСҨЫ

Уабаҟоу, џьым, асаркьаласҩы, узбаӡом, 
Уажәы уанаҭаху сыԥсадгьыл Аԥсны? 
Уаҳа алшом, ижәдыр, изӡаӡом. – 
Ахыц иакуп аарла аԥсы.
Алаҳәа еиқәаҵәа иҭыржәжәоит ажьы, 
Агәи агәаҵәеи иацрыхарц дара. 

Ахьӡҵәҟьа ахырхырц иаҿуп иахьагьы, 
Ажәытә ҵаула иалсны иаауа Аԥсынра.

Аԥхара хьаҵит, ҳалагылоуп асы, 
Аԥсны ԥшӡа, Аԥсны рыцҳа лаҳәит. 
Асаркьаласҩы, суҳәоит, маҷк уааласы, 
Икнаҳау асаркьалқәа рыбжьы ҵар хәаҽит.

Хыҭҟьаран иахьыкнаҳау, асаркьалқәа ҳәҳәоит, 
Аха асаркьаласҩы дабаҟоу? Дџьабоит!

АРИ – САРА СОУП

1
Ари – сара соуп, 
Шьыжьы арҩаш бжьы иацҿыхаз. 
Ссасны адгьыл саҭоуп, 
Шәыҭҵас ауп ара сышгәылшәаз.

Ари – сара соуп,
Ашьхыц еиԥш ашәахәақәа еизызго.
Зны ашьха саҿоуп
Аԥсҭҳәа ҟәашқәа роуп сгәы ҭызго.

Ари – сара соуп, 
Бжьыда-шьҭада, шәашҭа иҭало, 
Ирҵысра саҿӡоуп, 
Уаҵәтәи аԥеиԥш агара игароу.

Ари– сара соуп, 
Сахьииз азы измам гәнаҳа. 
Амшқәа реиԥш слашоуп, 
Исылшарызеи уаҳа?

2
Сара исызҳәом: «Зегьы сырдыруеит. 
Сара сыда амра ԥхом...» 
Цәалашәарак ахы снардыруеит, 
Цәалашәарак сагәаԥхом...

Ашәҭ аныԥсалазма сымҩа? 
Мап, џьым, ус акгьы сызҳәом. 
Исзыҟарҵазаргьы џьара хырҩа, 
Сҽы аӷәра саахан иаҿасырххом.

Зны скаҳаит, ҽазны сгылеит, 
Агәашә ҭыҵырҭа са исзаркын. 
Слахьынҵамҩаҿ џьоук сыԥгылеит. 
Сымҩа сахырҟьарц баша иԥшын.

Иҟалома, мшәан, амшын уеисыр? 
Ацәқәырԥақәа шшәаҳәац ишәаҳәоит. 
Сцәаҳәа лыԥшаахқәа ргәы еицеисыр, 
Рҿахәы шырҳәо агәра згоит.

КӘАШАРОУП

Кәашароуп, кәашароуп. 
Ашәахәа шкәакәа каԥсоуп. 
Кәашароуп, еикәшароуп, 
Амза аччаԥшь лашоуп.

Кәашароуп, кәашароуп 
Ааигәа быҟаӡам, бхароуп. 
Кәашароуп, еикәшароуп, 
Аҿар срылоуп, аха сзаҵәӡоуп.

Кәашароуп, кәашароуп. 
Имҩасыз ашықәсқәа ԥхьаӡа. 

Кәашароуп, еикәшароуп, 
Хәыцрак сагоит хараӡа.

Кәашароуп, кәашароуп, 
Зны сқәыԥшын, бара нҵәа.
Кәашароуп, еикәшароуп,
Амахә лаҟәуеит аӡынҵәа.

Кәашароуп, кәашароуп, 
Сышықәсқәа зыхынҳәуам шьҭахьҟа,
Кәашароуп, еикәшароуп, 
Исыхагәышьоит сгәы ԥхьаҟа

Сшьацәхныслозаргь
Кәашароуп... кәашароуп...
Аамҭа, дад, убас ишоуп...

* * *
Ашьыжь. Амра. Акаԥхара.
Аԥсҭазаара. Аччара. Аҿара.
Ашьацра. Амҩахәасҭа. Аҿыҭра.
Ашәҭқәа. Аӡаӡа. Агәыкра.
Агәхьаагара. Аԥхыӡ. Азҳара.
Аиԥырҵра. Алабжыш. Абылра.
Ажәҩан. Аеҵәақәа. Азыхьра.
Амза. Ахәыҭ-хәыҭра. Агәыӡра.

ҲНЕИХӘАԤШИТ

Инцәыҵаӡан ҳнеихәаԥшит,
Сара сгәырӷьеит, бара бышәҭит.
Нас ашҭа ҳҭыҵит маӡа-маӡа,
Ашәҭқәа ҳрызцеит хараӡа.
Амра хыхьынтә иаҳзыԥшит,
Аҵар рашәагь аагәыкит.

Ҳгәы хыҭ-хыҭуан, ҳаццакуан,
Ҳамш аблақәа былуан.

Ашьхарахь асыԥсақәа неилҩрит, 
Амшынахь аӡиасқәа ааццакит.
Аԥсҭазаара оумашәа ихаацәан,
Ҩыџьа ҿымҭӡо ҳаихәаԥшуан.

Инцәыҵаӡан ҳнеихәаԥшит,
Сара сгәырӷьеит, бара бышәҭит.
Нас ашҭа ҳҭыҵит маӡа-маӡа,
Ашәҭқәа ҳрызцеит хараӡа.

* * *

Уахак аҵх сгәыднакылоит,
Бқьышәқәа реиԥш ихааӡа.
Насыԥ лашак ԥхьарылоит,
Ажәҩан аҳраҿ хараӡа.

Бара быда шьҭа сзаҵәума, 
Исаҳә, аҵх, са сҭынха? 
Сылхашҭхьазаргь џьашьатәума, 
Лызхәыцроуп саргьы исзынха.

Сгәы, иуҭахузеи уаҳа?..

* * *
Сыцгәы шкәакәа,
Насыԥ еиқәаҵәа. 

Ешьреф Агындиа

Уа Џьгьарда инужьыз уцгәы шкәакәа, 
Ахьы Ешьреф, Аԥсны џьаргьы исԥымлеит. 

Скылсит ага, салсуеит Аҟәа, –
Амшын гәеиужь сгәырҩа ххалоит.

Ашәахәа каԥсоит Џьгьарда, ашәахәа шкәакәа 
Гындиаа рашҭа, уа аҵеи дызхым. 
Мшын-нырцә улахьынҵан, уа ажәра шкәакәа, 
Харантә лаҳәа еикәаҵәак ҳхаҟыруеит.

Ашықәсқәа иҳабжьалаз рыҵх шкәакәа, 
Чагьам анаӡараҿ ҟамаҵас ихшьуп. 
Ахьы Ешьреф, уа абырг ԥшӡакәакәа, 
Џьгьарда уабдуцәа рашҭа ԥшуп.

БЗИА ИЗБО АБЛАҚӘА

Бзиа избо аблақәа, 
Ирхуп агәырҩа, 
Агәалақәа, агәалақәа 
Изырцәымцеит зымҩа.

Аԥшьаҭыԥ изахымҵыз 
Сшьаҳиҭхан сынхеит. 
Ԥсаатәҵас исыцыз 
Анасыԥ ԥырхьеит.

Иахьагьы сбылуеит, 
Быблақәа ргәаҿы. 
Лаԥшыла исгәыӡуеит, 
Иҟәымшәышәу бхы-бҿы.

* * *
М. А.

Дырҩегьых иԥхоит амра шаша, 
Ажәҩан абла иаҵәа хтуп. 
Бара соуԥшәыл, сгәырӷьаҿҳәаша, 
Сҩыза ибиҭаз ашәҭқәа бкуп.

Дарбан, сеидроу, Анцәа исзишаз, 
Бара бакәымкәа, ҽаӡәых дыԥшу. 
Сҩыза изоума бгәы збыцәҭыԥаз, 
Иахьак башаӡа ус сбызгәыку.

Сара схьаа, сыгәҿыӷь шкәакәа, 
Ашәҭқәа рыкәа шәахәак ҭаԥсоит. 
Аԥсҭазаара ҳзызшаз, насыԥ шкәакәа,
Ҳашықәсқәа дааҟәымҵӡо иԥхьаӡоит.

Дырҩегьых иԥхоит амра шаша, 
Ажәҩан абла иаҵәа хтуп. 
Бара соуԥшәыл, сгәырӷьаҿҳәаша, 
Сҩыза ибиҭаз ашәҭқәа бкуп.

* * *

Сааншәыжь зегьы... 
Ҩаԥхьа иацы, иахьа, уаҵәы
Алашара азыркыда? 
Изаҳада амузыка абжьы?

Сааншәыжь зегьы... 
Аԥша амахәҭаҿ ихәыҭхәыҭуа, 
Ақәоурашьҭахь аӡы ихыҵуа, 
Зегьы нхоит ихьыԥшымкәа.

...Сааншәыжь зегьы... 
Ари адунеи зны саныҵыр, 
Сгәыӷрақәа заа исыцәхыҵыр 
Алашара еиԥш са слашар.

Сааншәыжь зегьы... 
Ашҭа уанҭыҵуа агәашә аркымкәа, 
Амш узаԥылом – ашәҭ укымкәа, 
Инсыжьуеит зегьы – гәырҩак схымкәа,

...Сааншәыжь саргьы.

* * *

Напык аҟны сара сеизгоуп, 
Амшын цәқәырԥеиԥш сжәылозаргьы.
Схәыҷра шықәсқәа шьҭа ихароуп,
Схәыҷушәа еснагь схы збозаргьы.

Зны амра еиԥш саргьы сынцәоуп, 
Уаҵәтәи амш иахьа агәы сыхшәазаргьы. 
Ажәҩан икыду аеҵә гәыкцәоуп, 
Адгьыл ҳалал кыр иацәыхаразаргьы.

Ах, зны наӡаӡагьы сыцәап –
Гәхьаас ишәымкын шьыжьык сымҿыхаргьы.
Сара сыда агәҿыӷь иагап
Сыззымдыруа ахәыҷқәа, ииран иҟоугьы.

Иҟоузеи нас, дунеик саҭоуп. 
Наунагӡа адәы иаҵәа сықәымлозаргьы. 
Ҳазшаз имҭан ус иахәҭоуп, 
Сыҟоуп иахьазы, хьҭак сакуазаргьы.

* * *

Еҵәа ссирк, ҭыԥҳа ссирк, 
Жәҩанынтә длацәҟәуеит. 
Еҵәа ссирк, ҭыԥҳа ссирк, 
Сӡамҩақәа лгәыӡуеит.

Аҵх ҵәца са сҽалак. 
Ес-уаха саауеит. 
Ажәҩан ду схы аҵакны, 
Хыхь уа сырзыԥшуеит.

Аӡәгьы иасҳәом сымаӡак, 
Мамзар сгәы ԥшаауеит. 
Еҵәа ссирк, ҭыԥҳа ссирк, 
Схыхӡан сылгауеит...

* * *
Џьон (Фама) Џьынџьал игәаларшәара иазкны

Ҩ-дунеик, 
Ҩ-ҳәаак, 
Ҩ-хәыцрак, 
Еизеит – 
Игәаҿы!

Ҩ-жәҩанк,
Ҩ-мшынк 
Ҩ-насыԥк, 
Иазмырлашеит, – 
Ихы-иҿы!

Гәыҵхак, –
Ҽы-шьҭак, 

Ԥсҭазаарак 
Иазымҳәеит, – 
Иҿахәы!

Цәқәырԥақ. 
Ԥсҭҳәақәак, 
Гәаӷьжәлак, 
Иааилашит 
Уа мышкы.!

Даццеит мчык 
Дхыҵны хәык, 
Хьаа заҵәык 
Днаԥырҵит, – 
Хәылԥазык!

Еилкаарақәак, 
Изхәыцрақәак, 
Сахьақәак 
Амаҳдеит, – 
Ажәҩан аԥсы!

БЗИА ИЗБАӠОМ

Бзиа избаӡом иҿыцәаахьоу амца, 
Аҳаҭгәынқәа рҭынчра – сеиланагоит. 
Исзызҳәо дыҟазаргьы сара аҳәатәхамҵа, 
Аԥсҭазаара ацәқәырԥақәа рыгәра згоит.

Еилысхуам, џьым, ашәахьа, аҩаша, 
Акаҳуажәрҭаҿ аҩы еилыԥхоит. 
Инҭыркәкәаны изжәыргьы, уа сызгаша,
Бла гәыӷрақәак сныҳәоит, исгәаԥхоит. 

Еснагь исыԥхьоит амҩа иаша,
Уи сахьану зны ԥшак ахы сҭанарԥоит,
Ажәҩан икыдло амра шаша,
Бырлаш шәахәала саԥхьа икәараҵоит.

Бзиа избоит еснагь аԥша анасуа, 
Амшын анжәыло ашәах аҿачы.
Бзиа избоит аҵар анеилысуа, 
Ашәа анцәырырго бнакаҿ шьыжьы.

Бзиа избаӡом ацәа саналоу сеиқәышьшьы, 
Сара сымшынуп – ианжәыло ацәқәырԥа.
Сыԥсҭаааара мҩасӡом икашьшьы, 
Сара суаҩуп –зегьы санрымоу рхы сҭарԥа.

* * *

Бара бныжьны сара сцар,
Амреи амзеи, ных, ҳрыԥшаар,
Аԥша амҩан џьа иҳахьӡар, 
Ҳҩыџьагь иҳауан аҳәатәы, 
Инаӡар алшон ҳгәахәтәы, 
Бара бныжьны џьаргьы сцом,
Сара сныжьны шьаҿак ҟабҵом, 
Амреи амзеи, нас, иҵааӡом, 
Аԥша ба беиԥш иԥхашьом, 
Зегьы иреиӷьуп уахак ҳаиқәшәар,
Ҳагәқәа рашәа зегьы идҳарҳар, 
Иҳаҵашьыцрын, ех, аҿар, 
Наунагӡа ҩыџьа ҳаизынхар.

* * *
– Адунеиаҿ зегь здыруада?
– Анцәа!
– Нас уи ара имазкуада?
Ахҭыԥшшацәа!
– Ахьтәы шькылқәа ирынгылада?
– Уи дуаҩуп!
– Анцәа ду иҭыԥ имазкыда?
– Дшәаҳәаҩуп!
– Хыла-гәыла еилалада?
–Ҭыӷьӡаа!
– Анацәа рылаӷырӡ иазырблыда?
– Арҳәцәа!
– Анапхгараҿ аҭыԥ зтәыда?
– Атәанчаҩцәа! 
Ӡыла урҭ зегь рҿы зырҭәыда?
– Амаҵура!
– Иахьа абахҭаҿ иҭаркыда?
– Ауаҩра!
– Нас дҳамоума зегь здыруа 
Адгьылаҿ ара?
Аӡәы иоуп, уи дыздыруа: 
Анцәа шәизҵаа!..

МЫШКЫ ЕИЦҬАХЕИТ 

Аџьынџьал Сурам, Чачхалиа Ҭенгиз, 
Кәартаа Борис, Аџьынџьал Беслан, 

Ԥачлиа Гарри, Кәартаа Роман, 
Аџьынџьал Мераб

Быжь-мҩак еицанысит, 
Быжь-џьара рыҽшаны.
Быжь-жәҩанк еицхысит, 
Быжь-ҵхык ргәаны.

Быжь-ныхак еиқәҿырҭит: 
«Ҳаи, ахацәа, шәааласы! 
Ақәыџьмақәа шәзыҭрысит, 
Аха еиқәхароуп Аԥсны!»

Быжь-дунеик еицжәылеит, 
Амшын еиԥш, ицәқәырԥаны, 
Быжь-хацәак еицжәылеит. 
Кац иҳабла аҳәааҟны.

Быжьҩык аҵх иахәаҽит, 
Ицон илсны асыршәы. 
Быжь-дунеик рыԥсы ахыҵит, 
Аиааира иазгыларц ибаҟаны.

* * *
Сыԥсы ахьаа Александр Бардодым, 
Сыцгәы еиқәаҵәоуп умҩа хызҵәаз. 
Уарҿыхартә ӷәӷәалаҵәҟьа ажәҩан дыдрым, 
Анаҟәаԥиа амҵан уҭынчӡа уцәаз.

Амшын цәқәырԥеиԥш сгәаӷ еилашлап 
Ашьауардын еиԥш сыблақәа хыстыр. 
Аҳаҭгәын аҿаԥхьа схырхәо стәалап, 
Аҳаҭгәын млашьы снықәҭәалап қәаны.
Сыԥсы ахьаа Александр Бардодым, 
Сыцгәы еиқәаҵәоуп умҩа хызҵәаз...

АДУНЕИ АҚӘЫԤШРА

Адунеи ақәыԥшра –
сажәеинраалақәа ирқәыԥшроуп, 
Ашьац иаҵәазар –
сашәақәа змаҳац. 

Уи абзиабара абжьы –
аҵхаҿ хәыҭ-хәыҭроуп, 
Сеидроу изҳәаз
«ашәҭқәа мышәҭӡац». 
Сдунеи зырлашаз
Анцәа ду илԥхоуп, 
Насыԥны исзишеит
шәахәацны скаԥхарц. 
Сыдгьылтә гхақәа, –
аԥҭақәа иргәыҵаҳәҳәоуп, 
Амҩа са сықәиҵеит
шәақәак шәаҳарц. 
Сымзатә ҩыза
зны дысԥылап, 
Сдунеи хымкых
араҟа иԥхарц. 
Ашәышықәсқәа рышьҭахь
зны сгәылшәап, 
Сыбжьы иазыӡырҩырц –
хаҭала сзымбац.

* * *
Уа, раида гәышьаӡа, сызҿу хыҭҳәаам, 
Суаз ажәа мҳәакәа сара схәарҭам. 
Уа, ес-ииуа ирыциуа. 
Еҳ, ес-иԥсуа ирыцыԥсуа.

Уа, раида гәышьаӡа ԥша напык сакуп. 
Сшьа исылҵхьоу уа Гәбаа дәы исзыԥшуп.
Кавказ ду ахақәиҭраз ишьҭыхуп анапы,
Ақәыџьмақәа срылаҳәҳәоит наҟ шәа шәеимпы.

Уа, ес-ииуа ирыциуа,
Еҳ, ес-иԥсуа ирыцыԥсуа,



141

Сыԥсадгьыл алаӷырӡ Анцәа икәа иҭаԥсоиҭ,
Аџьныш ҳазхәаҽуазгьы шьҭа имҩахь деихоит.

Уа, Ахақәиҭра рхәаҽырц азы сашьа, 
Кавказ – шла иахьагьы икарҭәоит ашьа, 
Уа, ес-ииуа ирыциуа, 
Уа, ес-иԥсуа ирыцыԥсуа, 
Жәҩанынтә абџьар еснагь иаҳхакуп, 
Ҳазқәыӡуаз Ҳаԥсадгьыл иахьагьы еимактәуп.

Уа, раида гәышьаӡа, ҳабылра иаҿуп, 
Ажәҩангьы зыччом, аблақәа цәаакуп. 
Адгьыл ду анапсаргәыҵа ианыԥсалоуп ахҵәацәа, 
Ҳазхылҵыз реиԥш ҳарҭгьы хҭахарцу, Ҳанцәа?!

ҨАЖӘА ШЫҚӘСА

Ҩажәа шықәса... Аԥхыӡ ссирқәа.
Ҩажәа шықәса... Ацәыӡ дуқәа.
Ашҭа иаҵәа иҭыҵыз са сҿара. 
Уалс исыдыз ԥхьацара!

Ҩажәа шықәса... Ҳәыҳәи ҵыси. 
Ҩажәа шықәса... Сҿара сҭымси!
Аԥсабара қәыԥшын, мыцхәы иԥшӡацәан, 
Аԥсҭазаара оумак ала ихаацәан.

Ҩажәа шықәса... Исыҵыршьааз сҽы. 
Ҩажәа шықәса... Сызхымсыц адәы. 
Ашықәсқәа иҽыжәлан хара ицахьоу. 
Рышьҭа схылар, шьҭа исызбоу?

Ҩажәа шықәса... Агәаҭеира, абылра. 
Ҩажәа шықәса... Баша атәара... 

Асыԥсақәа тҟәацуеит, ааԥынроуп, 
Исыбаргәызеи, шьҭа сҭаацәароуп!

ҬАЛИ БАХЬ

Аԥсҭазаараҿ исымазаргьы сара ацәыӡ, 
Ихаагәышьоуп аҵх иалызбаауа аԥхыӡ. 
Аԥсҭҳәа быбш далҵызшәа уи дыссируп, 
Дԥааимбар ԥҳәызбазар ҟалап, са дсыцуп,

Аԥхыӡ ныҟәаҿ ес-уаха дысзаалоит, 
Илабҿабоушәа усҟан сдунеи лашоит. 
Лассы-лассы дахьызбо исымоуп насыԥ, 
Схахьы џьеи иааип мышкызны сыԥсып.

Ааԥын ҭаца леиԥш дцәырҵыр дышәҭышха, 
Еиқәтәап сӡышра исызлаҳәар исыхьша... 
Аха, иабаҟоу аҵх далԥаан дысзаагом. 
Лара лыдагь ари адунеиаҿ сеиқәхом.

Аԥхыӡ ныҟәаҿ ес-уаха дысзаалоит, 
Илабҿабоушәа усҟан сдунеи лашоит. 
Лассы-лассы дахьызбо исымоуп насыԥ, 
Схахьы џьеи иааип мышкызны сыԥсып.

АӠАӠА БЫРЛАШҚӘА РЧАРА

Еимхәыцҵас ашьацра ахәда иахьахаршәу, 
Хьы-раӡнушәа аблақәа еикәаԥсоит. 
Ажәҩан аԥсҭҳәа црышқәа иахьырҿаршәу, 
Шьыжь сгылан сахьрыҵаԥшуа, исгәаԥхоит.

Ашара иаԥылаз аӡаӡа пҟышқәа ргәынхара, 
Амра шәахәақәа ҩы-џьбараҵас еилашуеит. 

Ашьацраҿ ирымаз аӡаӡа-бырлашқәа рчара 
Ҿыц сыԥшқахазшәа иџьашьо сырзыԥшуеит.

Ирыцҳагәышьоуп ашьыжь шараҿ урҭ анҭахо, 
Сгәы рзыбылуеит, мцаҵас сеибакуеит. 
Мышкызны зегьы ааныжьны саргьы санцо, 
Амш ҵәыуаргьы, аԥсабара шыҟац иааԥшуеит.

АКЫР ИЗҲӘОМА?

Акыр изҳәома, бара бигома, 
Аҵх еиқәара иҽалакны? 
Аҳабла далоуп, хара дызцома, 
Аанда-гәара иҽавакны.

Аҵла махәқәа уахак ирхьыӡсоит, 
Аеҵә гәырҩа лабжышқәа.
Аҩысҭаа ихылԥа цәаԥшь неихеиҵоит 
Икәаҿ ибаларц илаӷырӡқәа.

Ҩ-мҩак дырнуп, уаха дзанымҵуа, 
Игәаҵаҿ наунагӡа баԥшәымоуп. 
Ацәашьы икушәа дматанеиуа, 
Башҭа уахәама дҭагылоуп.

* * *
Абла гәыӷрақәа ирбаӡом, 
Сараӡәк саҵәца шҭацәу, 
Сгәы агәеисыбжь лаҳаӡом, 
Лара аҩынаҳара иаҿу.

Лыччабжь гәкыра иҿыпуа, 
Қаруа лыхушәа икаԥсоит. 
Ла илбарҭаӡам сышбылуа, 
Сгәыӷра ҭацәқәа еикәаԥсоит.

Гәаныла исҳәоит: шьҭа быстәым, 
Ахәы ихыҵхьеит са сҿара. 
Хынҳәра ақәымкәа иара, 
Ицеит наунагӡа, ишцара.

БЫХЬӠ СХАШҬИТ

Уа аԥхыӡ салоу? Быхьӡ схашҭит, 
Ҳқәаҵан иаха атамақәа шәҭит. 
Быхьӡ сгәалашәарц аеҵә аасахәҭхәыҭит, 
Ажәҩан агәышҵа хәыцраха ихтит.

Ислахьынҵан бара бысцәыӡырц, 
Иблахьынҵан сара сыбцәыӡырц. 
Ипацәан ҳаидызкылоз арахәыц, 
Иҳацәшахьан цқьа ҳара ҳанхәыц.

Уажә сабаҟоу? Уажә бабаҟоу? 
Ҳҩызцәа еиқәшәаз еизҵаауеит. 
Ҳхәҷра шықәсқәа зышьҭа аныҵхьоу, 
Санрызхьаԥшуа сгәы ԥшаауеит.

Уа аԥхыӡ салоу? Быхьӡ схашҭит, 
Атамақәа еиҭах ишәҭит...

ҶЫЖЬ

Ҷыжь ҳәа басҳәон банхәыҷыз, 
Ашәҭқәа бызҿысхуан ауха ишәҭыз. 
Ԥхыӡ избоит уажәы ҳхәыҷра, 
Илакә шанан, усҟан ҳҿара!

Уажәы бабаҟоу Ҷыжь са сызтәыз, 
Ааԥын сеигәырӷьоит аҳәаса ишәҭыз. 

Ҭагалантәи аԥша анапы аҟьоит,
Ҳашьҭа схылан, сара сеимдоит

Аамҭа ҳәатәхамҵа ҳныжьны ицеит. 
Кырынтә аҵлақәагьы еибахеит. 
Сара сабаҟоу, бара бабаҟоу? 
Сгәы сызҵаауеит – ихәахәа-чахәоу.

Адәы иаҵәа иқәсны ҳабзиабара цеит...

АГӘАӶЬ
Руслан Гәажәба изкны

Унапы еиҵыхуп, 
Угәы цқьа аартуп,
Бжьы-мҩак урынгылоуп, 
Бжьы-насыԥк узыԥшуп.

Мардарак уаҿысхьеит,
Хракаҿ уԥсушьеит. 
Аццышә уагәылсхьеит,
Ҭоурыхк уԥшаауеит.

Угәаӷьуп ишьҭыху, 
Бираҟҵас иухаку,
Амҩа уа уахьықәу, 
Уи акоуп узхьыԥшу.

Ухаҵара, уцқьара 
Иациит, џьым, уҿара. 
Уламыс аԥхарра
Иацыз Аԥсынра.



146

Унапы еиҵыхуп, 
Угәы цқьа аартуп. 
Бжьы-мҩак урынгылоуп, 
Бжьы-насыԥк узыԥшуп.

ЗАУР ГЫНДИА1

Ацикл     

Трудная тема, а надо писать
А. Жигулин

1

Ааигәа дыҟаӡам сашьа, 
Икарҭәарц ақәыџьмақәа ишьа,
Ҿааҳәыра имоурц дытҟәаны, 
Дыргеит далԥаан иара Аԥсны.

Урҭ рус-ҳәысқәа еиқәаҵәоуп, 
Рҿагыларагьы гәаӷьыуацәоуп, 
Ианкыдгыл, ианыԥҵәа ҳгәахы, 
Дырҿагылеит имшаҭа ихы.

1 Заур Махаз-иԥа Гындиа, диит Ԥақәашь ақыҭан, заанаҭла ди-
уриступ. 1976 шықәсазы далгеит Ҟәбантәи аҳәынҭқарратә 
университет. 1979 шықәсазы Қырҭтәылатәи ССР-и Аԥснытәи 
АССР-и рҳәынҭқарратә шәарҭадаратә маҵзура (КГБ) аусзуҩцәа 
ддырбандаҩуеит, дагьҭаркуеит Қарҭ ақалақь аҿы. 1980 шықәсазы 
Қырҭтәылатәи ССР иреиҳаӡоу ашьауӷатә коллегиа иус аӡбеит, Асо-
вет мчра аҿагылаҩи амилаҭеилыхҩи ҳәа, ахара идҵаны, насгьы 
уи аиуристтә практика амҩаԥгара азин имхын. 1996 шықәсазы 
Аԥсны Жәлар Реизара ақәҵарала идҵаз ахара ихыхын. 

Хрушьчов иԥсасиратә аамҭа аамышьҭахь асоветтә тоталитартә 
мчра (режим) арепрессиа зызнауз раԥхьаӡатәи аԥсуоуп Заур 
Махаз-иԥа Гындиа.

Исанаҳәоит сара аԥша: 
«Аԥсынра аҵеи, аӷра-ҭша, 
Уиԥырымҵын уи, хрыҩ ҟаҵо 
Уашьҭаз иԥшаара, уҽкынҵо...»

Ага исанаҳәоит – дыԥшаа. 
Ашьха исанаҳәоит – дыԥшаа. 
Амза исанаҳәоит – дыԥшаа. 
Амра исанаҳәоит – дыԥшаа...

2
Сзалагылом сара Аҟәа, 
Агәырҩа шықәыӷәӷәо ас сҟәаҟәа, 
Сцаны сашьапкуеит Елыр-ныха: 
«О Анцәа ду, уара ма уихәа...»

Иара атәым дгьылаҿ дҭакуп, 
Сыла ҭраа сара уахь сыԥшуп. 
Мап ацәикырц ахьыԥшымра, 
Дхәыҵаршьырц ирцәан имра.

Иԥсы ихырхырц уи дыргәаҟуа, 
Уаҳа иуҳарбарым ҳәа у-Аҟәа, 
Уамажәҵәҟьа изааргеит дыргәамҵуа, 
Аха ииҳәац иҳәоит дымхьаҵуа:

«Сара сыԥсадгьыл сазгәыкуп, 
Сыԥсҭазаарагь иара иазкуп, 
Уи азы сузаахәом, сузыршәом, 
Уи азы аԥсрагьы сацәшәом.

Ишәасҳәоит, ақәыџьмақәа, имӡакәа, 
Сыдгьыл ахақәиҭра мбаӡакәа,
Ислахьынҵазар нас аԥсра, 
Абриакоуп сзыцәшәо сара.



148

Абжьааԥны, исзыхаауп сара сылҩа, 
Абжьааԥны, сықәуп, сара сымҩа, 
Абжьааԥны, сықәуп сшықәыц сыцҳа...»
Дырҿагылоуп дқәыцха, дкәицха.

3
Узҭиуаз усҟан еиԥш, иҟоуп уажәгьы, 
Цәгьа-бзиак аҿы уанырбо уныҳәаҿа ркуеит.
Ацәгьаҳәаҩ иқәнага дақәмыршәо иахьагьы, 
Аиаша иазықәԥо рыҿқәа адыркуеит.

4
Адгьыли амреи реиԥш еикәшоит зегьы, зегьы, 
Аԥсҭазаара аанкылара дарбан изылшо? 
Ԥсрашәк урхыԥеит, ԥсцәаҳашәк уриааины, 
Убахәаԥшьуп са сзыҳәан, иахьанӡагь улашо.

5
Иҵааршәын умҩа, –иуқәнауан асы, 
Наунагӡа ушьҭа лаша хнаҩарц.
Ажәҩан аҟынтәи маалықьк иԥсы 
Ишԥасҭаху, иухылаԥшуа уеиқәнархаларц.

6
Афашисттә бахҭа атым-тышаҿы, 
Абрыскьыл иеиԥш уаҟа уҵәахуп. 
Узыхӡыӡоз уахьынтәыргаз Ԥақәашь ду ашҭаҿы, 
Ԥсуа цәгьаҳәаҩцәак рылаԥш ахуп.

7
Згәы зыхьуа ашьшьыҳәа шәашҭа ду инҭалоит, 
Дырҟажарц ажәала ахахәышла уан. 
Аԥсны аҵеицәа, рбираҟқәа ирҩахоит, 
Аха, илазырҟәуазгьы акырӡа еиҳан.

Шьоукы цәыҵатәаны ашҳам рҿыцыкәкәо, 
Уқәхраз амбатә рҿыҵҟьоит иҳәацәо. 
Иахьагьы лақәак уеишуеит аху-хуҳәа, 
Аиаша ашәақәа шьҭыхны уанцо.

8
Заур Гындиа иан, Ҭамара Џьыбаҭ-иԥҳа Ҷкадуа-Гындиа, 

быҷкәын ажәлар дахьраӷаз азы дҭаркит ҳәа, 
анларҳәа, агәыхь лызцәырҵит, 

аҵхәтәан иара уи дагьахыԥсааит.

Ацәгьаҳәацәа, ачарҳәацәа, 
Урҭ зегь ԥсымҭәрак еиԥнашьит. 
Уанраԥыза уҩызцәа, уқәлацәа. 
Уара уҭакны уан дыршьит.

Ан лыгәнаҳа рызгарыма, 
Амаҵуразы з-Аԥсны зҭиуаз? 
Иахьырхәымкәа иаанхарыма. 
Анцәа ишԥеимаҳари суаз!

Иҭарҷаҷоу угәы зхәышәтәуада, 
Усҟан ҳаҟәыҵып, иахьагьы? 
Ма гәрыӷәӷәагак уаҳауанда, 
Иуҭахы-иуҭахым уеизгьы.

Дәныҟала иунурԥшгәышьом, 
Ихьантыџьӡа узҵоу агәырҩаа. 
Аҽакала уара иулшом 
Угәырҩа уагаргьы улеиларҩа...

Аҿар анубо уччо, ухәмаруа. 
Урабжьоит рыгәқәа азҭаҵо: 
«Аҳаҳаи, шәа шәоуп ҳзықәгәыӷуа, 
Шәа шәоуп ҳазхьымӡаз назыгӡо...»

Уџьасшьоит сара, суеизгәдууа, 
Иабаауго абасҟак алша, 
Жәҩан иҟоу сиҳәоит схәыҭ-хәыҭуа: 
«Аԥсуа иҩынҩықәра изша...»

9
Ирԥеиԥшузеи уҵеицәа, Аԥсны! 

Саида Делԥҳа

Аԥсны, уҵеицәа рлахьынҵа, 
Ахцәажәара, о изылшода? 
Ерцахә қәыԥсычҳауеит маӡа: 
«Еиҭах шәшьык рхамԥонда!..»

Афырхаҵа хьыӡқәа рыхҵоуп
Ҳангәаҟуаз ҳарҭ ҳанзыжьыз. 
Афырхацәаҵәҟьа ҿымҭ-ԥсымшьа итәоуп, 
Ианаҭахха зылшара иаԥзыжьыз.

10
Угәалашәара ҭаха унаҭом, 
Иақәыӷәӷәоит ужәҩахыр тсаны, 
Уааигәа игылоугь зегь урызгәаҭом, 
Ушыҟоу уара уааԥсаны.

Ԥхыӡ ҭынчк умбац жәашықәсала, 
Иахьагьы уҟам угәы азҳаны, 
Ааха урҭан лабеилаԥсала, 
Ҵхыбжьон уааԥшуазар уцәырҳаны.

Харада ахара здырҵаз уами. 
Џьаҳаным иҭыҵыз еиқәханы, 
Цқьа уахьҳазгәамҭо шьоукы ҳзы ԥсрами, 
Данко иеиԥш игылаз аханы.

Аҿымҭра аамҭаз убжьы ҭугеит, 
Нарҭаа рыдгьыл ианаҭахха, 
Хьыӡла-ԥшала ууал-ԥшьа хәнугеит. 
Нарҭаа рышьҭра, умшәа-умырҳа.

11
Лассы-лассы уаацәырҵлоит уара Аҟәа, 
Унанылоит Аҭынчра Амҩаду. 
Ирацәоуп угәы иҭыхо, узыргәаҟуа, 
Унатәоит ашьшьыҳәа урызгәду.

Хьӡи-ԥшеи згым рбаҟа аҿаԥхьа 
Сааҭла ҿымҭуа, угәырҩо, 
Наунагӡа угәы иҭаӡуп рсахьа, 
Ҽакы ыҟам, о, угәы зызҩо.

Ԥшьа-ҭыԥуп ари аҭыԥ... – уцәажәоит, 
Ухәыҭ-хәыҭуа ухала уахьтәоу, 
Ҩнуҵҟала убылуа, угәжәажәоит:
«Иаадырааит ашьаҳиҭцәа ишәыхәҭоу...»

Кавказ-шла ԥагьа лашара, 
Угәы иҵхоит, уамырҭынчуа аразҟы, 
Ухәыцуеит еидкылан ҳалшара, 
Ианбаҟало ҳаидгыло зегьы.

Гәнамӡала иахьагьы улеиҩеиуеит, 
Аԥсынтәыла лахьеиқәла еимдо,
Уеилызкаауа ԥшахькгьы уҿашьқьыруеит, 
Иԥсыршьаган, игәыбзыӷуа аҽундо.

12
Исхашҭуам, хәы-ԥшӡак ҳақәгылоуп, 
Сқәыԥшӡан усҟан сара, 



152

Шәҭы-ҵлак сеигәырӷьо садгылоуп, 
Уаҿуп уара ҳҭоурых аҳәара.

Ашьҭахь жәеинраалак цәырганы, 
Бжьыӷәӷәала уаԥхьоит, иугәаԥхо 
Жәҩангәашәԥхьара уаҟа исзаатны, 
Сгәы ашәахәа ҭалоит ирыԥхо.

Уеилашуа жәа-ҟәыӷала усацәажәоит, 
Уажәа цаҳә-цаҳәқәа раӡо 
Амилаҭ зҵаарагьы цәыругеит, 
Усҟан шьоукы ирӡоз мӡо.

«Ажьрацәара, аҭахра, ауара, 
Кавказ жәларқәа иҳабжьоу, 
Ианаҳцәыӡ, иӡит ҳаԥсуара. 
Ҳраиԥшхоит, иудыруаз, ишыбзоу

Иԥсыз, иқәҵыз ажәларқәа. 
Аҭоурых еикәшара иагаз. 
Ишәҳәала, ишәмырӡын ҳашәақәа. 
Ҳмырҩашьо иахьанӡа ҳаазгаз...»

Аԥсуа қьабзла аԥсуа чара 
Ианыруаз аԥсуа иҩны. 
Уа узы иреиӷьу қәҿиаран, 
Уақәныҳәон ԥаҭхьла уҽазкны.

Усабжьон сқәыԥшра аныԥыруаз: 
«Ианаҳцәыӡ ҳ-Кавказра ҳҭахоит...» 
Иубон мчеиқәаҵәак ҳшарбыруаз, 
Уажәақәа мҩақәҵаган исзынхоит.

13
Раԥхьатәиқәа иахьагьы ураԥгылоуп, 
Уара ушыҟаҵәҟьаз уаанхеит. 
Хӡырымгала Аԥсны уазгылоуп, 
Уи анасыԥаз убылхьеит.

Иахьагьы убылуеит, иуцроуп амца, 
Уцоит ажәырҭра еимгәҳәаны,
Иҿахҵәозаргь аҵла амҵа, – 
Са сыԥсҭазаара хәашьны.

Схымҵуа ушьҭа, уара «аҳәатәхамҵа», 
Сылшара хәыҷ еизыркәкәаны, 
Схы саиааины шәарак сҽамҭа 
Сымҩасып уиаша сазгәыкны.

* * *
Дабаҟоу Сасрыҟәа? Абрыскьылгьы даҳцәыӡит, 
Ҳаԥсадгьылаҿ ҳлаҳәуазаргь, ҳара ҳазҭахыда? 
Амаалықьцәа ҭарханы, нас аҷыҷмаса цәырҵит 
Инаугәыдҵан, Зураб Ачба, уара узшьыда?

Идагәахеит асаркьалқәа, рыбжьы ҳаҳаӡом, 
Изырхәашаз дарбану Дырмит ду ибаҟа? 
Ахьаа амоуп Аԥсынтәыла ҳаблақәа хтӡом. 
Ҳаԥсқәа ҭоуп, аха ҳзыччаӡом, ҳалахь ҭаҟәаҟәоуп.

Иучҳауазеи, сыдгьыл... уцәа-ужьы иалҵзеи? 
Унапсыргәҵаҿ агыгшәыгқәа иртәарҭахеит. 
Ухьчара иахьазгылаз ҽыҵгас изыҟарҵозеи, 
Ахақәиҭра узааргазаргь, уԥсҭазаара шәарҭахеит.

Аԥсны рыцҳа, сеидру шьҭа иулахьынҵоу?
Узыхьчогьы уҭазырхогьы, дара роуп – уҵеицәа. 

Издыруада узылашоу, ма тышак уахәхоу? 
Иахьа рхы уланыҟәыргоит, џьым, амарҵеицәа...

Нанҳәа 15, 2000 

ИАХЬА СЫДГЬЫЛ ЕИҲА ИСБАРҬОУП

Иахьа сыдгьыл еиҳа исбарҭоуп, 
Иазхымгаӡо хәрак уи аҵоуп. 
Уаанӡа уныҵаларгьы қәаҵак, 
Насыԥк уԥхьон амҵәыжәҩа уҵак.

Уажәы иԥхозаргьы амра шаша, 
Иуԥылагәышьом шәак узырҳәаша. 
Аеҵә аблақәа ара иаҳхакуп, 
Сыдгьыл агәаҵа ҳаҭгәынла иҭәуп.

Амҩа иқәу, абзиара збаша, 
Уаҩсны умцан ус баша-маша, 
Еснагь Аԥсадгьыл ахьаа угәҭакыз, 
Иҿымцәаӡо аԥсҭазаара ацәашьы узакыз!..
Иахьа сыдгьыл еиҳа исбарҭоуп!..

АҴХ ЕИҚӘАРАҾ

Аҵх еиқәараҿ ахызаҵәқәа сышьҭан, 
Исҭахын, исҭахгәышьан урҭ срыцәцарц. 
Агаҿа қыҭа сзыҟаларц, исыԥсырҭан, 
Ахызаҵә саргәбзыӷуан, ԥхьаҟа сымцарц,

Аха мчык сара ԥхьаҟа исыхон, 
Сыҟазаарын уахазаҵәык смааԥсарц, 
Аҳауа исҿасуаз сыхәда икылхон, 
Акгьы сыгмызт ахысыбжь сыхьӡарц.

Сышьҭахь иныжьуп ачаирҭа, ашҭа, 
Макьаназ аԥсра зеиԥшраҵәҟьоу сымбаӡац. 
Уаҩ, дызхыло иҟоума сышьҭа. 
Асгьы иадыруеит, макьана смааԥсаӡац.

Ҳаӷоу ишьҭоуп ҽырҟәыш ҽыргаӡа, 
Ахызаҵә, иахьугалакгьы, ԥсроуп. 
Аҵх изацәымцаз, сымш наӡаӡа, – 
Адунеи аҳәааҿ џьара ишьҭоуп.

САРА СЗАҴӘУП

Сара сзаҵәуп. Сгәы сагоит, 
Ишԥасҭаху џьара ԥхаррак. 
Амҩа сахьықәу маҷк снаскьоит, 
Самырԥхарцу хәшҭаарамцак?

Ҵыскгьы заҵәушәа иахьа избоит 
Иалахазшәа ажәҩан ашҵа. 
Аҵла абыӷьқәа шьҭа икаԥсоит, 
Аԥсра иаԥыларц изҿаз амҵан!

Сымшқәа ииасхьоу сыҟәшәоит, 
Икаԥсахьоу сышьҭахь ирыԥхны. 
Аҵх аблақәа лашоит, – 
Санаԥыло мрак сгәы рҿыцны.

Схала сыҟоуп, сгәыӷра ԥшуп.
Схәцреи сареи ҳаизныжьны. 
Нас иҟоузеи? Сдунеи ҭацәуп 
Сҵәыуарыма, ных, еиужьны?..

ИЗЕИԤШРОУЗЕИ?

Изеиԥшроузеи быԥсҭазаара?
Сбазҵаарц сҭахуп,
Быблақәа ирхызбаалом агәырӷьара ашәахәа. 
Иацтәи амшеиԥш, схәыцрақәа, рҿы бҵәахуп, 
Дырҩегьых сгәы иснаҭоит
Бысԥыларашәа бкахәхәа.

Аха иабаҟоу аԥхыӡ ссирқәа сыцәцахьетеи, 
Ԥақәашьҟа бшыгьежьуа агәра сызгом. 
Схала, сара схала адунеиаҿ сынхоит, 
Сшызаҵәу са сыда, аӡәгьы агәра игом.

Ҳашкол ашҭа, зны зыблақәа ччоз, 
Уажә еиҭымхеит, ҳара ҳабаӡом. 
Шьыжьыказ уа ԥсаатәҵас иҭԥрааз,
Џьара ҳалаԥсоуп, уаҳа ҳхынҳәӡом.

Ари адунеиаҿ алакәқәа рацәахеит, 
Сара сзалымҵуа салоуп ҳхәыҷра. 
Аԥсҭазаара сышкыднаҟьозгьы кыр снаскьахьеит, 
Изеиԥшроузеи быԥсҭазаара?
Сгәы базҵаауеит бара.

ИЗДЫРУАДА?..
Мераб Ҷыҭанаа игәалашәара иазкны

Издыруада абни аеҵәа уакәзар...
Гәында Кәыҵниа

Издыруа иҟада
уажәы уахьыҟоу, 
Иарбан тәылоу
уа узҭоу? 

Инхеит асцена
аԥарда аркымкәа, 
Лаӷырӡуп иахьа
уи иаҿыкәкәо. 
Иԥшу ууада
аԥша ныҩналоит, 
Ҵәыцак шьҭыхтәзар
уа инҭаркәкәа. 
Уажәы уахьыҟоу
аамҭа зтәыда, 
Нырцәи аарцәи
уззыԥшыда? 
Еҵәак салацәҟәуеит
уара уакәзар, 
Иҟалоит асценахь
уаха уцәырҵзар? 
Салам рысҭоит
жәынгьы ҿангьы,
Иҟалоит сажәа 
узынамгӡаргьы. 
Ных, аеҵәақәа
шьҭа иԥхьарылоит,
Сааҭгылт, ҿымҭкәа,
хыхь сыԥшуа...

СЫҞОУП СХАЛА

Сыҟоуп схала, уахак сара схала, 
Аԥенџьыр скылԥшны аеҵә сыгәӡуеит. 
Зана сышлызхәыцуа ацәа санҭанагала, 
Агәра згоит сыԥхыӡаҿ дызбауеит.
Иҟоуп амшқәа, слызхәыцуам аамҭала, 
Ацәа сҽасҭацәар, лараӡәк саалырԥшуеит. 

Амҩа сықәлоит сҽыжәлан шьыжьыла, 
Схәыҭхәыҭуа лыӡбахә сазҵаауеит.

Исыздыруам ашықәсқәа ас изҳабжьала, 
Ҳабзиабара ԥсаатәҵас иаҳхыԥраан ицеит. 
Сҽырҟәышшәа сааиуеит сахьырбо адәахьала, 
Сыҵыхгьы сымшгьы, о, Зана, ибызхьуеит.

Сыҟоуп схала, уахак сара схала, 
Аԥенџьыр скылԥшны аеҵә сыгәӡуеит...

* * *
Ааԥҭра ахәҵа иавшәеит амра, 
Ԥшӡала, Ԥақәашь иахаԥхоит. 
Ашҭа дҭыҵит аҭыԥҳа Сырма, 
Ашәахәа дагәылҵызшәа деикәаԥхоит.

Сара сақәшәом исҳәо-изуа, 
Сҭыԥ сахыҵыр сҿаҳахоит.
 Сналышьҭаларгьы уи дахьнеиуа 
Акгьы сызлаҳәом, сыԥхашьоит...

Арахь салоуп мца еибаркырак. 
Сгәы сыцәҭыԥоит, сеикәнаршоит 
Еснагь дышсымоу сыԥхыӡ далак, 
Луада ахышәаҿ сыршалоит.

Амҩа иқәу, суҳәоит, сымра, 
Сгәырҩа гәаҭан маҷк уааҭгыл, 
Абаҭаа иеиԥш дышьҭысԥаап Сырма, 
Сҽы снаҵаҟьап лара даанкыл.

ААԤЫНРОУП

Ааԥынрами нас ианбыкәу, 
Абжьы ансаҳауа акәыкәу. 
Абжьынҵә абла-шәҭқәа птит, 
Ашьхыц ашәҭахь иааццакит!

Ҿыцбарахны ҳаибабароуп, 
Аӡиаси амшыни реиԥш ҳаилаҵәароуп. 
Ахәышҭаараҿ зыбла лашо акәицқәа, 
Иеиԥшуп сгәаҿы ишәаҳәо арахәыцқәа.

Ааԥынрами, нас, ианбыкәу, ... 
Абжьы ансаҳауа акәыкәу. 
Абжьынҵә абла-шәҭқәа ԥтит, 
Ашьхыц ашәҭахь иааццакит!

СЫҚАЛАҚЬ АҞӘА

Атәра ахьымӡӷ уара иухыхуп, 
Аха зегьы акоуп – уеиҭымуп,
Сықалақь Аҟәа...

Иуцәыбналаз рыбжьқәа еиҵыхцәоуп, 
Аҳәса рыгәҭа урҭ фырхацәоуп,
Сықалақь Аҟәа...

Иуцәнымхозшәа џьоук умҩа ианыхуп, 
Арахь иабаҟоу, уцәа ухыхуп, 
Сықалақь Аҟәа...

Уахьыԥшлакгьы дара тәахуп, 
Бзиак рҳәаӡом, ашҳам рҿахуп. 
Сықалақь Аҟәа...

Аха иҟоуп гәыла иузыҟоу, 
Иузҭырхуеит рыԥсы ирылоу, 
Сықалақь Аҟәа...

Аамҭа мцацәа ас ицарцу, 
Анкьа еиԥш уара умшәҭырцу, 
Сықалақь Аҟәа?
 

БХЬЫ ЕИМХӘЫЦУП

Аҳақьым Манана Ҭарԥҳа илызкны

Бхьы еимхәыцуп, қаруа лыхуп, 
Амра шәахәеиԥш бара бҿыпуеит.
Аԥсҭазааразы уа сҩыза дбыцуп, 
Насыԥ имоуп, ах, бышәҭуеит.

Бызҭоу бааԥынра гәырӷьаҿҳәашоуп, 
Ашәҭ-шьыҵәрақәа тыр-тыруеит. 
Иахьа ныҳәоуп, амш мҽышоуп,
Бныҳәаҿагьы мыцхәы идырҭәуеит.

Ԥшӡароуп иҟоу, шьынҵа-кьынҵа, 
Аԥарԥалыкь ҩежьқәа ԥыр-ԥыруеит. 
Бнаскьазго бараӡәк аҩнынӡа, 
Сиҵашьыцуа, сгәы азҳауеит.

Бызҭоу бааԥынра гәырӷьаҿҳәашоуп, 
Ашәҭ-шьыҵәрақәа тыр-тыруеит.
Бхьы еимхәыцуп, бқаруа лыхуп. 
Насыԥ шәҭы лашан бышәҭуеит.

ВЛАДИМИР АХЬИБА

1
Сҩыза ҳәа сауҳәеит санхәыҷыз, 
Ацәашьы сзылашеит унапы иакыз. 
Сушьҭалан сцон, мҩак санын, 
Уашәақәа рныҩбжьы сазгәыкын.

Саргьы исыман аутәы, аҳәатәы, 
«Аинралцәа» сдыртәеит зны сгәашә аркны. 
Схы-сгәы сҭасны уа смыҳәҳәеит, 
Зны сымрак шылашоз агәра згеит.

2
Иухцәажәон ашҭа агәҭа уқәыргылан, 
Амра аблақәа ԥхашьа-ԥхашьон. 
Инна1 иуқәылҵаз ашәҭқәа шәҭын – 
Ашьхыцгьы цеит урҭ иргәылԥраан.

3
Ушьҭа збаӡом анаҟа-араҟа, 
Угьежьуа уахьалаз уара Аҟәа, 
Иахьак ажәҩан ашҵа шәшьуп, 
Жәандәрыԥшьынтә Вова даҳзыԥшуп.

4
Улахьынҵамҩа атәы уҳәахьан, 
Ахәшәтәырҭахь унаргаанӡа убылхьан...

5
Жәҩанаҿ уаха аеҵәақәа кәашоит, 
Урҭ кәашоит рыԥсы рхыҵаанӡа. 
Уа Ахьиба иччабжь лашоит, 
«Дунеик азы идунеи» дацәыӡаанӡа.

1 Апоет Инна Аҳашба. 

Уахак уаҟа асасцәа еилдыргоит, 
Адгьыл аныҳәаҿа урҭ иркаанӡа. 
Саси ԥшәымеи рыблақәа ччоит, 
Амзаҿа икылыԥшыз рыцәҭашәаанӡа.

Цәа-цәашьҵас икаххаа еилыԥхоит, 
Аҵх ианаркыз, алашара еишьылӡа. 
Амаалықь имҵәыжәҩа уа инкаԥхоит, 
Адунеи дахылаԥшларц уи наӡаӡа.

Акәашара збарҭоу аҽхәара иагоит,
Адгьыл иахьаҵаԥшуа, ажәҩан ашҵа.
Зегь ааныжьны ҳазшаз дизцоит,
Аԥсҭазаареи абзиабареи ирзышәаҳәоз ахаҵа. 

Аҵықь... аҵықь... Џьара ихысуеит,
Амшын шыҟоу уахь иҭагәыргәыруеит,
Ахьаца амҵан сара сеилысуеит,
Сахьгылоу Ахьиба сизхәыцуеит.

Ақәа исылсуа сцәа ианыруам,
Сшьаҳиҭны сгылоуп иара хкәазшәа.
Аԥхыӡ салоушәа хәыцрак сԥырҵуам,
Махәык саҵаԥшуеит ҿыц избазшәа.

Аҭахызаргь иааԥымҵәо ихыслааит,
Аҵықь... аҵықь... сара сеилысааит.

АНЦӘА ИҞЫНТӘИ

Анцәа иҟынтәи зегь ҳаауеит,
Нас шәара баша шәҵаауеит.
Акака рымоуп зегь аутәы –
Ихаҳҵозар иара иҳәатәы.

Зус алам ҳус рыӡбоит, 
Дара маалықьушәа рхы рбоит, 
Акы уаҿызаргьы хәыҷ-хәыҷы, 
Иааухагылоит икны рҟамчы. 
Баша-маша ҳимшаӡеит, 
Иҟаҳҵаша кыр ҳирбеит, 
Ҳанӡам адгьыл анапы, 
Иҟоуп, џьымхеит, ҳара ҳтәы.
Амҩа иқәу уааццакы, 
Ус-ԥшьак заа уҽазкы! 
Анцәа иҟынтәи зегь ҳаауеит, 
Ҭагаланӡа ҳаццакуеит...

АБЗИАБАРА АЕҴӘА

Абзиабара аеҵәа жәҩанаҿ ицәырҵит, 
Анцәа илаԥшушәа иаацырцырит. 
Абзиабара аеҵәа ашьхақәа ирхыҵит, 
Амшын цәқәырԥа агәы шьҭыҵит.

Абзиабара аеҵәа – ажәҩан ашара, 
Аԥсҭазаараҿы – агәырӷьа ччара. 
Абзиабара аеҵәа – амза каԥхара, 
Исгәазырԥхо адгьылаҿ нхара.

Абзиабара аеҵәа... Ашҭа бҭыҵла, 
Ашәҭ быбышқәа ҭынч иҟәшәала. 
Абзиабара аеҵәа – амза еинҭәыла, 
Ӡызлан лцасазы ашәа ҳәала.

Абзиабара аеҵәа... Уахак ҳнеиԥылап, 
Быбла гәыӷрақәагьы аалашап. 
Абзиабара аеҵәа... Мҩак ҳаицанылап, 
Амза шәахәақәа ааԥхашьап.

СЫМРАТӘ ҨЫЗА

Сымратә ҩыза слеиԥхыӡлоит. 
Гәыӷрак ыҟоуп –зны дсыхьӡоит. 
Схәыцра дахьалоу дысцәыӡлоит, 
Ӡызлан ӡаҳкәажә дҽырбоит!

Сымҩа нагазаргьы ла лыҩнынӡа, 
Лааҵраҿ уаҟа сыԥсы гҿахоит. 
Егьа зузаргьы, ех, ааԥнынӡа, 
Сгәы сазнагар, џьым, сеиқәхоит.

АЦӘАҞӘА АӠЫ АЖӘУЕИТ

Ацәаҟәа аӡы ажәуеит 
Аалӡгаҟа илбааны. 
Ацәаҟәагьы ҿажәкуеит, 
Иӡышо, аӡба иакны,

Ацәаҟәа аԥштәы ԥшӡа, 
Лакәҵас еилыџьџьон. 
Иааӡеит ҳара ҳҟынӡа, 
Иссирын шьыбжьон.

Ԥыҭк ара ишыҟаз, 
Ажәҩан ахь иццакит. 
Нас идыруп иҟалаз: 
Ацәаҟәагь ашоура иакит.

* * *
Еиԥырҵуеит иахьала аби аԥеи, 
Еилалоит, еилыҵуеит ахьааи агәырҩеи. 
Ажәҩан ҵаула ахарантә ирзыԥшуп, 
Аӡамҩа иаҿыҵшәаз гәырҩа лаӷырӡуп.

Аԥа амҩа дықәлон, дыхнымҳәырц шьҭахьҟа, 
Анцәа ду диашьапкларц – дыԥшын ԥхьаҟа 
Аб иажәақәа реиԥш илаӷырӡ ицәынҵәон, 
Илаԥш ҳәаа дыҵшәаанӡа ишҟа дыԥшуан.

...Мҩак уи данылеит, имҩақәа нҵәом, 
Ҳазшаз ида ауаа рыгәра игацәом. 
Ҳагәнаҳа ҳхихырц диҳәоит уан Анцәа, 
Иаргьы дырхыԥхьаӡалоуп аӡәк имаҵуцәа.

Амра иқәныҳәоит: шьыжьҵас улашаз, 
Аԥсны дгьыл ухаумыршҭын, уара узыхшаз, 
Аԥсҭазаара уахьагәылсуа агәашәқәа аартуп. 
Зегьы ҳаиԥш уаргьы Анцәа уитәуп.

Еиԥырҵуеит иахьала аби аԥеи, 
Еилалоит еилыҵуеит ахьааи агәырҩеи. 
Ажәҩан ҵаула харантә ирзыԥшуп, 
Аӡамҩа иаҿыҵшәаз гәырҩа лаӷырӡуп.

АԤСРА АДӘЕИУЖЬ

Ари адәеиужь уажә ахьӡ ахыхуп, 
Иара иаздырӡом, ажәҩан шәшьуп. 
Иҳақәлаз аӷа иԥсы қымқымуп, 
Ара дымҩамсыц, уи изыԥшуп.

Уаанӡа араҟа ашәҭқәа иртәылан,
Ҳаскьын еҵәаран, амра ччон. 
...Ихәыз ашәҭқәа иқәгоуп адәеиужь, 
Ишәҭуеит аԥсабара аҽеиужь...

РУСЛАН

Руслан Валикәа-иԥа Қапба
игәалашәара иазкны

Алаӷырӡ аҿыҵыкәкәоит са сыччабжь 
Ҷлоу, Аимара аҳабла анысгәалашәо. 
Схәыцра хызаҵәны иалалоит ахысыбжь, 
Анцәа иоуп издыруа – уи ансхашҭуа.

Хашҭшьас иҟоузеи? Ҳажәҩан шәшьымзи, 
Абџьар ааныркылт, сыԥсадгьыл, ухәыҷқәа. 
Ахақәиҭра мҩа иахьеи-уахеи ианымзи, 
Ирацәаҩуп зышьҭақәа ззахымгаз ахәқәа.

Руслан уаҟа длаша-лашон,
Далиаазшәа амра ашәахәа.
Ес-ҽны хәылԥшәаԥшь иԥсы ацҭашәон,
Ԥҳәызбакгьы дыԥшымзи лылаӷырӡ лҿыкәкәа.

Алаӷырӡ аҿыҵыкәкәоит сара сыччабжь, 
Ҷлоу. Аимара аҳабла ԥшӡа, ахәра. 
Схәыцра хызаҵәны иалалоит ахысыбжь, 
Анцәа иоуп издыруа иансхашҭуа сгәырҩа.

БЦА БЫСԤЫРҴНЫ
    Л. К.

Бца бысԥырҵны, сара сныжьны, 
Шьҭа сыблақәа бырхым.
Гәнаҳак сыжәлоз ашьха ихыҵны, 
Саргьы сгәыҵәҟьа сагарым.

Бцеит сныжьны, иахьак саӡәыкны, 
Сымҩа гоуп, сыԥшым! 

Аԥсҭҳәа хәмаруаз хыхь исхыкны, 
Қәак аургьы, сбааӡарым!

Исгәалашәоит ишыз ба бӡамҩа,
Аҵкы ӷраҷкәын ибшәыз. 
Башәаҳәабжь сара сгәы иҭыҩуа, 
Абаҳчараҿ уа саныԥшыз.

Амш аныбзиаз лаҵара амза, 
Аԥсабара мцхәы игәкын. 
Иххаӡа иаркын усҟан ацәымза, 
Бгәашәахь еснагь сыԥшын.

Бца бысԥырҵны, сара сныжьны, 
Шьҭа сыблақәа бырхым! 
Гәнаҳак сыжәлоз, ашьха ихыҵны, 
Саргьы сгәыҵәҟьа сагарым!

СМАТАНЕИУА...

Сматанеиуа сшьамхы
арс са сгылом. 
Агәра згоит
еснагь зыгәра згац. 
Ашьыжь сцәа ак алашәеит
сгәы аахыҭхыҭуан, 
Ислахьынҵан иахьа
нас ба бызбарц. 
Сцәалашәара смеижьеит,
ус егьыҟоуп, 
Аргама сгәазыҳәара
ҟалеит. 
Бгәырӷьа-чча-ччо
бҩызцәақәак брылоуп, 

Бымрашәахәан аҽны
уа бсызкаԥхеит. 
Сматанеиуа Анцәа
сара сиҳәап.
Ааԥын ҭацан сан
аҩны былбарц. 
Сматанеиуа Анцәа
иҿаԥхьа схырхәап, 
Ҳқәыԥшра ҳцәымӡкәа
ҳаицажәырц.

АԤСНЫ АЛАХЬЫНҴА

Иуздырӡом мҩас иузалху, 
Ԥша ӷәӷәак усуеит, уҽырӷәӷәа. 
Ашәышықәсқәа кыр ирҭысхьоу, 
Жәра зқәым сџьынџьтәыла, уара.

Ушыҟац уҟоуп иахьа ушхәугьы,
Уҽаҿауршәуам аӷа ишьацҳәа. 
Харантә иԥшгәышьоуп узҭахугьы, 
Макьана изанымлацт уԥшаҳәа.

Дырҩегьх, ԥша ӷәӷәак узасыр, 
Аа, абааԥс, ԥхьаҟа уеиха! 
Бахә ҭакнаҳак знык узаҿысыр,
Адунеи унықәԥшып уеилыхха.

Аха уаанӡа мҩа ҭагәҭасроуп. 
Урылахагәышьеит аҽырбацәа. 
Ирмуӡаргьы ашҭа уҭыҵроуп, 
Дузылԥхагәышьар хыхьынтә Анцәа.

ШЬАИД

Аибашьра иарлашәыз Шьаид Ҷыҭанаа изкны

Аԥсҭазаара игәаԥхо дыҟоуп ахаҵа, 
Ажәҵарақәа реиԥш имаҭацәа ҷырҷыруеит. 
Ишеишеиуеит ажәҩан ду ашҵа – 
Иара ибарҭам – зегьы ҳаидыруеит.

Ашҭа уҭалоит, ауарҳал икаршәу. 
Ииаҵәароуп ааԥын иеиԥшха, 
Сеидроу иҟалах, амра дашәу, – 
Шьаид даауԥылоит зынӡа дыҷкәынха.

Шықәсы рацәоуп уи дызгәылсыз, 
Аха ицроуп, ицәом амца. 
Аԥсҭазаара мҩақәа дызнысыз, 
Дрынӡамызт шьынҵа-кьынҵа.

Хәык дынхыҵын, шьхак даҿалеит, 
Амҩа ҳақәуп иара иҟынӡа. 
Мраҵас ҳаракыракаҿ дканхалеит, 
Ҳиҵаԥшуа ҳтәаз ҳаргьы хәылԥазынӡа.

* * *
19-тәи ашәышықәса
амца ацранаҵеит уӡамҩа, 
Кавказ ду иагәыдҵан
аихсра иаҿӡан. 
Иахьагьы ианылеит
изнымҵыц уи ашьамҩа, 
Анцәа ду са суҳәоит,
ачечен жәлар ҭоумырхан. 

Иацәшәаӡом, нас
ашьарҩаш иахәаҽыр. 
Урҭ ирабашьуа
ишәнаалоит шәыԥхашьар. 
Хыхь иҟоу,
мчы змоу уабаҟоу? 
Иҟам еснагь еиԥш,
иҟам ихабар...

ИЗХАРАДА?

Изхарада? Ҳаԥсадгьыл ду нҳажьит, 
Лаӷырӡыла ҳкәабаны ҳхыԥсалоуп амшын. 
Анцәагьы илаԥш наҟ ҳаҵижьит,
Абзиабареиԥш ҳгәаҵақәа зегь шын.

Изхарада? Иҳазҳәода шьҭа изхараны, 
Ари иахьа акәым, ма иацы. 
Иссиру ҳаԥсабара ԥшӡа ҳамакны, 
Ҳақәхраз иазыркыз уа ацәашьы.

Изхарада? Ихәраны инхеит ҳашьҭақәа, 
Аԥсадгьыл иазынхеит ҳанца. 
Ҳарныҵит, нас, ҳамҩахәасҭақәа. 
Аҟамчы ҳзымҟьеит апҟаца.

Изхарада? Ҳлахьынҵа амаӡа рымаҳдан, 
Атәым жәҩан аҵаҟа ҳбылуеит.
Ицхлымуа лақәак ҳара иаҳгәыдлан, 
Аху-су ҳәа, иахьагьы ишуеит...

ОЧАМЧЫРА
Акомпозитор Оҭар Ферзба изкны

Уа, Очамчыра, Очамчыра, 
Улахь еиқәуп, ԥҭақәак ухаԥоуп. 

Амца уцразаргь, уа угәашыра 
Бзанҵык еиқәтәашам – уԥсы ҭоуп.

Умҩа дангәышьам Казанба Цаца, 
Унапсаргәҵаҿы иахьагьы дбылуеит. 
Алаӷырӡ ылаҭәоит иахьа уӡаӡа, 
Ужәҩанаҿ ҳәыҳәқәак ԥыр-ԥыруеит.

Уара сыԥшӡа, сбырфын ԥҵәаха, 
Ан лыхшара иеиԥш сузгәыкуеит. 
Уа уҿы исаҭәамызт сара аԥшыха, 
Исзыԥшу мҩакахь сыццакуеит.

Аха изалшом бзанҵы усхашҭырц, 
Хара сыҟазаргьы, зны схынҳәуеит. 
Сара издыруеит, умра ҭамшәарц, 
Ҿыц еиҭа уаҵәгьы ушәҭуеит.

Уа, Очамчыра, Очамчыра, 
Улахь еиқәуп, ԥҭақәак ухаԥоуп. 
Амца уцразаргь, уа угәашыра 
Бзанҵык еиқәтәашам – уԥсы ҭоуп.

* * *
Аҵла амахәқәа хьанҭахоит, 
Ҭагалан ианкаҭәо ацәыкәбар. 
Ашәыр аҵлакәа ирыҿшәоит, – 
Уаҳа уазымҵаан рхабар.

Адгьыл анапсаргәыҵаҿ еизоит, 
Аҵәа хаҳа, апатырқал. 
Абыӷьқәагьы рнышәнап ахь еихоит, 
Ирзымшәац џьушьап руал.

Хыхьынтә амра лбааԥшуеит, 
Аԥсҭазаара еиҵнахырц анапқәа. 
Ақәацараҿ аԥшагьы кәашеит, 
Изықәымгыло уаҳа ашьапқәа.

Аԥсҭҳәа ихугьы аҩы иашьуп, 
Иаҵаҽырбоит ажәҩан агәазхара. 
Анхаҩы иҽагагьы џьа иахшьуп, 
Дцом ааԥнынӡа рашәара...

АХЬАА1

Амацәыс еиԥш иаахәҵыҷҷеит, 
Аԥсра аблоуп сызҭаԥшы. 
Адунеи ду сцәылашьцеит, 
Сшьа сыкәа ианҭашы.

Са сеиқәхарц снапы сҟьомызт, 
Сеисо сыҟазма сразҟы.
Џьаҳанымҟагь агәашәқәа аатуамызт, 
Сқьышә ианықәкыз сыԥсы.

Еимгеимцарак зегьы аӡбон, 
Ҳәҳәатәыс илоуан сыԥҳа хәыҷы, 
Усҟан сараӡәк зегьы сырнаалон, 
Дазхәыцуазма ӡәыр сгәахәтәы.

Аџьныш мӡышәа ааха ансиҭа, 
Анцәа дысхылаԥшит дгәыкны. 
Иҟаӡамшәа сҳарҭа-сырҭа 
Адгьыл саныӡаауан ҵаны.

1 Апрель 5, 2000 ш. рзы амашәыр ӷәӷәа ҳақәшәеит ашәҟәҩҩы Ана-
толи Лагәлааи сареи.

Ирҳәоит, аиашаз, иҟалашоуп, 
Уажә хьаауп сызмоу сыхҭакны, 
Аҵх ԥсцәаҳақәа сыршалароуп, 
Аиарҭа самоуп иара ахаҵкы.

Арыжәтә еиԥш ахьаа сылсит, 
Аԥсра аблаҿ сҭанасит. 
Ус схахьы амра цәырҵит, 
Исхажьыз асымҟәыл ԥсасит.

Сыԥсы ԥсаатәҵас зны исхаԥрит, 
Жәҩанахь сныжьны имыццакит, 
Аԥсҭазаара са сгәы ахоит, 
Ахәшҭаара акәиц еиԥш сымбылит.

Ех, гәышьа, гәышьа – сыхьҭашьит, 
Ажәҩан агәаҵа сҭаԥшит, 
Аԥсабара аиаҵәара ҵысит, 
Саргьы адгьыл ахь схынҳәит!

Арыжәтә еиԥш ахьаа сылсит, 
Аԥсра аблаҿ сҭанасит. 
Ус схахьы амра цәырҵит, 
Исхажьыз асымҟәыл ԥсасит.

ИҬЫНЧЫЗ УԤСЫ

Зураб Иура-иԥа Гындиа игәалашәара иазкны

Абзиабареиԥш хьаак ҿыхоит, 
Амҩа ушықәу сухьыԥшуеит, 
Ихьанҭыџьӡа са сгәы ак ҭыхоит, 
Сбылуеит сыццышәхо, сеилашуеит...

Уани уаби хазы иныжьны,
Уамеигӡеит, џьымхеит, уԥсы хәыҷы 
Аԥсынтәыла ԥшьа уанықәны, 
Уи аразҟы уҽоуҭеит уҽҷыҷы.

Ҳамра аблақәа мԥхашьарцаз, 
Ҳамш аблақәа мыблырц. 
Ажәҩан лаӷырӡла имшьабарцаз, 
Ҳаиаҵәахә нхарцаз ишҳазшоу.

Уҩызцәеи уареи шәҭахарала, 
Еиқәшәырхеит аиаша хаҭа Аԥсны. 
Иаҳхылаԥшхәу игәаԥхарала, 
Агәра згоит ишҭынчу уԥсы.

САН ДЗААӠОМ СБАРА

Счымазара еиԥш аҵх еиқәаҵәоуп, 
Ари аҵх иадыруеит сгәырҩа. 
Ахәшәтәырҭаҿ кыр ҵуеит, сышьҭоуп, 
Сымш аамҭа саҩсуеит зымҩа.

Сыԥхыӡ иалоу, ара дызбаӡом, 
Сан, бзымаауазеи са сбара? 
Бара быда схьаақәа сзыхгом, 
Слахьынҵа, иашьҭадаз сҭархара?

Аӡәгьы издырӡом, џьым аӡәгьы, 
Ашҭа аҵхәан изыԥшу. 
Уҟанаҵ уҟаз, уаҳа акгьы, 
Аԥсҭазаароуп зегьы ҳзызгәыку.

Аха иабаҟоу мцак сыцроуп, 
Сара сеиҭымхеит лабҿаба. 

Сан лыблақәа наӡаӡа ихҩоуп, 
Шьҭа иаазгәышьуода са сбара?

АПОЕТ ЛАША

«Аӡы аҳроуп»1 сҿара хызхыз, 
Адунеи лакә мҩа сзырбаз. 
Амра шәахәа ахәы ихыҵыз, 
Иароуп исҿазырԥхаз.

Иҟаз ажәа, иацы ашәа, 
Ааԥынроушәа сгәаҵан ишәҭит. 
Иамоуа уаҳа сқәыԥшра ацәцашьа, 
Мҩак снанылан сыццакит.

Амҩан дысԥылт иара и-Жанна 
Уи лыԥшӡара... ах, схәаҽит. 
Сгәы хыҭхыҭит: Зана... Зана... 
Ааԥын аԥхыӡаҿ снеикәаҭәит.

 Уаҳа иомоуа сҿара ацәцашьа, 
Слахьынҵамҩаҿ цәашьык акит. 
Исмоуа наунагӡа хәшәтәышьа, 
Апоезиа ашҭаҿ сҭанасит.

УАЖӘАЗЫ

Амш схыччон, 
Ақәа счычон, 
Сҭаҭын былуамызт, 
Акгьы сҳәаӡомызт. 
Амра хыҵуан, 
Адәқәа ирхьӡон, 

1 Мушьни Лашәриа иеизгакәа руак ахьӡ. 

Алашьцара сашәаҳаит, 
Аԥҭақәагьы арҳаит, 
Амҩан шьыжьнаҵы. 
Аџьныш сигарцы, 
Зааӡа дҽыжәлеит, 
Дагхан дсыжәлеит, 
Сгәы нымхарц адәаҿы, 
Ирлашьцеит схы-сҿы, 
Адунеигьы аалашеит, 
Ахәшәтәырҭахь сыргеит, 
Уажәазы... 
Слахьынҵагьы ааччеит...

АЖӘҨАН ЕИУЖЬРАҾЫ

Ажәҩан еиужьраҿы аԥҭақәа хиааланы, 
Ицоит урҭ исаҩсны ргәы ак аланы. 
Сахьгылоу ҭынч сара сышықәсқәа сыԥхьаӡоит, 
Избоит, избагәышьоит, ҭагалан сыхьӡоит.

Ааԥынра ӡыӡымк ҽуыраҵас иснааланы, 
Амҩа иқәуп, џьым, сыԥсы хаара аманы. 
Ишәҭуа ашәҭ еиԥш, зны ӡыда сканӡоит, 
Адгьыл агәаҵа арыц еиԥш сҭашәоит.

Скәыԥшӡан зны, шьабысҭаҵас сласны, 
Аԥсабара сагәылшәҭуан аԥсҭазаара сҭахны. 
Схьаақәа хызҽуаз амра шәахәақәа еизоит, 
Абзиабара шәахәацқәан иссирха еикәаԥхоит.

Иахьатәи аԥсҭазаара, ах, ҩҵас сахәаны, 
Инықәсыргылап аҵәца аҵанӡа инҭыркәкәаны. 
Ажәҩан еиужьраҿ аԥҭакәа ҽырбалап, 
Амҩа сахьынӡақәу гәыӷрақәак сыргалап.

АШЬАШЬАЛҚӘА

Ашьашьалқәа
рылаӷырӡ хәыҷқәа каԥсоит, 
Аҩаршьҭра иҭаԥсоит,
акыр-кыр иччоит, 
Амра иарчыхә-чыхәуеит
иахьа, 
Ркьатеах ԥҵәаҵәҟьоит
ҩаԥхьа, 
Аҵаа иахылҵыз,
ашәахәақәа иҭадырхоит, 
Уахәаԥшыр нас
ирҩашха ԥхьа ицоит, 
Ӡиаск анапсаргәыҵаҿ
иара ҭахоит...

ГӘҬЫХАК

Гәҭыхак сыгәҭыхан, –
гәҭыхак са сашьҭоуп, 
Сызаҵәра анаҟә
иалаблырц шьыжьы, 
Ажәҩан еиужьраҿ
сгәыӷрақәа иртәарҭоуп, 
Аԥсҭҳәа бырлашқәа
гәхьаазгоит мыцхәы. 
Дунеи ссиркоуп
хаҭала сзышьҭоугьы, 
Уи адунеиаҿ
исыргылон аҳҭынра, 
Сеигӡом, ҳәарада,
сыԥсы исхоугьы, 

Иамуӡар иахҭнысҵап
наунагӡа сҿара, 
Гәҭыхак сыгәҭыхоуп, –
гәҭыхак са сашьҭоуп...

СҨЫЗА

Афырхаҵареи ауаҩра нагӡеи злоу 
Тариел Џьопуа изкны

Аҵх еиқәа иалоуп аԥарԥалыкьқәа, 
Урҭ гәыӷрак рыцуп, урзыԥшуеит. 
Дырҩегьх ажәҩан иаҵамӡырц амаалықьқәа, 
Уматанеиуа ашьхарахь уԥшуеит.

Еибашьроуп, аха ауаҩара ԥхьацам, 
Иҽыжәу фырхаҵак, абар, даауеит. 
Шә-хьаак хәаҽуазаргьы уара угәаҵан,
 Ахақәиҭра лашазы урҭ учҳауеит.

Ацәагьы абаҟоу, иқәлаӡом умԥан, 
Ашьарҩаш ушалаԥшуаз, ушҿаз уажәит. 
Ҳҵеира ргәырҩа цәгьа аҵәца иҭауҭәан, 
Уҩахан уи ашҳам, ӡышхәаҵас иужәит.

Бзанҵы аԥсҭазаара ашьхара уалҟьом,  
Амаршә укит, аҟазшьақәа уҵеит. 
Аԥсҭазаара аӡиасгьы шьҭа уазкыдҟьом, 
Уфырхаҵара амҩа ахара ицеит.

Аҵх еиқәа иалоуп аԥарԥалыкьқәа, 
Урҭ гәыӷрак рыцуп, урзыԥшуеит. 
Дырҩегьых ажәҩан иаҵамӡырц амаалықьқәа, 
Уматанеиуа ашьхарахь уԥшуеит.

ШЬАҾА-ШЬАҾАЛА

Шьаҿа-шьаҿала, 
Хәыҷ-хәыҷы, 
Уа ус унеила, 
Уахьӡап угәхәтәы.

Абас сазҳәо срызгәдууп, 
Сазыӡырҩуеит урҭ рҳәатәы... 
Аҽыжәлара сҽахьазыскуа, 
Иҽыжәлахьоу сырзыԥшы.

Шьаҿа-шьаҿала,
Хәыҷ-хәыҷы. 
Саргьы снеиуеит, 
Сышәхьыԥшы.

* * *
Ихаан аԥхыӡ, 
Ихаацәан, аԥхыӡ, 
Бқьышәқәа ансцәыӡ, 
Ихааҵәҟьан аԥхыӡ.

Аҵх лашьцан, 
Еимаада стәан, 
Бараӡәк бызбан, 
Сҿы быӡәӡәон, 
Аӡы схьыкәкәон.

Исыздыруам измааноу, 
Схәыцра бзацу. 
Еиҳа бааигәоу, 



180

Мамзаргьы бхарацәоу,
Исыздыруам изамааноу.

Шаҟа сымоузеи ацәыӡ, 
Исыхьызшәа ашыӡ,
Саналоу аԥхыӡ, 
Бцәаара ансцәыӡ, 
Усҟаноуп саныӡ.

БАРА БЦАРА

Бцон бцагәышьон Аҟәа ныжьны, 
Сыбзиабара еиԥш, быԥсы аҿҳәаран. 
Хәыҷҵас сҵәыуомызт сара инеиужьны, 
Ара быҟамызт, – шьҭа бхаран.

Ахәыҷқәеи ашәҭқәеи реиԥш ҳаиԥшызаап, 
Ҳалаӷырӡқәа еилаҭәозар џьарак. 
Быбжьы исаҳаз ҽаӡәы илыбжьызаап, 
Сгәы зырхыҭхыҭуаз иахьак.

Ари бара бакәым,– ари сара сакәым, 
Ҳагагақәа еиԥылеит ҩаԥхьа. 
Шьҭа быснықәуам, баргьы сыбнықәуам, 
Ҳаҿашәазаап аҩысҭаа ицәҟьа.

Дырҩегьх сара соуп ԥхыӡ бызба...

ИРЫЗДЫРӠОМ

Ирыздырӡом бгәы амаӡа, сгәы амаӡа,
Ҳаихәаԥшуеит,
Сыԥшуп ибшәыбхаанӡа бҵкы ԥшӡа,
Ҳлаҳәуеит.

Аҵх гәыраз, иҳазҭаз ҳамҭак, 
Иаҳхыԥсаауеит.
Ажәҩан икыдхалт аеҵә гәарҭак,
Исасуеит.

Амш ҳшәыхуп, иаҳшәыз шьыжьӡа,
Ҳааԥсахьеит.
Ҳаԥшуп ҳабзиабара нҵәаанӡа зынӡа,
Иҳацәшахьеит.
Амши аҵхи нас ҳарԥырҵуан
Маӡа-маӡа.
Џьанаҭ баҳчахь ҳнымҩахыҵуан,
Ҳарҭ ҳаҽӡа.

СА СОУП СГӘЫ АХЬАА ЗДЫРУА

Са соуп сгәы ахьаа здыруа, 
Аҵх цгәы еиқәаҵәа санылаҳәоу. 
Бцәаароуп зны-зынла исзымҩахыҵуа, 
Схала ацәарҭа ԥха сахьылаиоу.

Усҟан схәыцра мшынҵас ижәылоит,
Сагоит сышьҭкәыцәаа аамҭа исаҩсхьоу. 
Сыԥшаауа дырҩегьх мҩак снанылоит, 
Бараӡәк сбышьҭоуп, сзызгәкыу.

Ааигәа бшыҟам аԥсаатә исарҳәоит, 
Усҟан гәыкоуп абылра иаҿу, – 
Бсымбаргьы хәқәак сырхалоит, 
Адәы снықәԥшуеит иҭацәу.

Сызаҵәреи сареи аҵх наскьаҳгоит, 
Амш шароуп ҳаззыԥшу, – 
Ахьаа мыждагьы сацәыбналоит, 
Цәашьҵас гәыӷрак анысзаркы.

САХЬБЫХӘАԤШУА АҨЫ САШЬӠОМ

М. К.
Сахьбыхәаԥшуа аҩы сашьӡом, 
Быблақәа исарҳәоит «ҳагәра умган», 
Урҭ ирхылаз ақәра збоит, 
Ахьаа ирху, сбылуа, ихыхәхәоит.

Аха ибасҳәои? Санқәыԥшыз зны, 
Мцада сбылуан бара бзы. 
Усҟан бара бымраны бкаԥхон, 
Сҩыза изыҳәа быблақәа ччон.

Сара сгәыӷуан иахьа, уаҵәы, 
Шәахәаҵас ибҿахәмаруан сыԥсы. 
Иахьагьы сыԥхыӡаҿ бараӡәк бызбоит, 
Бмаалықьушәа шәакгьы бҳәоит.

Зегьы ахароуп алахьынҵа, 
Иацәцахьоу дарбану уи џьара. 
Бара быда адунеиаҿ схәаҽуеит, 
Дырҩегьых, уаха ԥхыӡ бызбауеит.

* * *
Сдырҿыхом сара уаҳа аԥхыӡқәа, 
Изжәхьоу аҵхқәа ҭынч исхыԥсаауеит. 
Асырӡқәа ирхылаз уаха аԥсыӡқәа, 
Ԥсҭазаарак рыԥшаарц исхьыԥшуеит.
Адәы иқәыԥсоуп сгәахәтәы ацәыӡқәак, 
Урҭ ирхыԥрааз аԥша ҵәаауеит.
Аҵх агәы ҵызбылаауаз ӡыркәиқәак, 
Рымҵәыжәҩа хәыҷқәа рхьыԥсаауеит.
Аԥҭа ихугьы шәаӡыӡарак агәыҵак, 
Ажәҩан иаҵагьежьуа ахықәахь еихеит. 
Ргәы ҭынчымызт сыԥхыӡаҿ кәицқәак, 
Шьҭа аҵх абаҟоу? Ибылхьеит.

* * *
Аҵх шкәакәаҿ
аҽы шкәакәақәа ҳәуеит. 
Аҵх шкәакәаҿ
амза аблақәа былуеит. 
Аҵх шкәакәаҿ
зынӡа иҟаӡам гәырҩа. 
Аҵх шкәакәаҿ
сзавалом саргьы зымҩа. 
Аҵх шкәакәаҿ
аҽқәа рыда слаҳәуеит. 
Аҵх шкәакәаҿ
урҭ рыкьыркьырбжь саҳауеит. 
Аҵх шкәакәаҿ
арҵу бжьыда инхом. 
Аҵх шкәакәаҿ
...аҵх ашәақәа еиқәтәом. 
Аҵх шкәакәаҿ
ҵла махәқәак тыртыруеит, 
Аҵх шкәакәаҿ
еимхәыцха алаҳақәа шәҭуеит.
Аҵх шкәакәаҿ
быҩны аԥенџьырқәа аркуп.
Аҵх шкәакәаҿ
быблақәа рыда сзаҵәуп. 
Аҵх шкәакәаҿ
цәашьҵас аеҵәақәа лацәҟәуеит. 
Аҵх шкәакәаҿ
схәыҷра аԥхыӡқәа збауеит. 
Аҵх шкәакәаҿ
аҽы шкәакәақәа ҳәуеит.
Аҵх шкәакәаҿ
амза ашәахәақәа каԥхауеит.

СЕНТИАБР 10

17 шықәса рнаҩсан, уа шьыжьык, 
Ари адунеи лакә уаҭааит, Аԥсар. 
Ԥақәашь шҭакаҿ иаагеит бжьык, 
Уа, изхысуамызт ишраҳазгьы ухабар.

Гәырҩа згымыз уандугьы лыблақәа ааччеит, 
Ҳашҭа ишықәҭәозгьы ақәа-лаӷырӡы. 
Хьыраӡынха амра ашәахәақәа артәеит, 
Агәашә ианҭалоз агәылацәа аӡәырҩы.

17 бла шухәаԥшуа амҩақәа урнуп, 
17 шьха урҿалан уаҿуп ацара.
Амҩа уахьықәу цҳас са сухуп, 
Суцәшәоит, машәыршәа уаҿымҟьарц џьара.

Ҳазшаз сара сиҳәоит: илаԥш ухызарц, 
Ухаҵоуп, џьым, уԥсадгьылаз убылла, 
Уҟоуп егьараан аԥсҭазаара уԥнашәарц, 
Ашҭа уҭыҵхьеит, умҩала уцала.

Ҩ-ҲӘЫҲӘК

Декабр 14, 1992 ш. рзы Лаҭа авертолиот
иҭаблыз Ликеи Гьаргьи Чачхалиаа 

ргәаларшәара иазкны

Ахәшәтәырҭаҿ аԥенџьыр инадтәалт, 
Ҩ-ҳәыҳәк рхы еидҵа еизгәыкны. 
Кыр аамҭа сыблақәа рыдхалт, 
Хәыцрак сышьҭнаԥааит, сгәаҵа хәны.

Зны сшәаӡыӡоит, сакит ахьҭа, 
Сыԥсы сзеивгомызт ҳамҭакы, 

Сыбла ихгылеит Лаҭа, Лаҭа, 
Ҵәыуабжьк сныҩит иааигәаны.

Ех, анаџьалбеит, иҟалазеи, 
Жәҩанахь изгада амаалықьцәа рыԥсы? 
Аџьныш хәымга дызлаиааизеи, 
Анцәа ду, уара уҳәатәы?

Ликеи Гьаргьи иахьа иҳәыҳәқәоуп, 
Ажәҩан иалыԥраауеит ес-шьыжьы, 
Аиашьеи аеҳәшьеи ажәҩан еицалоуп, 
Рылабжыш сықәҭәеит иахьа қәаны.

АКӘАԤ

Акәаԥ... акәаԥ... акәаԥ... акәаԥ, 
Аҵлақәа ирылшәан икашәоит. 
Акәаԥ... акәаԥ... акәаԥ... акәаԥ, 
Аилашәшәымҭа амҵәыжәҩа аҟьоит.

Акәаԥ... акәаԥ... акәаԥ... акәаԥ, 
Аҩаршьҭрақәа рыҟны еизоит. 
Акәаԥ... акәаԥ... акәаԥ... акәаԥ, 
Еицҽыжәлаз аӡиасқәа ҽырбоит.

Акәаԥ... акәаԥ... акәаԥ... акәаԥ, 
Амшын агәы еилашцәоит. 
Акәаԥ... акәаԥ... акәаԥ... акәаԥ, 
Сыԥсы рхәаҽырҳәа сшәоит.

Акәаԥ... акәаԥ... акәаԥ... акәаԥ. 
Аԥсҭазаара кәаԥла аҽашоит. 
Акәап... акәаԥ... акәаԥ... акәаԥ, 
Сыҟанаҵ бжьы хаак сеиқәнархоит.

Акәаԥ... акәаԥ... акәаԥ... акәаԥ,
Сыԥсҭазаараҿ исзыргылом, о, мап. 
Акәаԥ... акәаԥ... акәаԥ... акәаԥ, 
Ақәа иаҳәо ашәа сарԥхалап.
Акәаԥ... Акәаԥ...

* * *
Иахьатәи амшаз, сара сныҳәоуп, 
Ҳаибадырра – шәҭҵас ишәҭит. 
Мшын цәкәырԥоушәа ак сыгәҭыхоуп, 
Насыԥ лашала снеикәаҭәит.

Аҵиар баҩызоуп, быбла хаара 
Сашьит, ҩыџьбаран сашьит. 
Сышҽыжәу сызҭамлар, башҭа, бгәара, 
Ибдыргәышьоз, са слаҳәит.

Аԥсҭазаара шазаргь илашаран, 
Бара быда – зегь ашоуп. 
Џьоукы иаха ирымаз, о, чаран 
Акасы ибхаршәызгьы ԥшьоуп.

ИСЫХЬ СЫЗДЫРУАМ

Иҟалазеи? Исыхь сыздыруам, 
Сазхәыцлоит гәаныла. 
Сзықәшәаз, сеидру, ицәыргам 
Исҳәои хықәкыла?

Уа, реирашьа, кәарак ацашьа 
Сацгәырӷьом, ашамҭаз. 
Амҩа иқәу абзиабара збаша, 
Бзиарак шәзыԥшыз.

Аха сгәырӷьом, схаҭа сызгәырӷьом, 
Сдунеи ааҳәит. 
Аԥсҭазаара акгьы ацәызгом, 
«Ҳаи, абааԥс, слаҳәит!..»1

ЦӘГЬАРАС ИҞАРҴАЗЕИ

Иҟарҵазеи цәгьарас ҭауади аамсҭеи 
Рыжәла маҷхартә иахьа Аԥсынтәыла?
Аԥша ҭашәышәуеит рынхареи рҳәысҭеи, 
Зны ақәа иакәабоит лаӷырӡыла.

Инзыжьда еиҭымха Кәазмаа2 рхәы, 
Еидкылан урҭ зҭиида Ҭырқәтәыла? 
Малын изызхәыцуаз, иқымқымуан рыԥсы. 
Наунагӡа изнымхеит умҳәозар, еинҭәыла.

Хьаауп, атом еиԥш итҟәацуа сгәаҿы, 
Кәазмаа рхәы ԥшӡа саназхәыцуа. 
Мыткәма бжьуп иқәыҩуа уи агәаҿы, 
Ашәышықәсқәа рышьҭахьгьы
Арахь уанымҩахыҵуа.

АҴХАҾ АЖӘҨАН ҴӘАХУП

Аҵхаҿ ажәҩан ҵәахуп, 
Амза иаҟьоит ашәахәа. 
Ԥхыӡ хаак рыгәҭакуп, 
Ацәа иалоу иҭахәхәа.

Ӡиаскгьы аблақәа ччоит, 
Ахықәаҿ аҵлақәа анрызҳа. 

1 В. Ахьиба.
2 Ԥақәашь ҳаблак иахьӡуп. 

Ӡызлан хагак дшәаҳәоит, 
Аҵх ашәҭыц, аҭыԥҳа.

Мыцхә анасыԥ гәыкуп
 Агәырҩа ныжьуп хара. 
Ҳҭыԥаҿ сара сыԥшуп, 
Аҩны быздәылҵру бара?..

Аҵхаҿ ҳ-абзиабара ҵәахуп...

АЦӘАЛАШӘАРА

«Сымшра шәзынхааит», – 
иҳәеит машәыршәа иҭахара 

мышқәак шрыгыз  ателеинтервиу 
аҟны А. Берзениа 

Урҭ амшқәа умазкыда, 
Иухаԥартә аԥсымра? 
Нырцәи аарцәи ирыбжьысда, 
Иугәаԥхартә аҽыжәҵра?

Амҩа уықән уара ушзахоз, 
Уацәцарц аԥсра хьшәашәа. 
Цәашьык иаҿыкәкәон алаӷырӡқәа – 
Иҭахаз ҳҵеицәа рашәа.

Шьҭа иҳамчузеи? Иҳалшозеи,: 
Амеран – ахацәа рхацәа. 
Згәы ҭушьааз уан илаҳҳәозеи, 
Иахьа адәы иқәу уҩызцәа?

Урҭ амшқәа умазкыда, 
Иухаԥхартә аԥсымра? 

Нырцәи аарцәи ирыбжьысда, 
Иугәаԥхартә аҽыжәҵра? 

АЦӘАШЬЫ АЛАӶЫРӠ

Ацәашьы алаӷырӡ... акәаԥ... акәаԥ, 
Ԥсҭҳәоушәа сдоуҳа иахаҭәоит. 
Сгәыӷуан лассы ишап... ишап, 
Аха ашара ласуам, игәагәоит.

Ех, ра-ри-ра уа, ра-ри-ра,
Сабду дахьтәоу иааиргоит. 
Мшәан, иазгәасҭома сымш иира, 
Ашьха ақәцәахь са сеихоит.

Мчык исылаз сара исылӡаа, 
Цәа цәашьушәа исхьыкәкәоит. 
Сыԥсы хаара ажәеиԥшь исымԥаа, 
Сашҭа дҭыҵны, днаскьоит.

Ех, ра-ри-ра уа, ра-ри-ра, 
Сабду дахьтәоу иааҭирҟьоит. 
Мшәан, иазгәасҭома сымш иира,
 Ашьха ақәцәахь илаԥш хоит.

Сдоуҳа џырлых идырхәашома, 
Сыбгоушәа сылԥан саауеит.. 
Схаҵарагьы ма агәы ҭҟьома, 
Иамуӡаргьы сҟамчы сҟьалоит.

* * *

– Доусы инцәа дибааит, – иҳәеит, 
Сҩыза гәакьа сгәы аннирха. 
Анцәа ихыԥхьаӡара уи иррацәеит, 
Дарбану сеидру, ихы ззирха?

ААԤЫН БЫШӘҴАНЫ

Иссиру ааԥын бышәҵаны, 
Ақалақь балоуп быԥшӡаны. 
Шәахәаҵас быччабжь ҿыпуеит, 
Сқәыԥшра хапа бызгәшьуеит.

Ах, шьыри! Сгәы сыцәҭыԥоит, 
Аҳауа ҟәандеиԥш беимнадоит. 
Аԥхыӡ салоуп, џьара сыӡхыҵуеит, 
Бқьышә ҟәмшәышәқәа зны исгәыӡуеит.

Аԥсҭазаара аԥшӡара баны, 
Саҩсны сызцом са бзанҵы. 
Аԥшӡа аԥшӡа изы ишахьеит. 
Сара исылшо – сгәы былуеит.

Иссиру ааԥын лышәҵаны, 
Ақалақь далоуп уи дышәҭны. 
Шәахәаҵас лыччабжь ҿыпуеит, 
Сқәыԥшра хага лызгәышьуеит.

* * *
– Џьоукы быҵашьыцуеит, бзыхдырҟьоузеи?
– Ибыздырӡом!
– Сара, исышьҭоуп, сзыхдырҟьозеи?
– Исыздырӡом!
– Бзиа бахьызбо иахырҳәаауазеи?

– Еикәашәоит!
– Еснагь аҩныҟа сзымхынҳәуазеи?
– Сгәы ндырхоит! 
– Агәашә рхылак ирԥшаауазеи?
– Гаӡарак!
– Уаха итәаны ирхәыцуазеи?
– Џьара цәгьак!
– Аҭел иасуа ирҳәауазеи?
– Ахаҵа дгәашәҭ!
– Абаҳчарахь сара сзырццакуазеи?
– Ишәҭуа ашәҭ!
– Иҟам-ианым зхырҳәаауазеи?
– Ак ҳәатәуп!
– Абарҭгьы уаауп ҳәа, изаҳаԥхьаӡозеи?
– Иџьашьатәуп!
– Ҩыџьа иеицынхо еилызхуазеи?
– Агаӡара!
– Нас ақьиақәа ирыԥсыхәозеи?
– Ԥхьаҟа аԥшра!

ИАРАӠӘК БИТӘУП
                                                                                                 Амалиа бахь 

Иахьа гәырӷьароуп, 
Шәаҳәароуп,
Џьоукы еивасны, 
Ақәыԥшра иазцасны, 
Изҿу кәашароуп.

Иаҳзымбоз лыгәҭыхак, 
Хәцрақәак дҿырхӡан, 
Гәҭыхак дыхҭакны, 
Дагон дхараны, 
Мшынк дынхыӡлон.

Баргьы бхараны, 
Бқәыԥшрагьы ччоны,
Ибгәалашәоума бҿара?
Иара ида абылра, 
Аамҭала иблахьынҵан.

Адунеи ду хазуп,
Маалықьҵас быԥшуп, 
Ашәақәа ҳәаны,
Шәнапқәа еибаркны,
Иараӡәк битәуп.

АҨЫ ҬСЫРКӘКӘОИТ

Аҵәца исызҭаҭәоу аҩы са иҭсыркәкәоит, 
Уи ансылслак сшьапқәа еилагоит. 
Нас издыруеит аҩныҟа сызцаӡом, 
Бԥенџьыр снаҵагылоит, акгьы сҳәаӡом.

Амза аблақәа: еикәаԥхоит, еилыџьџьоит 
Аҵх акьатеи ԥҵәартә еиԥш иччоит. 
Сара сазхәыцуеит хара иныжьу аҳаҭгәын,
Санаҩсуаз абла ҭраа уи сзыԥшын.

Аха уаанӡа сгәы иҭахәмаруеит ашәахәа, 
Макьана сқәыԥшуп, исызҳауеит скахәхәа. 
Цәа-цәашьҵас бааҵраҿы, ах, сбылуеит 
Бнапы ааныскылар, бқьышәқәа пытуеит.

ЖӘАА ШЫҚӘСА БАРА БЫДА

Саҳәшьа Рита 34 шықәса лхыҵуан
февраль 25. 02. 2О00 ш. рзы

Жәаа шықәса бара быда, 
Жәаантә аӡынра сҭанасуан, 

Имҩасыз ааԥын мшқәа зҭахыда, 
Қәа лабжышла са скәабан.

Изысҭахузеи, сқәыԥшра мӡышәа, 
Инымҵәоз ахьаақәа сырхәаҽуан. 
Сызхәаԥшуазгьы ба бсахьа хьшәашәа, 
Ҳаҩны аҭӡамцаҿ агәы ԥшаауан.

Ес-ҵхыцыԥхьаӡа ус ацәа сҽасҭом,
Схәыцра-ԥхыӡаҿ бсыԥшаауеит. 
Арахь бабаҟоу бара бцәырҵуам, 
Аҵх сшахәаҽуа, – ишауеит.

Дырҩегьых, быҟамкәа мҩак санылом, 
Исхызгоит сымшқәа сышгәырҩо. 
Бцәаара, бсахьа џьара исԥылоит, 
Исцәыӡуа амра анҭашәо.

УАХАК САЛОУП АԤХЫӠ

Сгәаҭеиуа уахак салоуп аԥхыӡ, 
Издыруада исымоу шаҟа цәыӡ... 
Махәыкаҿ уа амза бла ҷаԥшьоит, 
Еидараха аҵлақәа зазоит.

Издыруада уаҵәтәи слахьынҵа, 
Изеиԥшрахаша, сахьнеиуа сыҽкынҵа. 
Насыԥк сыԥхьозаргь – сыҭрыс сцаӡом, 
Гәалак сымазаргьы, изӡаӡом.

Аӡеибафара салаланы сцоит, 
Исылшарызеи? Цәаҳәак сҭынхоит. 
Амҩа сахьықәу зны сҭахар, 
Иҟалоит ишәмаҳаргьы схабар.

Зны сыҟан, сыҟоуп иахьагьы,
Сҭыԥаҿ дызгылом аӡәгьы. 
Досуы иара итәала дынхоит. 
Досуы иара итәала дҭахоит.

ААМҬА ХАГА

Ах, уара ахага, 
Аамҭа ҳәатәхамҵа. 
Уҿарҳәоит унага, 
Ажәҩан ду амҵан.

Агәалақәа угәыдҵо, 
Иуаҩны изцода. 
Агәырӷьара анхыҵәо
Иуеиӷьу збода?

– Ус акәым, арс акәым, – 
Иузцәырҟьарц рҽазыркуеит. 
Изхароугьы изхарамгьы 
Неидгәалан еиқәукуеит.

* * *
Мирон Ахба игәалашәара иазкны

Амшын еиԥш угәы меисуази, 
Сеидру, иуарҳәаз ацәқәырԥақәа. 
Ҳауак узымхаӡо умхәаҽуази, 
Урызхьуан амра ашәахәақәа.

Уҟаӡамызт гәата-бӷата, 
Еснагь мҩак уқәуп уҽкынҵа. 
Аԥсҭазаарагь араҟа угәаҭа, 
Арахь иаркьаҿуан улахьынҵа.

Зны ашҭа ныжьны уацәыбналон, 
Улахьынҵамҩа харахарц... 
Уажәы адгьыли уареи шәеинаалон, 
Наунагӡа шәеицынхарц...

ИҞАЛАЗЕИ?

Иҟалазеи? Абыӷьқәа цәажәоит – еибашьроуп, 
Ашәҭқәа рзыҳәан ҭахароуп. 
Иҟалазеи? Иаашар уаҵәы ааԥынроуп, 
Аҳаҭгәын иқәҭәо лаӷырӡқәоуп.

Иҟалазеи? Ауаа лақәоушәа иаапкит, 
Аԥсны ажәҩан ашьа аҿашәит. 
Иҟалазеи? Абџьар ҭҟьан аԥша ҵысит, 
Ԥақәашь акаршәра зегь хьҭакит.

Иҟалазеи? Еибашьроуп, дад, еибашьроуп, 
Алаҳәа еиқәаҵәа ҳаԥсадгьыл иаҭоуп. 
Ҳлахьынҵамҩа ҳабаго, ҳаба... 
Анцәа ду ҳаԥсадгьыл аҳәаақәа еилырга.

Иҟалазеи? Ҳашҭаҿ зны еибашьран,
Уи аныҩбжьы саргәаҟуеит сгәаҵа иҭахан. 

АԤСУА ХҾАҚӘА

Лакә дунеик сагәылсит, 
Уа наӡаӡагьы сҭанасит.

* * *
Иахьагьы-уахагьы сгәы бҭысуеит, 
Амра икыду еиԥш сбылуеит.

* * *
Сыԥсҭазаара еиԥш, бара быԥхыӡуп, 
Уа быԥхыӡаҿ сара сҵәахуп.

* * *
Иуқәҿиоит рҳәеит алирика, 
Алирикагьы ԥсҭазаароуп. 
Аԥсҭазаараҿы алирика 
Апоетцәа ирҟазароуп.

* * *
Сбылуеит сҳәеит. Сызблыда?
Быблақәа сыҽрыласҳәоит. 
Амра шәахәа иахьӡарыда? 
Ббаҳчараҿ сгәылшәалоит.

* * *
Акакан агәы ҩ-дунеик еицҭаӡоит. 
Ҳара иҳамоу адунеиаҿ ҳаицҭахоит.

* * *
Абнаршәыра амаӡа – абноуп издыруа.

* * *
Амшын – уччозаргьы, 
Угәра згаӡом.
Амҳаџьырцәа иухылазгьы,
Зегь рышьҭа узырхәашом. 

* * *
Иабаҟоу ахацәа? – раамҭа цахьеит. 
Сышрызхәыцуаз, схаҭагьы сышлеит.

* * *
Ахра иалҟьоит арҩаш кнаҳа, 
Иҩагылоит, ԥхьаҟа ицоит.



197

* * * 
Аӡиас анхыҵ – аҟәара сылаӷырӡ нылаҭәеит.

* * * 
Аҵх лашьцаҿы
Ԥшьыблак еицышәҭит.

* * *
– Ара сыҟаӡам сара, сзыԥшаауада?
– Аӡәгьы!

* * *
– Саамҭа мааицзар акәхап иахьагьы?
– Уабаццакуеи?
– Сыбаҩқәа ларҵазҭгьы,
макьанагьы ишсыхәҭамгьы, 
– Заа смышәҭуеи?

* * *
Аамҭа ауп шьҭа имыцхәхаз, 
Бареи сареи ус ҳаанхеит. 
Ақәыԥшроуп џьымхеит иаҳҭынхаз, 
Қәоуроушәа ҳҿара ашықәсқәа хыкәкәеит.

* * *
Ацәқәырԥи ацәқәырԥи еинҟьозаргьы, 
Зны еихьӡоит, џьарак еицҭахоит.
Аԥша аҳаҭгәынаҿ аҵх ҷаԥшьозаргьы, 
Дмаалықьушәа аӡә иблақәа ччоит.

* * *
Ауаҩы заҵә, амҩа заҵә дануп,
Ауаҩы заҵә илахьынҵа заҵә изыԥшуп.

* * *
Деиқәыхьшәашәа аҵааршә даҩызоуп,
Арахь уԥшыр, сыцҳара игәҭакуп.

* * *
Ажәҩанаҿ аԥсаатә амҵәыжәҩа аҟьоит, 
Иазышьҭымхыз аидара иҭанархоит.

* * *
Амаҵура акәзаап аус злоу, 
Уҭахызар, аҳәынҵәагьы ануҿаҟьоу.

* * *
Еиҭымҵас сынзыжьыз ҭагалан, 
Хәыҷҵас сара сахьҵәуон. 

* * *
Аԥҭа ҟәашқәа ирылԥрааит, 
Насыԥ лашак аҳәыҳә сзаанагоит.

* * *
Иацтәи амш – быччаԥшь сцәагеит, 
Иахьагьы уи сахьҵәыуеит...

БАРГЬЫ САРГЬЫ ҲАԤХАШЬОИТ

Баргьы быԥхашьоит, саргьы сыԥхашьоит, 
Бла хаала снабыхәаԥшны сцоит. 
Быбла гызмалқәа срымбозшәа ҟарҵоит. 
Урҭ санырхыԥшыло, сыццышәха сыргоит.

Ес-ҽны бызбаларц сара исҭахуп, 
Ааԥынра еиԥш сыԥсҭазаара шәҭларц. 

Ех, иаҳзымдырӡо ҳанасыԥ џьа иҵәахуп, 
Амҩа ҳақәуп–еснагь иҳаԥшааларц.

ЕСНАГЬ СУЗҬОДА

«Еснагь сузҭода?» – быблақәа ирҳәон, 
Ибызгәамҭаз усҟан, бааҵраҿ сџьабон. 
Мҩа харак бықәлан бнаскьон. 
Бызхәцра мра шәахәаҵас са сарԥхон.

Слахьынҵа аӡиас сагәылсны саауеит. 
 Аха бара быда исымаҵәҟьам насыԥ. 
Аҵх сыцәхалеит, еҳ иараби, слаҳәуеит, 
Бышьҭа сышхугьы, ма зны сыԥсып.

Арахь гәыӷрак сыман аеҵәаҿ сыԥшаауеит. 
Сгәеисыбжь аҵх иалыҩуа баҳаӡом. 
Быччаԥшь сныҩыр, сышьҭахь сгьежьуеит, 
Аҵх еиԥш блашәхама, сахьбышьҭоу ббаӡом.

Избан, иҟасҵазеи цәгьарас, 
Ҽаӡәы биццартә сцас?.. 

СЫБЛАҚӘА

Сыблақәа бырӷьычуеит, бымҵарсны быргоит, 
Сгәы ишәҭышха ааԥынроушәа ишәаҳәоит. 
Бҩызцәа бахьрылаз, брылгоуп уажәы, 
Мҩак ҳаицықәлоит ԥшаҵас ҳласны.

...Уажә быбла маахырқәа иазааигәоуп сгәы, 
Рымца снырыр, сымцои сбылны. 
Аеҵә еимхәыцқәак быкәа иҭаԥсоуп, 
Урҭ ирызгәамҭац сара аӡәк соуп.

Ишԥасҳәари, иҟалеи? Бзиа бызбацәоит, 
Сыԥхыӡ хаа бшалоу аҵхқәа сыршоит.
Сыблақәа бырӷьычуеит, бымҵарсны быргоит, 
Сгәы ишәҭышха ааԥынроушәа ишәаҳәоит.

* * *
И. X.

Базымӡырҩын уи аччабжь, Изольда, 
Ӡызланхап акәараҿ зкьатеиах ԥҵәо. 
Аҵх мҩасаҿ уа зышьҭақәа нхода, 
Анасыԥ ацыԥхьқәа шәахәаҵас инабҿаԥсо.

Сгәы шәҭны махәык уа иаҿазар, 
Ибылшон сҿыбхыр, нас са быстәхон. 
Аха иабаҟоу, ԥша ӷьык саршәшәар, 
Адгьыл сыхьӡаанӡа уаҟа сеимышәшәон.

Ус егьыҟалеит, амахә саҿшәеит, 
Сыччабжь хыҵит... Кыр сгәырҩон... 
Махәык изықәмтәаз аԥсаатә ԥырхьеит, 
Уи нахыс сыԥсҭазаара еикәшон.

Уажә зыччабжь базыӡырҩуада, Изольда?..

ИЧЧО АӠИАС

Иччон аӡиас
харԥҵас бара башәҵаны. 
Уа иахьак бахьҭаз
амра быхәаԥшуан харантәы. 
Ех, иҟалозҭгьы
ԥааимбарҵас са сҳәатәы. 
Бацәызгон аӡиас,
сыҽгьы дәықәларын иԥырны. 

Аха иабаҟоу,
сыда ацәқәрԥақәа быркәабоит.
Бааигәа аԥсаатәқәагь
ашәа рҳәоит иахьак ишанханы. 
Акыр-кыр ҳәа, быччабжь
геи-шьхеи зегь ирыхьӡоит. 
Саргьы сыҟоуп 
аԥсҭазаара ԥхыӡ сгәы азҭаны. 
Аԥсҭҳәа ҟәашқәа реиԥш
аӡиас ацыԥхьқәа еилыҽҽоит. 
Быбла гәыӷрақәа 
сыхәаԥшуеит харантә ихааӡа. 
Аӡиаси бареи
шәқәыԥшра саҵашьыцны сыԥсуеит. 
Ашьха иахаршәу 
анаҟә еиԥш сыԥшӡаӡа.
Са сыԥсҭазаара
иаалырҟьан иҿахҵәоит.
Бареи аӡиаси 
сныжьны шәа шәанца!..

УАХЫНЛАТӘИ ГӘҬАХӘЦРАҚӘАК

Аҵхи сареи ҳхала ҳаизынхеит, 
Аҩны зегьы ыцәоуп иҭахәхәа.
Бзиа дшызбаҵәҟьо ла лҿы исымҳәаӡеит, 
Сыԥсҭазаара, сышәҭыц, скахәхәа.

Иҟалаз сыздыруам, схы сгәы ахшәеит, 
Шәаӡыӡарак анырит сара сцәа. 
Исылшоз ала шәақәакгьы сҳәақәеит, 
Исылшаз ибауеит сынцәа. 

Амҩа сахьықәу шьарда сааԥсеит, 
Исзымкгәышьеит зегь рыгәшәа. 

Сымшқәа иқәыԥшыз, ожәык илашьцеит, 
Сарҟәыма аԥсҭазаара, аҭыӡшәа...

Схәыцуеит: сызлахәеи хдунеи? 

АЖӘЕИНРААЛА

Иациҵарц иҭахызшәа сыԥсынҵры, 
Исеиҳәон: «Ажәеинраала узыҩӡом». 
Уеиԥшҵәҟьа сахьымӡазаргьы сгәахәтәы, 
Истәым сахьынҳала искӡом. 

Исыцииз ажәеинраала иахылҵит сыԥсы, 
Аӡәы итәы иара ишитәу инхоит. 
Иудыруаз, ишыҟаҵәҟьоу са стәгьы, 
Башаӡа, баша угәы уахаԥжәоит.

Ашьыцра шулаз аргама избоит, 
Слымҳа иҭаҩуеит уара уӷызбжьы: 
«Ушдуӡӡоу» ҳурбарц уҳәан-сҳәанқәак уҳәоит, 
Иуҳәон, иуҳәоит иахьагьы.

Иалухи адунеиажә уа уахьықәу, 
Ҿымҭ ушыцҳац уцҳала. 
Уреихырхәала кыр зыԥхықәу, 
Уҿҳәара аанӡа ус уцала! 

АӠИАС

Иахьа исықәм ааԥсарак. 
Сӡиасыми, сышцац сцоит. 
Сыԥхыӡ ишалоу ааԥынрак, 
Сымшқәа ихәлоит, ишоит.

Сшьа иҭархәмаруа сдақәа, 
Ахықә ашҟа снапы сҟьоит. 
 Ажәҩан згәаԥхаз сыцәқәырԥа, 
Аеҵә рыблақәа лашоит!

Усгьы ааԥсарак са исықәымкәа, 
Амҩа сымоуп есқьынгьы. 
Сыда сыдгьыл ду нмыжькәа,
Сыда инымхарц иахьа, уаҵәы.

ИАХЬА БАБАҞОУ? 

Иахьа бабаҟоу? Бхарацәоуп,
Агәыхь сагоит исиааины.
Аҵхаҿ бызхәыцра хаацәоуп,
Ҳаицәажәошәа ҳаизааины.

...Гәыкала ибасҳәон «сыбтәуп»,
 Былаӷырӡ анахьыкәкәоз сӡамҩа. 
Сыԥсы бнапқәа ирыбжьакуп,
Ибысҭоит бара хиамҩа.

Иахьа бабаҟоу? Иахьа бабаҟоу?,
Ажәҩан дагәоуп. Саргьы сдагәоуп...

АҞӘАРААН
Р. Лашәриа иҿырԥшны

Ақыҭа иалырцаз аҟәараан,
Ҭыԥда ианықәха, Аҟәа иаан,
Афатә азы даара еимдеит,
Акгьы аназымԥшаа, иҳәацәеит.

– Уа сахьыҟаз саашьаҩын, 
Пахәала ица сазыԥшын. 

Ашьыжь саԥылон сгәырӷьаҵәа,
Фатәыда инхон хәҩы сԥацәа.

Ақыҭа салан ана-ара. 
Агәылацәа рҿы крысфон сызхара. 
Аҩны идәылҵуаз уа шьыжьы, 
Ахәылԥаз сгәарлон ҩык сҽаршьы.

Сызҿыз сыԥшәма илмуӡеит, 
Исыхшазгьы иазхоуп рҳәеит. 
Иҟасҵозеи шьҭа сара? 
Хаҳәуп иқәжьу аҟәара.

Гәылак дысҭааргьы сыԥхашьеит, 
Ара са сзыҳәа ҭыԥ ҟамлеит. 
Ных, ных, наҟ, Ԥақәашьҟа, сцап, 
Сызхара Аԥсар иҟны крысфап...

* * *
Амҩа иқәуп ажьа шкәакәа, 
Асы инылԥо ицоит, ицоит. 
Ауҭра иҭыгоу аарыхра шкәакәа, 
Агәы иҵалт – иазгәышьуеит.

Ах, иабаҟоу, фатәык амам, 
Абна шыҟоу иццакуеит. 
Сишь, шәарыцаҩык ишьҭа нагам, 
Аҵла гылоуп, абна ԥшуеит.

* * *
Уаха аҵхи сареи ҳаинаалон, 
Маӡак еибаҳҳәон акгьы мӡа. 
Амза шәахәа ԥсаатәны ихиаалон, 
Жәҩан иахькыдыз шарԥазӡа.

Зны схәыцрақәа рышә аатыхуан. 
Срыма, срыма ицон хара. 
Адунеи зегьы мшынны ихыҵуан, 
Ацәқәырԥ сҿаҵәон уа џьара.

Схәыҷра мҩахәасҭак санысуан, 
Сани саби рыгәра гауа. 
Срызхәыццыԥхьаӡа дара сцәыӡуан, 
Саргьы срышьҭан сыԥшаауа.

БЫБЛАҚӘА ИСАРҲӘОН

Быблақәа исарҳәон: «Амцхә умжәын,
Иҟалоит заа аҩы усцәашьыр!» 
Аҵәцеи сареи ҳаиҩызцәан, ҳаиԥшын, 
Сгәаҵан имацәысуан хьаак, акыр.

Еилгашьа рымамызт схьааи сгәырҩеи,
Аӡахәа алаӷырӡқәа саҵәца дырҭәуан. 
Срызхьаауамызт ала ҟьалеи аԥшеи. 
Уахак амыцхәӡа сгәы ԥшаауан.

Абла гәыӷрақәа збарҭамызт уаха, 
Ашәахьоуп аҩыжәра саналага. 
Са схала, са схала схы саназынха,
Слахьынҵа исанаҳәеит: 
«Цасҳәагьы сышьҭых, хара сга!»

Сара быстәым, быстәым, са быстәым 
Ҽаӡәы игәаҿоуп ба бахьыҟоу!
Нас быблақәа исзарҳәои, «амцхә умжәын?» 
Мшын ҵаулак схыԥшылошәа зызбои?

Уаха амза аблақәа ҭҭәаауп, 
Ибасҳәаӡом уаҳа ажәакгьы. 
Шьҭа иҟалаз са сзыҳәан еилкаауп,
Исзыҟаҵом быблақәа рҭакгьы... 

* * *
В. Ахьиба иҿырԥшны

Аца иаҩаӡоит ашшаӷьыч,
Уа инеины зык ианӷьыч, 
Наҟ иахыԥраарын Хыԥсҭа 
Аԥшәма инаиҭан аԥхасҭа.

Аха иабаҟоу? Ҵис азԥшуп. 
Иахьазыҳәа амҩа куп. 
Ашшаӷьыч хәыҷ ԥыр-ԥыруеит,
Ҵис ахьықәиоу иазыԥшуеит.

Аца инҭасны знык изцар, 
Нас избодаз ахабар. 
Аца иаҩаӡоит ашшаӷьыч, 
Агәы ҭынчхон знык ианӷьыч.

* * *
Ҵис ауп аҳәынаԥ хәыҷ зкыз, 
Иахантәарак иззыԥшыз. 
Нас инықәсит уи ахацәа, 
Иҭанарӡыӡеит рацәа ацәа.

Адулаԥахь иааиуа шьҭа ижәбарым, 
Асаан хыршәҭны иԥнаҽрым. 
Аҳәынаԥ хәыҷ аҵхәтәа ԥҵәеит, 
Ҳаҩнаҭаҿы уи ашә аркхеит. 

* * *
Иҟалазеи, дида хаас,
Аҳәынҵәа дылахартә Махаз?
Дарбан издыруа уи ицәхас, 
Акамбашьқәа дгәарҭеит иахьҭатәаз.

АХШ

Амца иаҵаз ианаршы, 
Абжьы аргон иара «ашшы» 
Ачуан иҭыҵырц аҭахны, 
Идәықәлеит аҽырчны.

Ҵаҟа иҟоу абаӡом,
Изықәшәо сеидру, хара изцом.
Амца аҵасыр, агаӡа,
Иналаблы имцои зынӡа.

АЛАСБА

Аԥшәма адәныҟа идәылицаз аласба, 
Аҵх азаҵәра ишалахаз агәра га, 
Игәазҭаз аеҵәақәа хыхьынтә илацәҟәуеит, 
Аласба хәыҷы агәы хәыҷы еисуеит. 

* * *
Аҳәынҵәраԥшь хәыҷ, аҳәынҵәраԥшь, 
Уадызбалеит хәылԥы, ашәаԥшь. 
Амҩа уқәлан иахьак уаауеит, 
Уаҵәы шьыжьынӡа – узҳауеит.
Ҵәит-ҵәири, ҵәит-ҵәири, ҵәит-ҵәири, 
Узхара асы шкәакәа умбари, 
Нас уаҵамлааит иргылоу ачалт, 
Аԥсар даара иахьак дузгәаҟт.

Амш уагәылԥраан наҟ уцала, 
Ухәы ахара џьара иԥшаала.
Ҵәит-ҵәири, ҵәит-ҵәири, ҵәит-ҵәири, 
Аӡын бырлаш цқьа умбари.

АЦӘЫКӘБАР АҴӘЫУАРА

Ааҵраҿ иҵәыуоит ацәыкәбар,
Ацгәы аԥсы ахазшәа. 
Ашә азаасыртуан исаҳар 
Ишаҳәоз, агәаҟ, ашәа.

Шьҭа егьагмызт абар, абар 
Ихәаҽуан аҩаршьҭан. 
Нас сазҵааргьы уа ахабар, 
Ирҳәап – баша уашьҭан.

МҨАК СА СЫҚӘУП

Мҩак са сықәуп, мҩак уа сықәуп,
Сахьаго ҳәа сазҵааӡом. 
Сылахь еиқәызаргь, зны сгәы шьҭыхуп, 
Исыцрасуа агәра згаӡом.

Ахыу-хыуҳәа лаҵас исеишуеит
Сыԥсҭазаара ацәашьы,
Слахьынҵамҩаҿ еснагь сгәаҭеиуеит, 
Ԥшакгьы сыцҳауеит исыхьӡаны.

Ауарҳал еиқәаҵәа саԥхьа икаршәуп, 
Сықәныҟәаны ԥхьаҟа сцоит. 
Исыздыруам сзыхьӡо, уи сазхәыцуам, 
Сгәыӷра лаша хара сагоит.

Аху-хуҳәа лаҵас исеишуеит
Сыԥсҭазаара ацәашьы,
Слахьынҵамҩаҿ еснагь сгәаҭеиуеит, 
Ԥшакгьы сыцҳауеит исыхьӡаны.

АСАРКЬАЛҚӘА РҾЫҬБЖЬЫ

Асаркьалқәа рҿыҭбжьы, – 
Аӡаӡа илаԥсо шьыжьы, 
Иаха ирцәамыз ацәашьы, 
Сахьугӡома сыгәҭакы?

Дырмит дуӡӡа идоуҳа, 
Ашьҭыбжь хаара ансаҳа, 
Ажәа еиԥшхеит ашәахәа, 
Аԥсны агәҭан ианкаԥха.

Аамҭа ӡиас, ухацкы, – 
Иҽыжәу аԥшалас агәыхәтәы, – 
Сара исызуаҳәом «уааццакы», 
Унапы иангәышьоуп сыԥсынҵры.

Амра ацыԥхьқәа былуеит, 
Амза сшаҷаԥшьо слаҳәуеит, 
Ажәҩан аблақәа гәыкуеит, 
Сышҟа амаалықь дааԥшуеит.

* * *
Адунеи ду цәқәырԥоит, 
Ҳлахьынҵа зыӡбода? 
Ашьхақәа рылаӷырӡ мыцхәхоит, 
Арха каршәрақәа дырхәашоит, 
Шьҭа ҳазбода?

Аԥсабара гәаан аҽаршәшәоит, 
Агәы нҳархамашь? 
Аӡиасқәа рымҵәыжәҩа еикәаԥсоит, 
Ҳаашьҭыхны абӷьыжә еиԥш ҳрыԥссоит, 
Ҳахәаҽырцу аӡыхәашь?

Адгьыл уаҳа ҳагәра агом, 
Ауаҩытәыҩса ҳзымақаруеи? 
Ажәҩан аҵаҟа ак ҳазхом, 
Ҳлашәхама, уаҳа ҽеик ҟаҳҵом, 
Абас ҳазгәаҟуеи?

Ҳазҿу аусқәа еилыргатәуп, 
Аҽԥныҳәа ҳамго... 
Адгьыл ахьаақәа рӷьатәуп, 
Ажәҩан агәалақәа хәышәтәтәуп, 
Хьӡыда ҳҭамхо.

Адунеи ду цәқәырԥоит, 
Ҳлахьынҵа зыӡбода. 
Шьоук ҳхьаа рхьааушәа иҽырбоит, 
Аҟәышқәа иҟалаша рбоит, 
Аха зтәы иагода?..

* * *
Ҵышә икәара аҵх игароуп, 
Асаби иеиԥш иҳарҵыслароуп. 
Уаҟа ахықәаҿ снатәаны, 
Ашәак азысҳәоит саагәыкны!

Амза шәахәа хыхь игәылҵуа, 
Амахә инықәтәоит инкахәыцуа. 
Нас са сышҟа илбааԥшны, 
Абла хнаҩоит иԥхашьаны.

Уаха аԥсаатә ргәы раҳаҭуп, 
Рыбжьы ахьымго рыԥхыӡ шаҳаҭуп. 
Ашьыжь шара, уа ухацкы, – 
Маҷк уааҳԥеиԥш, нас уааццакы.

Жәҩан ҳаракыраҿ, аԥҭа еилысуеит, 
Бзиа еибабо реиԥш иҳалацәҟәысуеит. 
Стәоушәа чарак агәҭаны, 
Шәак аацәырызгоит саагәыкны!..

* * *
Иҳанаҳәеи аԥсҭазаара? Аԥхыӡқәа рыԥхыӡ, 
Сеидру, мшәан адунеи иаиухьоума ацәыӡ!? 
Ажәҩан иԥхьоу, уи хыхьӡа днаԥшит, 
Ибзиабара аԥсыӡ амшын ицәашьит.

Ах, дырзеилымкааит анасыԥи алахьынҵеи,
Ари адгьыл даныҵит иԥшӡаз аҵеи.
Шьҭа ихьаақәа неихыҵны иахьымаара ицап,
Ашәҭқәагьы еиқәҿырҭып: «Изыргылада акәаԥ?!»

* * *
Аамҭа аӡырҩаш сыхьнаршоит, 
Ԥсыӡқәак уаҟа сшәаџь рҳәоит. 
Аамҭа хымдыр, – иҭацәу, 
Сышьҭахь, ахара сурԥшру.

Амза гәыраз игьагьаӡа, 
Шьҭак ннамыжьырцу иԥшӡаӡа. 
Аӡиас гәыжәпа зегь архәашоу, 
Ма инхомашь аԥсы шҭоу.

Адгьыл ныҳәоуп, адгьыл нҵәом, 
Ашьха ӡыхьқәагьы шьҭа иҭабом. 

Адунеи хымкаах – аҭарчеи – 
Аԥсны агәҭан шәа ишәымбеи.

Иахатәи аԥхыӡ еиԥш сынҵәаӡом, 
Аԥсыӡқәа мгәыӷлааит –схәаҽӡом. 
Ԥсыуак ишиаҭәоу – ара сыԥсы, 
Иаанхоит бираҟҵас Аԥсны!

* * *
Аеҵәқәа рыгәра шәымган, 
Схәыцра иалаз, дхарацәан. 
Уахак са сзыҳәа ла дынцәан, 
Дыгәхьаазгеит, џьымхеит, Шьаридан. 

Сыччоушәа рбоит сгәы ҭацәуп,
Ашәҭқәа рыкәаҿ маӡак ҵәахуп. 
Амза ахәыцраҿ аԥҭа хшьуп, 
Уи сҿы зласырбо мпахьшьуп.

Аҵх еиқәара ҽык агәылсуеит, 
Схьаа амацәыс ашьклахысуеит. 
Дарбан сеидру, сызҟаҭәа, – 
Аԥҳәызба, ҵәыцак сызҭаҭәа!

ИАЛАҲХУАДА РЫУА

Виссарион (Сергеи) Ҵәыџьба изкны

Ҩ-хаҿрак еилаӡҩоит, 
Ахагареи аҟәышреи. 
Иузынкылом, ус иаԥуп, 
Џьара рнапы еибаркуп, 
Аԥсҭазаареи ашәҭи.

Ҩ-ҳәаак еилаӡҩоит, 
Аҵхи амши. 
Ажәҩан баша иԥшуп, 
Аблақәа маҷк ицәаакуп, 
Ашҭеи аџьынџьи.

Ҩ-дунеик еилаӡҩоит, 
Аӡиаси амшыни. 
Аҟаза аԥсабараз дмыцхәуп,
Ишәыгақәа ҵәахуп, 
Агәыӷреи ацәыӡи.

Ҳамш уаара нҵәом, 
Ажәҩан ду ҭабом. 
Ҳаԥсҭазаара лашәуп, 
Ҳгәыӷраҿ ҳмыцхәуп, 
Ҳазшаз ҳаихьыԥшуп.

Ҳалызхуада руа, 
Ахагареи аҟәышреи?..

АСИДА ГЫЦԤҲА ИЛЫЗКНЫ

... Соуԥшәыл, Асида...
В. Амаршьан

Асида соуԥшәыл, Асида, 
Блахьынҵамҩа зблыда? 
Биашьапкуа быштәазгьы Анцәа, 
Ргәахәтәы изахьигӡеи ауаҩшьцәа?

Бара бқәыԥшра цҳак блуп, 
Иахьагьы бықәсырц быгәҭакуп. 
Ашәа ззыбҳәо, шьышь-наани, 
Ирызҳалароуп уахи-ҽни.



214

Аԥсҭазаара хәыҷ – ԥхыӡуп, 
Аӡә дыҟазаргьы – егьи дыӡуп. 
Иҟам ихьӡ лаша рҳәалааит, 
Бара бымра каԥхалааит.

Асида ауԥшәыл, Асида, 
Блахьынҵамҩа зблыда? 
Бара бхаҭа бхәыҷны, – 
Адунеи балаԥшуеит бзаҵәны.

БЫҞАӠАМ ШЫРҲӘОЗ

Тебя нет, тебя нет...
Паруир Севак

Иахьа ашәҭқәа ԥшӡоуп, иԥшӡацәоуп, 
Рӡамҩақәа рыгәӡызшәа игәыкцәоуп. 
Аӡаӡа абла цқьақәа рмаахыр, 
Иҿымшәац абыӷьқәа рыжәҩхыр.

Адәы иқәкәашо ааԥынтәи ашьац, 
Бшьапышьҭыбжь макьана ирмаҳаӡац. 
Сыблақәа Аида лааира иазыԥшуп, 
Араратгьы харантәи иҳазгәыкуп.

Сара ирылсхьоу ахьааи агәырҩеи, 
Быҟаӡам шырҳәоз, машәыршәа бсымбеи. 
Макьаназ самхәаҽӡац быбзиабара ацәқәырԥа, 
Сышықәсқәа ишәыхьи, ишәхашәҵартә ахҭарԥа?

Са соуп шьҭа иҟам, дыҟоуп лхаҭа, 
Еимаҳкыз дарбану? Ҳаилзыргода шьҭа? 
Паруир иуцәыӡыз сгәаҵаҿы дҵәахуп, 
Еилкаам изалҳәода: «Уара усҭахуп!»

* * *
Артавазд Сарециан иахь

Ҳаи, ҳаи! Ных, ных! 
Ажәҵыс зшьыда?! 
Ихызҩылаада аҭоурых, 
Арарат узтәыда?!.

Алашә иблақәа лашоит, 
Аҵх еиқәараҿ, аҵх еиқәараҿ. 
Артавазд ухахәы шлоит, 
Паруир ибжьы ахьааҿ.

Саргьы аӡәыҳәа стәоуп, 
Џьым, сҩыза уҳәааҿ. 
Ҳаԥсҭазаара ԥхыӡ маӡоуп, 
Ҳадгьыл ду ахықәаҿ.

Қәак ауеит, қәак ауеит, 
Иарбааӡоит архышьна. 
Бжьыда асаркьалқәа хәаҽуеит, 
Иақәшәом хьаак аԥырҵшьа.

Ҳаи, ҳаи! Ных, ных! 
Ажәҵыс узшьыда?! 
Ихызҩылаада аҭоурых, 
Арарат узтәыда?!.

* * *
И улетает птицею зима.

Паруир Севак

Иԥрыз ӡынраӡам. Сара соуп, 
Ҭагалантәи аԥсаатә – сымҩа хароуп.

Иуҭахызар, сара сышьҭа ухыз, 
Аҵаа сыжәызҵо, аӡынратәи аҽыз.

Сызгәылԥшуа аԥсҭҳәа аблақәа разӡоуп, 
Амра ашәахәацқәа мыцхәы игәыкӡоуп. 
Ԥҳәызбак дыссирха дҭашьқьыруеит амшын, 
Абзиабара иаркараз арԥыс уи дылзыԥшын.

Мыцхәы саргәырӷьоит сымшқәа руак, 
Ах, уабаҟоу – зашәақәа сыцызҳәаз Севак?! 
Са сеиԥш уԥсаатәхан, хараӡа уԥрит, 
Убзиабара аԥсыӡ Севан аҵан ихәаҽит.

Иԥрыз ӡынраӡам. Уареи сареи ҳауп, 
Ааԥынра шәҭышха уԥсадгьыл иаҭоуп.

* * *
Баргьы шьҭа бааӡом, 
Саргьы шьҭа сыԥшӡом. 
Акгьы агым амш хәларц, 
Машәыршәагь бцәаара сымбац.

Быгәҭыхан, гәҭыхак зыҩуеит, 
Амра сӡамҩаҿ ибылуеит. 
Аилашәшәымҭа иароуит анапқәа, 
Амш иацәыӡит ашьапқәа.

Уахак даара сгәы ԥшаап, 
Иамуӡар сыԥхыӡаҿ бызбап. 
Иҟалоит заацәа ихәлар, 
Еиӷьуп ҳаҩныҟа сцалар.

Баргьы шьҭа бааӡом, 
Саргьы шьҭа сыԥшӡом!

* * *
Анцәа исиҭеит напынҵак, 
Изакәыҵәҟьоу џьара исымҳәароуп. 
Сааҵагылозаргьы уа хьацак, 
Сара сшыҟоу зны сырбароуп.

Ара сыҟоуп сахьцалак, 
Гәҭыхас сара саншәымоу. 
Изҳәо дҟаларгьы избалак, 
Са соуп аҩны иаԥшәымоу.

Шәа шәеиԥш саԥылоит ааԥынрак 
Сеидру, сшыҟаҵәҟьоу срызгәамҭоу? 
Исымҭаны уаҟа ашәак
Рҳәарц аҵарақәа еимаркуоу?

Исызнамгӡар снапынҵа, 
Анцәа дазхәыцрушь слахьынҵа?..

* * *
Уа, сыбжьы адагәа иаҳаӡом, 
Уа, изуа алашә ибаӡом, 
Шьыжьык иҳацәшаанӡа. 
Зных са сдагәан мҩак сануп, 
Ҽазных – алашә, сылахь еиқәуп, 
Амра ҭашәаанӡа.

Ақыҭа сахьалсуа алақәа шуеит, 
Аԥша саҩҟьан иццакуеит, 
Гәашәкаҿ сааҭгылаанӡа. 
Сгәы сыцәҟьалеит, иахьак сзаҵәуп, 
Хәыкаҿ аҳаҭгәын ԥшьа сзыԥшуп, 
Ашәахәақәа каԥсаанӡа.

Сишь, сишь, салҵит шысҳәо гәырҩак, 
Сгәаҵа исыцәҭаԥсоит лаӷырӡқәак, 
Ччаԥшьк сҿықәлаанӡа. 
Схәыцра абахҭаҿ Зана дсызҭакуп,
Сара слықәиҭуп, мыцхәы дгәыкуп, 
Ашәқәа сцәатаанӡа.

Слахьынҵа аҳәҳәабжь азхамҵазт, иҭрысуеит, 
Ҩ-дунеик сахьрыбжьагылоу еилацәҟәысуеит, 
Цҳак сықәсаанӡа.
Схәыцрақәа адагәеи алашәи ирыбжьоуп, 
Ихьтәы еимхәыцха рыгәҭа ибжьаԥсоуп, 
Аԥааимбар сгәыдикылаанӡа.

* * *
Санбыхәаԥш акалашәа быблақәа ԥхашьеит, 
Амра иаршәҭыз бӡамҩақәа ҟаԥшьхеит. 
Бызгылозма ашьшьыҳәа маӡак уа иҵәахуа, 
Ашәаԥшь иналԥхаз бзиабарак агәы рҭәуа.

Усҟан абаҳчараҿ аҵәа ҟаԥшь каԥсон, 
Аӡаӡа пҟышқәа ашәҭқәа рҿы ишәаҳәон. 
Ҿымҭӡакәа ашьшьыҳәа быӷьқәак наҵысит, 
Ԥша хагак сынҽыжәлан бышҟа сыццакит.

Санбыхәаԥш акалашәа, акалашәа бышәҭит, 
Ажәҩан иаҵәара хәыҷҵас иаагәыкит. 
Ашәахәақәеи сареи иаҳзеилан маӡак, 
Акы ҟаԥшьыхын, ишкәакәан урҭ руак.

Исҭахым исзырҳәарц: «Ҳаи, абааԥс дыблит,
Ӡызлан ҳәатәхамҵа, даанкылан дылгәӡит». 
Бгәы аисыбжь зныҩуагь сара соуп, 
Уи абжьы ахьхьаҳәа сгәаҵа иҭаԥсоуп 
...Санбыхәаԥш акалашәа...



219

* * *
Иаҩысҭааума бара быблақәа, 
Игәкума сара сыблақәа, 
Бгәы амаӡа уи – маӡоуп, 
Сгәы амаӡа-маӡоуп, 
Маӡоуп, маӡоуп, нас, имаӡоуп.

Аԥсҭҳәа ҟәашқәа хиааланы, 
Ицоит, ицоит, ицоит. 
Ҳара ҳашәа еинааланы 
Иаҳҳәоит, иаҳҳәоит, иаҳҳәоит, 
Иаҳҳәоит, мраҵас ҳлашоит.

Ус быбжьы хаа ныҵакны, 
Ухала, ухала, уаала! 
Алаӷырӡ камҭәарц гәыкаҟны, 
Аҵхаҿ сараӡәк сыԥшаала, 
Инхәыҵакны сыхьӡ ҳәала!

Абаҳча ссир сҽалаӡа, 
Уахак, сыԥшуп, сыԥшуп 
Амза шәахәақәа ԥшьаалаӡа, 
Бԥенџьыр иахшьуп, 
Сеиԥшҵәҟьа игәыкуп.

* * *
Бара быда сара сзаҵәуп, 
Сара сыда бара бхазуп. 
Нырцәи аарцәи цҳак хҵатәуп, 
Ирымҳәарцаз: «Ҽаӡәы битәуп...»

Аԥсаатә беиԥшуп, ихәыз, 
«Ашьаркәасҭа» схылан сцоит, 
Иацтәи сашәақәа зызкыз, 
Сгәырҩа ԥхыӡаҿ бҭахоит.

Адгьыли ажәҩани ргәырҩак, 
Сара изгап исҩыҵракны. 
Ашьшьыҳәаӡа схәыҭхәыҭуа уахак 
Ибызҿысҭлап нас ихәыҵакны.

Аеҵәа ргәыкыра сҽалаӡа 
Аҭыԥҳа ссир сыбзыԥшып. 
Аҵх еиқәа сҽалаӡҩа, 
Бааҵраҿ ма схәаҽып.

* * *
Аҵла шкәакәа ашәҭ еиқәаҵәа аҿалеит,
Иҟаҳҵарызеи шьҭа?
Амза шәахәақәа аҵеџь ихыԥсалеит,
Иҟаҳҵарызеи шьҭа?
Абырг заҵә амҩа заҵә данхалеит,
Иҟаҳҵарызеи шьҭа?
Имиц икьаас бжьы даара ҳаркареит,
Иҟаҳҵарызеи шьҭа?
Ҳқыҭақәа ахәажә-цәа рхалеит,
Иҟаҳҵарызеи шьҭа?
Џьаргьы ҳаиуамкәа мҩакы ҳанхалеит,
Иҟаҳҵарызеи шьҭа?..

* * *
Касыда, касыда, касыда, касыда 
Ажәҩан амҵан – ааԥын хтуп. 
Изҳәада «ах, насыԥда, насыԥда, 
Аԥсҭазаара зегьы ҭацәуп»?

Ажәҩан иалаԥсоуп уа икәицха, 
Уаха аҵх мцак ацроуп. 
Аҳауа аԥхыӡ еиԥш иҭәицха, 
Шҭакаҿ ҭынч иара ԥшуп.

Ааԥын гәыраз анапаҿы изҩыда, 
Быхьӡ ссируп, ихьӡыркуп. 
Слахьынҵамҩагь бара быда, 
Ҳашҭа-гәараҿ иҭацәуп.

Ашҭа ҳааҭыҵып нас ашьшьыҳәа, 
Ҳамцахә мыцәарц инеибакып. 
Сымгьажьырц азы схала аҩныҟа, 
Маҷк са сбыҳәоит: ҳааццакып!

* * *
Ԥсаатәк аҳауа иалаӡуеит иԥеиԥеиуа, 
Лахьеиқәҵала зны адгьыл иазыԥшуеит.
Ажәҩан ашҵа ишьҭхыс изахысма, 
Амацәыс каҷҷарҭаҿ џьоукы ажра ржуеит.

Ҵаҟа ӡиаск хаҳә ссақәак изырхысма? 
Ахы ыҵнагеит, аха мшынкаҿ, ихәаҽуеит. 
Ашәаԥшь иҽалак ҽыуаҩ хаҵак дцәырҵма, 
Пҳәызбак лааҵраҿ иҽышьҭыбжь уаҳауеит.

Жәҩануп иҟоу – нас уа еиужьроуп, 
Амҵәыжәҩа аныҟәцараз иара хкааӡам. 
Иаҭахгәышьоу са сеиԥш – уи хақәиҭроуп, 
Адгьылаҿ аԥсаатә ԥагьақәа ԥшаатәӡам.

* * *
Аамҭа агәҭан – ԥсҭазаароуп.

Руслан Аџьынџьал

Сашҭа аханы ашьаҟа арсуп, 
Нхыҵи-аахыҵи ԥсҭазаароуп. 
Ихту сҳаԥшьа сашҭа иашьаноуп, 
Изхылаԥшуа, ҳа ҳрацәаҩуп.

Исымазкуада ҳџьынџь аԥхарра, 
Санагәылаҳәоу ашьыжь шара? 
Санамҵаныҳәо аҵх еиқәара, 
Исбарҭахоит ҳазшаз Игәаԥхара.

Пақәашь сныха – сдунеи агәҭан, 
Аеҵәақәа кәашоит уахак сгәаҭан.

Абӷьы ҩежьқәа лаӷырӡҵас икаԥсоуп, 
Аҵлақәа рыԥхыӡ иалоу ааԥынроуп. 
Хәыҷи-дуи рныҳәаҿа шьҭысхуеит, 
Шьашәы сиҳәоит, сизгәкуеит. 
Шаҳаҭс иҳамоу икыду амзоуп, 
Ашәахәақәа иаҟьо мыцхәы иразуп.

Аамҭа агәҭан – сныҳәара

* * *
В. Анқәаб игәалашәара иазкны

Акгьы шәымҳәан, 
Ахаҵа дабаҟоу?
Аамҭак изшан, 
Жәҩанахь дхалоу?

Исыздыруам акгьы, 
Еидарак дшаҵоу. 
Дыҟазарц есқьынгьы, 
Иҳаздыруам игәы иалоу.

Адунеи агәҭан, 
Иҟан ԥсҭазаарак. 
Ашәышықәса ҭшәацәан,
Изхәаҽуаз хақәиҭрак.

Абраскьыл дҽыжәлан, 
Ирхәашеит хаҳәык.
Ашьхақәа деицгәарҭан, 
Иқәныҳәоит уажәык. 

Амшқәа каххаа, 
Аԥсадгьыл иазшеит. 
Имаӡеит рҳәаха, 
Иашәақәа сцәынҵәеит.

* * *
Иахьада уи цәырымҵыцшәа, 
Амра цәырҵит акалашәа. 
Сашҭа ианҭаԥшы иаалашеит, 
Аӡаӡа шәҭыцқәагь ааԥхашьеит.

Аԥсҭазаара цәгьа ихыркуп, 
Ажәҩан аӡамҩа џьара иҟаԥшьуп. 
Џьара изымтәоз иахьеи уахеи, 
Аԥша иныҟәнагоит аҭарчеи.

Абнаҿ аҵар ашәа рҳәоит, 
Аҵлақәа рымахәқәа еилышәшәоит. 
Иаблызшәа иахьа ашәаԥшь, 
Аҳаскьын гәырӷьан икәашоит.

Сгәырӷьа-гәырӷьо ҳашҭа сҭоуп, 
Сара сзыҭҟәазгьы – ааԥынроуп. 
Бзанҵы исымҳәароуп: «ах, иауеи...», 
Сықәнаҵ иԥшӡахәыроуп адунеи.

СГӘЫ АНАЛАҞАМ

Сгәы аналаҟам исыхоит Ԥақәашьҟа, 
Снықәыԥшырц снеиуеит Куаз-Маа рхәы. 
Гәаныла снеиуеит аӡыхь ашҟа,
 Сангьы илсыржәхуеит истаз аӡы.

Саб сицны зны ахәы саҿалоит, 
Иҳамами аӡынраз амҿы ԥҟатәны. 
Сашьеи сареи амра ҳацәҭалоит, 
Аккарагьы ҳаҵысроуп ҳагәқәа рӷәӷәаны.

Ах, схәыҷра наӡаӡа исыцәҟьалаз,
Уаҳа исымбаӡо сыԥхыӡаҿ иҭахеит. 
Сара, аиҭым, ахәыцрақәа идыркараз, 
Сгәыӷрақәа аҵеџь аҵа исыцәҭашәеит.

Зны аԥсҭазаараз, псҭазаарак сарҿыхон, 
Ашьыжь сацгылон аӡәы ҳәа сласны. 
Мҵәыжәҩада ажәҩан ахь мчык сыхон, 
Аха адгьылаҿ саанхахуан са сзаҵәны.

* * *
Иҟаҳҵарызеи? – Иаҳқәашьын ҳара ҳхала,
Иҟаҳҵарызеи? – Асакара мҩа ҳананхала,
Иҟаҳҵарызеи? – Амра амшын ахь илбаауан,
Иҟаҳҵарызеи? – Ҩ-ԥсҭазаарак еиҿаԥшуан,
Иҟаҳҵарызеи? – Игазар уаҟа абжьы,
Иҟаҳҵарызеи? – Аҵх хәаҽызар шьыжьы, 
Иҟаҳҵарызеи? – Идагәахаз асаркьал бжьы гоит,
Иҟаҳҵарызеи? – Амц ныхақәа бгоит, 
Иҟаҳҵарызеи? – Амшын цәқәырԥақәа еиқәтәом, 
Иҟаҳҵарызеи? – Ҳаблақәа аҵхаҿ иԥхашьом, 
Иҟаҳҵарызеи? – Ашәа ҿыцқәа урҭ ирҳәар, 



225

Иҟаҳҵарызеи? – Нас ирымбаргьы ҳхабар, 
Иҟаҳҵарызеи? – Хдунеигьы зны илашьцап, 
Иҟаҳҵарызеи? – Иаҭаххозар акәаԥ, акәаԥ... 
Иҟаҳҵарызеи?..

СГӘЫӶРА ИАҴӘА АҼЫХӘА

Игәаҭеиуеит сгәыӷра иаҵәа аҽыхәа, 
Адәахьы сыԥшызар, ааԥынроуп. 
Сматанеиуа исҳәоит: «Зана бсыхәа!...»
 Сыӡынтә хәыцрақәа харацәоуп.

Ашәаԥшь иналҟьеит еимгеимцарак, 
Быччабжь хыркы, сгәы ԥшаауеит. 
Сныҽҳәатәаргьы хәышҭаара мцак, 
Баша хәыцроуп, сара слаҳәуеит.

Исыздыруам маӡас уи иаҵо, 
Аԥсабара баблоушәа бышәҭуеит. 
Бара быҟоуп, сара сгәаҵан, 
Еснагь ба бҿаԥхьа схәыҷхауеит. 

Зана, Зана, исымам ԥсыхәа, 
Ишьҭхысаароуп сара сҽыхәа.

КӘЫДЫРҬА

Дырҩегьх Кәыдырҭа,
Иҭагәыргәырит ҳаӷеиҭа. 
Аҵх аблақәа ааԥсоуп, 
Еимхәыцха амацәыс ахаԥсоуп.

Аԥсы ҭырхырц иахьа Аԥсны, 
Дарбан агәашьа зырҵысы? 

Хьаак ыҟоуп, уи ҳзыԥшуп, 
Аӡиас аԥанеиԥш иԥжәатәуп.

Кәыдры ахьлеиуа иҳәацәоит, 
Даҽа рыцҳарак ҳацәцоит. 
Кәыдырҭада сара сҟалом, 
Сыԥсадгьылаҿ – сҭахаӡом.

ЖӘҨАН ҴАУЛАҾ

Жәҩан ҵаулаҿ 
Амра хшьуп. 
Жәҩан ҵаулаҿ 
Аԥҭа ԥшуп.

Игәазырҳагоуп амӡырха,
 Ашьац анҩеиуа ииаҵәаӡа.
Аҵарақәа арахь шәааӡа, 
Ашәа ҳзышәҳәарц ихааӡа.

Жәҩан ҵаулаҿ, 
Амра хшьуп. 
Жәҩан ҵаулаҿ 
Аԥҭа ԥшуп.

Иблахкыгоуп аԥсабара, 
Аԥша анаҵоу хараӡа. 
Иҳазгәакьоуп амра аԥхара, 
Ашәҭқәа анышәҭуа игәыкӡа.

 Жәҩан ҵаулаҿ 
Амра хшьуп, 
Жәҩан ҵаулаҿ 
Аԥҭа ԥшуп.

* * *
Аԥсҭҳәақәа хыҵып, инеилыҵып, 
Акы сацәшәома, аҳаҳаи! 
Хьшәашәарак заа инасԥырҵып, 
Сынтәа ааԥын шәҭыш анаҳзааи.

Аӡыни ааԥыни уа ргәалак 
Ашәаԥшь аӡамҩаҿ ирыцәҭахон. 
Иканӡаз, ашәҭ гәаҟ, ахәылак 
Аеҵәеи амза ҭхахеи рџьабон.

Аԥхыӡ хаа еиԥш сымшқәа мҩасып, 
Сыбжьы анрылҩуа, аҳаҳаи!
Слахьынҵамҩагь џьара иҭагәҭасып, 
Сӡиас ахықәахь санзааи.

Сыбзиабара, сыԥсадгьыл, ианыгәнукыла, 
Уҵеи мыш, сшыҟац саанхоит. 
Ахьаақәа исыжәлаз хықәкыла, 
Сгәы аисыбжь аҿы иҭасырхоит.

* * *
Аӡлагара аӡышьҭа ҭабахьеит, 
Ҳгәыла Рафеҭ дызхыз. 
Рафида хаҵа дцахьеит, 
Пахәала иашәақәа зызкыз.

Ахәы ԥшӡа, Куазмаа рхәы, 
Мыцхәы ԥхыӡ избалоит. 
Ҳхәыҷра шықәсқәа, зегьы ҳтәы, 
Ҵышә икәара иаҳцәагоит.

Уажәы дыҟаӡам Рафеҭ, 
Егьырҭгьы риеҵәахә кашәахьеит. 

Исзыҟалама, мшәан, акаамеҭ?
Схахәы даараӡа ишлахьеит.

Ардәына еиԥш, схьаақәа еиқәаҵәоуп...

* * *
Аԥсаатә руалԥшьа ԥырроуп,
 Схьаа рыжәҩа иҵак ирзгаӡом. 
Ара ишыҟоу, – зназы ихароуп, 
Игәхьааган сахьгылоу сырбаӡом.

Ашьха ӡышқәа ашәаԥшь рҿаҳәуеит 
Исыздыруам урҭ маӡак еибырҳәоу?! 
Сгәыӷреиԥш зны аԥсаатә хынҳәуеит, 
Аха ирбарҭахомашь сцәаара еиуоу?

Ҩ-ДУНЕИК

Акакан еиҟәшараҿ ҩ-дунеик еицҭаӡон, 
Араҵла анапқәа жәҩан ахь еихон. 
Иахӡыӡаауа иҟадаз урҭ рразҟы, 
Иалиаан иахьыҟаз адгьыл аҟарҟы?

Аамҭа ԥшызма, аамҭа еикәшон,
Амахә иалшәаз адгьыл иазынхон.
Игахит ус адыдцәгьа абжьы, 
Ажәҩан ихылеит еиқәараз ашәшьы.

Имааибыз ажәларқәа раҳәа еиҿакшон, 
Аԥсҭазаара ашәҭқәа аџьныш иҟәшәон. 
Ахызаҵә иабылит дунеи қәыԥшк аԥсы, 
Ауыха иауан шьыжьынӡа асы.

Иаанхаз адунеи заҵә амшқәа лашьцан, 
Азаҵәра изалымҵуа аамҭаҿ ихәаҽуан. 

Шьала-дала урҭ анҭацәы, 
Адгьыл ианыҵит, иаҳзымбо уаҵәы.
Иаҳазгәамҭаӡакәа ҩ-дунеик еицҭахеит, 
Аԥсуа хаҵакгьы – шьҭа дмыцхәхеит.

* * *
Адунеи уаара, аԥсҭазаара нагӡа, 
Сымҩа изанышәыԥсалои ашәҭ канӡа? 
Исзаҵымдырит, џьым, урҭ рымаӡа, 
Амаӡақәа рымаӡа, исцәызгода рыҽӡа?

Амшқәа иларҵо ашәахәа ԥшӡа, 
Сыҩуа сызрышьҭои исыҟәшәаанӡа.
Сеидру, изгәыку амра ҭашәаанӡа, 
Сзыгәаҭеиуа саргьы, насыԥк сахьӡаанӡа!

Адунеи уаараҿ, сыԥсгьы уаароуп, 
Ихадароу ҭынч аԥшроуп, аԥшроуп.

БЫШԤАԤШӠОУ
                                                                                               Х.С. 

Бышԥаԥшӡоу бара нҵәа, 
Анцәа бишазшәа дгәырӷьаҵәа. 
Хара сгылан сыбзыԥшын, 
Сараӡәк ба бзы смыцхәын. 
Ҳәатәы сымаӡам, зегь збоит, 
Амра еиԥш быччабжь сгәаԥхоит. 
Ашәҭ еиԥш ишәҭуеит бҿара, 
Ах, исыздырам сахьцара.
Аԥсҭазаара убасшәа ишоуп, 
Џьара илашьцазаргь, џьара илашоуп. 
Адунеи иқәхаз сара, сара 
Ислахьынҵан харантә бзыԥшра.

* * *
Сара зны 
Хкаарашьҭын, 
Аеҵәақәа хәылԥазык
 Сырзыԥшын.

Гәынхарак, ԥшӡарак 
Сышьҭахь инхон.
Ҳәатәык, нагӡатәык 
Аӡышьҭа ҭабон.

Исзымбжьац ҽык, 
Сқәыԥшра аркарон. 
Ицәаз хаҳәык, 
Сышьҭақәа анхалон.

Сызхалар хәык, 
Ашьхақәа гәыкрын. 
Сашәа уаԥсҵәык, 
Иеиԥшхон адәыкрын.

Исымбжьац ҽык, 
Сқәыԥшра аркарон. 
Ицәаз хаҳәык 
Сышьҭақәа анхалон.

* * *
В. Анцупов изкны

Ажәҩан иаҳәон: «Сара дыстәӡам» 
Адгьыл ихәаԥшуан – умыццакцәан, 
Уи дшьауардынха хыхь дыхӡам, 
Амра ихәаԥшит иаалаҟәӡан.

Аԥсҭазаара агәашәқәа зегь аркӡам, 
Сеидру, иузаатуа нас уашьҭан. 
Ахаҵа дхьаҵырц игәы иҭаӡам, 
Жәҩан ҵаулаҿ абылра илахьынҵан.

Ажәҩан дазцеит – хара, хара, 
Игәаҿы иҭарӡны Аԥсынра 
Џьнышқәак драбашьуеит ожәы џьара, 
Иҿымцәаарц џьымхеит, ҳхәышҭаара.

Уажәы дабаҟоу? Даҳбаӡом, 
Амца дызблыз, ҳаргьы иҳацроуп. 
Анцупов ахымцеиԥш дбылӡом, 
Ҳадгьыл еиԥш – игәра гоуп.

* * *
Иаҳзыҟамҵозаргь зегьы рҭак, 
Иахьа иҳамоуп гәыӷырҭак. 
Бсымбозаргь сара снаԥшны, 
Бсахьа ҭаӡуп са сгәаҟны.

Иҟалаз сыздыруам сара нҵәа, 
Ашәҭқәа ирхәаҽызаап аӡынҵәа. 
Хәыкаҿ аԥша даас сзыԥшын, 
Исцәыбналаз ҵыԥх, хкааршьҭын.

Иахьа иҿысҭӡом, сгәы лашәхеит, 
Сгәыӷра аԥенџьырқәа сцәакхьеит. 
Издыруеит, бышҟа шьаҿак ҟаҵатәым, 
Аха ишԥазури, сзанаалом атәым.

Аԥсабараҿы сара смыцхәым, 
Еҳ, сыбҭахымзаргьы шьҭа егьаурым. 
Зны бышәҭыцха бгәы сызцон, 
Бызхара аԥхыӡ хаараҿ сныҟәыбцон.

Исзыҟамҵозаргьы зегьы рҭак, 
Иахьа исымоуп гәыӷырҭак. 
Бсымбозаргьы сара снаԥшны, 
Бсахьа ҭаӡуп са сгәаҟны.

БЫБЛАҚӘА

Твои глаза – единственная книга дней моих, 
что сменяя друг друга уходят.

Изет Сарайлич 

Сыԥсҭазаара амшқәа
еихсыршәшәоит.

Уаха амзаҿа
Кыдлаанӡа, 

Быблақәа рыӡмыжьаҿ
сыӡсоит.

Шарԥы рбаӷь хәыҷы
Ҿнаҭаанӡа,

Исарҳәо сеидроу,
блақәак ԥхашьоит. 

Абаҳчаҿ агәил
ҟаԥшь шәҭаанӡа, 

Сгәы сажьома
ԥааимбарҵас бсыхьчоит.

Амра шәахәа
Ажәҩан арҿыхаанӡа...

Быблақәа – изымҩыц сашәақәа...

МАЦӘЫСҴАС СХӘЫЦРАҾ

Мацәысҵас схәыцраҿ баакаҷҷеит, 
Амза аҭәымҭаз, амза аҭәымҭаз, 
Зных маалықьҵас блацәҟәуеит, 
О, аҵх ашамҭаз, аҵх аԥсымҭаз, 
Нас схала сынхахит, сгәыкуеит, 
Ашәҭ аптымҭаз, ашәҭ аптымҭаз. 
Сыԥсы хаара насхыҵны ицеит, 
Сҿара шықәсқәа насыԥны иацыз, 
Изҳәада ҳабзиабара ашәҭ канӡеит, 
Аҭахызаргьы ҳлахьынҵа кьаҿыз, 
Ас сшынхоз агәра сымгаӡеит, 
Хәылԥаз алаԥшҳәаа ибжьаӡыз. 
Мҩак сара сықәуп, ус саауеит, 
Иацы акәыз џьысшьоит баныздырыз, 
Ҭагалануп, ԥша хагак ҵәаауеит, 
Мшын нырцәынтәи иаха иӡхыҵыз, 
Былаԥш ԥагьаҿ сараӡәк сышәҭуеит, 
Наӡаӡа блахьынҵаҿы изымҩахымҵыз.

БХАРАХОИТ

Еиҳа-еиҳа бхарахоит, 
Еиҳа-еиҳа схарахоит, 
Амра аблақәа ҳгәаԥхоит, 
Амза абла хаа ҳҿаԥхоит.

Бара ибымоуп аҳәатәы, 
Саргьы исымоуп аҳәатәы. 
Уаҵәтәи амш базыԥшны, 
Уаҵәтәи амш сазыԥшны.

Амра ҵәыуом ҳара ҳзы, 
Амза зыччом уаха зны. 

Насыԥк ҳашьҭоуп зегьы рзы, 
Бара бзы, сара сзы.

АМЗА ЛАШОИТ

Амза лашоит уаха ԥшьаала, 
Аӡыркәиқәа ԥырԥыруеит. 
Ҳаҩуа ҳрышьҭоуп ҳара ҳхала, 
Ашҭа ныжьны ҳцоит, ҳцауеит.

Аҵх ччоит–аҵеира абжьала, 
Лакә шаноуп ҳарҭ ҳазҭоу. 
Зегьы ҳаицгәырӷьоит ҳабжьы хиаала, 
Идҳарбоит адуцәагьы ҳзакәқәоу.

Аӡыркәиқәа... Аҵх акәицқәа, 
Аҳауа иахьалаԥсоу ҳрымбоу. 
Ианыԥсаларц урҭ аимхәыцқәа, 
Ҳнапы еиҵаҳхуеит инароу.

Аӡыркәиқәа – аҵх акәицқәа, 
Аӡыркәиқәа – ахәыҷра ацәыӡқәа...

АБЛАҚӘА АХЬАА АНЫРХУ

Аблақәа ахьаа анырху, 
Урҭ игәыкны изыччаӡом. 
Ааԥын ашәҭра ианаҿу, 
Агәырҩа сымԥан иқәлаӡом.

Дунеикаҿ дунеик ҳаназгәыку, 
Ихьаҵуеит усҟан хьаақәак. 
Ҳԥеиԥш ҳаԥхьаҟа иаҳзыԥшу, 
Иаҳнарбоит ҳазхымҵша ҳәаақәак.

Еснагь аблақәа ччаларц, 
Ҳрыҵоуп ихьанҭоу еидарақәак. 
Ишәымҳәан: «Ҳамшгьы мшаӡац...» 
Ҳарҿагыланы ҳцозаргь мардарақәак.

Аха сишь, цқьа шәыԥшишь–ааԥынроуп, 
Ашәаԥыџьаԥ ччаԥшьк ааҿықәлоит. 
Насыԥс аԥсҭазаараҿ иҟоу ҿароуп, 
Ԥсуаҵеик иныҳәаҿа ныскылоит.

* * *
Аилашәшәымҭаз аҵар ԥхьарылоит, 
Урҭ еиқәҿырҭуеит: «Шәааласы!..» 
Аҷынҷа ашәыб гәыднакылоит, 
Хара шәгылан шәазыԥшы.

Иҟрымҿрымуеит Дамшәгьы ааҵраҿ, 
Уажәакәхап ахьҭа ианакы. 
Инхеит рдәынак уа, ақәаҵаҿ, 
Ашәч иацрыхоит иццакы.

Аилашәшәымҭа асахьа ҭызхуа, 
Аԥсар даҿаԥшуеит ахәы... 
Аԥсабара аҿаԥхьа зегь анхырхәо, 
Аԥсҭазаара сгәаԥхоит мыцхәы.

АҴХ ШАНА

Аҵх шана, ашықәс шана
Иаха сара ԥхыӡ избон.
Схы иазысҳәон: Акалашәа сыршама,
Сгәыӷра ашәҭыцқәа сыҟәшәон.
Аҵх шана, ашықәс шана, 
Лакәҵас адунеи лашон. 

Схьы еимхәыц ԥшқарах Зана, 
Днышьҭкәыцәаа хара дызгон.

Аҵх шана, ашықәс шана, 
Нарҭ Сасрыҟәа зны сихьӡон.
Сгәыхәтәы сахьызыгӡаз нашанак 
Исцәшаанӡа жәҩанаҿ еикәаԥхон.

Иаха исыцәҽыжәлаз ашықәс...

АҾЫЦ

Зегьы ҿыцуп, рҳәеит: 
Аҵх, амш, аԥсҭазаара. 
Дәыкаҿ аҽқәа нхеит, 
Аԥсуа хаҵа игәаҳәара.

Зегь ҿыцуп, рҳәеит: 
Аеҵәақәа, ажәҩан, агәаԥхара. 
Сыҷкәын ашәак иҳәеит, 
Дшаҿыз иԥсадгьыл ахьчара.

Зегьы ҿыцуп, рҳәеит: 
Ҳамра, ҳадгьыл, ҳқәаҵара. 
Мчык бара бышҟа сагеит, 
Сыԥсы – с-Зана – сгәахәара.

Зегьы зегь ҿыцуп, рҳәеит: 
Наунагӡа Аԥсны ахақәиҭра.
Иҳаԥхаз рҿаҳәатәы ҟалеит, – 
Шьыжьла илаша-лашоит ҳамра.

* * * 
Аҵх ахьаа зегь еизакны, 
Ардәына налԥрааит асы. 
Адгьыл иахаршәыз ас-касы, 
Амра иԥхьанаршәҭит иаагәыкны.

Агәы ҭынчуп, анапқәа ԥхоуп, 
Аԥсабара ззыԥшу – ааԥынроуп. 
Аҵла махәқәа ашәахәақәа рыхьшуп, 
Хара сгылан сырзыԥшуп.

Ишырҳәоз, ишырҳәоз умыццакын, 
Ашәҭра иалагеит адәыкрын. 
Иахьак дырҩегьых са схәыҷын,
Сҽылас ԥагьа хәыҷы –сызгәыкын.

Аҵх ахьаа зегь еизакны, 
Ардәына налԥрааит асы.

ЗХЬАА ИАМЫРҬЫНЧУА

Даур Занҭариа игәалашәаразы 

1
Адунеи ду мгәааӡеит. 
Аҵх аблақәа алаӷырӡ иакәабеит. 
Иахьатәи амш ашьа аҿашәуп, 
Зус иалгахьоу алуқәа ԥшуп. 
Уԥсҭазаара уқәра иалагоит, 
Ахәыла умшқәа ахәлаԥсоит. 
Амҩа иангылан иԥшӡом, 
Иуаҩсхьоу уаҩсит, инҵәом. 
Хьымацәыс еимҟьарак уахшеит, 
Имаӡоу ҽа дунеи дук уазцеит.

2
Уԥсҭазаара гьежьуеит, 
Аимхәыцқәа еихаԥсоуп, 
Ухәда иахаԥсоуп, 
Зных ухынҳәуеит, 
Ԥсра хара ыҟам, 
Ԥсра ааигәа ыҟам, 
Иҟоуп абзиабара – 
Уцәам...

3
Аилашәшәымҭаз уԥшуп, 
Аҵарақәа ԥхьарылоит, 
Ушьапқәа хтуп, – 
Ашьацра улаиоит. 
Игәхьааугоит уҿара,– 
Азаҵәра иаркараз. 
Инужьыз ухәышҭаара, 
Аибашьра иазмырцәаз. 
Адыд-мацәыс абжьы, 
Ашәы ашәылоит, –
Иумҳәацыз аҳәатәы, 
Амшын иахәаҽит, 
Аилашәшәымҭаз...

4
Алагамҭеи алгамҭеи рҳәаа азыркхьада, 
Уахьынтә игьежьыз... иҿы еилгом. 
Ацара иаԥсоуп, аԥсраҵәҟьа збахьада, 
Уара ишубаз, макьаназы иҳазбаӡом. 
Ишԥаҭшәахеи Аԥсны ҟьаҟьа дуӡӡа, 
Убзиабара узқәаҭыԥаҿ иҭшәахартә, 
Узныдгылом шьҭа уаҳа аҩнынӡа,
Улымҳа кыдҵа гарашәак уаҳартә.

5
Угәыӷра аҳәыҳә
амҵәыжәҩа анхьыдышьшь,

Уҵәаабжь уџьынџь 
ацәа иҭнарӡыӡеит.

Ал уа иақәыз
аҳардан фелдышь,

Аԥсымра анҭашәоз
амахә иацәыӡит. 

Агәы иҭаҵәыуоит
аҳаԥшьа хьшәашәа,

Уҩыза дыҟам,
аҭынчра уцәыӡит. 
Алаӷырӡ аҿыҵыкәкәеит
уара уашәа, 
Иахьа уаргьы
лышҟа уаамҩахыҵит. 
...Зхьаа иамырҭынчуа
Даур Занҭариа.

МШЫНҴАС ААМҬА ЦӘҚӘЫРԤОИТ...

Ҳаԥсадгьылаҿ хык иазымгоз, чарҳәарыла 
Урыстәыла иршьыз Аԥсны афырхаца, 

Салыбеи (Ака) Зосим-иԥа Арӡынба 
игәалашәара иазкны

1
Аԥсабара зыргәаҭеиуа маӡоуп, 
Агәыӷрақәа адгьылаҿ икаԥсоуп. 
Аџьныш ҳабжьара дкәашоит, 



240

Ауаа ршьыцраҿ –дыхәшахоит. 
Ҳаблақәа дырхыԥшылоит ианахәҭам, 
Ргәаҵа дҭалоит гәы зызҭам.

Аӡиасқәа ааҭгылоит ҳамҭакы, 
Аԥсаатә анҵәыуо иаагәыкны. 
Афырхаҵа имшқәа ԥшьоуп –
Ижәлар рҿаԥхьа уи Дынцәоуп. 
Уи уаҳа, уаҳа даабаӡом, 
Амаалықь иԥхыӡеиԥш дкабаӡом.

Ишәаџьҳәара зуша аԥша, 
Ауаҩшьҩы алаӷырӡ ихьырша. 
Иаирсхьоу аҵәҩанқәа хыжәжәоит, 
Илҩаҵә зымҩеиуа икабоит. 
Еҳ, ишԥашоу ари адунеи, 
Сыԥсадгьыл ! Уҵеи ԥшьа дызҭахеи?!

Аԥсабара зыргәаҭеиуа маӡоуп, 
Ҳабӷьыжәхан ааҵраҿ ҳкаԥсоуп.

2
Ахысбыжьқәа гоит... Абжьы заҳада? 
Иҿаҳадагәоуп иахьатәи ҳамш. 
Ақәыџьмақәа хьаҵит... Абгасса зааӡада, 
Иаҿыхәаз дарбану шьыжьтәи ҳаӡхьамԥш.
Ҳазҭымсгәышьеит ҳлахьынҵа акәара, 
Ҳазҿыхәоз ҳӡыхьқәа ҭабахьеит. 
Амаалықь икьаасыбжь иарҿыхоит ашара, 
Ҳаҵхқәа иреиӷьыз ҳацәҭахеит. 
Уа, шәабаҟоу Аԥсны ахшара, 
Салыбеи аԥсымҭәқәа дырфахьеит. 
Изыхьчо иҟада ҳашҭа-ҳгәара, 
Ашҭа ҳазҭымҵуа ҳгәашәгьы адыркхьеит. 

Ахысбыжьқәа гоит... Абжьы иацәшәада, 
Мап, аӡәгьы, – мҩа лакьҭак ҳануп. 
Ҳаизҵаагәышьоит, иаха иҭадырхада, 
Ҳазҵаԥшуа ажәҩан алакҭа хәашьуп.
Ишгац еиԥш... ахысбыжьқәа гоит...

3
Мшынҵас аамҭа цәқәырԥоит, 
Џьоукы ԥхыӡҵас ҳканаԥсоит. 
Иҳаздырӡом иахьа иаҳзыԥшу, 
Ҳаԥсҭазаара амш анҭацәу. 
Аԥша иҳаҵасуа ҳагацәоит, 
Амаҷ азыҳәа ҳахәцәырххоит.

Ахаҵа ихаҵа даҳбаӡом, 
Адыд абжьы ҳаҳаӡом. 
Абна илалеит ҳлақәа, 
Акәтыжь еилаҳаит аласбақәа.

Аӡы хыҵыр аԥсыӡ хәаҽып, 
Амца ҳацрасыр ҳлахьынҵа блып. 
Зыԥшӡара иақәӡыз ҳ-Аԥсынра, 
Иашьҭоу дарбану уҭархара? 
Ан ахцәышла ҳлызгәыкуеит, 
Шьыжь дааԥшаанӡа лԥа даҳшьуеит.

Сеидру, сеидру иаҳлахьынҵоу, 
Ақәыџьма хыҵны ҳашҭа ианҭоу. 
Аԥсны аҵеицәа рыгәра ҳгаӡом, 
Адыд абжьы ҵар ҳаҳаӡом.

4
Ицәыҵатәан иакәым зҳәада, 
Иахьа даныҟам ҳарԥыс Ака?!

Абраскьыл ибжьы заҳада, 
Ианҳахҭыгәло иахьа акака..

Аԥсуаа ҳашьҭамҭа анымҵырц, 
Ахацәа ӷьеҩқәа ԥхьа инагылеит. 
Ҳхәышҭаара амца ацәымӡырц, 
Нхыҵи аахыҵи ҳҵеицәа еицгылеит.

Ибжьы раҳаит очамчыраа, – 
Манча диеиԥшха Дәрыԥшь дышгылаз. 
Игәырӷьа-гәырӷьеит абжьуаа, 
Данырбаҵәҟьа ахацәа ираԥгылаз.

Лахьынҵан нас зегь ирзеиԥшыз, 
Уи дыхәҳахәҭуамзт шьала-дала. 
Ишизымдыруазгьы уаҵәы иԥеиԥшыз, 
Аӡәгьы игәы нирхомызт акала.

Дреиуаӡамызт атәра зԥеиԥшыз, – 
Атәра иаҵыҵыз рзы дхақәиҭран. 
Иаҳҳәагәышьои, илахьынҵа иеишыз 
Хара диргылеит ҳиқәиҭымкәан?.

5
Амза ықәкәашоит инапсаргәыҵа, 
Инацәкьарақәа збылуа амца даҭәҳәоит. 
Рыбжьқәа гоит ҳашьцәа нхыҵаа, 
Аӷа иҭыҩраҿ шьҭа дырхәахәоит.

Ахысыбжь рныҩуеит ага-ашьха, 
Афырхацәа ҭахоит ажәҩан амҵан. 
Ака имам уаҳа аԥшыха, – 
Амца ижәиҵоит иаӷа дгәаҭан.

Ахызаҵә ҵәаауеит аҵх аҽаҭан, 
Ахьаа рызныжьны ауаа ирылсуеит. 
Еиқәхаз рзы аԥсҭазаара ҳамҭан, 
Ашамҭаз дгьыли-жәҩани еилацәҟәуеит.

Амш иҿыхаз, џьым, иаблыда, 
Идашшылоит уа ԥсыуа хаҵак. 
Хара иԥшызгьы зтәы иагарыда, 
Шьыжьнатә ишьҭырхуеит уаҟа ҵәыцак.

Амза ықәкәашоит инапсаргәыҵа, 
Инацәкьарақәа збылуа амца даҭәҳәоит. 
Рыбжьқәа гоит ҳашьцәа нхыҵаа, 
Аӷа иҭыҩраҿ шьҭа дырхәахәоит.

6
Иҳазҳәода аԥша зыршьыз, 
Иахьа иҵәыуон аҳаҭгәынаҿ.
Ԥшрак ахыркааит аӷа иеиԥшыз, 
Ихықәгылан сҳәаа ахықәаҿ.

Схьаа хьаа цәыкәбарк ацлеит, 
Ӡиасхоит шьҭа ианжәыла. 
Ҳаԥсымҭәразы ҳаԥсуарагьы ԥхаҳҵеит, 
Алахь еиқәуп с-Аԥсынтәыла.

Аҳақ абаҟоу, ицәоуп гәыла, 
Аԥсахыҩцәа рбираҟ иҩахеит. 
Аханатә иҟаз гәыла -ԥсыла, 
Дәрыԥшь иабдуцәа дрызнаргеит.

Сишь! Дарбану ишәа-ӡыӡаз,
Аҭиҩ иоума ҳаиқәзырхахуа.
Ашәҭқәа кны аӷа иԥылаз,
Ҳхәышҭаара дыҽҳәатәоуп дшаҳәшаҳәуа.

7
Сеидру, ашәышықәсқәа еибадыру, 
Зных иааҭгылан инеиҿаԥшит. 
Ажәҵыс шкәакәа аҳәаа ихыҵну, 
Хьаак сгәаҵан иаашәышәит. 

Сишь! Еихаркма, уа иҭарблыша, 
Даук дцәырҳан иаха дааԥшит. 
45-шықәса напык ианӡалаша, 
Амаалықь иԥхыӡ еиԥш ирыблит.

Дарбан, дарбанушь агәнаҳа иаҵоу, 
Аҭоурых цәҳәыраҿ–иҽиршәит.
Амшын жәылоит, зныкыр ихьаҵхьоу, 
Аԥсуаа ҳлахьынҵагьы – иааилашит. 

Сасрыҟәа ишьҭан иашьцәа дуқәа, 
Иреиӷьыз, иреиӷьӡаз – дырхәаҽит. 
Амчра ззымгаз ауаа гмыгқәа,
Дунеик агәашәқәа адыркит.

Уабаҟоу анцәа?..

АӠӘГЬЫ ИЗДЫРӠОМ...

Аӡәгьы издырӡом илахьынҵа, 
Ашҭа дҭыҵны знык данца. 
Уи ашҭа иахьӡуп ахәыҷра, 
Наӡаӡа иахьақәым уахь хынҳәра.

Иҳаздырӡом ас ҳазшоу, 
Ҳақәшәагәышьоит иҳахәҭоу. 
Аҵх гәыраз – ауаа рыԥхыӡ, 
Саагәхьаагала сануцәыӡ.

* * *
Ԥшак бжьашәышәуеит амҿырҟәара, 
Уажәыҵәҟьа сашьҭаӡам ахабар. 
Знык сызҭыҵыр ҳашҭа-ҳгәара, 
Сара исыхьҵәыуашт ацәыкәбар.

Амра игылаз, ицоит абас, 
Уи иаздырӡом иацәынхаз. 
Иаанхода еиҭах – хәыҷҵас, 
Сыӡбахә дыршап сызҭахқәаз.

Ах, шьыри! Сара сангәырӷьоз, 
Икыдҵәан илеиуамызт ақәа. 
Сқәыԥшреи сгәыӷреи анеицҽыжәлоз, 
Аԥсҭазаара сԥылон игәыкуа.

Шьҭа исыздырцәом сахьыӡхыҵуа, 
Гәыӷрак сгәыҵак сыӡсоит. 
Гәаҳәарак соуеит Зана санлызхәыцуа, 
Мчык ла лышҟа сыԥханаҵоит...

Сдунеи ԥхыӡаҿ аӡыркәиқәа лашон, 
Сыԥхыӡ хаараҿ наӡаӡа бсыхьчон. 
Алакә дунеиаҿ аамҭала ҳаизшан, 
Ԥшак ҳабжьысуеит... ацҳақәа рхәашан.

Сгәыӷра аҵх иагәылсны ицоит, 
Ишысҭахымгьы, шәҭқәак шьҭа
иканӡоит. 
Ацәқәырԥ агәеисраҿ схьаақәа кәашоит, 
Сызхьыԥшу сыҽурақәа ахара исыцәцоит.

Аԥсҭазаара рхәыцга, ирцәам ацәашьы, 
Аԥсаатә рыбжьы хаа, ааԥынраз шьыжьы. 

Сызцымлац сымшқәа ҭагалан шәысзыԥшы, 
Сышықәс ҳәатәхамҵақәа икәадамхааит
шәшьамхы.

Дырҩегьых, бара быда са сзаҵәын, 
Схәыцра хагақәа жәҩан ихшьын. 
Амҩа иԥнашәаз зегьы аашьон, 
Ных, ҭагалан ҩежьрак ацәкаԥсон.

ХЬААК ҲАЗНЫЖЬНЫ...

Сергеи Константин-иԥа Арӡынба
игәалашәаразы

Агәырӷьеи ахьааи еиԥырҵуеит, 
Рыбжьара ԥсҭазаароуп иҭахо. 
Иаалырҟьан Ахаҵа даҳцәыӡуеит, 
Иԥсымра дарбанушь изхаԥхо?

Издыруеит даҵамызт уи гәнаҳак, 
Дымраҵәҟьан, ауаа дрызкаԥхон! 
Ихазы акгьы дашьҭамызт ихәыҵак, 
Аԥсҭазааразы – аԥсҭазаараҿы дықәԥон.

Апҟақәа ажәҩан иалалт иҽыжәлан, 
Сеидру рлахьынҵамҩа зеиԥшрахо. 
Амшын цәқәырԥақәа иааҟәымҵӡо ижәылон, 
Уԥшишь! 
Ирыздырӡом ианҭахо.

Абасоуп, абасоуп, шьҭа дыгәҭыхоуп, 
Хьаак ҳазныжьны дцахьеит. 
Дуаҩ гәыҭбаан ҳаблақәа дрыхгылоуп, 
Заа аеҭымра ҳахьӡеит...

* * *
Ҟамчы бжьык бныҵак, 
Аҩныҟа бызгап. 
Уаха арҩашқәа инхәыҵак, 
Ҳаӡбахә рҳәалап.

Иахьсымоу сара ԥшырҭас, 
Сгәаҵаҿ бышәҭлап. 
Сынасыԥ мҵәыжәҩа сҽылак, 
Хәышҭаарак арԥхалап.

Сымра шәаԥшь лашара, 
Сбаҳча агәыӷырҭа. 
Абзиабара ҟәымшәышә аԥхарра,
 Аҵарақәа рыҭра.

Зана, сыԥхыӡ насыԥын, 
Бызхәыцра слахьынҵан. 
Амшын цәқәырԥа сызхыҵит, 
Ааԥынра сышәҵа.

* * *
Исызгәамҭаӡакәа хьаак ҵаарҷҷо, 
Иаҿызаарын ашәҭра. 
Аԥсҭазаараҿы акгьы сылмыршаӡо, 
Иашьҭан сҭархара.

Схьаа хьаак анацлалак, 
Имшынха ицәқәырԥоит. 
Сзықәгылоу махә-ҩак, 
Лассы ихжәоит.

Ӡы-хәашьуп исҿаҵәаӡо, 
Сеисоит ацәқәырԥа. 

Бӷа еиҵыхрак самраӡо, 
Исхарҵоит ахҭарԥа.

Иԥша-ӷьуп исыжәлогьы, 
Иҵнахырц са сдац. 
Аҵх еиқәоуп исԥылогьы, 
Ашьыжь смааԥшӡарц.

* * *
Амацәыс аҵаҷҷоит ажәҩан агәы, 
Хәылԥазынӡа иԥшуп са схәышҭаара. 
Аԥсра зымбацкәа ихьаазго рыцгәыԥсы, 
Зшәаргәындара иалахаз, ишьҭоуп асаара.

Бна-мҩала мацара имҩасырц зҭаху, 
Рыбла ихыҷҷалоит еҵәа гәарҭак. 
Шарль де Голль1 иоумашь ирзыԥшу, 
Иааԥсагәышьеит иахькыдгылаз анхаҩ иҽагак.

Амшын хаҳәқәа амшын иагәыдҵо, 
Ацәқәырԥақәа дрынтәалоуп иахьа
                                                      фырхаҵак. 
Аԥсадгьыл ахьаа ахәырбӷьыц ахы хызҵәо, 
Адгьыл иқәиҭәаз алаӷырӡқәа мбаӡац.

Амацәыс блызаап иахьа еицраланы,
Уаҳа аӡы ажәӡом, уи ааԥсоуп. 
Азаҵәра адәы иқәгылоуп ишанхаланы, 
Ауаҩы игәҭыхақәа зынӡак аҽакӡоуп.

1 Шарль де Голль – Франциа Ахәбатәи ареспублика ашьаҭаркҩы, 
аинрал.

* * *
Ӡиасҵас аамҭа хышхыҵәар ҟалаӡом, 
Сыԥсы заҵә аамҭеикәшара иҭаӡаӡом. 
Зны ааԥынра сқәыԥшреиԥш аҽаӡеит, 
Амҩа ҳшықәу абыӷьҩеижьқәа ҳахьӡеит.

Гәкаҳара аҭахума, амахәқәа еилышәшәоит, 
Аҵлақәа рымҵан быӷьқәак кәашоит. 
Ԥыџьҵас ашьхақәа ашьашьалқәа рыхшьуп, 
Ажәҵарақәа абаҟоу рыҭраҵәҟьа ҭацәуп.

Аамҭала ҳлымҳа иҭасуам акәукәу абжьы, 
Саркьалҵас игоз ааԥын шьыжьы. 
Мышктәи аԥсҭазаараҿ аԥарԥалыкьқәа
                                                                        былхьеит, 
Аӡаӡа бырлашқәа рчара рухьеит.

Ҳаамҭеикәшара ҳацкәашо зны ҳанцәырҵ, 
Ихаацәан усҟан ҳаӡынратәи аԥхыӡ! 
Ҳаԥсҭазаара аԥхыӡаҿ ашәҭқәа шәҭуеит, 
Дырҩегьых, атамашәҭқәа ҭацара руеит.

ИСЫМЧГӘЫШЬОУЗЕИ...

Исымчгәышьоузеи... Уарада гәышьаӡа, 
Сан лылаӷырӡқәа сызгәыдкылом. 
Гәырҩак уамгааит, сыдгьыл сгәыразӡа, 
Ҭагалан ажәҵарақәа аакыдгылаӡом.

Исымчгәышьоузеи... Акгьы сашьҭаӡам, 
Аҵх ауп зны-зынла исныӡбауа. 
Схьааи сгәырҩеи рҳәаа ҩашьаӡом, 
Сыԥсы ауп аԥсҭазаара иацәыбылуа.

Исымчгәышьоузеи... Адунеи сакара, 
Сшықәу ԥслымӡ мҩак санысуеит. 
Аԥша зеиԥхыӡуа сышьха каҵәара, 
Издыруеит, мышкызны саҿысуеит.

Исымчгәышьоузеи... Исызҭода аԥсшьаха, 
Џьоукы лапҟьақәак сгәыдырҵоит. 
Амзаҿа сыхәаԥшуеит, абла ҭырхаха, 
Уахатәи сызаҵәра иацкәашоит.

... Исымчгәышьоузеи?

* * *

Анхәа. Мыс икәара, 
Х-ҵеџьк, х-лахьынҵак. 
Аӡара еихатыр аԥсабара, 
Иахьыкәашо шәахәақәак.

Аӡиас иаҵәа амацара, 
Ӡызлан лышьҭак ихуп. 
Аԥсабара ашәа хаара, 
Ҵыск аблақәа ирхуп.

Ԥсыӡқәак ирымоуп ачара, 
Гәырӷьароуп раҳҭынра. 
Аԥсны лаша аԥшӡара, 
Игәкуп алакҭа!

Анхәа. Мыс икәара, 
Х-ҵеџьк, х-лахьынҵак. 
Есшара хәыҷы хәмарроуп, 
Инымҵәаӡо бзанҵык.

* * *
Исҭахӡам шьҭа Ԥақәашьҟа, 
Ԥақәашьынӡа ихарацәоуп. 
Сара сгәы сыхон Аҟәаҟа, 
Сгәыӷра агәашәқәа аартцәоуп.

Ҵышә икәара, Куазмаа аԥшалас, 
Схәыцраҿ ижәылоит, ицәқәырԥоит. 
Сҽы урақәа араҟа ианымҩас, 
Срыхьӡома? Урҭ ԥырӡоит.

Агҿаҩра шьҭа сан дыкҿыхом, 
Саб дцагәышьом рашәара. 
Саҳәшьа Рита иахьа дҳарҿыхом, 
Ҳашҭа иацәыӡхьеит лхәыҷра.

Исҭахӡам шьҭа Ԥақәашьҟа, 
Ԥақәашьынӡа ааигәацәоуп. 
Сара истәым акгьы сашьҭам, 
Аԥсны агәҭаны сара стәоуп.

* * *
Той, которую выдумал сам.

Н.Тихонов

Амаӡақәа рымаӡа, сгәы амаӡа, 
Мра шәахәак далхуп, деикәаԥхоит. 
Еснагь сыԥхыӡ далоуп лҽырмаӡа, 
Еиҭагьы, мра шәахәак каԥхоит.

Сгәыӷра ҭынчӡа агара игароуп, 
Ҵыс иаҵәак агарашәа аҳәоит. 
Схәыцра ԥсаҟьан ажәҩан иалоуп, 
Сыбзиабара ацәашьқәа еибакуеит.

Ах, шьыри! Насыԥк ҿнаҭуеит, 
Сыԥшуп убжьы ссир саҳарц. 
Саамҭа ҽыхәагьы шьҭа иааԥсоит, 
Иалшома сыԥхыӡ хаа насыгӡарц.

Аӡәгьы битәӡам, са соуп бызхәыцыз, 
Дунеи ҿыцк иахьала иаартуп. 
Аччаԥшь еиԥш апатҟәыр игәылҵыз 
Слакә ссир аблаҿ иҵәахуп.

* * *
Иҟасҵозеи Кәтол сахьнеиуа, 

Сан дысԥылом, саб дысԥылом. 
Владимир Аҵнариа

Шьҭа уацәызгода аҵх лашьцара, 
Мап уцәнакит ашьыжь шара. 
Ухала уалахеит, џьым, угәҭыха, 
Уашәа ҭынхоуп Аԥсны зырҿыха.

Абар, дырҩегьых амш ҳазшеит, 
Уара наӡаӡаз Кәтолҟа уцеит. 
Иуа гәлымҵәах уа дуԥылоит,
Ешьаҵас Анатоли угәыдикылоит.

Адәы иакәшоит ҽыхәак кьыркьыруа, 
Умш ианԥшылоит џьанаҭҟа уахьыруа. 
Ухьааи угәырҩеи амш ианԥсалоуп, 
Уажәа ашәышықәсақәа ирызцароуп.

Кыр шықәса Кәтолҟа уцон, 
Аҟәа алаӷырӡ ца ацәкаԥсон. 
Ажәҩан иалшәеит иахьа ецәак, 
Ҳаԥсадгьыл иазгыларц ҽа баҟак.

Аҽыхәа лаша амза шәахәа иагәылаҷҷоит, 
Ԥсҭазаароуп аҵх ссир зыхшаз. 
Ныҳәаҿоушәа бзиабарак схаҽҽоит,
Сацны сызцом ҳамш иныхшәаз.

Схәыҷушәа гәырӷьарак акәа сҭаршәуп, 
Сеидру, исԥеиԥшу, измада еилкааны. 
Сгәыӷра ԥшӡа ажәҩан иаҵаршәуп, 
Шәахәаҵас џьара икыдтәалам илбааны.

Ԥхыӡк ауп сыԥхыӡаҿ исыгәҭыхо, 
Ӡиасхап, исаҩсны ак цоит. 
Аҵыс ашәоуп ашьыжь сзырҿыхо, 
Ҽы ласк сынҽыжәларц сҭаххоит.

Арҭ амшқәеи аҵхқәеи срылаӡоит, 
Бзиабароуп ашәҭқәа сгәазырԥхо. 
Аԥшалас аӡара па еихышәашәоит, 
Агәыӷроуп мраҵас икаԥхо...

* * *
Чтоб твое молчание пело. 

Луис Сернуда

Бара бҿымҭра ашәа саҳарц, 
Иахьак сашьҭоуп ибжьам амархәац. 
Саԥхьа иниасны бсахьа цоит, 
Исҳәо сақәшәом, зынӡа схәыҷхоит.

Бара бҿымҭра – аҿымҭра иаркараз, 
Ааԥынтәи ашәҭеиԥш асцырақәа
сыҟәшәоит. 
Сеидру, слахьынҵамҩа агәы иалаз, 
Сызаҵәра насысны араҟәыбеиԥш саршәшәоит.

Бара бҿымҭра – аӡиас иӡхыҵыз, 
Ацәқәырԥақәа сҿаҵәо аҟәарашҟа сеихоит. 
Сдунеи хәыҷ, сыԥсҭазаара иацәыӡыз, 
Наӡаӡатәи бҿымҭраҿ цәыкәбарқәан
 икабоит.

Бара бҿымҭра – имиц сашәа...

* * *
По разному каждого любит судьба. 

Паруир Севак

Аамҭа ҽыҩлас амҩа иқәуп, 
Иахьыԥшгәышьоуп уи ҳразҟы. 
Ԥхыӡхаак далоуп, ачча иҿықәуп, 
Дышәмырҿыхан ицәоу аӡҟы.

Дарбан фырхаҵоу злахьынҵа иаиааиз, 
Насгьы наунагӡа адунеиаҿ инхахьоу. 
Ауаҩы рыцҳа аҵәҩан иахиааз, 
Дарԥхагәышьом уи амца дзыҿҳәатәоу.

Ҳақәра ҳафоит ҳшыхыԥ-хыԥуа, 
Ԥхьаҟа ҳшеихогьы, зны ихьшәахоит. 
Амш ҳацуп ҳаихьыс-еиԥысуа, 
Ҳзықәгәыӷуа амрагьы ҳацәҭашәоит.

Маӡоуп аамҭала зегьы ҳхызхуа, 
Ҳрызхәыцуеит нырцәӡа ицахьоу. 
Иашак ҳшашьҭоу – ҳабла ҭызхуа, –
Џьоукы иҳашьҭарҳәоит «ауоу».

Гызмал икәара ҭабахьеит, 
Аӡызланцәа хаҵа ицеит. 

Амра гәыҭбаа зхаԥхо, 
Тҟәарчал усахьоуп исҿаԥхо.

Сышьҭа уӡаӡаҿ икашуп,
Харантә схәыҷрашықәсқәа сзыԥшуп.
Уԥхыӡ хаараҿы шьыжьы,
Ушҟа сзыгьежьуам бзанҵы.

Аԥсҭазаараҿы уара ухылҵ, 
Сыгәхьааугома сануцәыӡ? 
Шьҭа схәыҷума, – сышлахьеит, 
Сышықәс ԥхыӡқәа сыцәкаԥсеит.

Уажә унапоуқәа хараӡа, 
Ушьха иаҿаршәуп иԥшӡаӡа. 
Игәхьааганы сырзыԥшуеит, 
Сгәыӷра ԥсаатәҵас иԥырԥыруеит.

* * *
Ҵыси ҳәыҳәи, аҵәа еихаҳеи, 
Имза ҭәымҭан амахә ихшьуп. 
Маҷк бԥенџьыр аԥарда бнахеи, 
Кыр ҵуеит ааҵраҿ сыбзыԥшуп.

Исхалашоит амза каххаа, 
Абрыскьыл игәашьеиԥш сзаҵәуп. 
Сааилагәышьоит ҩаха-хаха, 
Цәашьҵас абылра саҿуп.

Сара сгәеисыбжь абжьы заҳада, 
Аты ҩарҩар ҿнаҭуеит цас.
Уа сара аиаҭым, уа хлаҳәада, 
Слаҳәрыма ԥша хаак анас.

Схәыҷреи сқәыԥшреи, ацәа шәалҵи, 
Ҳқәаҵан аӡыркәиқәа ԥыр-ԥыруеит. 
Аԥсҭазаара ахылҵи аԥылҵи, 
Бгәашә сылатәан сырзыԥшуеит...

* * *
Асас дахь иеиԥш ҳашҭа иҭалаз, 
Ааԥын абла иаҵәа сахьыԥшуп. 
Адгьыл гәыҭбаа ацәа иалаз, 
Иаачыхә-чыхәит, агәаҵа шуп.

Амҩа инықәлеит акәара игарҵыз, 
Ԥсыӡқәак абзиабара иазыԥшуп. 
Аԥсҭҳәа быбыш ақәаҵа иалиааз, 
Ԥштәы хыркыла еихьыԥшуп.

Абна илԥеит икаԥа-чаԥоз, 
Бгак шашьҭамгьы ашьамхы ласуп. 
Амшын цәқәырԥа аҟәара ианыԥоз, 
Аҷныш ахақәиҭраҿ иҭакуп.

Хьаа-гәыхьда заа иҳазкыдлаз, 
Амра шәахәақәа аҩы иашьуп. 
Ашәҭ шьыҵәрақәа хазы ишәҭыз, 
Аԥсҭазаараҿы харантә иԥшуп.

* * *
Ашәаҳәаҩ Вова Кәакәасқьыр

игәалашәара иазкны

Уара уабацеи уҽӡаны, 
Иҳамҳәаӡакәа уи аҽны? 
Ажәҩан аблақәа цәаакын, 
Ҳадгьыл мцацәа узыԥшын.

Аҵар уашәақәа нарыгӡом, 
Ҳамш усгьы иԥхашьаӡом. 
Имҩасуаз аӡиас аахәашьит, 
Улахьынҵа ашьа аҿашәит.

Аԥсназы даҽа ныҳәаҿак, 
Иузацҵом уаҳа ашәак. 
Узхырбаазеи, Анцәа иныс, 
Ацәа изалымҵыз аҟармаҵыс?

Ажәҩан еҵәаҵас уҿшәеит, 
Ухьаан ҳҽаԥхьа ункабеит. 
Уԥсҭазаара аӡиас аахәашьит, 
Амза аҭәымҭа ашьа аҿашәит.

Уа, Рарира, сгәы иҵхо Наира, 
Бысзалымхуа бзалеи сара слира? 
Адунеи ԥхыӡаҿ, – уа, Рарира, 
Ашәҭқәа збыршанхои, Наира.

Ахьы шәахәа амҩа ианҭәалоуп, 
Быччабжь ӡыхьҵас уа иԥытлароуп. 
Уа, Рарира, злахьынҵа бырлашода Наира, 
Бара бызцәыӡда, нас, бызбада, Рарира.

Ах, шьыри! Шәахәаҵас бысгәылсуеит, 
Сқәыԥшра аҳәааҿ зны бҵәахуп. 
Уа бызхәыцраҿ сара сеилысуеит, 
Амш еилган, аԥҭақәа хыхь ихшьуп.

Уа, Рарира, сгәы иҵхо Наира, 
Бысзалымхуа бзалои сара слира? 
Адунеи ԥхыӡаҿ, – уа, Рарира, 
Ашәҭқәа збыршанхои, Наира?..

* * *

Иаҳзымдырӡо агәы иалаз, 
Ақыҭа иалагьежьуан аԥшалас. 
Нын, рыцҳа, адәы ицәхалаз, 
Аҵх шкәакәа иаман гәалас.

Амаалықь ихы-иҿы ҟәымшәышәуп, 
Дахьыцәоу игәы хәыҷы мацәысуеит. 
Аеҵә еилыӷраа рыбла цәышуп, 
Дгьыли жәҩани еилацәҟәысуеит.

Аҵла амахә шәырла ихыбуп, 
Аҩы иашьызшәа асаара ишьҭасуеит. 
Амза гәыҭбаа харантә иԥшыхәуп, 
Ҳәыҳәи ҵыси «амаца» еицасуеит.

Аҿҳәара арҭоит жьақәак рчара, 
Иазыԥшыми ашьыжь шара. 
Аҵх шана абас изыргәырӷьаз, 
Шәалагәырӷьааит амш ԥхара!

* * *

Ҽыҩҵас аӡиас агәыжәла цәгьоуп, 
Зны ижәылоит, ҽазны иааԥсоуп. 
Иҳәатәхамҵоуп, ишцац ицоит, 
Нас, амшын акәаҿ аҽаӡоит.

* * *

Адунеи ду ахьаа, 
Ԥштәык аҿы еизгоуп. 
Снапсыргәыҵа ахсаала, 
Аҳәаақәа ирҭагӡоуп.

Мшынҵас исыцәхыҵыр, 
Лаӷырӡны исыцәкаҭәап. 
Уи аӡиас узырыр, 
Хараӡа уара уцап.

Аха уаанӡа ацәқәырԥақәа, 
Џьара еихьӡалап. 
Изҽыжәымлаз аԥаҩқәа, 
Сҭынчра рыхьчалап.

Адунеи ду ахьаа, 
Аԥшқа игәаҿы, 
Иеилыргам аҳәаа, 
Ажәҩан ахаҿы...

* * *

Сара срымкааит иахьа гәалас, 
Амҩа иқәуп сышықәс ҽылас. 
Аамҭак соуны аӡиас сырыр, 
Иҟалоит усҟан сгәыӷра сцәыҩыр...

Уара ааԥын – уԥшра ӷраҷкәынӡа, 
Сыӡбахә нагишь ҳарҭ ҳаҩнынӡа. 
Сгәы ишыҵхо сқыҭа, сҳабла, 
Ишхымҵуа сгәалашәара сыбла.

Ажәҵыс, ажәҵыс уара сырҿыха, 
Сара аиҭым сузыҟалом стәымха. 
Саб иашҭаҿ ҳгәашә аартуп, 
Сашьа еиҵбы еснагь дысзыԥшуп.

КАМАН

Исызгәамҭаӡо зны са сзы ухаран, 
Лахьынҵала усызшазаргьы, угәашә адыркуан. 
Аԥсуа иԥсала еснагь уа урԥхан, 
Сыԥсадгьыл агәеисыбжь Каман, са с-Каман.

Ашьхақәа еиҿаԥшуеит, гәыла ирԥхоу, 
Аҭоурых уанылахьеит кыр инароу. 
Арахь имҩахыҵуеит уӡбахә зыншхьоу, 
Атәым ара даабаӡом, даабаӡом, мамоу.

Адунеи ааршазар, хьӡыла ухьӡыркуп, 
Уԥагьан хара угылам – ауаа рзы угәыкуп. 
Аԥсаатәи аӡиаси ухьӡ-ԥшьа рҿакуп, 
Уԥхарра нҭаршәны сгәаҵаҿы иҵәахуп.

Уара уааныжьны харак сцаӡом, 
Аԥшьаҭыԥ уансхашҭ сашәагьы зиӡом. 
Аԥсҭазаара уацыз ҵыхәаԥҵәарак зықәӡам, 
Иуаҭәоу сызҳәозар, уаҳа акгьы сҭахӡам.

Сыҽҳәатәоуп адгьыл ахәышҭаара, 
Аеҵәақәа рыла сымца еиқәуп. 
Иеигәырӷьаз иахьа сбара, 
Сабиҵас ашәахәақәа сызгәыкуп.

Амш ҿыхоуп, аҵар рыбжьы,
Аӡиас цәқәырԥеиԥш ихыҽҽоит. 
Сызхысыз ашықәсқәа рҿыҭыбжьы, 
Ихәу ԥсаатәҵас џьара иԥхьоит.

Заа ишәҭызаап атамақәа, 
Ааԥын агәашәаҿ исзыԥшуп. 

Иаха ижәылоз ацәқәырԥақәа, 
Рыгәҭыхақәа аҟәара иахьшуп.

Сара сцәырҵра, сара сҿара, 
Сыдгьыл аԥхыӡқәарҿ иҵәахуп. 
Аԥсҭазаара лаша, ах, сгәыкра, 
Сҽыхәа шкәакәа сзыԥшуп.

* * *

Владимир Маан игәалашәара иазкны

Хәык аҟынтәи уи лбааԥшын, 
Иахьак иасуан афырҭын. 
Уԥсҭазаареиԥш ак хәашьын, 
Аԥсра хьшәашәа узыԥшын.

Мҩак ахала агәы ԥжәацәан,
Хьаак дунеикаҿ иуцәынхон. 
Иузымбашаз аӡә дыччон, 
Ушьҭа дхыла шәҭқәак иҟәшәон.

Амра баша ус иԥхон, 
Иӡынрамзи, иугәаԥхон. 
Баша лахьынҵамҩак уазыԥшын, 
Адгьыл уԥхьон, уаҭахын.

Иузгәамҭаӡеит зегь шынҵәаз, 
Шьҭа иузырҳәозеи ара инхаз!? 
Аԥсҭазаара аҟынтәи, ех, ихҵәаз, 
Уара урхыԥхьаӡалам иҭахаз...

АШӘАК ЫҞОУП

Баҭу Зосим-иԥа Арӡынба уахь

Ашәак ыҟоуп ҳара ҳазхашҭхьоу, 
Мраҵас зныкыр уқәыԥхахьазар, Баҭу? 
Жәҩанынтә еҵәак сабишәа иччоит, 
Сашәа ҿыҵқәа шьҭа рдунеи ҽакхоит.

Зны сгәаҵа иҭаршьуаз аамҭала, 
Цәқәырԥаҵас ижәылоит урҭ акала... 
Ӡыхьуп иҵхәрааз, уа Ԥақәашь, 
Сышьҭа дышхызгьы уи агьангьаш.

Сырхашҭгәышьон знык санкаҳа, 
Аха, унапы суркит – сықәсырц ацҳа. 
Сишь, сишь! Схы-сгәы еихыккеит, 
Апоезиа ашҭаҿ сҽыхәа рбеит...

Ашәак ыҟоуп, ҳара ҳазхашҭхьоу, 
Мраҵас џьаракыр уқәыԥхахьазар, Баҭу?..

* * *

Еидтәалан Баграти Тараси1

Рыбжьара ԥша хаак гәыкуеит. 
Ианеиқәҿырҭуа аси амацәыси, 
Қәмарча амшынахь иццакуеит.

Баграт хәыҷ. Ҷлоу – Лаганиахә, 
Арҵаҩы ихаҿра. Ажәа анцәахәы. 
Срызхәыцуеит: са сқыҭа Ԥақәашьи, 
Аҳаԥы иҭаҿаҳәоу Абрыскьыл ирашьи.

1 Тарас Гындиа Баграт Шьынқәба дирҵаҩын.

Уара Аԥсны – иузшан лахьынҵак, 
Данузгыла ҵеик, ԥааимбарк. 
Ишгац игоит Баграт ибжьы, 
Аԥсыуак дзырҿыхо ес-шьыжьы.

Аамҭа, суҳәоит, маҷк уаанҿас, 
Баграт даныҟам, даҳхашҭт Тарас. 
Амшын жәылоит, мыцхәы ицәқәырԥоит, 
Ацәқәырԥақәа Шьынқәба иашәа
ргәаԥхоит.

АГӘЫӶРА

Вадим Валери-иԥа Лагәлаа 
ихьӡынҩылоуп

Уи амроуп иахьа ара иԥхо,
Уи аӡиас ауп иҳаҩсны ицо.
Уи ажәҩан ауп ҳадгьыл зҷаԥшьо,
Усҟантәи ҳиааироуп ԥхьаҟа ҳазго.

Уи арԥыс аҩныҟа дмааӡеит, 
Уи арԥыс иӡбахә ҳмаҳаӡеит! 
Уи арԥыс афырхаҵара дазцеит, 
Уи арԥыс ҳгәыӷраҿ даанхеит.

Уи иҵәыуабжь агара иазынхеит, 
Уи иччаԥшь имраны иаҳхаԥхеит. 
Уи иқәыԥшра ашәҭқәарҿы ишәҭуеит, 
Уи илахьынҵамҩа харантә ҳазгәышьуеит.

Уи ихьаа сгәаҵаҿы иҵәахуп, 
Уи изхәыцра агәашәқәа аартуп.
Ԥсҭазаароуп аԥсҭазаараҿы ҳҭазырхо, 
Наунагӡагьы агәыӷроуп ҳзыхьчо.
Уи арԥыс аҩныҟа дмааӡац...

* * *

Шьыжьымҭанк зны сбышьҭалан сцап, 
Шьыжьымҭанк аӡаӡаҿ бышьҭақәа
сыҟәшәап. 
Сбыхьӡарц шԥасҭахыз, аха сызхьымӡаз, 
Сгәыӷра ашәҭқәа быгәхьаагараҿ иԥшӡаз.

Лахьынҵала ус иҳаҭәан ҳаршеит, 
Аԥааимбарцәа усҟан акгьы рымҳәаӡеит! 
Сара банызба бысгәаԥхеит, бысгәаԥхеит, 
Бара саныбба сыбгәаԥхеит, сыбгәаԥхеит.

Уажә гәаныла исҳәоит ҳаи, ных, ных, 
Ацәа саламхарц шьыжь заа сшәырҿых. 
Сааигәа быҟоушәа бахьыҟоу снаԥшлап, 
Исылшои уаҳа, ашәала бсырԥхап.

Аха, аҵх еиқәараҿ бсызхымго схәаҽлап, 
Срыцҳашьо амза шәахәа уа иҷаԥшьалап. 
Абасоуп, џьымхеит, аамҭа еикәшоит, 
Сызаҵәра ԥагьа слахьынҵамҩаҿ ишәаҳәоит.

***

Ажәҩан – ари сара соуп, 
Адгьыл сабду дахьышьҭоу цәарҭоуп. 
Аеҵәақәа исарҳәо сазҵааӡом, 
Ԥхыӡк ауп иҟоу – сацәшәаӡом.

Амшын цәқәырԥа схьаа зху, 
Избарҭо дарбанушь са сышхәу. 
Ақәа цәыкәбарқәак канаԥсоит, 
Ашара иацгылаз зегь ааԥсоит.

Ахәыҷы иччабжь амш аԥштәы, 
Тәамҩахә зқәым ан гәыкы. 
Агәкамыжьра ԥхьа цара, 
Ҭагалан – Аԥсны чарак аура.

Мрак игыло зегьы зырԥхо, 
Ҳазшаз иоуп аԥсҭазаара ҳгәазырԥхо. 
Гәыӷрак ҽыжәуп ҳахьӡаӡом, 
Уи ашьҭа ихугьы дааԥсаӡом.

***
Те, у кого душа холопья, 

Лишь за развязку любят сказки.
Т.Бек

Адгьыл хәышҭаара хара изыҽҳәымҵыз, 
Аԥсабара ашәыгақәа зегь ҳцәынҵәеит. 
Жәаха зны аӡиасқәа имҩахыҵыз, 
Нырцә ҳазмырын, аарцә ҳанхеит.

Иасуа ԥшак ҳаҟәшәоит, ҳаԥссоит, 
Ҳҭанаргылоит мшәан уашьҭа ҳкәал. 
Гәаӷк еилашуа хара иаццоит, 
Цәымҳаҵас изымпыҵшәаз аҳәынҭқар имал...

Аԥсадгьыл алахьынҵазы зыԥсы ҵаахаз, 
Аҳаԥы лашьцаҿ рбираҟқәа цәаакуеит. 
Ацҳа ҵәыры бзиабаран ихыз, –
Ҳзықәымсырц ашьапқәа ҵыркаауеит.

Зхы-зҿы змыӡәӡәац лакәқәак еиҭарҳәоит, 
Иреиԥшуп ҟәарҭқәак акәҷышь змааӡац! 
Ашәи ҳашьҭарҵоит, акы хырҭәалоит, 
Иҟоу здыруада? Макьана имшаӡац...

* * *

Амаӡақәа рымаӡа акгьы еилкааӡам, 
Хьаак ахәыҷы ишҟа имҩахыҵит. 
Адунеи хәыҷ усгьы агәашәқәа аркӡам, 
Ԥсҭазаарак заацәа иаҳцәыӡит.

Хьаада ажәҩан хыхьынтә иаҳзыԥшуп, 
Амра аӡамҩақәа зны иҟаԥшьхоит. 
Ԥхыӡ хаак ҳалоуп, арахь ҳмыцхәуп, 
Акәаԥ зыргылода, аамҭа еикәшоит.

Ажәлаҟьаҩ иаҳзиҟьаз ҳамшқәа ҳаҟәшәоит, 
Ҳрылоуп аҵхқәа аеҵәақәа идыркараз. 
Аԥша анасуа быӷьқәак ҽышәшәоит, 
Ирыцҳахеит ҳлахьынҵа адәы ицәхалаз.

Ахәыҷы маӡа адунеи маӡа даҵәахит, 
Дмыцхәызма? Сеидру уи аҭак ҟазҵо. 
Аӡыхь иҵхәрааз ҳашьхақәа ирцәыӡит, 
Саркьал бжьуп зны зегь иаҳҭынхо.

* * *

Аԥсҭазаара аҿыҭбжьы иахьа исгәылсит, 
Схәыҷреи сқәыԥшреи рцәаара сырбо. 
Издыруада, схьаа маҷк уааццакыр, 
Дысгәалашәап, бзиа избоз, Раџь Капур.

Ахааназгьы исҭахымызт иҟам-ианым, 
Слахьынҵамҩаҿ аиаҭым, издыруеит саӡәым. 
Сымза шәахәақәа сышықәсқәа
дыршәшәоит, 
Ашьацра иахьылашәо шьыжьынӡа ишлоит.

Сыбзиабара ҵла амахәқәа ԥыҵәҵәоит, 
Хаарак иҟаз сыԥхыӡаҿ инҵәоит. 
Сабду Пахәала иҽылас ԥагьа Кәац, 
Сара сыда уи аӡбахә џьеи ирҳәап.

Ԥсаатәҵас ԥсыцқьақәак жәҩанахь
                                                     иԥырхьеит, 
Сызаҵәреи схьааи сҟәашӡа сырбылхьеит. 
Асалам шәҟәқәа сқәыԥшрахь исышьҭуеит, 
Сыҟанаҵ, са сыҟанаҵ аҭак сазыԥшуеит...

* * *

Аира мшы, амш ныҳәа,
Ашҭа иҭыҵхьеит сҽыхәа!
Кац иҳабла сара сыԥхыӡ,
Ҷыжь дабаҟоу, слахьынҵа уцәыӡ?!

Амра кацеи сышықәс шәшьыра, 
Ухықәгылахьоума шьҭа ахшьыра. 
Амза ыцәоуп, аҵх шәшьуп, 
Ашьацра аблақәа цәаакуп.

Ашьыжь ҿыхаа, ашьыжь хьшәашәа, 
Сахьақәак нужьит исгәалашәаша. 
Аалӡга ухықәаҿ аӡыжь сызҭаз, 
Жәаха исарҳәеит уи шҭабаз.

Иахьа исҿаҵәозаргьы уа уцәқәырԥа, 
Аԥсҭазаара исыҵанаҳәоит уқәԥа. 
Амшын иху аӷбеиԥш са сыӡсоит, 
Сышықәс хагақәа сыкәа иҭаԥсоит...

* * *

Азаҵәреи аиԥырҵреи рҳәаа еивҵоуп, 
Аӡыхьқәа рхьаа амшынаҿ инырҵәоуп. 
Аиаҭымра аԥхыӡаҿ ашәҭқәа шәҭуеит, 
Гәыӷрак сҽыжәнаҵан саман иаауеит.

Амза ԥышәырччоит, исалацәҟәуеит еҵәак, 
Иахьатәи амшгьы исыламҳәит рацәак. 
Амшын цәқәырԥеиԥш схәыцрақәа хара сыргон, 
Аамҭа еикәшараҿ, са зны схарахон.

Ашьац иахьшуп аӡаӡа аашьақәа, 
Ҭынчрак иалҷҷоит зны ацәашьқәа. 
Амҩа иангылоу бзиак зҳәаша, 
Сиҵашьыцӡом ус баша-маша.

Сзаҵәны сынхозаргьы сара схаҭа, 
Слахьынҵа, ҵәыцақәак сызҭаҭәа. 
Аҵхи амши еиԥшны сырбоит, 
Схьааи сгәырҩеи схазы исыҟәшәоит...

* * *

Акгьы ҿыцӡам, дырҩегьх ажәҩан шәшьуп, 
Акәашара иаҿушәа аԥша амахәқәа
аршәшәоит. 
Акәтаӷь еимазкыз ацгәы еиқәаҵәақәа
ԥхаҵатәуп, 
Мамзар, агәыхь зызҵысыз џьоукы 
ҳацәҭахоит.

Уажәы еидара хьанҭоуп уи дызҵалаз, 
Маркоу доллару ԥхыӡла руак иҟәшәоит.

Шьыжьнаҵы атәым бызшәа амҩан иаркараз, 
Дҿажәкит хымԥада ӡы хьшәашәак дахәоит.

Иуадаҩу амц ӷьычкәыр зҵыхәа изымкуа, 
Гәы-шьамхыла дҭаӡсоит, уа дҽырбоит. 
Иуаҩра иҽыжәнахыз, ииаша ӡыӡымкуа, 
Алашьцара ицәалаӡуеит, ашьҭа нкабоит.

Дзыцәагәышьом, дыҵоуп џьоукы рқәаҵа, 
Агәнаҳа иаҵоу ӷьычкәыраа рҳәаа ихьчоит. 
Ашьашьалқәа кыдыршәылоуп иҩны аҵа, 
Акәытқәа изырҵаз акәтаӷьқәа цыгәқәак ирфоит...

* * *

Ааԥын ашәқәа аатит, 
Ашәҭқәа рыблақәа цәаакит. 
Аҵх еиқәара иахшаз, –
Шьыжьӡа амроуп икаԥхаз.

Былаԥш хаара сазгәышьит, 
Иахьа заацәаны сааԥшит. 
Аӡаӡа илган бышьҭа игаз, 
Сыԥсы хаароуп уи зықәшәаз.

Сгәыӷра ԥсаатәҵас инаԥрит, 
Бзиабарак аблақәа хтит. 
Адәы иаҵәарахь саныԥшы, 
Ҽыхәак инҽыжәлеит сыԥсы.

Схәыцра балазаргьы бхарацәоуп, 
Шәыҭҵас ажәҩан бысзаҿоуп. 
Ашәахәақәа реиԥш сбызгәыкуеит, 
Сгәаҵан быбзиабара шәҭуеит...

* * *

Ааԥынроуп. Ашьац иаҵәаӡа, 
Иаур аԥсата, иҭалап сыԥсы. 
Иаҳҭааз асас, иԥшӡаӡа, 
Ажәҵыс, ажәҩан уалал уԥырны.

Схәыҷушәа дырҩегьых сухьыԥшуп, 
Адәы иаҵәа, сыԥхыӡқәа раҳҭынра. 
Ашәахсҭеиԥш сышьҭақәа унуп, 
Аҟәара иқәызцәаахьоу сҿара.

Иаур аԥсата, ашьац иаҵәара, 
Атамашәҭ ӷраҷкәынӡа еикәаԥсоит. 
Ибыбышӡа аԥсҭҳәақәа ирхыҵит акаҵәара, 
Сышлара ааԥынра ԥхыӡ узбоит.

Ааԥынроуп, ашамҭазы схынҳәуеит, 
Слахьынҵамҩаҿ алашара сзырбаз. 
Сгәаҿы қәаԥсатак сзауеит, –
Дыԥсаатәхеит сан, сзыхшаз.

* * *

Ҳара даҳтәуп, – рҳәеит, 
Ихьӡала аҵәца ркуеит! 
Иахьеидтәалоу иашшуеит, 
Ирыцымныҟәаз, ирыцәгәышуеит.

Ирҳәагәышьоит ишухшаз, 
Уара уиаша, уара ууаз. 
Дара ракәхап изурҳәаз, 
Ажәлар агәаҟра ианҭашәаз.

Мҩак иҟоу, урҭ ануп, 
Рааигәа игылоу зегь шәииуп. 
Уцынхәрас ҽаӡәы дырҿакуп, 
Арахь ҳазшаз иухьыԥшуп.

Амҩа иахьықәу, ҳаршәиуеит, 
Акы анырҩуа, ҳаршәиуеит. 
Ҵеик дымгыларц, ҳаршәиуеит, 
Адунеи ҳаныӡаарц, ҳаршәиуеит.

Анцәа ду харантә ушыԥшыз, 
Исзеилымкааит ҳара ҳазтәыз. 
Еилыргатәыс иусҭом ҳара ҳус, 
Ҳахьынӡаҟоу ҳусқәа ҳарҿыз...

* * *

В мире сегодня существует 19 памятных мест, 
носящих его имя – Первого Президента Ичкерии 

Джохара Дудаева. 
Газета «Версия» №12, (335) 2005 г.

Зны ҳдагәоуп, зны ҳлашәуп, 
Зны ҳанацәа ашәы ршәуп. 
Маалықьҵас адунеи разуп, 
Аҵх аблақәа ацәашьы рзакуп.

Асаркьалқәа руаз абжьы, 
– Урыстәыла иқәыҩуеит ес-шьыжьы. 
Аԥсра хьшәашәа аҿыҭыбжьы, 
Амш иахәаҽуеит хәылԥазы.

Ичкериа абаҟоу? – ааигәаӡоуп, 
Ҟәараан еиқәаҵәала ажәҩан хҟьоуп. 

Ахаҵа ихаҵа дҭархоуп, 
Ахаҵа нага шьҭа дхароуп.
Маалықьҵас адунеи разуп, 
Аҵх аблақәа ацәашьы рзакуп.

* * *

Ҳразҟы иахыкәласуаз ҟәараанқәак, 
Ицгәеиқәаҵәан ҳхәышҭаара иҽҳәатәахуп. 
Аԥсырҭа аԥшаҳәа – иқәымсыц ӡагәадарқәак, 
Рҭаҷкәым раҵәан ус иркыхуп.

Уажә шьыци-хырхәеи, хы ҭацәыки, 
Цгәажә дук ааҵраҿ еизалоит. 
Аҿаҳа-дагәеи нас цыркьы-лашәыки, 
Ҟәараан бызшәала ак рҳәақәоит.

Ҳҭоурых иагәылгоу арахәыц шкәакәа, 
Ҳаҵла иқәтәоу Абраскьыл иҵыс. 
Бжамаалықь-бжаџьныш дҳамбаӡакәа, 
Иабџьар ақәикит, Анцәа иныс.

Цәҟьарас икыдҵаз аԥсуаа ҳсаркьалқәа,
Иеихсуаз «Чвени миҵаа» драшьоуп. 
Аԥсны иугәыларҵоз алтә салқәа, 
Бжамаалықь-бжаџьныш ивараҿ ишьҭоуп...

* * *

Снапсыргәыҵа аԥсҭҳәа антәалоуп, 
Аԥааимбар иԥхыӡ еиԥш илашоу. 
Сымшқәа гәыӷрак рылаԥсоуп, 
Амра шәахәеиԥш иласу.

Уа мшыбзиа, слахьынҵа шкәакәа, 
Сҵыс иаҵәа, сгәаҵа иҭыԥраахьоу. 

Уа хәлыбзиа, са сызхьымӡакәа, 
Жәҩанаҿ аеҵә ссирқәа ицәахьоу.

Уа мшыбзиа, сымш шана, 
Сыҵх еиқәа бқьышә иацәаԥшьу. 
Сыԥхыӡ иалоу Зана, Зана –
Сгәыӷра махәқәа ирықәԥраахьоу.

Адунеи ссир, ҳаԥсҭазаара хага, 
Ҳаччабжь адгьыл иахьықәлашо. 
Идырым, идыру ҳамҩа нага, 
Сықәуп слахьынҵа ссир сакәыхшо.

* * *

Еҵәак жәҩанаҿ илацәҟәысроуп, 
Маӡак сымоуп, – исҵәахыроуп. 
Схы сашьҭоуп, сыԥшаауеит, 
Сымза шәахәоушәа сыхьҭакуеит.

Аԥсҭазаара сыԥхыӡеиԥш еикәшоит, 
Схәыцраҿ бзиабарак кашуеит. 
Схәыцрақәа ҽырҭӡом, иԥшуп, 
Амш аӡамҩақәа ҟаԥшьуп.

Издыруеит, дыҟоуп сызгәаԥхо, 
Ашәахәа деиԥшуп деикәаԥхо. 
Схьаа гәилқәа канӡоит, 
Издыруеит, мышкызны слыхьӡоит.

Адунеи ԥхыӡаҿ зегь маӡоуп, 
Сыдгьылтә хьаақәагь хаацәоуп. 
Схы сашьҭоуп, сыԥшаауеит, 
Гәыӷрак сышҟа илацәҟәуеит.

* * *

Сгәы ахьаа бжьы зхәаҽуада, 
Амаалықь аԥсҭҳәа иҽалак даншәаҳәо? 
Аӡаӡа алаӷырӡқәа еизакны изыҟәшәада, 
Амра ашәахәа ссирқәа анацәкаԥсо?

Уахыкгьы аҵх ҽыҩҵас иӡыӡымкуеит, 
Маӡа харак агәыӷрақәа анцәҟәыншьоз. 
Сеидру изакәу, – слахьынҵа хҭаскуеит, 
Шәҭқәак среиԥхыӡуеит ааԥынраз ишәҭқәоз.

Сара сыда быхьӡ ҽаӡәы иҳәама,
Сышьҭрақәлан, сқәыԥшраҿ бсыԥшаауеит. 
Сҭаҿаҳәоуп сызҭымҵуа быбзиабара ауахәама, 
Адәны ҿааихак амамкәа ақәа ауеит.

Ацҳа-ҵәры насыԥла зны снықәсит, 
Сышьҭахь инықәлаз, дагазаап аӡы. 
Аԥша ҟәандеиԥш сышықәсқәа насхысит, 
Сыҵәҩаншьап арсуп, сацәшәом иахьазы.

* * *

Аҳәса ркалҭ иахьчоз ахаҵа, 
Длеины дхәыҵатәан ақәаҵа. 
Дырзынкылом, уажә далҵит ацәа, – 
Икыхуп иҭаҷкәым хәыҷ раҵәа.

Џьоукых дцәыҵатәан дрыгәҭасуеит, 
Дызхылҵыз аршәаа дырзасуеит. 
Згәылацәа иреихсуаз Амаалықьцәа рҵеи, 
Жәаха еизаракаҿ дымқьақьеи.

Уи идыруеит ишьтәу, иныхтәу, 
Зураб Ачба абџьар шиқәктәу. 



275

Ҳазшаз дааишьҭит аԥааимбар иаша, 
Иараӡәк иоуп издыруа иҟалаша.

Дрыцҳасшьоит, агәаҟ, арыцҳа, 
Ихшыҩ ҭахьшәашәеит акәыцҳа. 
Джьаԥшқоуп, дхәыҵатәан – джәылоит, 
Ашәаргәындацәеи иареи еиԥхныҩлоит.

* * *

Уи абжьы хаа иахьа изаҳада, 
Ашьацра ишылатәаз, ма избада. 
Хара аӡынра ныжьны ҳашцахьоу, 
Ааԥын иҳанаҳәоит мрала ирԥхоу.

Ара дырҩегьых сара схәыҷуп, 
Сыԥра шкәакәа амшын ихуп. 
Ҵыс иаҵәакгьы ашәа аҳәоит, 
Баӷырқәак ашьацраҿ икәашоит.

Сыԥхыӡ далоуп хара ицахьоу, 
Исыздыргәышьом шьҭа дсызгәыкуоу. 
Сыԥсы сыхшәаанӡа лыхьӡ сҳәалоит, 
Лааҵраҿ сгәыӷрақәа ҽырбалоит.

Ааԥынра ықәкәашоит адунеи, 
Зегь рӡамҩа иаҵәоуп, – изыниеи. 
Аӡаӡа еимхәыцқәа еилыџьџьоит, 
Уамашәа аԥсҭазаара ԥшӡахоит.
... «Ааԥынроуп, дад, ааԥынроуп». 

* * *

Машәыршәа акгьы ҟамлаӡеит, 
Адагәа дышдагәаз дынхаӡеит... 



276

Аиашеи ахәахәеи ааибуам, 
Ҳазшаз ишҟагьы инаԥшуам.

Иарбан гәнаҳароу изхьыԥшу, 
Ма ӷәӷәалаҵәҟьа аҩы иашьу. 
Сеидру, хымдырк игәра ргаӡеит, 
Ас жәбахьоума? – иқәԥаӡеит.

Илагыларгьы ҳҵеицәа ршьа, 
Уажәгьы ирԥсахуам рҟазшьа. 
Дара ракәхеит зегь зтәу, 
Арахь ирызгәаҭом ишҟьашьу.

Машәыршәа акгьы ҟамлаӡеит, 
Шьҭа идыруп адунеи мааҳәӡеит. 
Дырҩегьых даҳхылаԥшуеит ҳазшаз, 
Дҟамларцаз ҳабжьара илашәхаз.

* * *

Ҳаԥсуа ажәа агара «Алашара», 
Сишь! Ишәаҳама? Ҩынҩыжәи жәаба ахыҵит. 
Дырмит Ду иашәа каԥхара, 
Мацәысҵас ҳашҭа иҭахысит.

Ҳазыԥшуп ҳажәҵыс ес-шара, 
Ҩымҭа ҿыцқәоуп иацымҩахыҵуа. 
Уи ажәабжь ссирқәа ргәарԥхара, 
Рхәышҭаара ҳаҽҳәатәоуп ҳзыҽҳәымҵуа.

Уи ҳаԥсҭазаараҿы доуҳатә саркьалуп, 
Ҳгәаҵа арҿыхоит аҿыҭыбжьы. 
Ҳпоезиа аӡыхь уа иаӡыхтарҭоуп, 
Апроза ашәҭырҭа, ҳгәыхәтәы.

Ҳаԥсуа ажәа агара «Алашара», 
Сишь! Ишәаҳама? Ҩынҩыжәи жәаба ахыҵит. 
Уи ҳаԥсҭазаараҿы доуҳа мра каԥхароуп, 
Ҳгәаҵанӡа инеит, ҳгәаҵан иҭыҵит.

* * *
Уа иҟалазеи, иҟала, 
Ҳазҭиуаз нымхеит рымала. 
Анцәа иахь рхы дырхеит, 
Иҳамҭақәак рхала иршеит.

Абас уҟоуп иахьа Аԥсны, 
Иахьӡо дарбан уа уԥсы?!

Уа, ҳаимырҵәоит, уаха-саха, 
Аӡәгьы имаӡам ҳа ҳаха. 
Ацәгьа разҳәо да дыртәуп, 
Реишәа-чарагь қьафла иҭәуп.

Абас уҟоуп иахьа Аԥсны, 
Иахьӡо дарбан уа уԥсы?!

Уа уԥсуазар ргәы иҭасуеит, 
Ҳазҭиша амаца еицасуеит. 
Ухаҵоуп, шьҭа рышьҭа ухыла, 
Аҟәрышьаз ҳанааихәо ҳгәыла.

Абас уҟоуп иахьа Аԥсны, 
Иахьӡо дарбан уа уԥсы?!

Аинралтә поетк ддырбзоит, 
Ииӷьычыз асаанқәа ицәгьа рҳәоит.
Аԥсны рыцҳа, уа хәашабга, 
Урфагәышьоит иахьа абга.

Абас уҟоуп иахьа Аԥсны, 
Иахьӡо дарбан уа уԥсы?!

* * *
Уеилагамзаргьы уеилагароуп, 
Аԥсҭазаара агара игароуп. 
Амза ҳхылаԥшуеит ҳҷаԥшьо, 
Аҵх ҳагәылсуеит ҳаԥхашьо.

Саркьалҵас ажәҩан ҳзыԥшуп, 
Абзиабара аҵеџь ахь илашьҭуп. 
Мҩак ҳанызаргьы илакьҭо, 
Анцәа иҳаумырдырын ҳахьҭахо.

Дгьыли жәҩани зны иҭацәуп, 
Гәыӷрак ахалаӡа иԥшуп. 
Ианаалада, џьым, аԥаршеи, 
Адунеиаҿ знык ҳрымшеи.

Зны ҳәыҳәҵас ҳразуп, 
Ҳанеиԥырҵлак ҳҿаҳәатәуп. 
Ҳхы иаҳзаҭаӡом гәыбӷан, 
Башаӡа ҳаиҩызара ҭашәмырхан.

Уеилагамзаргьы уеилагароуп, 
Ҳаԥсҭазаара агара игароуп...

* * *

Урҭ аҵеицәа ҳрымҭиӡацызт, 
Ҳара ҳацәгьа рымҳәаӡацызт. 
Иҳамбозаргьы шьҭа бзанҵы, 
Ажәҩан иамадоуп рыԥсы.

Иазыркуада урҭ рцәашьы, 
Ҳаилатәазар, ҳаиқәышьшьы. 
Жәҩанаҿ иҟоу дҳаҳаӡом, 
Ишҳақәыхәлазгьы ҳбаӡом.

Аҩынаҳа, аҩы ҭаҭәа, 
Аҵәца шьҭихуеит ҳазҭиуа. 
Дахыҽхәаны ажәа иҳәоит, 
Ҳҵеицәа рыбаҩқәа ирхәашоит.

Аӡәы иҳәоит иахьа ауаз, 
Аибашьраан зшьамхы кәадаз. 
Абас ҳаҟоуп, абас ҳаауеит, 
Ихымкәаӡо қәак ҳзауеит.

* * *

Дҳашҳашуа амҩа дықәуп, 
Дрыхьӡаларц ладеи ҩадеи. 
Уа, маҵуралагьы ла дхыхуп, 
Аԥсны имҩаԥылгоит аҭырчеи.

Дызлатәоу гәам ԥсабароуп, 
Лара лоуп зегь зырҽеи. 
Мыцҳәаҩ иныха дахатәароуп, 
Еивылгарц ахьааи агәырҩеи.

Аха иабаҟоу, гәнаҳак лыцгылоит, 
Шҳамуп лынасыԥ зхәаҽуа. 
Ааԥынреи ҭагалани шьҭа еиԥылоит, 
«Ақәра лышьҭоуп лызҿыҭуа».

Ушьҭахь унаԥшны, зны уаахәыцроуп, 
Иарбан шәахәацу иузкаԥхауа. 
Аԥсҭазаара, хәыҷ ԥхыӡ шьыцроуп, 
Идыртәуп уеҵәахәгьы шҭахауа...

АРА СЫҞАӠАМ САРА

Ара сыҟаӡам сара, –
Сыԥсы Зана илыҿҳәароуп. 
Илҭахӡамшәа збоит сбара, 
Дыԥсҭҳәа шкәакәоушәа дхароуп.

Ажәҵыс, ажәҵыс, жәҩан иху, 
Сшьыцугома сахьзаҵәхаз? 
Дубома саԥхьа сгәы иҭаку, 
Сыбзиабара сымпыҵԥаа изгаз?

Ҵәыцак шьҭызхуа сыӡбахә рҳәоит, 
Ҳардан ҩуп иржәуа инҭаркәкәа. 
Қәак аургьы лассы ихкәоит, 
Стәагәышьоуп схала сыхьҭакуа.

... Ара сыҟаӡам сара.

АҞӘАРААНҚӘА РАЦӘАХЕИТ

Ах, аҟәараанқәа рацәахеит, 
Ҳ-Аԥсны аҟәараанқәа ирҿаҟәеит. 
Ақалақь ахь зегь еихеит, 
Кәаԥ еиқәаран ҳархәаҽуеит.

Амаҵуразы рыԥсы рҭиуеит, 
Рыцҳа, баӷырқәакгьы ҵаркуеит. 
Иубоит ирымамшәа агәырҩа, 
Арахь иқәтәоуп амахә-ҩа.

Хьаас иркым урҭ рыхьӡ зҿамшәо, 
Бга ссак рышьҭоуп иҵыхәаршәшәо. 
Акырынтә кыргьы ҳачҳахьеит, 
Аҵх еиқәарагь – ҳазшахьеит.

* * *
Солнце – жизнь. Солнце – красная смерть.

Егише Чаренц

Аԥсҭазаареи аԥсреи еилаҵәеит сгәаҿы, 
Руак – ԥхарроуп, егьи хьшәашәароуп ахәаҿы. 
Амра ашәахәа хаа агара арҵысуеит, 
Ԥхыӡк ауп иҟоу – ахҭарԥа шьқьыруеит.

Амацәыс рхыҷҷалоит – сышьҭақәа икабо, 
Избарҭоу иҟада ажәҩан сшатәхо? 
Уаха исахәыҭхәыҭуа, с-Ӡызлан бхаҵкы, 
Изшәыбҵаз дарбану ибшәыбхыз быҵкы?

Схәыцра амаӡа еиԥш баргьы бмаӡоуп, 
Иҽыжәҵыз асас уаха сыбҭоуп... 
Амза ацасазы сара сгәы ҟаҵала, 
Ҳамаӡа зны изҳәаша шәак рыцәӡала.

Амра ахаҿы цқьа ԥхашьан иҟаԥшьхеит, 
Сышықәс ҽуырақәа ԥсҭҳәаҵас ишлахьеит. 
Амҩа анацәхыԥаҿ Зана дысзыԥшуп, 
Ҵыс ԥшӡак гәаҭеиуа харантә иаҳзыԥшуп.

УЛЖЬАӠОЗАР

Улжьаӡозар, улжьаӡоит, 
Сылҭахушәа сыхьӡ лҳәоит. 
Сара башаӡа уа сыԥшыз,
Бысзалхуам бахьалоу сыԥхыӡ.

Аԥхыӡ абаҟоу? Иаха исцәынҵәеит, 
Аԥшқа ихәмаргеиԥш сылжьаӡеит. 

Сҳәыҳә ҟәымшәышә хара дԥырӡеит, 
Лышьҭа сызхымло сынхаӡеит.

Сыбжьаӡозар, сыбжьаӡоит, 
Сыбҭахушәа сыхьӡ бҳәоит.
Иаҭахызар анаҟә хыз, 
Зана – сгәаҵаҿы бҵәахыз.

ҲАРА УАҴӘЫНӠА ААМҬА ҲАМОУП

Ҳара уаҵәынӡа аамҭа ҳамоуп, 
Ҳԥишәаларц адәы ҳақәиҵеит ҳшаны. 
Қәыџьмак ҳавоуп – уи ҳарамуп, 
Ицҳарц иаҿыхуп ҭыԥк ԥшааны.

Аҩны иаху ҳара ҳазҿузеи, 
Ихә ыҵаҳхуеит ауаҩы дҭины. 
Иаҳхагылоу, џьым, ирхузеи, –
Аҭыԥаз ианҵәыуо илеимаҭәаны.

Аԥсны лаша, акгьы ухьӡом, 
Урымҭиуазар, ргәы ԥшааны. 
Уҵеицәа зегьыҵәҟьа ишәа-ӡыӡом, 
Ачарҳәаҩцәа ԥхарҵашт ирҳаны.

Ҳара уаҵәынӡа аамҭа ҳамоуп, 
Ажәҩан ҳзаҵаԥшуеи ҳаизаны.
Иахьа ҳазну Ахақәиҭра иамҩоуп, 
Ҳацҳа хаҳамжәар ҳӷьашкны.

Аха уаҵәынӡа, уаҵәынӡа, 
Ех, уацәынӡа уацәынӡа...

ҲӘАТӘЫС ИУМОИ?

Ҳәатәык шимам ибаӡом, 
Ауаҩра ацәқәырԥаҿ дхәаҽӡом. 
Уашҭа дҭалар дузҭцаӡом, 
Гәхьаас аӡәгьы уи ҳаикӡом.

Ирҳәарызеишь ҳәа дыԥшуп, 
Аӡыхь дызхыԥшылогьы хәашьуп. 
Дзеилаҳауа иара – ҟаԥшьуп, 
Игәаҵагьы шҳамла иҭәуп.

Уԥшыхыр, ахшыҩ ҳирҵоит, 
Аҩсҭаа иқәыџьмеиԥш дкәараҵоит. 
Аҟәрышь еиԥш иламыс ицәынҵәоит, 
Игәыла лаԥшыла дыхирҵәоит.

Ҳәатәыс иумои? Уеилкаахеит, 
Уажәа лыԥшаахқәа уцәканӡеит. 
Аиҩызара агәашә уцәакхьеит, 
Ухала анҭыҵ унхаӡеит.

* * *

Сара сахьыҟоу хьаас ибымаӡам,
Бара бахьыҟоу хьаас исымаӡам... 
Ҳабжьара иҟоу ҿароуп, былроуп, 
Ҳазгәамԥхаз аеҵәақәа рыкәа ҳҭаԥсоуп...

Быблақәа исарҳәеит ибҵәахуаз бымаӡа, 
Сыблақәа ибарҳәеит ихәыҵаҳәҳәаз сымаӡа... 
Ҳазҭагылаз ааԥынра ашәҭқәа шәҭуеит, 
Аҵаҿ аӡыркәиқәа ҳчара руеит.

Аӡиас хага – сқәыԥшра ашьамхы, 
Аԥсҭазаара рхәыцга, асаркьалқәа ргәыхәтәы... 
Мышкызны издыруеит, сымра шҭашәо,
Ишԥасҭаху бсықәшәарц шәырҵас
санкашәо...

Издыргәышьоит зны сыԥхыӡаҿ баныӡ, 
Уаҳа исылшарым, исызҭода сцәыӡ... 
Сгәыӷра аҽуыра сныжьны иццакуеит, 
Иаартым сдунеигьы ашәқәа сцәакуеит.

* * *

Амаахырқәа заа ишәҭуеит, 
Иҟалазеи, сгәы ԥшаауеит. 
Сан, мышкызны бызбауеит, 
Саб, иахьак асы сзауеит.

Шәа шәахьыҟоу хараӡоуп, 
Адгьыл хьшәашәоуп, игаӡоуп. 
Саҳәшьа еиҭамҳәа дхәыҷӡоуп, 
Ацәарҭа шәыгәҭан иҟаҵоуп.

Амза, уҭахызаргьы уҷаԥшьа, 
Ҿыц ианхыстуа аҳаԥшьа. 
Хәыҷҵас еснагь сара сышәшьа, 
Схәыцра анаршәало аԥша.

Аамҭа ӡиас сагәылсны сцоит, 
Шәҭқәак еснагь еиԥш исыцәканӡоит. 
Сыбзиабараз цәгьак рҳәацәоит, 
Сара сааҭгылом, зны сшәыхьӡоит.

УРҬ РОУП САШӘАҚӘА ЗҬАХХО

Мир – сад, и люди в нем – цветы! 
Дживани 

Адунеи абаҳча – шәҭыла иҭәуп, 
Ажәҩан аблақәа гәыӷрала иԥшуп. 
Амахә ирхьысуа аԥшалас шәаҳәоит, 
Ихәыцраха амзаҿа хыхьӡа илашоит.

Адунеи анапсаргәыҵа – ааԥын, амаахыр, 
Аԥшӡара, ақьиара – аҩыза ижәҩахыр. 
Адәы иқәу аҽуырақәа рлахьынҵа, 
Насыԥ умоуп знык уанрыхьӡа.

Адунеи алакә – ақәыԥшра, аҿара, 
Ҭагалан аҵлақәа рбыӷьқәа ркаԥсара. 
Акәарақәа рашәа аккараҿ иго, 
Аӡиас гәыжәлацәгьа – зегь зырхәашо.

Адунеи ахәыцра – абзиабара, агәбылра, 
Адгьыл азышәаҳәаҩ, асаби иира. 
Аԥсҭазаара ԥсҭазааран еснагь икаԥхо, 
Урҭ роуп сашәақәа наӡаӡа изҭаххо.

АМРА

Амра Рауф-иԥҳа Есаа
 лгәалашәара иазкны

Амра быхьӡын, амрахь бцама? 
Ашҭаҿ ацәашьы лаӷырӡ кашит. 
Ҳазшаз балхны быхьӡ иҳәама, 
Заацәан бымҩа быцәгәышит.

Ех, иҟоузеи? Бхәыцран бсылсуеит, 
Ҳажәҩан ԥҭа еиқәала ихәашьит. 
Рыжәтәҵас хьаа хәымгак сылсуеит, 
Разҟык беижьан ихынҳәит.

Ақәа ауӡомызт, амза ҭәымҭан, 
Ашәҭыц, ашәҭыц – бышәҭқәа бшьит. 
Аԥсҭазаара аԥхыӡқәа бышьҭа рылган, 
Ахьаа ахықәаҿ бара быржит.

Ҳааигәа иҟаз, шьҭа ба бцәыӡны, 
Быхьӡ лаӷырӡҵас иҳацәкаҭәоит. 
Хара бцагәышьеит, аҩны бдәылҵны, 
Блахьынҵа ашәҭқәагь ҳацәканӡоит.

АӠИАС

Бжьыла уеихсыргьы иузынкылом, 
Уи иазылху мҩак иануп. 
Амш абласаркьақәа ихнакылом, 
Маӡак аҵх акәаҿ иҵәахуп.

Ашьха аҩыҵаҿ амҩа азҭаз, 
Жәҩангәашә ааҵраҿ дынкабеит. 
Ицәаз ашьха, асыԥса иатҟәаз, 
Аԥхыӡ цәыӡқәа шьҭа икабеит.

Зны иҳамҭан адгьыл иқәҭәаз, 
Адгьыл алымҳаҿ шәак аҳәеит. 
Иҟан, дадхеит, зны иҟәышқәаз, 
Аӡиас аԥсҭазаара агәра ргеит.

Уи нахысгьы дгьыли жәҩани, 
Ирылшом, џьымхеит, иахьдырхәырц. 

Ахшаа дшырбо еиԥш аби ани, 
Аӡиас ықәныҟәоит иара арахәыц.

* * *
Лак сеишуеит, аеҵә иацәгәааз, 
Шәаԥшьуп сгәаҵаҿ исцәыбылуаз. 
Аҵх еиқәа, сҽы зыркараз, 
Иароуп шьыжьынӡа сызгауаз.

Исԥылеит шәахәак абла ӡышо, 
Аӡаӡа қәыԥшуп – имбаӡац. 
Ашәҭ шьыҵәрақәа сгәырӷьа-гәырӷьо, 
Зана лзы – исмыҟәшәаӡац.

Ах, измааноузеишь, сеидру иҟоу, 
Ԥсҭазаароуп суаҩра збылуа. 
Баша ус, сара адәы сыцәхалоу, 
Ма ԥшак сацлома сгииуа?..

* * *
Ақәа ашьҭыбжь еиԥшуп аҵәыуабжь, 
Амаалықь жәҩанаҿ дхәаҽуеит. 
Аԥсҭазаара ҽ-ура иахыкәшоит адәеиужь, 
Аҽыҩ ҷкәын иҽыжәу, длаҳәуеит.

Иаццаз дарбану аӡы ахьышьҭра, 
Амшынаҿ аԥсыӡқәа гәыкуеит. 
Иҭацәгәышьоит сынтәатәи аҵысҭра, 
Агәырҩеи ахьааи еилацәҟәуеит.

Сеидру, иаҵашьыц аҽуырақәа рхақәиҭра, 
Лабахыла џьоукы амҩақәа ркуеит. 
Хагак дагәылаҳәоуп аҵыс аҿымҭра, 
Уахагьы хәышҭаарак аблақәа цәаакуеит.

Ақәа хага са сышьҭа иазҵаауеит, 
Амҩан исхьымӡар, ашьац былуеит. 
Ақәа хага...

* * *
Амза ҿысхуан хәылԥазы, 
Быччаԥшь шәҭы иеиԥшыз. 
Акгьы нсыжьуамызт схазы, 
Быгәхьаагароуп сгәы зреиџьыз.

Сзыҟои схала сзаҵәны, 
Аԥша мҩасоуп издыруа. 
Бызбалоит аеҵәақәа рыгәҭаны, 
Саналоу аԥхыӡ суазыруа.

Быгәхьаагара мца былуеит, 
Аҵх еиқәа сангароу. 
Инцәыҵаӡан сышықәсқәа ҿыпуеит, 
Дысзыԥшаауама зегь зхароу?

* * *

Ашәаргәында иԥа ашәаргәында, 
Иҽыҵәахны зны дтәалоит. 
Дзаҟәыҵгәышьом – аҟәындҟәындра, 
Аҟәыд аха ирҳәазоит.

Ҳаи, шьыри, ҵәыцак иркында, 
Афырхаҵараз, дықәԥаҩхоит. 
Бысҭахьк иҿазҵо ма дыртәында, 
Аишәа дахыҵаанӡа рыцәгьа иҳәоит.

Абас узшада, сҩыза иҩыза, 
Аҩсҭаацәа рабду уитәну? 

Иуарҳәозаргьы – уара аԥыза, 
Угәарҭахьоумашь ушҭацәу?

Саныҟоугьы зназы сӡышо, 
Ухьӡ саҳәом – иҟьашьуп. 
Аԥсҭазаараҿы зегьы ҳзызшо, 
Дҳалахәаахәҭӡом, хыхь дыԥшуп.

* * *

Гәык ауп еисуа имшынха, 
Гәык ауп, гәык.
Ԥшакгьы саҩсуеит уажә икәицха,
Санаҿаԥшуа уа хәык.

Сгәеисра аԥхыӡ хаа исзалаз, 
Уи дышәҭышт сара сылбар. 
Амшын цәқәырԥа схәыцра иаркараз, 
Иалшоит џьара исыцәҭахар.

Гәык ауп еисуа ишәмаҳаӡакәа, 
Аҵх ауапа иҭашьшьы. 
Ишәмаҳаӡакәа, уа имҵааӡакәа, 
Иароуп изыршәҭуа сыԥс хәыҷы.

* * *

Ажәҩан аблақәа аахәашьит, 
Маҷк аҳардан ҩы иаҳцәашьит. 
Аеҵәа ицәырҵуа уаха зны, 
Аԥҭақәа ирылатәоуп рыҽӡаны.

Абарҭ зегьы ҿыц избоит, 
Мыцхәы ашәаԥшь лаша ҽырбоит. 
Аԥша ҟьалеиԥш саагәыкны, 
Амра гәыдыскылоит сахьӡаны.

Ашәҭ шьыҵәрақәа сеимдырххоит, 
Рышҟа сымҩахыҵырц рҭаххоит. 
Амҩа иқәу сара саӡәуп, 
Слахьынҵамҩа сахьыԥшуп.

* * *
Зегьы рхьаа схьааӡам. 
Ауаҩы ихьаауп сызбылуа! 
Аԥсҭазаараҿ сгәааӡом, 
Сырҿаччоит ауп сызҭиуа.

Уара ухьаа схьааӡам, 
Сара схьаа ухьааӡам.
Ашышкамс реиԥш ҳаивыслап, 
Уаҩрак ҳашьҭоушәа ҳаԥшаалап. 

Ԥхьаҟа ус-ус ҳнеихалап, 
Ҳамш гәнаҳақәа ԥхьаӡатәхап.
Уара ухьаа схьааӡам 
Сара схьаа ухьааӡам.

Ибашамкәа акы ҳәатәуп, 
Ахьааҵәҟьа ҳажәлар. 
Уаргьы саргьы ҳхәаҽны 
Еиӷьӡами заа еилаҳкаар?

Уара ухьаа схьааӡам. 
Сара схьаа ухьааӡам.

ЖӘАҨАКӘАРА

Рыхцәы дыртлан жәаҩакәараа, снырхьыԥшит,
Сшымгәыӷӡоз, сылаԥш рыдхалт, ҳаи, сыхьҭашьит!
Қаруа лыхны, бырфын лаԥшқәа еикәаԥсон,
Урҭ сышрыхәаԥшуаз, сыԥсы ашәҭеиԥш, 
                                                          исыцәкаԥсон.

Аԥҭа хыҵын рҽырҩашьа ҵаҟа илбааԥшит, 
Аиаҵәара злысхьаз аԥсабара аҩы иаҳцәашьит. 
Жәаҩаҩык сырҳәозшәа напы ԥшқарахқәак
                                                                       еикәшон, 
Саԥсыуамзи, ԥсыуа ҵасла рыгәҭа са
                                                            скәашон.

Жәаҩакәара аҭыԥҳацәа рыкәа уа сҭаԥшит, 
Ажәҩан лаша аеҵәара хәыҷҵас иаагәыкит. 
Маӡа исҳәоз сашәагьы еиҳа-еиҳа игәыкхон, 
Маӡа-маӡа сыҷкәынра жәаҩаџьара исцәынхон.

Рыхцәы дыртлан жәаҩаџьара снырхьыԥшит, 
Сшымгәыӷӡоз, сылаԥш рыдхалт, ҳаи, 
                                                         сыхьҭашьит!..

* * *
Сыхьшь блақәа мацәысҵас иаамацәысит, 
Снапала иҭысхыртә макьана срымшәиӡац. 
Дыхьҭакызшәа лара аӡәк дааҭрысит, 
Лмаахыр блақәа заа дрымҭиӡац.

Абҷы зыхьыз хәыҷҵас сара снеиҭашәеит, 
Адунеи аԥшӡараҿ макьана сымбылӡац. 
Уа исыцәшыз сыҷкәынра агәы нашәа-аашәеит, 
Ах, убри леиԥш ԥҳәысхшак слымҟаҭәац.



292

Исыздыруам шьҭа аԥсабара исзалоу, 
Ҳалаԥшқәа амшын аҵаҿ исҵәахуеит. 
Сгәы мыжда иахьарнахыс салҵас дахьалоу, 
Сасрыҟәа иҳаԥшьа еиԥш мцада исыршуеит.

Сыхьшь блақәа мацәысҵас иаамацәысит, 
Сыблақәа ҭысхыртә ларгьы дымшәиӡац.

БАРА УБАС ИБҬАХЫН

Инцәыҵаӡан схәыцраҿ бҵәахын, 
Сыда аӡәгьы бизымдыруа. 
Бараӡәк убасшәа ибҭахын, 
Саанхарц быда са суазыруа.

Амҩан сахьцоз исҿагәыбзыӷуан, 
Зыгәра сзымгоз ԥша хәыҷык.

Нырцәи-аарцәи иаҳзыԥшын, 
Цҳак ҳазхырҵан хьы шәахәала. 
Маӡак ацаԥхақәа бҵәахын, 
Иаабыртыроуп шьҭа бнапала.

Амҩан сахьцоз исҿагәыбзыӷуан, 
Зыгәра сзымгоз ԥша хәыҷык.

...Инцәыҵаӡан схәыцраҿ бҵәахын.

СХЬАԤШИТ СЫШЬҬАХЬҞА

Схьаԥшит сышьҭахьҟа – бабаҟоу? 
Сишь! Ԥшак сзасуеит, игәыкны. 
Ҳлахьынҵа маӡа – уабаҟоу? 
Мчык сыҵгәоит: уҩнашә аарты!

Бсыцны сызҭымсит сдоуҳа кәара, 
Бара баныҟам, иҟам хаара. 
Аԥсҭазаара ацәқәырԥ ӡыӡымк ҳаицалоуп, 
Зны ажәҩанаҿ Анцәа ҳаибароуп.

Бныжьны зназы сызцомызт агаҟа, 
Сҭагьежьуан ҳашҭа ду схагаха. 
Сыԥсы аеҵәа цасҳәа иацҭашәомызт, 
Амза-ҿа икыдыз сгәырҩа абомызт.

Сишь! Ԥшак сзасуеит, игәыкны, 
Схьаԥшуеит сышьҭахьҟа – бабаҟоу?

АҬЫЏЬҲА

Аԥсҭазаара ашықәсқәа хәыҷҵас игәыкуеит, 
Ацәқәырԥақәа лахьынҵала амшынаҿ еикәшоит. 
Лара илхареи? Цәашьҵас зны дбылуеит, 
Имиц лыхшарагь лгәыӷраҿ илыцәҭахоит.

Зны сҩызцәа рзыҳәа уи дгәынқьуеит, 
Дрымбазаап Ԥақәашь ианҽыжәла. 
Џьоук ажәала аҩы иалыршьуеит, 
Ираҭәагәышьам урҭ ахыжәла.

Уажәы иубарҭоуп ԥшӡарак шыӡыз, 
Ажәҩан аҵан гәнаҳакгьы ҵәахуп. 
Аҭыџьҳа ссир иацы дызцәыӡыз, 
Лыԥсыцқьа ашҭаҿ умаҵуҩуп.

* * *
Сеиԥшуп аҵыс хәыҷ ихәу, 
Саҳәшьеиҵыб лшьаркәарсҭоуп сызху. 
Гәырӷьарак хара, мап, сагаӡом, 
Слахьынҵамҩаҿ ԥхаррак сызхаӡом.

Аԥсҭазаара аԥхыӡаҿ схы зжьоит, 
Усҟан араҵлеиԥш сдыршәшәоит. 
Уа, зны-зынла салоуп мцакы, 
Зана лыда дсыхәом ҽаӡәы.

Уахак, уахак схала стәоуп, 
Аҵх снагәылаԥшыр – қәоуроуп. 
Исымҳәозаргьы, исыхьгәышьоит сгәы,
Сан бабаҟоу? Иазыркуада сцәашьы?

Исышьҭоуп, нас гәаӷк ҵыхәаршәшәо, 
Исыздыруам сара уи сызқәнаршәо. 
Урыцҳасшьоит аҵыс хәыҷ ихәу, 
Са исзеилкаауам ҳҩыџьагь ҳазмыцхәу...

* * *

Ажурнал «Алашара» №1, 2003 ш. 
рзы иҭыҵыз аҟны ҳаԥхьоит: 
«...ицо, иԥсуа уаҩы иникылахьоума...» ҳәа

Шәара – ҳара, ҳара – шәара, 
Адунеи ду ашара. 
Иззаанхаз ҩыџьа рхаҿра, 
Шәагымыз Аԥсынра!

Шәара – ҳара, ҳара – шәара, 
Шәзеилаҳазеи ҳа ҳаԥсра?! 
Аҩызцәа рыҭира – шәа шәхаҿра, 
Ианышәаӡом ҳхәышҭаара.

Шәара – ҳара, ҳара – шәара, 
Амшын агәеисыбжь, ацәқәырԥара. 
Шҳамла изырҭәыда ҳаҩцара, 
Дыгәхьаазгада Салиери ара?

Шәара – ҳара, ҳара – шәара, 
Иашак, амреиԥш азгәыкра. 
Саҵамшьыцуа шәа шәҿара, 
Амҩа иқәзааит са-СУАҨРА...

НАНҲӘА

Аҿа-маҿа, 
Адгьыл амаҿа, 
Раԥхьаӡа ииз, 
Раԥхьаӡагьы ицаз, 
Нан, бныҳәа, 
Аԥсны – аныҳәа, 
Ахаара-бзаара, 
Ҳаԥсҭазаара, 
Адгьыл иахылҵыз, 
Заа игәылҵыз, 
Иқәгылоуп аишәа, 
Иазҳәоуп ҳиаша, 
Уа шәҿаҵахәы, 
Ес-уажәааны. 
Цәашьқәак аркуп, 
Шәыԥсқәа ирзыԥшуп, 
Иҳалшо шәаҳҭоит, 
Аӡгьы каҳҭәоит,
Анцәа ду иан, 
Ҳара бҳазшан, 
Бахылаԥш Аԥсны, 
Иахьҭоу ҳаԥсы...

* * *

Сыблақәа быҳәон: мраҵас беикәаԥха, 
Бӡамҩақәа ангәыдыскылоз жәаха. 

Сышҟа еиҵыбхуан бара бнапқәа, 
Са сеиԥш ибызгәыкуеит илеиуа ақәа.

Иҽыжәлахьоума сгәыӷра бара ибзыԥшу, 
Иҟалах сеидру, уахак мыцхәы бгәыку? 
Быбла гәыӷрақәа, сыбзиабара зхьыԥшу, 
Исарҳәоишь? Цәашьҵас исызкаԥхару?..

* * *
Ианырбжьо еиԥш аҽуыра, 
Сара слахьынҵа уадаҩ рыххоуп. 
Сыԥсҭазаара зхагьежьуа алыра, 
Сзаҵамгылартә иӷәӷәацәоуп.

Саҵыҵит шысҳәо уа еидарак, 
Ҽакы сԥылоит шарԥазӡа. 
Исзырымҳәаргьы, днеиуеит ахәылак, 
Ашҭа сықәхоит сзаҵәӡа.

Идыруп нас уи «еижьагоуп», 
Аха амҩа сықәуп сыҽкынҵа. 
Абзиабара лаша са сазгагоуп, 
Сажьозаргьы слахьынҵа.

ҲГӘЫӶРА АҼЫХӘА

Уи ашықәсан, сыжәлар рыбжьы, 
Амшын цәқәырԥеиԥш аҳауаҿ еилашит. 
Абызкаҭаҳа изалымҵуа иалахаз абжы, 
Сеидру иагәыҵашәаз, шьыжьынӡа ихәаҽит.

Ҳлахьынҵа агәашәаҿ џьнышк дҷаԥшьоит, 
Рыцҳа, издырӡом ихала дышҭахо. 
Ҳгәыӷра лаӷырӡ цәашьҵас иҳацәкаҭәоит, 
Адунеи иаҿыҵакуп ҳаӡбахә еимырххо.

Ажәҩан еиужьра аԥҭақәа аҿаҳәуеит, 
Аҳақ жәылоит ихыш-хыҵәо. 
Ҳаԥсуареи ҳаламыси џьоукы ирҭиуеит, 
Иарбан мчу амишәанқәа зымҵахырхәо?..

Аԥсны, улахьынҵамш аалашеит, 
Шьҭа инаӡароуп уҵеицәа рыгәҭыха. 
Идыруп, нас, амрагьы аашеишеит, 
Ҳашҭа иакәшоит ҳгәыӷра аҽыхәа.

* * *
Саргәаҭеиуеит хьаак инхәыҵак, 
Иџьасшьоит ҳаԥсҭазаара зеиԥшхаз. 
Ишьҭызхуаз ҳаиҩызараз ҵәыцак, 
Жәаха иҳазгәамҭаӡеит дышҭахаз.

Аԥсны иалаиҵон ла ҟьалак, 
Нас маӡала уа ицҳарц. 
Амаҵура деиԥхыӡуа ахәылак, 
Игәҭакы еиқәаҵәа наимыгӡац...

Џьара дыкҿоуп аԥсы хьшәашәа, 
Шьҭа ауаа рзы дхарацәоуп. 
Иҳазҳәагәышьом ахәра ашәа, 
Бзамыҟәк ихкаараҿ зегь ҳаизцоуп...

Џьоукы рымҩа хьыӡла ианысыз, 
Ишьҭыхны иркуп дара рбираҟ. 
Амаамын шықәсаз ашьаҟа иадырсыз, 
Рбаӷьқәак ықәтәан ҳақәҿырҭуеит наҟ-ааҟ.

* * *
Амаамынқәа реиҳабы, 
Баҟак изыргылатәхоит ҽааны. 

Усгьы идыруп, уи дынцәоуп, 
Ибжа шкәакәоуп, егьи еиқәаҵәоуп.

Амаамынқәа цқьа дрымбац, 
Раԥхьагыла ду Кәадац. 
Аҵла иахьықәтәоу иҿамҟәоит, 
Џьоукы каканқәак аздыршәшәоит.

Нас абна инылалоит иқрамҽо, 
Иабалакгьы аҿы иҭаҟәшәо. 
Ӡыхьҵас уи ашьа иазхьуеит, 
Аԥхын шоураз ихьҭакуеит.

Аха зны иара аамҭа цап, 
Ацәҳәы ҟьантазқәа зегьы еизап. 
Ираԥхьагылаз изакәыҵәҟьаз рҳәап, 
Иаанхаз ҵәыцақәак ҭадырпҟап!..

* * *
Хьаак сышьклахысуеит сара сахьцо, 
Сеидру, дызусҭадашь бзиа сызбо? 
Бзиабарак сашьҭоуп, сыԥшаауеит, 
Сыԥсҭазаара аԥхыӡқәа сасра исзаауеит.

Иҽыцу гәыӷроуп ԥхьаҟа сызго, 
Среиуам адунеиҿ зегьы згәаԥхо. 
Ԥшак асуеит, ицоит иаауеит, 
Сабик агараҿ дыхьҭакуеит.

Хык сықәшәозаргьы сара сызго, 
Иҟоуп џьымхеит изгәаԥхо. 
Исҳәарц исҭаху, хәҭак ҳәаӡам, 
Џьоукы ҟәындҟәындуеит, сырҭахӡам.

Иссируп амра иахьа исхаԥхо, 
Иароуп сыԥсҭазаара ԥхыӡ сгәазырԥхо. 
Аӡын сыжәлашт, сык сзауеит, 
Сгәашә илагылоу ааԥынгьы пытуеит.

* * *
Иҟаӡам урҭ акы иацәшәо, 
Аҟәа иалоуп иҵыхәаршәшәо. 
Амаамынқәа Аҟәа еизеит, 
Амаамынқәа Аҟәа ргеит.

Абна илхоз шәырқәак ҟәшәо, 
Уажә иааизыҩҩит иҿамҟәо. 
Уа ираԥхьагылаз, еилагак, 
Иршәны иаҳгәыднаҵоит лапҟьак.

Атрышә иасуеит, уа аҽашьит, 
Жәҩан иаҵәара агәышҵа аахәашьит. 
Араҟа далырхуеит реиҳабы, 
Ара, дҟалароуп дара ртәы.

Амаамынқәа шьтәак ршьуеит, 
Амаамынқәа ачара руеит. 
Иахьа иҟоуп иԥшӡаӡа, 
Агәыргьын ахарҵазаап реиҳабӡа.

* * *
Ҳазҵаарақәа зегь ӡбоуп, 
Ҳазшаз иаҳзишахьеит лахьынҵак. 
Ҳсасны адунеи ду ҳаҭоуп, 
Иаҳҭынхозеи? Илаҳҵаз жәлақәак.

Аԥсҭазаараҿы ԥсҭазаарак лашоит, 
Гәыӷроуп, гәыӷрақәак хдырԥхап. 



300

Ашьшьыҳәа иҳазгәамҭаӡо ҳашлоит, 
Ҳаӡынра ахәышҭаара ҳаҽҳәатәоуп!..

Уаанӡа, ааԥынра аҿыҭыбжьы, 
Ӡиаск аҟәыцәаҿ ҳаӡсоит. 
Аԥхыӡқәа рыхаара, рышәшьы, 
Ашықәсқәа иргәылган ҳцоит.

Иҳазгәаҭом, башаӡа ҳақәԥоит, 
Еҵәақәак жәҩанаҿ илашалап. 
Амшын еиужьӡан иччалоит, 
Ҳлахьынҵа ишлахьынҵоу иаҳзынхап.

* * *
Кама Лашәриаԥҳа бахь

Ҳаԥсадгьыл Аԥсны, аԥсҿыхра иазыԥшын, 
Атрышә еиԥш ахызаҵәқәа еиҿасит. 
Ахацәа ахьыҟамыз, ахаҵара аарԥштәын, 
Аԥсҭазаареи аԥсреи рҳәаа еилысит.

Уа, ашҭа дызҭымҵуа иадхалаз абҟәыл, 
Арасамахә ашәшьыраҿ иҽхиҩон. 
Ашәишәи рбаӷьқәа ирылахаз аҟәарыл, 
Иҭахоз аҵеицәа рныҳәаҿала иҽԥижәон...

Ааскьа ҳаԥсуа Виктор Хара1дааԥшит, 
Дырзынкылом, абџьаргьы икыхуп. 
Ԥсра хьшәашәак харантә днахьыԥшит, 
Дааҟәымҵӡо усӡбарак даҿыхуп.

Дааишьҭызшәа хыхьынтә Ҳазшаз, 
Иара иакәҵәыҟьоуп Аиаша збаз! 

1 Виктор Хара – Чилитәи поетуп. 



301

Абас иҟоуп аусқәа ара, 
Алашә данаху аҳҭынра!

***

Ашҳам уҿыҵыкәкәоит сашьа, 
Иухьзеи, иузыҟалазеи? 
Иузырҳәагәышьеит, ахҭыԥшша, 
Ухьӡ узалахәмарзеи?

Зны исашьаз, уажәы атәым, 
Агәнаҳа узаҵалазеи? 
Сшыҟац сыҟоуп, исҳәом иҳәатәым, 
Уара иугәыҵашәазеи?

Иушагәышьоит, ишатәым, 
Уӡыхьқәа зҭаурбазеи? 
Душьуеит ажәала, ишьтәым, 
Ӡбаҩыс узыҟалазеи?

Укылнагартә еиԥш иахьакәым, 
Уажәақәа зыҭурҟьазеи? 
Урышьҭагәышьоуп уа узтәым, 
Хаҭала иузынхазеи?..

***

Бара сыԥсҭазаара арыц, 
Нҵәара зқәым сара сыԥхыӡ. 
Быбла гәыӷрақәа садыршьит, 
Ацәа иалаз иеиԥш сааԥшит.

Бара сыԥсҭазаара арыц, 
Нҵәара зқәым сара сыԥхыӡ.

Адунеи сықәуп еснагь сеимдо, 
Ибеиӷьыз дызбаӡомызт исгәаԥхо! 
Бара быда зегьы хәашьуп, 
Сымшқәа алаӷырӡ рҿашуп.

Бара сыԥсҭазаара арыц, 
Нҵәара зқәым сара сыԥхыӡ.

Қәак аургьы зны ихкәоит, 
Амра бырлаш еиԥш беикәаԥхоит.
Хыцк иакыргьы зны сыԥсы, 
Сбыҳәоит, баасҿачча баагәыкны.

Бара сыԥсҭазаара арыц, 
Нҵәара зқәым сара сыԥхыӡ...

АЕШЬА ИХЬҴӘЫУАРА

Виачеслав Ҷыҭанаа 
игәалашәара иазкны

1

Ҳцоит ҳара. Ҳгәы хьшәашәарак ныҵак, 
Анышьқәа зху амшын ахь ҵаҟа лбаа.
Ашәқәа аркуп. Аҵхәтәантәи алаӷырӡ
цырак 
Нарықәҭәеит ашәҭқәа, ипытхьаз сынтәа заа.

Ҳцоит. Иҿаҳа-дагәоу амҩақәа ҳархымҟьарц, 
Ҳхьаԥшӡом ҳашьҭахьҟа, о, уаҳа мап. 
Амҩа ҳахьықәу ҳлахьынҵа ҳамжьарц, 
Аԥсҭазаара аидара ҳшаҵоу ҳцалап.

Ҳцоит. Ҳаԥхьа ишьҭоу мшкы ҳаԥхьоит, 
Аԥша аҵасуа ҳамшгьы, ҳама хара ицап. 
Ҳгәы змырҿыӷьуа ацәқәырԥ дуқәа хаха 
ижәылоит,
Заа ҳзацәымцар, ҳгәыӷра ԥыххааса иргап. 

Ҳцоит. Иҿаҳа-дагәоуп амҩақәа ҳархымҟьарц, 
Ҳхьаԥшӡом ҳашьҭахьҟа, о, уаҳа мап. 
Амҩа ҳахьықәу хлахьынҵа ҳамжьарц, 
Аԥсҭазаара аидара ҳшаҵоу ҳцалап.

Уара Чалдон, сара Басҭанаҟәа,
Абас хьыӡқәас иҳазҭаз рыгәра аагалап.
Рҭыԥ иқәҵо ианаамҭоу, ҳусқәа
еиламыжькәа, 
Ҳмаашьакәа зны-зынла Ԥақәашьҟа ҳцалап.

2
Аԥслымӡ алаӷырӡқәа. Ахаҳәқәа шуп, 
Азхарагьы иҵәыуап амшын. 
Алагамҭеи алгамҭеи рҳәаақәа хәашьуп, 
Ажәҩан ҵаула узыԥшын.

Ааԥынра цеит, џьым, ишцара, 
Сақәшәагәышьом сахьцара. 
Ах, аӡхьамԥш, цқьа ҳаназхьамԥш, 
Ахьаа ахықәаҿ иаҳцәыӡит ҳамш.

Агәалашәара ӷба уажәы ҳҭоуп, 
Усахьа лаша зны еихҵәашт. 
Ухынҳәӡом шьҭа, уахьыҟоу хароуп, 
Убжьы хаа зынӡа еицакшт.

Зегь мариоуп, ицәгьоу акоуп –
Уда аԥсҭазаара ахгара...

Слахьынҵа агәашәқәа зны иаартцәоуп,
Мҩак сангылоуп, исзымдыруа сахьцара...

3
Аԥсабара зегь шәҭит Ԥақәашь, 
Абҳәасагьы ҟәашӡа. 
Ашҭа иқәхәмарт хәылԥ шәаԥшь, 
Аблақәа ҟәышӡа.

Ҵышә икәара ак аҳәоит, 
Ҳхәыҷра ашәоу? 
Адәы иаҵәараҿ ашәҭ ҳаҟәшәоит,
Гәнаҳарак ҳаҵоу?

Иааҷырҷырит ҵыс иаҵәак, 
Аҵла иалшәоу?
Ажәҩан иналаӡуеит пҟақәак, 
Урҭ урыццоу?

Хьаақәак ықәхәмарт иахьа адәы,
Ҳаԥсҭазаара ԥхыӡуп.
Кац иҳабла агәаҵа хәны, 
Наӡаӡа иныжьуп.

4
Иуҭахызаргьы аӡхьамԥш уаҿыхәа, 
Адәы ицәхалацәеит сгәырҩа аҽыхәа. 
Ахьаа, аԥеиԥш, ашьамхы ҵаруп, 
Кац иҳаблан ԥхыӡ хаақәак ҵәахуп.

Ԥсыӡҵас иҭаӡсоз Ҵышә икәара, 
Иахьа уабаҟоу, сынужьт сымацара. 
Еснагь иугәалашәон Пахәалеи Қьысқьынџьи, 
Аамҭала инужьыз уабацәа рџьынџьи.

Апоезиа ашҭаҿы уа уҭыԥ ҭацәуп, 
Вова Ахьиба илаԥш хаа ухуп. 
Ааԥынра абаҟоу? Асы ҳҭанасит, 
Угәыӷра ԥхыӡқәа аҩы иаҳцәашьит.

Аԥсҭазаара ԥсаатәҵас уналԥрааит заа, 
Аԥсуа поет Виачеслав Ҷыҭанаа. 
Умҩа даныԥшылоит дыгәжәажәо Аинар, 
Ԥсыхәас иумоузеи уи думбалар?..

5
Быӷькаԥсан ацәа уаалҵрашәа збауеит, 
Аамҭа еикәшоит.
Уан лылаӷырӡқәа ашьац рбылуеит, 
Амшқәа ццакцәоит.

Уабаҟоу сҩыза? Сара сцәыӡ, 
Уалымшәаӡои са сыԥхыӡ? 
Схьаа аҵх еиқәареиԥш илашьцоуп, 
Кьаҿҵас исшәуп.

Ҳхәыҷра шықәсқәа ҳашлараҿ ибылуеит, 
Иузымто ӡыхьуп.
Ҳлахьынҵамҩаҿ еҵәақәак еилацәҟәысуеит, 
Исызхымго угәыхьоуп.

Кац иҳаблан убжьы хаа саҳаӡом, 
Ари адунеиаҿ уҳазхаӡом.
Ҳаи абааԥс, уцеит униас, 
Улахьынҵа уаҳцәагеит ирлас...

6
Ҵышә икәара аԥхыӡ уалоуп, 
Аԥша угара арҵысуеит. 

Зны даҽа дунеикахь ҳцароуп, 
Иузыҟалазеи? Уара уласуеит.

Кац иҳабла, ҳхәыҷра аԥхыӡқәа, 
Уахьынтә ҳаицҽыжәлан ҳаицаауеит. 
Аалӡга иаҳцәагаз ҳа ҳаԥхыӡқәа, 
Сыҩуа срышьҭоуп, сыԥшаауеит.

Уара иузымҳәаз уашәа ҿыцқәа, 
Аҵар иумырдан ицырцыруеит. 
Алаӷырӡ каҭәоит ацәашьы иаҿыҵыкәкәа, 
Сара схьааҿы сбылуеит.

Уара уабаҟоу? Сара сабаҟоу? 
Слахьынҵамҩаҿы зны схәаҽуеит. 
Абас мацара адунеи ҳацәыӡуоу? 
Ҳашьҭахь – ҳаҷкәынцәа гәыкуеит...

* * *

Исыхь сыздыруам, Анцәа иныс, 
Дгәыхьха дсоуит уи аԥҳәыс, 
Лаԥшы хааӡак сазыршьыз, 
Шәара ари аҩыза шәаниахьоу, 
Ус маӡак џьара иҵәахӡоу, 
Аҳаԥшьа ихту еиԥш ҳазҭаԥшуоу?

Сеиԥхыӡуам шьҭа лҿара, 
Аԥша ҭашәышәыргьы лаҳҭынра, 
Сеидру, лахьынҵала сызтәыз? 
Схәыцра дагәылԥраан днаскьоит, 
Сгәы алаӷырӡқәа сыцәҭаҭәоит, 
Баша иԥшгәышьоуп сара сҽыз...

Ҽа дунеикаҿ зны џьара, 
Уалны исықәуп лыхьӡара, 
Уаанӡа сгәыӷрақәа шәҵәахыз, 
Ари адунеиаҿ лара дсыцәцеит, 
Илызку ашәақәа кыр сҳәахьеит, 
Гәашәс иҟоу зегь шәаартыз...

* * *

Уа, хараӡа са сыда бзаҵәуп, 
Иацы еиԥш, асоура иаҿуп. 
Игәхьаазгоит исцәыӡыз быбжьы, 
Бзиабарала сзырҿыхоз шьыжьы.

Ас-цырақәа еинааланы икаԥсоит, 
Урҭ сдырԥхошәа збоит. 
Ацх аблақәа лассы иеикәаԥсоит, 
Сыԥхыӡқәагь бышҟа сыргоит.

Адыд мацәысыргьы сгәаҿы, 
Зана, бысхашҭуам бзанҵы. 
Ашықәсқәа исхырҟьаргьы рҟамчы, 
Ааԥынра саԥылоит шьыжьы.

Ажәҩан аԥхыӡаҿ ааԥынроуп, 
Аха уажә изҿу – асоуроуп. 
Издыруеит шьҭа, ба бхароуп, 
Сыԥсы мыжда бааҵраҿ иҿаҳәоуп...

***

Сара схьаа, сара исгәыхьуп, 
Ҳамҭас исҭаӡом аӡәгьы. 
Схәыцра еиқәара зны ихыхьуп, 
Сышьҭа ихгәышьоуп иахьагьы.

Аилашәшәымҭаз мацәыск сгәылҟьеит, 
Избада сыгага иҭахаз? 
Ахьааи агәырҩеи уа сеинырҟьоит, 
Сара аиаҭым хаз инхаз.

Ԥсаатәушәа схәыцрақәа ԥхьарылоит, 
Сышықәс ԥхыӡқәа ирцәынхаз. 
Ашәаԥшь лашараҿы еиԥхныҩлоит, 
Аӡаӡа пҟышқәа икаҭәаз...

Сара схьаа, уара ухьаа...
Адунеи иулшозеи?.. Асаби ихьаа...

 «ЕҴӘАЏЬАА»

«Еҵәаџьаа», «Еҵәаџьаа» – ажәҩан аагәыкит, 
Аԥсуаа ҳаԥсы, Дырмит Ду иҽыхәа 
Аӷәра дырххазаргьы – аҽеиужь иааццакит, 
Саркьал бжьык ахыҩит: «Ма уара усыхәа!»

Ажәҩан ду еиужьра аблақәа хтуеит, 
Аԥсадгьыл аҵеира иахьатәи рыгәҭыха. 
Аҭоурых иаҿыхәаз ушҟа ихынҳәуеит, 
Иҽыжәлан инеиуа ирымам аԥшыха.

Амшын ҵаула ҳааҵраҿ ишьқьыруеит, 
Ахақәиҭра абираҟ – ҳаԥсуара аныха. 
Адунеи аҳәааҿ амцәыжәҩақәа цырцыруеит, 
Аамҭа ҳаҟьозаргьы, иҳамҭаӡо ԥсыхәа.

«Еҵәаџьаа», «Еҵәаџьаа» – сбызшәа хаа аҽыхәа, 
Хьаҵра уқәымкәа ушьамхқәа ҵарыз. 
Узнысран иҟоу, еснагь угәы иҭыхо, 
Наунагӡа ушьҭақәа бзиабарала иҭәыз.

* * *
Абнахьтә абгақәа рыбжьы аадыргеит: 
«Уабаҟоу ҳҩыза, уахак унхацәеит, 
Ҳаҩны ҳгәара зынӡа иҭадырцәхьеит, 
Акырџьара, акырынтә ҳарҭ ҳахҵәахьеит...»

Ишәасҳәои сҩызцәа, шәхьаала сгәырҩоит, 
Шәареи сареи ҳабжьара аиаҭымра ҿиоит. 
Убас ҳаршазаап, иҳамоуп лахьынҵак, 
Сзықәымсит шәышҟа сназгоз сара цҳак.

Абнақәа рыбна, шәҵәыуабжь зҵәахуа, 
Иҟамлеит ауаа реиԥш зны шәырҭиуа. 
Иуаам рыбжьара, ах, сыбгахоит, 
Сиашара ишеихсуа – рхы ҭадырхоит...

* * *

Сынтәа... Абзиабара иашықәсоуп, 
Иаалырҟьан сҵас иаҳзауит. 
Ас еиԥш иацлоит есышықәса, 
Ҳаигәырӷьап, ибзиан иауит.

Сынтәа... Амца еиқәҵоуп, 
Ирымҳәарц: «Ҳаи, шәлаҳәит!» 
Абзиабара ашықәс хьанҭоуп, 
Ах, аԥсабара аагәкит.

Сынтәа... Анасыԥқәа ааигәоуп, 
Жәҩангәашә шара ҳзаатит. 
Шьынҵа-кьынҵа кәашароуп, 
Шәҭҵас аӡӷабцәа сааргәӡит...

...Сынтәа!

* * *
Ҳааигәа дыҟоуп – даҳзымдырӡо, 
Адауы, адауаԥшь. 
Жәақәак дрышьҭоуп дреиҩаӡо, 
Иҿаԥхаанӡа ашәаԥшь.

Аеҵә шаша иааицрымшәаӡо, 
Изыԥшуп уи хыхь. 
Хьаак ашьҭақәа инымҵәаӡо, 
Издырҵысуеит агәыхь.

Цас, алахьынҵа данымшәаӡо, 
Ишьҭыхуп ибираҟ. 
Уара, ашьыцра уицрымшәаӡо, 
Уиԥырҵишь наҟ!

Ҳааигәа дыҟоуп – даҳзымдырӡо, 
Иеиԥшу адауаԥшь. 
Жәақәак дахьрышьҭоу дреиҩаӡо, 
Дҽыжәуп Арашь...

* * *
Схы мҩаԥызгалоит схәыҷӡоушәа, 
Быбла маахырқәа сырҭаԥшуеит. 
Баргьы бынсыхәаԥшлоит сыбҭахӡоушәа, 
Сара усҟан шәҭҵас сышәҭуеит.

Абас гәыӷрак, иахьа цәырҵрак, 
Аԥсҭазаара агәбылра снаркуеит. 
Сыбжьаӡозаргьы, бара санбызхәыцлак,
Смаалықьушәа мыцхәы сгәыкуеит.

Схы мҩаԥызгалоит схәыҷӡоушәа, 
Быбла маахырқәа сырҭаԥшуеит. 

Баргьы бынсыхәаԥшлоит сыбҭахӡоушәа, 
Сара усҟан шәҭҵас сышәҭуеит...

БЫЦӘОУП БҬАХӘХӘА

После полуночи сердце ворует, 
Прямо из рук запрещенную тишь. 

О. Мандельштам

Быцәоуп бҭахәхәа, ԥхыӡгьы сыббом, 
Амза хьышәахәақәа бқьышәқәа ргәыӡуеит. 
Бызхәыцра хьаахеит, сгәы бабаӡом, 
Еҳ, иҳауеи, хәыҷҵас сбызгәыкуеит.

Буада сҽаваӡо харантә сыбзыԥшуеит, 
Аҵх, уаҳаракыра, сымаӡа зыгәҭаку. 
Схьаа унапаҿы сааҟәымҵӡо иҿсырпуеит, 
Ҳаи! Усызныҟәа уара ишуҭаху.

Аҵхи сареи ҳамаӡа акоуп, иҵәахуп, 
Аӡиас иҭашьқьыруаз сыпҟа ԥыруеит. 
Уаха Лана мыцхәы хәыҷҵас дгәыкуп, 
Сахьлызхәыцуа сгәы шәҭҵас ишәҭуеит.

...Ах, Лана!

* * *
Иааигәам, ицәыргам, сара схароуп, 
Атамашәҭқәа, атамашәҭқәа, ах, ааԥынроуп. 
Ҽыхәаҵас аӡын ацамҭаз изқәыршәшәеит, 
Акәапаҳәа ҳаԥхьа ааԥынра нкашәеит.

Зыблақәа хызтыз еиҵыхуп ҳнапы, 
Ӡыхьҵас амҩа ҳақәуп, лашароуп ҳгәахәтәы. 

Ашьыжь иацҿыхаз аҵар еицшәаҳәоит, 
Ԥсҭазаарак шыҟоу еиҭа агәра ҳдыргоит.

Жәҩанаҿ аԥҭақәа чарҳәара еиццоит, 
Ҩыџьа ақәыԥшцәа уаха еибагоит. 
Гәырӷьароуп иҟоу, изыԥсоузеи аҿара, 
Ашьыцра иаркараз, издыруам дахьцара.

Иааигәам, ицәыргам, сара схароуп, 
Атамашәҭқәа, атамашәҭқәа, ах,
                                                   ааԥынроуп...

* * *
Аамҭа агәеисыбжь – ҳашәа зҭаххо, 
Аҵыс ашәа – сыԥсҭазаара. 
Аҵлаҿ ажьыргәыцқәа рыбла еикәаԥхо, 
Аҩыжәраҿ ирбарҭахоит ҳхаҵара.

Уара Есенин, сара Агындиа, 
Адгьыл ҳазишеит хьӡык ҳахҵаны. 
Урыстәыла аҟармаҵыс Шагане лқьиа, 
Сымҩа урлашоит мраҵас усыхьӡаны.

Ашәақәа рашәа, аԥсҭазаара зырԥшӡо, 
Самоуп схыхны, сшами саӡәны. 
Ажәҩан саркьа абзиабараз иӡышо, 
Ԥааимбарҵас исхылаԥшуеит зны
                                                     иааигәаны.

Сахьак ауп иҟоу, сыбла ихгылоу, 
Уқәыԥшра аҳәааҿ уԥсҭазаара ҭахеит. 
Аси амацәыси уашәақәа ирылгоу, 
Ааԥынра ҳҭаазшәа, наунагӡа ишәҭуеит...

* * *

Ты меня не любишь, не жалеешь, 
Разве я немного не красив? 

Сергей Есенин

Ашәҭқәа, ашәҭқәа ргәы иҭаҵәыуон, 
Арыжәтә умыржәӡакәа, дарбан уазыршьыз? 
Амза шәахәа маӡа икаԥхауан, 
Абзиабара ааҵраҿ уара уаныԥшыз.

Шагане амҩа дықәуп, лхы шьҭыхуп, 
Ҳаи, аурыс ҷкәын, зынӡа урыҭҟәаӡеит. 
Хыбаарак ашьҭахь угәаҿы илхуп, 
Иузгәамҭаз шәҭыцкгьы уцәканӡеит.

Бзиа сбымбаӡои? Ԥҳәызбак илоуҳәом, 
Шәаӡыӡарак уҭаан, иухҟьеит. 
Уаха заҵәык акгьы уаҳәом, 
Ашҭа анҭыҵ лақәак уцәгәышуеит.

* * *
Ахызаҵә жәылоит, уа шәаанҿас, 
Аха, ахацәа рзы иҟоу ԥхьацароуп. 
Сҩыза иҷкәын Қап Алмас, –
Ҳазшаз дизымдырӡеит, уи дхәыҷӡоуп.

Аҳауаҿ агәырҩа хьаа ҵарыҷҷеит, 
Аҳбҩы, абас улахь зеиқәузеи? 
Аԥсҭазаара гәшаҭа, шьҭа иуҭахузеи, 
Ах, мраҵас асабицәа нкаурбеит.

Ԥсаатәҵас иаҳхаԥыруеит рыԥсы, 
Хдунеи ҭшәараҿ зны иазымкыз. 

Узҵаара дыргамзт џьым, Аԥсны, 
Зыԥсҭазаара узызкыз, укәа иҭаршәыз.

Зны игәыӷраз, ашәы ашәҵоуп, 
Ани ахшареи аҳәаа рыбжьаҵоуп. 
Жәҩан наӡарахь, хыхь сыԥшуп, 
Агәыӷра, агәыӷра, ах, уа ушьуп.

Ахызаҵә жәылоит, уа шәаанҿас, 
Аха, ахацәа рзы иҟоу ԥхьацароуп. 
Сҩыза иҷкәын Қап Алмас –
Ҳазшаз дизымдырӡеит, уи дхәыҷӡоуп.

* * *
Дызлаҟамыз дашьҭан аханатә ауаҩдура, 
Ашәа рыциҳәон ҿыц игылоз аиҳабыра. 
Жәлар рпоетраз даҿгәышьоуп ауазырра, 
Аха, хьӡыкаҿ дааныжьуп, иҿыжуеит илыра.

* * *
Аԥсҭазаараҿы уи дашьҭан аиаша, 
Изырҳәомызт иаргьы абаша-маша. 
Ус, ус дшааиуаз аамҭа кыр цеит, 
Аиашара дацәхьаҵын, ҟым-ҟымраа дыргеит.

Уажәы дыбжьахеит дзыбжьымҵуа агәарабжьара, 
Ашәа ициҳәоит игәыла Мажьара. 
Ихдырра ицәзырӡыз аамҭа хәашьуп, 
Арыжәтә ижәызаап, аанда дыхшьуп.

Ахықә дхықәгылан хара дыԥшлоит, 
Илаԥш иҵигаз Нарџьхьоу иеиԥш ихаҳәхоит. 
Аԥсҭазаараҿы аԥсабара ԥхыӡ избаӡом, 
Лашәи цыркьи иҩызцәоуп, – урҭ дырцәынхом...

* * *

Эта женщина в солнечном свете. 
Поль Элюар

Уи аԥҳәыс, схәыцраҿ иҵәахыз, 
Маӡа-аргама зны сызҭахыз. 
Ҳәыҳәҵас сгәаҵа дҭыԥраан дцеит, 
Лцамҭаз лыхьтәы мҵәыжәҩақәа лҟьеит.

Уи нахыс са сҿара лашәхеит, 
Мап скызаргь ҽаӡәы сылҭаххеит. 
Исҳәара сақәшәом, слыхьӡома шьҭа, 
Схы-сгәы дҭыҵуам, слызхәыцуеит еиҭа.

Уи аԥҳәыс – шәахәаҵас џьара дкаԥхоит, 
Арыжәтә сылсызшәа сшьапқәа уахь
                                                              сыргоит. 
Хыхьӡа ашьхараҿ ԥааимбарҵас дыԥшуп, 
Икынхалаз сыбзиабара лыжәҩа иахшьуп.

Аӡмыжь изалымҵкәа ихәаҽыз са сыԥхыӡ, 
Слахьынҵамҩаҿ исоуртә изыҟалеи ацәыӡ? 
Аԥсҭазаара умра каԥхара мыцхә 
                                               иԥшӡацәоуп,
 Ах, Зана сгәаԥхара, сыԥсы аҵан бҵәахӡоуп.

...Уи аԥҳәыс.

* * *
Буадақәа ҳаракуп, 
Аԥенџьырқәа аартуп. 
Изымтәаӡо сыԥсы, –
Ааҵраҿы иԥшуп.

Сахьавоу аҩны, 
Срымбондаз уахазы. 
Издыруеит бысзыԥшуп, 
Сгәы амца ҭашуп.

Сакыргьы хьҭакы, 
Маҷк иаасчҳап. 
Исхылаԥшуа еҵәак, 
Гәыла сарԥхап.

Амза ихәыҵыҷҷо, 
Исалацәҟәысны иччап. 
Сгәырӷьара хышхыҵәо, 
Нас аҩныҟа сцап.

* * *

Узыхьӡаша зны уахьӡа, 
Иҟауҵаша зегьы ҟаҵа. 
Ухы иазумҳәартә «агаӡа», 
Бџьарҵас аиаша уҟәынҵа.

Амҩа узқәу нагӡа, 
Баша уамыслан аҵәҵәа. 
Иреиӷьу уусқәа уҽырхьыгӡа, 
Умгылан ақәа ухьыҵәҵәа.

Иҳәала нас уара уҳәатәы, 
Иугәҭакыми хара уцарц. 
Ани итәы, сара стәы, 
Цқьа узакәыҵәҟьоу рымбарц.

* * *

Ночь зарю целовала в 
холодные губы.
Поль Элюар

Аҵх хьшәашәа сгәыднакылоит, 
Иеиҩаӡо сара сыԥсы. 
Ахызаҵәқәа сышьҭа ихылоит, 
Иеиԥхыӡуа, ах, сразҟы.

Сҩыза лаша уа икьаҭаз, 
Санузхәыцлак, исзыхгом. 
Адәы иацәа ашьа иқәҭәаз, 
Адгьыл иахәаҽит, иаҳбом.

Аԥсҭазаара аԥхыӡ хьшәашәа, 
Уӡиасаҿ џьоукы хәаҽуеит. 
Иеиқәтәахьоу аҵар рашәа, 
Цәашьҵас абнараҿ ибылуеит.

Ашьыжь ушәаԥшь лашара, 
Сеиԥхыӡуа аҵх сыршоит. 
Ахызаҵә, иумазаргьы агәынхара, 
Идыр, сразҟы уцәцоит...

СШЫҞАЗ СХАМШҬӠЕИТ

И сердце в шар земной стучится: 
Мы жили в мире – не забудь.

А.Прасолов

Идыруазаргьы зегьы рыцәцашьа, 
Акырԥ-акырԥ еҵәақәак снархьыԥшит. 
Ада иалагылом ашьа ицаша, 
Ашәышықәсқәа ргәы хәашьит.

Саниз, ииультәи мра каԥхара, 
Аҵла ашәшьыраҿ сышьҭанакит. 
Аԥсҭазаараҿы, ԥсҭазаарак агәаԥхара, 
Схәыцра аԥенџьырқәа сцәакит.

Аха, зны-зынла сгәы зырҭрысуа, 
Садхоит наунагӡатәи агәашә. 
Сеидру исышьҭарҳәа мҩақәак сызнысуа, 
Исзасуа дарбанушь атрышә?!

Схәыҷра-шықәсқәа – аӡыхьқәа ргәыхтыра, 
Сыԥсы хаара рыкәаҿ ирҵәахит. 
Анаҟә ауқәа – наӡаӡатәи рԥырҵра, 
Санаазхәыц ԥсаатәҵас слаҳәит.
Сшыҟаз схамшҭӡеит.

* * *
Схәыҭхәыҭуа быхьӡ сҳәоит, 
Аҵла абыӷьқәа еилышәшәоит. 
Иац еиԥш, иахьагьы ихәлоит, 
Абаӷырқәагьы ашәак рҳәоит.

Схьаа сԥырҵуан уа хрыжь-хрыжь, 
Сахьхықәтәалоу сара аӡмыжь. 
Схәыцра саҳәоит, иахьак сааныжь, 
Ма, исызхуҵар сгәыӷра анышь.

Ԥсаатәҵас сымҵәыжәҩақәа сҟьалап, 
Хәык ашҟа сышцац сцалап. 
Сыԥсы хара жәҩан иазцап, 
Быда сшыҟаз, зны ирҳәап.

Ҷыжь! Исаҳәишь абас ҳазшаз, 
Абзиабара амра ҳара ҳазбылуаз. 
Сеидру, сеидру заа изҭашәаз, 
Иарбан гәаҟроу уи зықәшәаз?

АШЬАЦ

О чем тебе рассказывает камень, 
Когда, трава, ты на могилах спишь? 

Хулио Кортасар

Ашьыжь шара убла хты, 
Аԥхыӡ ҳшалоу хара ҳамцарц. 
Амра игәнаалоу ушәахәа аарты, 
Идагәоу усгьы имаҳаӡац...

Ихәыҭхәыҭуа маӡак аҳәоит, 
Адгьыл иқәкәашо ашьац. 
Ахаҳә усгьы уаҟа инхашт, 
Шәак аҳәозаргь – исмаҳаӡац.

Аҳардан алаӷырӡ – аҳаԥшьа, 
Қьафла узырҭәыда иахьа? 
Анышә иафахьоу саҳәшьа, 
Дшьацны деиҭеизар, ҩаԥхьа?

Нас, бмыцәан, ацәа баалҵ, 
Ахаҳә абжьгьы набырҳа. 
Сбыҳәоит ибмыргьежьын сыблахаҵ, 
Бшьацзаргьы бхы сырба.

САРА СХЬАА

Сара схьаа, имӷьаӡо бзанҵы, 
Слахьынҵамҩаҿ изысԥугалеи Аԥсны? 
Иуцәыӡыз уҵеицәа наӡаӡатәи рҳақ, 
Ирызгомашь иааҟәымҵӡо иҳаишуа, аақ.

Аԥсҭазаараҿы, амҩақәа рацәоуп, 
Икьаҿқәазаргьы, иоуқәоу ԥшӡақәоуп. 
Аӡаӡа ахәыцра, амш шьыжьы, 
Ашәҭқәа рышәҭра, абзиабара аҿыҭыбжьы.

Аԥсадгьыл узхәыцра сара слахьынҵа, 
Акәаԥ дыргылоит ашәақәа анынҵәа. 
Ахьаа хҽыга ахәырбӷьыц сыцәканӡоит, 
Сааҟәымҵӡакәа Уарада гәышьаӡа сҳәоит...

* * *
Ус иҳәеит: «Сара соуп иҟоу».
Ус иҳәеит:
«Исыздырцәом шәара ишәеиԥшқәоу,
Шәҿы шәыӡәӡәеит».

Ршьамхы адырсит, имҵахырхәеит, 
Абгасса ҳәҳәеит.
Амшә аҭыҩраҿ аҵәца шьҭырхуеит, 
Ақәыџьмақәа кәашеит.

Ус рҳәеит: «Ҳаи, абааԥс, иҟалазеи?» 
Зегьы еизҵаауеит: 
«Ҳхьаа шьҭа изхәышәтәуазеи?» 
Ацәашьқәа былуеит.

Нцәак иоуп иҟоу, ҳзымҵахырхәо, 
Игәра ҳамгеит.
Дарбанушь анаҟа знапы еинызҟьо, 
Ишҟа ҳаԥшуеит.

* * *
Иан дыԥсгәышьеит, дыҟаӡам уаҳа, 
Абри адунеиажә игәыӷреиԥш иҭацәуп. 
«Амшә аҭыҩреиԥш» асаса раҳа, 
Ихәыҵатәан, шьҭа хьаак изыԥшуп.

Дызбада, дызбада, мшәан дзаҳада, 
Шәак игәыҵак амҩақәа дырнуп. 

Ҳаи, рыцҳа аҷкәын узҭынхада, 
Џьоукы урцәынхазшәа ашәаҳәара уаҿуп.

Ҿыҭуа уаҳа уан-заҵә душьҭам, 
Узҵаара дыргоуп, џьым, умыцхәуп. 
Аԥсҭазаара лаша уара иуаҭәам, 
Улахьынҵамҩа шәыга еиқәаҵәала ишәуп.

... Дызбада, дызбада, мшәан дзаҳада, 
Шәак игәыҵак амҩақәа дырнуп. 
«Амшә аҭыҩреицш» асаса раҳа, 
Ихәыҵатәан, шьҭа хьаак изыԥшуп.

* * *
Шьаликәа Камкиа 

игәалашәара иазкны

Быжь-ныхак рашҭа, Аԥсны ашҭа, 
Ауаҩы гәыҭбаа зны дахшеит. 
Шәашьҭамлан џьоук иҟам рышьҭа, 
Шҭак наӡаӡа ара иаҳзынхеит.

Дыҟанаҵ уи дыҟан дшамшамуа, 
Ижәҩа иныҵԥрааз ҳрацәаҩхеит. 
Аха иҟахуп зны ианамуа, 
Ианамуа ҽа усқәак рххатәхеит.

Гәыӷрақәак рышьҭа зны урхыӡылоит, 
Гәыӷрақәак узыԥшлоит ҽа зны ԥхьаҟа. 
Ацәқәырԥ еиԥш хьаақәак ӡхыҵлоит, 
Ацәқәырԥгьы зны ихьаҵуеит шьҭахьҟа.

Аԥсабара қәа лаӷырӡны дахьыкәкәеит, 
Ашамҭаз, ашамҭаз ажәҩан дазцеит. 

Ауаҩы лаша Шьаликәа ҳамҩақәа дрынӡам, 
Ҳаԥсҭазаара ԥхыӡ, идыруп ихыҭҳәааӡам.

* * *
Саҳәшьа заа дсыцәцахьан, 
Уажә дысцәыӡит ҽаӡәы. 
Ақәа усгьы ихкәахьан, 
Мроума схьаақәа збылы?

Гәыӷрак аҳәааҿ сзаҵәуп, 
Ԥшак асуеит иԥхашьо. 
Ԥхыӡ хаақәак сырзыԥшуп, 
Хәыцроушәа аҵх иаҿышәшәо.

Гәнаҳак сашьҭалан сцаӡом, 
Хьаа ҳаҭгәынуп зегь злаӡо. 
Еиҭаҳам ашәҭқәа канӡаӡом, 
Мза шәахәоуп ацхаҿ икаԥхо.

Сгәырҩа хҽыга, ацәашьы аԥсымҭа, 
Ԥша лаӷырӡума иацәкаԥсо. 
Уахак исхалашо амза ҭәымҭа, 
Сызаҵәра науруп иснарбо.

* * *
Абар, дырҩегьых аԥсуа-абаза жәлара, 
Ҳаԥсуа џьынџьаҿ урҭ еизеит. 
Џьым, Дырмит Дуӡӡа ихәышҭаара, 
Агәы шаҳәшаҳәуа абла ччеит.

Шьҭа инхаз – ахақәиҭраз, шьаҿакоуп, 
Нырцәи-аарцәи бираҟқәак ҽырбоит. 
Иԥшьоу ҳныха – хьыԥшымра ажәакоуп, 
Зегьы аӡәыкны ҳажәлар еизнагоит.

Уари дада, Анцәа Ду ҳгәаҭа, 
Ҳхьаа гәырҩа зегьы здыруа! 
Самҵаныҳәоит – быжь-ныхак рашҭа, 
Сшәыҳәагәышьоит, ма џьара шәсыхәа.

Адунеи Ду исзалаҵом аӡыӡ, 
Лахьынҵак ауп еснагь сзыхӡыӡо. 
Мшәан сызцагәышьом ус сынкылаӡ, 
Сашҭа-гәараҿ ахақәиҭрашәа мкаҩӡо.

* * *

Зегьы збарҭоу, зегь зыӡбо, 
Хыхьынтә дҳахәаԥшуеит ҳџьашьо. 
Ара иҟамлаӡазаргьы оумаӡак, 
Амхы иаҳцәалалеит рахәқәак.

Уанаџьалбеит, игәра аагон, 
Ишиҭахызҵәҟьа ҳныҟәицон. 
Уажәы иаҳбарҭахеит аргамаду, 
Ҳамҩа дшантәалаз абгаду.

Џьоукы ҳарҭахушәа ргәы ԥшаауеит, 
Арахь ҳгәашәқәа ҳцәадыркуеит. 
Иҳашьҭоуп ҳахьҭаркша иахьа амацәаз,
Харантә агәы рҭынч иҳахәаԥшуеит Кавказ.

Ахәышҭаара иҽҳәабылуаз, амишәан, 
Ҟәрышьла идырҭәызаап имакәан. 
Иҳахьыз сеидру, зегьы ҳаршәиу, 
Иҳаздырӡом џьым, уаҵәы иаҳзыԥшу.

* * *

Иуҭахызар ауӷә рықәҵан уцәаӷәала, 
Иҿырҭгәышьом ус аламала. 
Изҭымҵит ахәура еиқәаҵәа изҭаз, 
Уажәы иҭалагәышьоит еиҳа еицәаз.

Шәишәи рбаӷьк ахәаҿы икакоит, – 
Уамоуп иаҳзыҟалаз, агәашәқәа аркӡоуп. 
«Уаа ҳаидҿаҳәалан нырцәҟа ҳаргоит, 
Шәаах уара абензин, абылра ҳахәҭоуп».

Патриотк дҩагылан акәыкәу дыҳәҳәеит, 
Амра иадибалт шәыга ссирк анырра. 
Ахәшҭаара изыҽҳәымҵуаз уахьынтә иҳәҳәеит, 
Сышгылоу сҭахааит, сыҵыжәга ашәшьыра.

Ҳақалақь иалалт абгасса еихьыс-еивысуа, 
Ақыҭаҿ ирцәынхаз акәтыжь иазгәышьуеит. 
Мҩа еиқәаҵәоуп урҭ иахьатәила изнысуа, 
Ауаҩра агәашәқәа ҵәымӷ жьакцала
ирчаԥеит.

... Агәаӷ еилашуеит.

* * *

Зны ажәа бзиа анҳәатәу, 
Уара уабаҟоу Микаел Чкәыту. 
Ихәаахәҭуеит, ҳаимдырххоит, 
Маҷк ауп иҳагу, ашьа каҭәоит.

Уа, ҳаилоуп уа утәы, са стәы, 
Деилкааӡам изкыҵәҟьоу аԥсҟы. 

Ҳдыршәагәышьоит ных, џьым, џьым, 
Ҳлахьынҵа далахәмаруеит атәым.

Ҳазҭаху зегь ргәы ҳахшәоит, 
Ааҵра иавоу аҟәрышь рыҟәшәоит. 
Хыдак ираԥхьагылоу уа Ԥақәашь, 
Ицәырфазаап ихәы ақашь.

Бгассак Аҟәа иалоу млашьуеит, 
Ирхылаԥшуа бгадукгьы аҽашьуеит. 
Амца ззеиқәым – ҳхәышҭаара, 
Ҳаҿгәышьоуп ашьшьыҳәа аҭархара.

* * *
Асаркьалқәа ҽырҭӡом, ҳажәҩан хәашьуп, 
Ауаа шәабаҟоу? Хьаауп игәаҟ-ҵәаҟуа. 
Хшыҩҵак инапала ҳгәашәқәа аркуп, 
Гәырҩоуп икыдччало иахьа ҳҟәаҟәа.

Дҵәаа-ҵәаауеит сабик, ҳаи, дыхьҭакит, 
Илахьынҵа гәаӷшақә еиқәаҵәала изшәыда? 
Иԥшьаз ҳуахәама ашә ҳцәакит, 
Ҳузҵаауеит шьҭа зыгәра гатәыда?

Асаркьалқәа ҿырҭӡом, ирхьыкәкәоит асыԥсы, 
Агәыӷра лаша уҵааршәха унзыжьда? 
Аԥсны ԥшӡа, зегь иаҳтәыз Аԥсны, 
Уҵеицәа роума? Абџьар уқәызкыда?

Мап, аиакәым узиуӡом – атәым, 
Гаӡақәак рнапала ашьажәҩы уҭаирхоит. 
Уԥсы еивугоит – хьаак анухым, 
Аха, иабаҟоу мақаррак абжьы гоит.

Асаркьалқәа ҿышәҭӡом...



326

* * *

Ааскьа ҟәараанқәак, 
Ачара руан. 
Уа ҽада ҩардаџк, 
Рыгәҭан итәан.

Ажәа рибаҭомызт, 
Аныҳәаҿа зҳәақәоз. 
Ашәагьы рызҳәомызт, 
Ҩыжәран изҿӡаз.

Ус, ажәҩан агәышҵа, 
Иаалацәҟәызшәа иаахәашьит. 
Гәалақәак неигәыдҵо, 
Аҟәараанқәа наԥырит.

Аблақәа ҟәысҟәысуа, 
Ҩардаџуп инхаз. 
Жәҩанаҿ иҟыжуа, 
Ирхьыԥшуан иԥыруаз.

* * * 

Цәгьак еибырҳәоит гаӡақәак, 
Акаҳуажәырҭаҿы иахьак. 
Амчра рымазҭгьы ҵаны, 
Ҳархәаҽуан ҳахәда ҵкааны.

Анцәа сақәиҭитәит, сыччоит, 
Уаҩрак ауаҩразы исыхьчоит. 
Исыхьчагәышьоит схәышҭаара, 
Шьоукы шәашьҭазаргьы сҭархара.

Мшынҵас аԥсҭазаара цәқәырԥоит, 
Аԥсны улахьынҵа ҳацәкаҭәоит. 
Ныхак ҳашьҭоуп, иаҳҿашәиит, 
Мҩак ианылеит «ашәит, ашәит».

Асеиԥш ԥсҭазаашьа жәбахьоу, 
Иҳацәкаҳаз ианеицырҳәо ауоу. 
Ԥсы зхам шәҭқәак сыцәканӡоит, 
Анцәа азин сиҭеит, сыччоит.

* * *
Насыԥ ссирк иашьҭоуп аҵыс иаҵәа, 

Аха анасыԥ анаԥшаауа анбыкәу?
Мушьни Миқаиа

Шәахьоу, ҩашоу амш шара, 
Аԥсҭазаара анасыԥ азы ишоуп. 
Агәыӷра бзанҵык изқәым ҵыхәаԥҵәара, 
Дгьыли жәҩани еицрыбжьоуп.

Амахә инықәԥрааит ҵыс иаҵәакгьы, 
Уи ашәала сгәы хырҷоуп. 
Мҩақәак сырнызго са сылашарагьы,
Сыԥхыӡ дунеиҿ ашә аартцәоуп.

Ашҭа сҭызго сымра аҿашра, 
Адгьыл иахьықәԥсо агәы лашоуп. 
Схәыҷра дунеиахь иахьа схьаԥшра, 
Амаалықь иԥхыӡ еиԥш ихаацәоуп.

Сыԥсҭазаара адәеиужь акаршәра, 
Схьааи сгәырӷьареи насыԥк рзыԥшӡоуп. 
Сазхьаԥшӡом џьым, мраҭашәара,
Сыжәҩан еҵәа, ажәҩан ԥшӡацәоуп.

* * *
Я выдумал тебя –

Я существую.
Хулио Кортасар

Аԥсҭазаараҿы сара бысхәыцит, 
Аиашаз, аиашаз, ихаҵа! 
Амза шәахәа аҵх иацәыӡит, 
Ҳамҭас ибысҭоит ахәдахаҵа.

Иҽыжәу ацәқәырԥақәа уа иргәылцо, 
Ԥсыӡқәак нарцоит иԥхаҵа. 
Ацәыкәбарқәа сӡамҩа иахьаҿатҟәацуа, 
Бжьык рхылҵуеит апҟаца.

Аԥсҭазаара ӡиас ԥхыӡуп, 
Знык уанхыла уӡсала. 
Уаха аҵх иагәылыччаз ӡыхьуп, 
Уи уаҿыхәарц уазцала.

* * *

Аԥша ҭашәышәуеит абна алымҳа, 
Идагәахаз, абна алымҳа – алакәымҳа. 
Рбаӷьқәак рыԥхыӡ акәа иҭаԥшуеит, 
Анхаҩы игараҿ амаалықь дцәырҳауеит.

Амаалықь иоума аамҭа иашьклахысыз, 
Дфырхаҵаҵәҟьоуп ашьыцрамҩа ианысыз. 
Псҭазаарак аԥхыӡқәа рааҵраҿ ҳкаршәуп, 
Ҳазҵаара дырган – амш ҳазныжьуп.

Аилашәшәымҭаз Пахәала иқәаҵан ҳаизгоуп, 
Ҳхәышҭаара алҩа афҩы хаацәоуп. 



329

Сеидру, изыркьаҿда уи лыҿҳәара, 
Рита қәрахьымӡа, наӡаӡа ҳа ҳгәыкра.

Ашәҭқәа реиԥш, ажәҩан аагәыкышт, 
Згәыӡра сызхьымӡаз бқьышәқәа садыршьит.
Аԥсҭазаара ҭахәмаруеит абна алымҳа, 
Алаԥш иацәыхьчоу схәыҷра – алакәымҳа...

УШԤАҞОУ?

Ушԥаҟоу? Шьҭа исыцәтәыму, 
Ухагара ашәҭқәа сыҟәшәоит. 
Уеиҭазҳәода? Ахьча, ихьыԥшу, 
Агәыӷрақәа быӷьҵас уацәкаԥсоит.

Ушәоит. Ухы еилаԥсазар? 
Усгьы ҟалоит, уршәшәатәхоит. 
Узҭахыда? Агәаӷ уцәшызар, 
Агәашә заҵәгьы арктәхоит.

Урыцҳауп. Акаканқәа уҟәшәоит, 
Узаҵәра амҩа уануп. 
Ҳгәыла ихәышҭаара уарԥхоит,
 Сыхьчала агәашәаҿ усзыԥшуп.

.. .Ушԥаҟоу?

* * *

Роман Џьыгрыц-иԥа Аргәын изкны

Баша иӡбахә шәымҳәалан, 
Ҳаҷкәын бзиахә Роман. 
Лагәлаа ииҩыз ароман, 
Шьыжьӡа даԥхьаны дтәан.

Далагылоуп ашәҟәқәа рыӡмыжь, 
Ҳааидгылоит: уа иҳазҭыжь. 
Баша ҳкаламқәа ныҟәаҳцом, 
Иара усгьы мап икӡом.

Сабиҵас аҩымҭақәа ииуеит, 
Урҭ дреигәырӷьо, дышәҭуеит. 
Идыруп, усгьы иуаҩра, 
Имариами ҳаргьы ҳжьара.

Лахьынҵала уи дҳазшан, 
Ҳаҷкәын бзиахә Роман. 
Ажьиба иҩымҭақәа рхабар, 
Ицәгьамызт аӡбахә ааҳаҳар.

Аха, сшәыҳәоит, шәа ишәымҳәан, 
Заа ашәҟәқәа рҭыжьра ихәҭан. 
Избан? Избан? Избан? Избан? –
Уи иччаԥшь хаала шәҿаҳәан.

* * *
Ас убналаны узцои, 
«Суал» иуқәу умшәаӡои? 
Издыруеит Қап Руслан, 
Иахьа уажәраанӡа уеилахан.

Аҳаракыра амардуан, 
Саргьы саҿаланы сцоит. 
Аӡәгьы сиԥырхагам, шәымшәан, 
Шьаҿақәак ԥхьаҟа иҟасҵоит.

Исылухуазеи анхаҩы, –
Уааҵра ианавоу аӡәырҩы. 
Дырмит Дуӡӡа имхырҭа, 
Уалагылоуп иахьа агәҭа.

Џьара гәылара уцаӡом, 
Уаарыхра уца иазкӡом. 
Иуҭахуп зегьы урыхьӡарц, 
Академикрахь шьаҿак ҟарҵарц.

АСАХЬАҬЫХҨЫ ИШӘЫГАҚӘА РҾЫ ЕИЗГОУП...

Асахьаҭыхҩы ишәыгақәа рҿы еизгоуп, 
Аԥсабара агәҭыха-шәа ҳәоуп. 
Ӡыхьҵас аԥсҭазаара аԥшӡара ацәкаҭәоит, 
Дгьыли жәҩани рыбжьара иԥшӡахоит.

Шаҟа гәырӷьара, аеҵәақәа анцәырҵ, 
Илаԥсахьоузеи ашьыжь аӡаӡа. 
Агәыӷрақәа рҳәаа зны ианҭыҵ, 
Иԥшаара уашьҭазароуп уахьӡаанӡа.

Иамаӡамшәа зынӡа агәала, 
Имҩасны ицоит иара атәала. 
Ашьацра илаԥсаргьы аԥҽыха, 
Ахаҳә узагәыдҵома аныха?!

Адунеи ду ашәҭқәа рыҟәшәаанӡа, 
Ахьтәы ԥсыӡ аӡиас иҭоуп. 
Аԥшӡара ацыԥхьқәа ҳакәабаанӡа, 
Асахьаҭыхҩы иааҵраҿы ҳтәоуп.

Аԥшӡара ашҭаҿы шәаҳәароуп...

* * *
Сара исзымдыруа аӡәы, 
Сышьҭа дхылоит шьыжьы.
Еиҵыхуп сыдгьылеиԥш инапы, 
Арахь исмаҳаӡац ибжьы. 

Иакуеит жәҩанаҿы ацәашьы, 
Акы уацәымшәан схәыҷы. 
Узбарц шԥасҭаху са схьы, 
Уара сыԥсҭазаара, сыԥсы.

* * *

Бзиарак иҭахын,
аха дақәмшәеит аҟаҵашьа, 
Нахьхьи ан дшақәшәаз еиԥш ҳалаҵашьа. 
Ҳнаганы зегьы
ҳанхықәиргылеит ахықә, 
Ӡәыр изхьаауа шәыҟазар,
ишәҭахызар дышәнықә.

Днаганы аҽы дақәдыртәеит,
дақәымшәеит аҟамчҟьашьа, 
Ирацәаҩхеит, нас иҟауҵои,
изгәамԥхаз ицашьа. 
Жәлар рҵеира даԥсамхози ах, шьыри! – 
Драцлабуа дыҟамызҭгьы
Сасрыҟәеи Абраскьыли.

* * *

Аҵх шкәакәа ааҵраҿы ҳаиқәшәап, 
Амза шәахәа бираҟҵас иаҳхакны, 
Наҟ ашьацра ҳнылатәап, ҳнаскьаны, 
Аҵх шкәакәа ааҵраҿы ҳаиқәшәап.

Амш ҭаца аеҵәақәа уа иаалашап, 
Изеинымиаз ҳагәқәа аҭынчра рыцәӡаны, 
Ҳамаӡа шмаӡоу наӡаӡа ихьчаны, 
Амш ҭаца аеҵәақәа уа иаалашап.

Аԥсҿыхҩы аҵыс иаҵәа аашәаҳәап, 
Ҳаҩнқәа ҳардәылҵып уаха ҳаҽӡаны, 
Уаха ҳаҽӡаны, ҳаиқәшәап ҳаизгәыкны, 
Аԥсҿыхҩы аҵыс иаҵәа аашәаҳәап.

Аԥсҭазаараҿы насыԥк агәра аагап, 
Нас ҳаццап абзиабара абжьы, 
Абзиабара аӡиас ҳаицырп абыржәы, 
Аԥсҭазаараҿы насыԥк агәра аагап.

...Аҵх шкәакәа ааҵраҿы ҳаиқәшәап.

* * *
Сынтәа акәукәу заа ҿнаҭит, 
Ааԥын ацәашәҵатәгьы рӡахит. 
Аҭәақәа еиқәырҵаанӡа еиқәырчаҟәа,
 Арҵу нылԥеит каԥа-чаԥа.

Жәҩанаҿы ашәаԥшь неибакит, 
Ашьшьыҳәа мраҭашәара инаҿашәит. 
Зегьы азеиԥшны ашьха-ага, 
Ашьацра инылашәҭуеит ашьац аагага.

Сынтәа акәукәу заа ҿнаҭит.

* * *
Асаби данҵәыуа Ҭырқәтәылан, 
Ацәа иҭаӡыӡоит Аԥсны. 
Ацәқәырԥ шәаџьҳәаҩцәа жәылан, 
Ирхәаҽуан ҳԥеиԥш, ҳразҟы.

Ҳабдуцәа рыбжьы ҿаца заҳада, 
Идагәан адунеи, ухаҵкы. 
Ҳазшаз ҳимшеит, џьым, лахьынҵада, 
Саԥсуоуп, унапы сыркы.

Асаби данҵәыуа Ҭырқәтәылан, 
Ацәа иҭаӡыӡоитАԥсны.

* * *

Амш – иеилыху аԥҳәыс, 
Амра амаҭәа лышәнаҵоит. 
Ашәахәақәа лыкәа ианҭыс, 
Лыгәра гатәхоит, лыгәра гатәхоит.

Жәҩанахьтә иаагалоит бжьык, 
Аҵх амаӡақәа ҵәахтәхоит. 
Ашәҭқәа ирхагьежьуа аԥарԥалыкь, 
Амаалықь инапсыргәыҵаҿ инатәоит.

Адгьыл агәеисыбжьы – аӡыхь, 
Ашәа ҿыцк ацнаҵоит. 
Аԥсҭҳәақәа еилахәмаруа хыхь, 
Хьыӡрацара иҽыжәлан ицоит.

Амш – иеилыху аԥҳәыс.

* * *

Арбаӷьқәа уаха еиқәҿырҭит машәыршәа, 
Машәыршәа еҵәакгьы
жәҩанынтә илацәҟәуеит. 
Абзиабареи агәхьаагареи шьҭа шәеинышәа, 
Хәык аҟынтә сыԥсҭазаара ҿнаҭуеит.

Ажәҩан ааҵраҿы ҽыхәак иахьыԥшыша, 
Авараҿ агага аҽкаршәны иӡыҭуеит. 
Ашьац иаҵәара иадмыркырц аӡыша, 
Ахы инықәсуа аԥшазаҵә шәышәуеит.

Ҳазшаз иҿаԥхьа сақәымшәо ахҿыхшьа, 
Ԥхыӡ ҳаракны, ԥҳәызбак слызгәаҟуеит.
Урҭ сышықәсқәа срықәымшәо рныхшьа, 
Џьықәреиҵас уа сымшқәа ҿсырпуеит.

Дырҩегьых, мшы хаарак сзырбаша, 
Ашьшьыҳәа сыҵх агәашәқәа аатуеит. 
Сеигәырӷьо амра шәахәа акаԥхашьа, 
Маалықьҵас Зана лӡамҩақәа сыгәӡуеит.

* * *

Ахысбыжь иацәымшәоз – уи аԥҳәыс, 
Ашьеи алаӷырӡи дырнаалоит. 
Аԥсабара абжьы – иҿызҭыз амацәыс, 
Ашьацраҿ ашьҭақәа аннаҵоит.

Зны иҭоурыхын иаалырԥшуаз ахшыҩ, 
Змарахә мыӡыз, уажәы дацыҩуеит аҽыҩ. 
Ҳаи, абааԥс абас лыхшыҩ згазеи, 
Лықәра хьанҭа дшашьаҳауаз зырымбазеи?!

Аԥсны ашә -гәашәқәа ззаатыз залыркуазеи,
Анацәа рцәашьы лаӷырӡ аӡы зақәылҭәозеи? 
Ҩ-дунеик дрыбжьагылоуп, руак ааигәацәоуп, 
Урҭи ҳареи ҳабжьара сиак данҵоуп.

Дрыцҳауп, амшын цәқәырԥашьа зызгәамҭаз.

* * *

Ахацәа игылаз, дрыҵаҳәҳәон зааӡа,
Амца шәзеиқәҵом, шәарҭ ахацәа.
Иҭҟьар лҭахын рабџьар шаанӡа,
Џьоукы алҭарц наӡаӡа ацәа.

Аа, дрыҵаҳәҳәоит изҿыцәаа шәымца,
Еиқәырхатәуп Аԥсны, агырқәа иргаанӡа.
Амацәыс агәылҟьоит ажәҩан аҵа,
Уф, гәышьа! Ҳаҟоуп иахьа уажәраанӡа.

Ицәеит амца... Зцашьа ҳамбаз...

* * *

Иҳаздыруам Андропови Горбачови риаша,
Сеидру, лахьынҵала ҳара ҳзыниаша.
Аха, мрак ҳазкаԥхеит аԥсуаа ҳзырԥхаша,
Аԥсуаа ҳзырԥхаша, адунеи ду иахьӡаша.

Харантә иазыԥшыз ҳаҷкәынцәа рҭахашьа.
Уажәы ирбааит ҳҵеира рыкәашашьа.
Ҳазшаз иоуп издыруа шьҭатәи ҳаҿиашьа,
Бжьык ауп иаҳныҩуа ԥхьаҟа ҳазгаша.

Дҟалеит Мариа Магдалина дзыхьчаша,
Иақәымшәаз ҟалеит ахаҳәеиқәаҵәа аршәшьа.
Иҟалазаап аамҭак ауаатәыҩса аныԥхашьаша, 
Ажәҩан уажәы иабама рылахь аԥхӡаашьа.

Иҳаздыруам Андропови Горбачови риаша, 
Сеидру, лахьынҵала ҳара ҳзыниаша. 
Аха, мрак ҳазкаԥхеит аԥсуаа ҳзырԥхаша, 
Аԥсуаа ҳзырԥхаша, адунеи ду иахьӡаша.

Иҟоума адунеиаҿ џьара иашак?..

АЛАФ

Мызкала иҩу ароман,
Авторс дамоуп «агрофоман». 
Даҭашәымҵан, дышәмырџьан, 
Ҟәрышьқәак аныԥсалоит исаан.

Ишәҟәы афырхацәа ааизан, 
Уи идырҳәазаап «аман». 
Дҭагьежьуа школшҭак дҭан, 
Изыԥшын Гәылрыԥшь шанхан.

Лассы ҳаблак дазцауан, 
Ашьшьыҳәа ҩнқәак иҭиуан. 
Нас Аҟәаҟа дгьежьуан, 
Иацҵо иҿааихон ироман.

Ицазаҵә шәҟәыла ирҭәуан, 
Иҭацәымызт џьымхеит, имакәан. 
Ааскьа хыхьӡа џьа дырган, 
Аԥсны афырхаҵа, ахьӡ ихҵан.

АМРА АҾЫ АӠӘӠӘОИТ

Амра аҿы аӡәӡәоит, 
Ашьыжь аҿы аӡәӡәоит, 
Ашьац иаҵәа цәыҵԥрааит,
Шәахәа лашак хәыҵԥрааит, 
Ԥсҭазааран икаԥхаларц, 
Саркьалҵас абжьы галарц.

Аҵарақәа акы сарҳәоит, 
Ашьхыцқәа акы сарҳәоит, 
Быбла гызмалқәа ччоит, 

Быбла гызмалқәа сыржьоит, 
Ианыӡааит, иҟам ҳарамра,
Ажәҩан ду икыднаҵы амра.

Адәы иакәшоит амархәац, 
Ԥшакгьы иашьҭоуп иахьӡарц,
Ари иеиӷьу амш ҟамлаӡац, 
Иӷәӷәоуп сышәҭқәагьы рдац.

Амра аҿы аӡәӡәоит

* * *
Пауль Целан иҿырԥшны

Шәы-мҩак ирнысуеит уаха аҽқәа, 
Амза шәахәа ҟамчыс ирхакны, 
Аҵх иагәылсуеит иааццакны, 
Шәы-мҩак ирнысуеит уаха аҽқәа.

Хыхь ажәҩанаҿ, хыхь хара, 
Аԥсҭҳәа гәыцқьа агәы ԥжәаны, 
Иалгахьеит уаҟа дамрак ҳазжны, 
Хыхь ажәҩанаҿ, хыхь хара.

* * *
Қырҭтәыла – аԥсра хьшәашәа арҵаҩы, 
Асабицәа хш-царак ржәуеит, 
Ақәыџьмақәа урҭ рымаҵ руеит, 
Қырҭтәыла – аԥсра хьшәашәа арҵаҩы.

Мрагылара уа ашьа аҿаршәуп, 
Ишьҭоуп аамҭа хьаала ихәаҽны, 
Дамракаҿ ҳаржырц зегь ҳаизганы, 
Мрагылара уа ашьа аҿаршәуп.

Қырҭтәыла – аԥсра хьшәашәа арҵаҩы, 
Асабицәа хшы царак ржәуеит, 
Ақәыџьмақәа урҭ рымаҵ руеит, 
Қырҭтәыла – аԥсра хьшәашәа арҵаҩы.

* * *

Дынцәамызт уи ахаҵа, дынцәамызт, 
Ҳгәыӷрақәа иҭазкуаз амацәаз. 
Заҳра зцәыӡуаз уаҳа дхәарҭамызт. 
Имаҵура аҳроуп дызхәаҽуаз.

Дзықәшәазеи, ичҳара ицәхыҵуан, 
Деиԥшын ибжьамыз амархәац. 
Аҽышькылкыҩцәа игәашәаҿ иҽыжәҵуан, 
Иҽхәаԥхьыӡ макьана цқьа ирымҳәац.

Уи ибарҭамызт аԥҭақәа шхалоз, 
Цәқәырԥакгьы ижәлон, еилыҽҽон. 
Уажәы ахаҵареи ауаҩреи зцәыӡуаз, 
Изгәамҭаӡо ҟәыҵәак дҭанархон.

Ҳаи, ауаҩымра ахықәаҿ дназгеи, 
Акгьы игым аҩсҭаа ухаиршәуеит иҟәараӷ. 
Ухьӡ зхыҵәахьоу ашьхеи агеи, 
Ҿымҭӡо игылоуп ирымамшәа угәаӷ.

ИСЫЗДЫРУАМ

Исыздыруам шәа шәҟны сахьынӡаҟоу, 
Аха сақәтәамызт аҽуыра, аҵша. 
Шәсырҿыхом саԥхьа адгьыл аанзыжьқәахьоу, 
Сара ашәҭқәа рыблаҿы сшәыԥшаа.

Аӡиасқәа амшын агәаҿы ицәахьоу, 
Шәышьҭақәа сзырхылом сара шьҭа. 
Сашәақәа сашҭа иаҵәа иҭыԥраахьоу, 
Ҳзеиқәшәару жәҩанаҿы еиҭа.

Исыздыруам...

* * *

Иахьа ажәҩан мгәааӡеит, 
Лаӷырӡҵас қәакгьы амуӡеит, 
Адгьыл зегьы-зегь алаӡеит, 
Афырхацәа рыхьӡ камшәаӡеит. 
Ахақәиҭра лаша иахьымӡаӡеит, 
0, урҭ баша иҭамхаӡеит. 
Ҩ-дунеик рҳәаа иалаӡҩеит, 
Ахызаҵә аҿаԥхьа рҽырымӡеит. 
Март мза ахьаа азымҵәахӡеит, 
Анацәа рылаӷырӡ рҿамбаӡеит. 
Ҭацак ааԥын дарбааӡеит,
Насыԥк ахәашҟа ихалаӡеит. 
Адунеи ҳбираҟ азгәамҭаӡеит, 
Изҳәада, ҳхьыԥшымра азхарымҵеит? 
Ҳаԥсадгьыл Аԥсны аҽарԥшӡеит, 
Ҳазшаз илаԥш ҳаҵаӡеит. 
Иахьа ажәҩан мгәааӡеит, 
Лаӷырӡҵас қәакгьы амуӡеит, 
Адгьыл зегьы-зегь алаӡеит, 
Афырхацәа рыхьӡ камшәаӡеит.

ААЛӠГА АХЫҚӘАН

Аалӡга ахықәан, Аалӡга ахықәан, 
Ҳәаса какал – ааԥынра шәҭхьеит. 

Ҳәаса какал – оумашәа быԥшӡахеит, 
Аалӡга ахықәан, Аалӡга ахықәан.

Амра шәахәақәа еикәаԥхо рцәашьы, 
Идырчыхәчыхәуеит бӡамҩа гәыдкылан, 
Идырчыхәчыхәуеит сӡамҩа гәыдкылан, 
Амра шәахәақәа еикәаԥхо рцәашьы.

Аԥшалас заҵә хәмаруеит адәаҿы, 
Бхала бхәыҷра шықәсқәа брызныжьуп, 
Схала схәыҷра шықәсқәа срызныжьуп, 
Аԥшалас заҵә хәмаруеит адәаҿы.

Дгьыли жәҩани рылаԥш гәыкцәоуп, 
Ӡызлан ҭыԥҳацәа бхыхны брымгаӡеит, 
Ӡызлан ҭыԥҳацәа схыхны срымгаӡеит. 
Дгьыли жәҩани рылаԥш гәыкцәоуп.

Аалӡга ахықәан, лараӡәк сылҟаҭәеит.

* * *
Ашьацраҿ ихәмаруеит ацәыкәбар, 
Хьы еимхәыцқәан быкәа иҭаԥсар, 
Хьы шәахәақәан сыкәа иҭаԥсар, 
Ашьацраҿ ихәмаруеит ацәыкәбар.

Уи ҳнылалап ҳшьапқәа хтны, 
Шәахәақәак бнапы иаркны, 
Шәахәақәак снапы иаркны, 
Уи ҳнылалап ҳшьапқәа хтны.

Аӡаӡа бырлашқәа еикәаԥхо, 
Бшьапы арчыхәчыхәуеит бахьцо, 
Сшьапы арчыхәчыхәуеит сахьцо, 
Аӡаӡа бырлашқәа еикәаԥхо.

Аҵарақәа рашәабжь аагар, 
Амра мпахьшьыла бҿы арбар, 
Амра мпахьшьыла сҿы арбар, 
Аҵарақәа рашәабжь аагар.

Амш ҳаццап хара иахьцо, 
Гәыӷрақәак ба бзы илаҵо, 
Гәыӷрақәак са сзы илаҵо, 
Амш ҳаццап хара иахьцо.

...Зегьы рзы гәыӷрақәак лаҵо.

ЗНЫЗАҴӘЫК

Знызаҵәык аԥсҭазаара сызхоит, 
Знызаҵәык гәыкала сарԥхоит. 
Дырҩегьх, аа, ишан, ихәлеит, 
Амра шәахәақәа сгәы иҭаԥсеит.

Иахьа сара сгәы аасыртуеит, 
Сгәаҵан чаракгьы зуеит. 
Маӡа-аргама схьаақәа ныԥхьак, 
Инцәыҵаӡан ибзысҳәап ашәак.

Уи ашәа аблақәа шәҭуеит, 
Апырпылеԥш бқьышәқәа былуеит,
Ных-ных, бараӡәк быԥсы сызхомызт, 
Бааныжь џьаргьы схала сызцомызт.

Дырҩегьых, аа, ишан, ихәлеит, 
Амра ашәахәақәа сгәы иҭаԥсеит.
Ных-ных, бараӡәк быԥсы сызхомызт,
Бааныжь џьаргьы схала сызцомызт.

Знызаҵәык аԥсҭазаара сызхоит...

* * *

Апоезиа – аԥсҭазаара ахысбжьы, 
Сартәом ҭынч сара бзанҵы. 
Иҿыцәаарц залшома сцәашьы, 
Апоезиа – аԥсҭазаара ахысбжьы.

Аԥааимбар Дырмит ду имҭаны, 
Улахьынҵамҩа нагӡахеитАԥсны, 
Адунеи ҿнаҭырц ҳахьӡ ҳәаны, 
Аԥааимбар Дырмит ду имҭаны.

«Ацынҵәарахи»
«Асдуи» рӡиасқәа срырны, 
Хәыкаҿ саатәап ҳамҭакы, 
Нас саргьы саныларц мҩакы,
 «Ацынҵәарахи»
«Асдуи» рӡиасқәа срырны.

Апоезиа –
сыԥсҭазаара ахысбжьы...

АМРЕИ АМЗЕИ

Амреи амзеи – анхәеи ҭацеи,
Изеибамбацкәа аамҭа шԥацеи.
Мрада амш аԥыџьқәа шәшьуп,
Мзада аҵхқәа зегь лашәуп.

Амшыни аӡиаси – анхәеи ҭацеи,
Еиқәшәаанӡа раамҭа шԥацеи.
Аҵла махәқәа бӷьык рыхшьуп,
Аӡамҩа ҭыҵәраауа иҟаԥшьуп.

Амши аҵхи – анхәеи ҭацеи,
Еиқәҿырҭаанӡа аамҭа шԥацеи.
Аамҭа аҽыҩ ҷкәын даԥсоуп,
Ашьацраҿ абырлашқәа каԥсоуп.

Амреи амзеи – анхәеи ҭацеи.

* * *

Ажәҩан иацәкашәоз ақәа,
Илеиуеит абыӷьқәа ирхьыкәкәа,
Ӡиаск шлеиуаз еилашы,
Уажәы игаӡом абжьы.

Сыҵхаҿ сзыргәаҭеиуа рацәоуп,
Сызнысхьо сымҩақәа ааигәоуп.
Скәаҷаб хәыҷы абарҵа,
 Иарлашоит сара сқәаҵа.

Уаҳа сышьҭахьҟа схынҳәӡом, 
Сҵыс иаҵәа ашәа саҳаӡом. 
Ԥсаатәҵас сгәыӷрақәа ԥырхьеит, 
Сааԥынра кырынтә ибыбышӡа ишәҭхьеит.

Ҭагалантәи аҿымҭраҿ еизакуп, 
Сдәы иаҵәа, ашәҭ, адәыкрын, 
Сашәақәа с-Зана илызкуп, 
Саагәалҭар сыҩнашә аалыртрын.

* * *

Ааԥынра шәҭуеит иԥшӡаӡа, 
Бара агаӡа, сара агаӡа. 
Сара схәыҷуп, бара бхәыҷуп, 
Ачаи бгьы аҿыхра ҳаҿуп.

Ааԥын еиԥш, бышәҭышуп, быԥшӡоуп, 
Аӡаӡа емхәыцқәа быхәда иахаԥсоуп, 
Амра ацара наҟ инасхыжь, 
Быблақәа сырхыԥшылоит Ҷыжь.

Аӡәгьы иҳазиамҳәо маӡоуп, имаӡоуп, 
Ҳцәанырра ҟәымшәышәқәа ҳакәа иҭоуп.
Ҳа ҳзыҳәан имаӡоу ихтуп ахаҿы, 
Сыцәгьа рҳәомашь, ма быбзырӡы?

Ашкол ҳазҭазгьы иаркгәышьоуп ашә, 
Усҟан издыруеит иабыркӡомызт шәгәашә. 
Бзиа иаҳбоз амыҵмыџьқәа шлахьеит, 
Ҳлахьнҵа еиԥшха рыгәқәа еиҟәԥеит.

* * *

Убыӷьқәа ааԥсама ҭагалан, 
Аԥсабара аблақәа урҭакуп. 
Ԥсаатәқәакгьы ажәҩан иалан, 
Уажәы иҟаӡам, ҳарзыԥшуп.

Уҵх ссирқәа ирнаалан, 
Адгьыл ацәашьқәа узаркуп. 
Аҵла махәқәа рҽыргәаан, 
Ацәа иалоушәа ихьышьшьуп.

Ажәҩан-гәы ԥштәы иаҵәаран, 
Иахьа ушьҭақәа ирхуп. 
Сынтәагьы заа уаҳҭаан, 
Ухы ԥхьоукырц угәҭакуп.

Ихәыҵаччоит хара игылан, 
Ажәҩан агәашәқәа аартуп.
Аԥша хага иқәрахьымӡан, 
Уарҳалҵас хыхьынтә илашьҭуп.

* * *

Дырҩегьх, дырҩегьх, ишықәс ҿыцуп, 
Дырҩегьх, дырҩегьх, гәыӷрақәак ҳацуп. 
Дырҩегьх ҳашҭа ҿыцла уҭала, 
Иргәырӷьа хәыҷгьы дугьы хаҭала.

Дырҩегьх, дырҩегьх, ҳбираҟ шьҭышәх. 
Дырҩегьх, ҳажәҩан иарлашап ҳҭоурых. 
Шьҭа Нхыҵи-Аахыҵи агәашә аартуп, 
Аԥсны ахьыԥшымра ҳнапы иакуп.

Дырҩегьх, дырҩегьх, иазықәԥатәуп аиаша, 
Аԥсны-ԥшӡа, Аԥсны, абзиара ианиаша. 
Аҭыԥҳацәа инеиуа иҭацәымзааит шәнапы, 
Дгәыӷырҭоуп ижәдыруаз, ишәку аӡҟы.

Дырҩегьх, дырҩегьх, ҽааныбзиала, Аԥсны, 
Уара сара сыхаара – уаҵәтәи сразҟы. 
Дырҩегьх, дырҩегьх, қәыԥшроуп, ҿароуп, 
Сынтәагьы сара стәылан ааԥынроуп.

* * *

Сан дыҟам, сабгьы дыҟам, 
Аиаҭым иааҵраҿы слаҳәуеит.
Схьаа агәырҩа, сызҟәыгам, 
Аблақәа лаӷырӡыла иҭәуеит.

Лашьцарак иахәаҽуеит сқәаҵа, 
Ихымкәаӡо қәак ауеит. 
Хьшәашәарак нҭалоит сгәаҵа, 
Цәашьык ахара ибылуеит.

Абас сыҟоуп, абас мацара, 
Слахьынҵамҩа агәы ԥшаауеит. 
Аԥша, исныруеит уара уцара, 
Сылҩа ажәҩан ахь иԥшуеит.

АДУНЕИ АМАӠА

Адунеи амаӡа – аԥҳәыс, 
Сара сгәыӷраҿы дҵәахуп. 
Шәахәа хаак анылхьыс, 
Амш шареиԥш даартуп.

Шьҭа акгьы сымам гәалас, 
Анцәа иҵысԥшқа сахьыԥшуп. 
Адәы иқәыхәмаруа аԥшалас, 
Ашәҭқәа рыблақәа реиԥш ихтуп.

Кыр исымазаргьы сара ԥштәыс, 
Хьаак сгәаҵаҿ исычҳароуп.
Лыӡбахә аӡәгьы исҭом ҳәатәыс, 
Уа, сызаҵәраҿ лара дсыхьӡароуп.

АԤСҬАЗААРА

Аԥсҭазаараҿ ԥсҭазаарак еикәаԥхоит, 
Шҭак аҿы иҽырбоит аҵәа еихаҳа. 
Бзиабарак ашәҭқәа сыҟәшәоит, 
Усгьы бара ибымам саха.

Бааԥынрами, шәҭҵас бҽырбоит, 
Ашәҭшьыҵәрақәа исырҭом хгарҭа. 
Адунеи ду быччаԥшь ала илашоит, 
Бара быда иҭацәгәышьоуп сашҭа.

Быбла гәыӷрақәак рҳәоит ихәыҭ-хәыҭуа, 
Быблақәа, быблақәа – сгәыфақәа рмал. 
Наӡаӡа быԥшӡароуп сара схызхуа, 
Сынасыԥ зырлашо, бара ссаркьал!

* * *

Избан? Изыҟалазеи? – азҵаарақәа рацәоуп, 
Ауаҩы инапсыргәыҵаҿ ахьаақәа еизгоуп. 
Аамҭа еикәшараҿ ӡиаск хәашьӡоуп, 
Зџьынџь иахыҵыз рҳаҭгәын хараӡоуп.

Ажәҩан ихгәышьоуп иҭамхац аԥсаатә, 
Шьыцрак ҳзалымҵит рыжәтәҵас иаҳхыԥсаартә. 
Иаҳахьчо ҳзыхьчо ҳаздыруам иахьанатә, 
Ҳабдуцәа рыҵәҩаншьап иазыԥшыда харантә?

Ԥсҭазаарак зцәыӡыз иҵәыуоит адәы, 
Ажәҩан ахь ихалоит уарбак рҳаны. 
Ашьыжь иҿыхода Урҭа ахәаны, 
Рыҵәҩаншьап адырсзар арха илбааны.

Дунеик абжьара ҩ-џьара еиҟәшәеит, 
Уахьи-арахьи лахьынҵақәак еизынхеит. 
Руслан Чачхалиа фырхаҵарыла дҭахеит, 
Иџьынџь азаҵәраҿ иԥсы рыԥсаҟьеит.

* * *

Иацтәи амш, иахьатәи сыԥхыӡқәа, 
Сашьҭоуп, исзыԥшаауам ацәыӡқәа, 
Лыбла гәыӷрақәа, схьы еимхәыцқәа, 
Ашьшьыҳәа сгылоуп срызхәыцуа.

* * *

Ирымҭаӡо аӡәгьы ԥсгаха, 
Дықәгылалон инапы рхаха.
Хара даныҟаз, данхәыҷыз, 
Идыргәышьон зегь зҿыз.

Игәыҵашәазеи? Ҳаи, дыҳәҳәоит, 
Ибжьы ҿацала урҭ ипҟоит. 
Имҩа уаԥымлан ахаҵа, 
Ҭынч данцәыҵатәо ақәаҵа.

Иҭахгәышьоуп хьӡык игар, 
Иԥсы илышәшәоит шьак ибар. 
Уи дишаҭом ауаҩԥсы, 
Зегьы ирылаиҵоит аҵәы.

Иараӡәк дыҟоуп, егьырҭ хҵәацәоуп, 
Дшьаҳаушәа рашҭа дҭоуп. 
Амра ԥхаргьы уи игәаԥхом, 
Ауаа рыгәҭа шьҭа дзынхом.

РАДА

Рада хәыҷы, о, Рада, 
Быӡбахә змаҳацда? 
Рада хәыҷы, о, Рада, 
Бара ас бзыршәада?

Рада хәыҷы, о, Рада, 
Ибыцрарҵеит амца.
Рада хәыҷы, о, Рада, 
Ибиааиӡазаап «ахацәа».

Рада хәыҷы, о, Рада, 
Сара схьаа, аҳәатәхамҵа. 
Рада хәыҷы, о, Рада, 
Бҭаршәуп Аԥсны агәаҵа.

Рада хәыҷы, о, Рада, 
Быҟоуп еснагь, бқәыԥшӡоуп. 
Рада хәыҷы, о, Рада, 
Аԥсны ԥшӡа бахақәиҭроуп.

* * *
Иҟан абзиабара, 
Абзиабара ыҟам. 
Иахьӡада агәыкра, 
Аҵх аныцәам.

Аҟәара ҿнаҭуеит, 
Амшын ихықәтәалан. 
Ашәахәақәа ҿыпуеит, 
Ацәқәырԥақәа ирынтәалан.

Нышьқәак ааҭгылом, 
Иҟоу, иҟам рыхьчоит.
Ԥсыӡқәак зҵәыуом, 
Рылаӷырӡқәа рҿабоит.

Шьҭа ҳзеиԥылом, 
Ҳабзиабара џьабоит. 
Аӡәгьы сникылом, 
Абахҭахь сыргоит.

Иҟан абзиабара, 
Абзиабара ыҟам...

АШӘҬҚӘА ҬАКУП

Абзиабара ашҭаҿ харантә иԥшуп, 
Адгьыл анаԥсыргәыҵаҿ иара ҵәахуп, 
Ашәҭ ҭакуп. 
Ашәҭ ҭакуп.

Адунеи аԥшӡара шәҭыда изаҵәуп, 
Дгьыли жәҩани рҳәаа еилыргатәуп. 
Ашәҭ ҭакуп. 
Ашәҭ ҭакуп.

Иара ада аԥсҭазаара зегь хазуп, 
Ааԥынра ԥшуп, ааԥынра ԥшуп. 
Ашәҭ ҭакуп. 
Ашә аартуп.

Ԥсаатәҵас иҭыԥрааит адгьыл агәаҵа, 
Ҳәыҳәқәан ихырҟьоит дара ҳқәаҵа! 
Ашә аартуп.

ГӘБАА-ДӘЫ

Иахьа уӡбахә рҳәоит Гәбаа-дәы, 
Аубла тәыла, аублаа рынцәахәы. 
Аха иабаҟоу урҭ, рышьҭақәа збаӡом, 
Рашәа уазқәа шьҭа ирызҳәаӡом.

Уҵеџьқәа аҵаа хьшәашәа рҿашәуеит, 
Уӡыхь лакьҭақәа бжьыда ихәаҽуеит. 
Убызшәа абаҟоу? Аԥсабара иацәынҵәеит, 
Уашҭа агәара агәашә адыркхьеит.

Иахьа уӡбахә рҳәоит Гәбаа-дәы, 
Дыҟоума, уҳақ зызхымго, ихәаҽуа аӡәы? 
Ԥсаатәҵас адунеи уахыԥраап, ирҳәалап, 
Уҵеицәа рхы зыхҭнырҵаз, ирҵәахлап.



352

* * *

Аилашәшәымҭа иагәылԥрааит,
                                   аилашәшәымҭа, 
Аилашәшәымҭа ҳазныжьны ицеит,
Ашәарыцаҩ, икамшәаз уара ухымҭа, 
Акы иашьҭоуп, иашьҭоуп иԥшаауеит.

Аҵламахә иаҿаршәу ажьыргәыцқәа, 
Ажьыргәыцқәа абла хыркуеит. 
Сеидру, уахак ардәына зызхәыцуа, 
Аԥсҭазааразы, ԥсҭазаарак гәыкуеит.

Аилашәшәымҭа иагәылԥрааит...

* * *
Урҭ аблақәа еинаалеит, еинаалеит, 
Абзиабара ашҭа еицҭалеит. 
Ашәаҳәарҭаҿ агәқәа рашәа еиниеит, 
Амза аблақәа аалашеит.

Машәыршәа, машәыршәа акгьы ҟамлаӡеит, 
Урҭ ргәыхәтәы наӡеит, 
Адәы иаҵәа, адәы иаҵәа, дәыкрынла иҭәит. 
Рышҟа ааԥынра ааццакит.

АПОЕТЦӘА

Мушьни Лашәриа изкны

Мушьнии Ҳафизи гәыкала еиқәҿырҭит, 
Рпоезиа аҽыхәа дәыԥшӡак иазыҩит.
Иҟалаз шәаҳама? Деимаркзаап ашана, 
Ԥҳәызба ҵәрышкәак, изҿаршәу ашьана!..

Мушьнии Ҳафизи шәҭышк ихнахит, 
Змарыхә мыӡыз, лара акыркыр дыччоит. 
Бухареи Самарканди аԥшӡараз иҭииуп, 
Аҟәа ԥшӡеи Гагреи харантәи иԥшуп.

Ҩыџьа апоетцәа рыбзиабара еилашуеит, 
Ҩыџьа апоетцәа ҳқәыԥшра рхәышәтәуеит. 
Идыруп, Мушьни иумаӡам гәнаҳа, 
Ӡызланк дзалымҵуа далоуп уӡаҳра.

Уӡаҳра ихнахыз уашәақәа срызгәыкуеит, 
Ушьҭа схылан ашьшьыҳәа саауеит. 
Аҟәеи Бухареи рышәҭқәа ирыфҩызи, 
Нашанак азы изҭиуаз Мушьнии Ҳафизи?!

Мушьнии Ҳафизи гәыкала еиқәҿырҭит, 
Рпоезиа аҽыхәа дәыԥшӡак иазыҩит. 
Иҟалаз шәаҳама? Деимаркзаап ашана, 
Ԥҳәызба ҵәрышкәак, изҿаршәу ашьана!..

* * *
Хаша-хәашала даацәырҵуеит ҳҩызак. 
Хаша-хәашала гәыкала ҳаиҭахуп.
Уаанӡа димоуп лашәык диҩыҵрак. 
Ишԥаиури, уи аӡәк имаҵ утәуп.

Нас, аамҭа аҽыҩ ааҵраҿ иузынкылом. 
Фарҭынк насыр, быӷьҵас ҳаилнаршәшәап. 
Еснагь еиԥш ҳҩыза унапы сзынкылом, 
Усхьаазаргьы, ишԥаҟасҵари уааныжьны сцап.

* * *
Зны абнара ианылҵ, 
Акәараҷҷа иҟәашхеит ахаԥыц. 

Акәараҷҷа угәала, ианазхәыц, 
Унапы иантәалап абӷьыц.

Аҵлақәа рызаҵәра иазынхеит,
Азаҵәра ашәа ҳәатәхеит. 
Аԥсаатә абаҟоу? Иԥырхьеит, 
Ажәҩан иаҵәара иазцеит.

Аӡынра аауеит уазыԥшы, 
Гәыкала угәыднакылап асы. 
Умахәқәа ашәыб рхьыссы, 
Асасцәа узымҩахыҵуан ҳамҭакы.

Ааԥынрагь ааип иааԥырны, 
Аҵаргьы шәаҳәашт иузгәыкны.
Умахәқәа зегьы ааптны, 
Абнара, илашашт ухы-уҿы.

Зны абнара ианылҵ, 
Акәараҷҷа иҟәашхеит ахапыц. 
Акәараҷҷа угәала ианазхәыц, 
Унапы иантәалап абӷьыц.

* * *

Урҭ аҵарҭышагаҩцәа иахьа акы рҳәахуеит, 
Иацтәи аархашҭын, хшыҩк ҳдырҵахуеит. 
Аа, абааԥс рҽырымшьындаз сгәахәуеит, 
Аҳаԥқәа ирхәыҵатәаз, раԥсуара сахәуеит.

Заа сышықәсқәа ԥсаатәҵас шәыԥрыма, 
Сгәыӷра аҳәааҿ сыбзиабара аҽашьит. 
Инцәыҵаӡан быхьӡ-ԥшьа сҿакызма, 
Быхьӡ-ԥшьа са сгәаҵан иаашәҭит.

Уи нахыс, сеидру са сзырҟьалаз, 
Исызхамҵаӡо даҽа насыԥкаҿ сааԥшит! 
Сыԥсҭазаара гәыԥҵәага баша исыркараз, 
Аччаха саӡаанӡа ԥсҭҳәоушәа иаашәшьит.

Уажәы саазқәылаз бысҭаауеит ԥхыӡла,
Ԥхыӡла дырҩегьых сқәыԥшра снахьыԥшит,
Мшаҽнеиԥш исызбыҟәгом сара сыбла,
Быхьӡ нкаршәны сааԥын ныццакит.

Ҭагалан ахкаараҿ иҳәуеит сҽыхәа,
Ах, шьыри!
Ҭацаагарашәак иазгәышьуеит.
Сыҟанаҵ имаӡоуп, имаӡагәышьаз сыгәҭыха,
Маӡа быхьӡ шысҳәо, шьыжьла сааԥшуеит.

* * *
Уҽхәумжәан сара сҽыхәа,
Зны уааҭгыл, иаашьа уԥсы.
Ԥшак иарӡсозаргьы уҵыхәа,
Улахьынҵа уацныҟәа ҳамҭакы.

Нас уахьнеиуа угәыӷра сацыз,
Ҵыси ҳәыҳәи ашәак рҳәалап.
Сқәыԥшра хага ашҭа исыцәҭыҵыз,
Анаур харантә снахьыԥшлап.

Шьҭа сеидру умҩа ахьнагоу.
Адунеи лакәаҿ џьоукы ҳрыниап.
Ҳлаҩсып наҟ аԥҳәызба иԥагьоу,
Инцәыҵаӡан Зана лыӡбахә ҳҳәап.

Аԥсҭҳәа быбыш сылаԥш зхьымӡо, 
Хьаак амоурц сара исыхьчап. 

Зымҩахәасҭа сану уи сихӡыӡо, 
Давид дынҽыжәлан сашәахә наигӡап.

...Сыԥсҭазаара аҽыхәа уҽхәумжәан.

* * *
Красноиарск. Аӡиас ԥшӡа Енисеи, 
Уара суҭааит, Агындиа Сергеи. 
Ухаҳәтә шьаҟала ажәҩан ҵыргәоуп, 
Анцәа илаӷырӡ еиԥш аиаҵәара ухьыршоуп.

Красноиарск. Урыстәыла ду ауасхыр, 
Ӡәыр иақәиҵахьазма убӷа акәадыр? 
Аҭоурых ӡиас уагәылаччо уцоит, 
Шьауардынҵас умҵәыжәҩақәа уҟьоит.

Красноиарск. Аӡиас ԥшӡа Енисеи, 
Уара суҭааит, Агындиа Сергеи...

* * *
Ацәашьы ҭарҭәоуп адунеи алымҳа, 
Адунеи алымҳа, идагәоу алакәымҳа. 
Ашьа ҭыкәкәоит ашьҩы иԥынҵа, 
Ҳаԥҵас иҭылашьцаауп ақәылаҩ илакыҵа.

Дыҳәҳәоит «чвени миҵа, чвени миҵа» 
Иурцәарц узалагеи џьым, сымца?

Ан илхымшаз, ан лыбжьы змаҳаз, 
Уара уакәӡами сгәашәаҿ иҭахаз?
Қырҭтәыла алахьынҵа унапала ирхәашоуп, 
Шьҭа узыҽҳәымҵуа ухәышҭаараҿы утәоуп.

....Идагәоуп адунеи.



357

АЗАҴӘРА

Иаадыды-мацәысит, џьара ихысит, 
Сшымгәыӷӡоз уи сышҟа иаамҩахыҵит. 
Иадырызшәа усҟан сара схьаа, 
Азаҵәра сҭааит сынтәа заа!

Уажәы сахьцалакгьы иара сыцуп, 
Исҭахы-исҭахым сыжәҩа иқәтәоуп. 
Ҭахак сымҭо иароуп сзызхәыцуа, 
Уа сышықәсқәа ирыцуп иргәыбзыӷуа.

Маӡак ыҟоуп, акәа сҭаршәуп, 
Ҳамҭас саԥхьа сызаҵәра, каршәуп.
Сгәыӷра нышьуп амшын ихыло, 
Иароуп ҭынхаҵас шьыжь исԥыло.

Сара сеиԥшҵәҟьа иаргьы заҵәыхуп,
 Сыԥсы аҳҭынраҿы иҟәиҭӡа иԥшыхуп. 
Сызаҵәра исумҭан сара аԥсыха, 
Ашьыжь шараз уараӡәк сырҿыха!

УИ ДЫМҨАСИТ

Уи ауԥшәыл ԥшӡа саԥхьа дымҩасит, 
Афасит, сқәыԥшра ӷәӷәала исҿасит. 
Иахьанӡа баша адунеи агәра згозма, 
Лыблақәа рыӡмыжьаҿ ас сҭахозма.

Сышықәсқәа фарҭынҵас наҟ имҩасит, 
Сгәыӷра ацәыӡқәагьы аԥша имҵанарсит.
Схала саауеит, шьҭа бара бабаҟоу, 
Ма дунеикаҿ ҳҩыџьегь ҳамкуоу?

Дады-мацәысҵас аԥсҭазаара сагәылсит, 
Адунеи хымкаах ашҭа сҭысит. 
Хара еибафоит арҩаш хьшәашәа, 
Мракгьы каԥхоит аԥсы ахшәазшәа.

Лара дымҩасит сызаҵәра сазныжьны, 
Лыда саанхарцу сара сшьаҳиҭны,
Уи ауԥшәыл ԥшӡа уаҳа дмаанҿасит,
Афасит, сқәыԥшра ӷәӷәала исҿасит...

* * *

Сара сҭынчра анҭахо, нас ишԥа? 
Нас, изҳәода сашәа ахала ишынхо. 
Хьаак сзалҵыр, нас сабацои, нас иаба?
Сҩыза, дарбан уааигәара сынзырхо?

Ажәҩан аҭынчра, адгьыл аҭынчра зегь еиԥшуп, 
Сыԥсы ҿырхит, сыԥсы шҿырхуа шәсырҳаӡом. 
Мҩак сызныз ҳәаак нымхаӡеит, сыԥшуп, 
Араҟа зегьы-зегь сшырнаалахьоу сызҳәаӡом.

Схьааи сгәырҩеи рҳәаа еилаӡҩахьеит уажәшьҭа, 
Цҳак снықәсит, уи санықәсуаз сымбаӡеит. 
Аҵх ашамҭаз, бжьыда сҵәыуомызт шьҭа, 
Баша аԥша ҵәыуеит, сҵәыуан ицаӡеит.

Схы сазныжьуп, сыԥшуижьҭеи кыр ҵуеит, 
Гәахәак ныжьуп, зегьы рцасҳәа, сынхалап. 
Цыра-цыра сашәа гәҭыхашәа сыԥшаауеит, 
Ҳәаас иҟоу, сырхысны, сҭынчра сҷаԥшьалап.

* * *
Сҟәаҟәа иқәтәоу аамҭоуп, 
Алашә иоуп издыруа уи анынҵәо.
Абӷьы узынкылом аҵла иаҿшәоит, 
Амахә лаҟәуама амҵәыжәҩа ласхоит.

Сыԥсҭазаара аӡиас бӡамҩа иаҿыкәкәо, 
Рыжәтәҵас инабылсып зны санҭахо. 
Быгәхьаагара сыжәлоит, аҵх заҵәхоит, 
Имрашәахәоу схәыцрақәа быкәа иҭаԥсоит.

Хьӡык оуп иҟоу, хьӡык сызгәаԥхо, 
Ааԥынраказ ҳаиԥылап амра анкаԥхо. 
Аԥшалас хага харантә иҿнаҭуеит, 
Бжьык ауп сзырхаго, бжьыкаҿ сӡыҭуеит.

Сҟәаҟәа иқәтәоу аамҭоуп, 
Алашә иоуп издыруа уи анынҵәо.

* * *
Сгәы ацаԥха асмыркӡеит, 
Лыбзиабара ааҵраҿ исцәынхеит. 
Уа, адәы иахьыцәхалаз иаалаҳәит, 
Ас цыра ихьааха инаҿашәит.

Зегьы аасгәалашәеит санҿыха, 
Цәгьарак шыҟасҵаз ауха. 
Шьҭа исазҳәода ла лыгәҭыха, 
Исымҭан ашҳам данаҿыхәа.

Сгәы ацаԥха асмыркӡеит, 
Лыбзиабара ааҵраҿ исцәынхеит. 
Шьҭа исазҳәода ла лыгәҭыха, 
Исымҭан ашҳам данаҿыхәа.

Ус, ашьыжь иаакьыркьырит сҽыхәа, 
Аха самыҳәеит џьара усыхәа. 
Гәнаҳак саҵоуп, сахьыԥшуп, 
Сыблақәа лаӷырӡыла иҭәуп.

Гәнаҳак саҵоуп, сахьыԥшуп, 
Сыблақәа лаӷырӡыла иҭәуп. 
Сгәы ацаԥха асмыркӡеит, 
Лыбзиабара ааҵраҿ исцәынхеит.

АҬАҲМАДЕИ АҲӘЫҲӘҚӘЕИ

Еиҵыхыз анапқәа ирықәтәон аҳәыҳәқәа, 
Ажәҩан иалԥрааз ҭынчрак рыхьчон. 
Ажәҩан ду аҵаҟа иҵәыуомызт аҳәыҳәқәа, 
Амш агәҭыха изалымҵуа дара ҭахон.

Дгылан ахаҵа, дгылан дҭынчӡа, 
Алаԥш зхьымсуаз гәыӷрақәак дрыхьчон. 
Абаҳчара иҵысуаз хаҿсахьақәак цәышӡа, 
Илаԥш иныҵганы гәаныла дыччон.

Зегьы рзыҳәа иахьак ииҳәо иашәраӡа, 
Аԥсҭазаара, маӡа-ргама далаӡон. 
Илахьынҵамҩаҿ маӡа-ргама имаӡа, 
Ихьаа иҽамҭакәа, имаӡақәа иҷаԥшьон.

Амра иабылӡеит ихәыцра абӷьыцқәа, 
Амра ишаблыз хьаасгь иҟаимҵаӡеит. 
Рышьҭа дырӡит ихәра аӡыхьқәа, 
Акгьы ихарам, ихараҵәҟьам, дыҳәҳәаӡеит.

Шьҭа игәалақәа ихала дрызныжьны, 
Саргьы сцарыма дсымбозшәа џьара?..

* * *

Саныҟоу аасҭа, саныҟам еиҳахап, 
Ашьшьыҳәа сашәақәа еиқәтәап. 
Сызгәалашәо дҟалоумашь усҟан аӡәыр, 
Ҽыхәак иақәтәоу, зҽахазкуа акәадыр?

Ҭагалантәи абыӷьқәа кырынтә икаԥсап, 
Аҿар иҩагыло рашәа ҿыцқәа рҳәалап. 
Урҭ ирыҵашьыцуа изыҟалом са сыԥсы, 
Аԥсшәа ықәыҩуанаҵы сыԥсадгьыл Аԥсны.

Аӡиас ҭрысқәа амшынахь иццаклап, 
Ҵыси ҳәыҳәи жәҩанаҿы иҽырбалап.
Амра гәыраз адунеиаҿы иԥханоҵы, 
Аҵыс иаҵәа ашәа
                       еиқәтәашам бзанҵы.

Гәырҩа хьаада ааԥынқәа мҩаслап, 
Ӡыхьҵас ахәыҷқәа рыччабжь галап. 
Сара усҟан наӡаӡа сымҩасуеит, 
Наӡаӡа усҟан сашәақәарҿ сыржуеит.

Сара сыда адунеигьы зны изаҵәхап.

* * *

Аҵх шомызт уаха уаҳа, 
Иамаӡамызт зынӡа гәнаҳа. 
Амза шәахәақәа ҵаҟа икаԥсоит, 
Гәыӷрак шьҭыԥаан, аԥша наскьоит. 

«Шьышьи нани» уаха ирҳәама. 
Хәыҷи дууи ацәа рыхьӡама? 

Арбаӷь аикеиԥш цәашьык лашоит, 
Цәашьык лашоит, аамҭа гәагәоит.

Исзымҵәахуа ных, сара сгәала, 
Ахәышҭаара сыҽҳәатәоуп уа схала. 
Аҵх лашьцара уҳаԥшьа хызтуа, 
Уанбацәырҵуа ашәаԥшь ҳазҿызҭуа?

* * *
Заур Кәарҷиа игәалашәаразы

Шьҭа сазҵаап исымбо унаур, 
Уажәы уабаҟоу? Узҿузеи Заур? 
Упоезиа мхы рашәаны уеилгеит. 
Уҽаҩра барақьаҭ агәра ргахьеит.

Удгьылтә хьаақәа рыжәтәҵас инаухԥсаап, 
Рымҵәыжәҩа еиҵырхып угәыӷрақәа рԥсаатә. 
Ашәа ззуҳәоз цқьа уӡбахә раҳап, 
Уашәа агәашьамх шыӷәӷәоу агәра ргап.

Шьҭа сазҵаап исымбо унаур, 
Уажәы уабаҟоу? Узҿузеи Заур? 
Еимхәыцҵас угәалақәа аки-аки еихаԥсоит, 
Акы уацәшәома,
                    иуцәыбналаз урыхьӡоит.

Иубомашь, зшәыгақәа зцәынҵәаз Алхас, 
Апоезиа ашҟа диасызаап хәыҷҵас. 
Аԥсҭазаара аҩыџьбара
               шҳамҵас инҭауркәкәеит, 
Уаҳа царҭа абаҟоу, ухшара урыниеит.

Шьҭа сазҵаап исымбо унаур, 
Уажәы уабаҟоу? Узҿузеи Заур?..

* * *

Иҽыжәлан иахьнеиуа адауаԥшьқәа, 
Сишь! Ак еибырҳәоит, исаҳауеит. 
Аԥсны гәыҭбаа, уи агәашәқәа, 
Ахи аҵхәеи цқьа ирбауеит.

Дуӡӡак ҳазиҳәом, џьара ак ҳаҭи, 
Уахьыԥшуазаргьы џьым, инаур. 
Ҭынч еицәажәоит Дырмити Баграти, 
Ибаха ҳазҭода шьҭа Даур!

Ахьиба иҽыхәа аакьыр-кьырит, 
Аҵнариа дыҟаӡам, даагәашәҭ. 
Виачеслав Ҷыҭанаа хьаак инырит, 
Дабаҟоу Саида, Аԥсны ашәҭ?

Иҽыжәлан иахьнеиуа адауаԥшьқәа, 
Аԥсны иҟоузеи, еизҵаауеит. 
Адәы иахыкәшоит арашьқәа, 
Сасрыҟәа дҽыжәлазаап, даҳзаауеит.

АЖӘҨАН

Ажәҩан саҵаԥшуеит шарԥазы, 
Ԥсҭазаарак идырым - аҳаԥы. 
Суҵашьыцуеит убла хтны, 
Гәахәарак уа снапы иаркны.

Уҳаԥы сҭакуп, хара сызцом, 
Машәыршәа бӷьыкгьы џьа икашәом. 
Сымш лашара цқьа усызбом, 
Сыԥсы хаара зегьы ирыхьӡом.

Слакә хәыҷ – хкаарашьҭынуп адунеи, 
Лахьынҵак ԥхадырсит, изыниеи? 
Еиҿахәмаруеит асыҭәҳәеи аԥшеи, 
Амра уԥхашьа-ԥхаҵо узкаԥхеи?

Ашәҭ шьыҵәран аԥсҭҳәа хуп, 
Аԥша иаҵасуа ашьамхы ласуп. 
Ҳәаак ыҟаӡам, агәашәқәа аартуп, 
Дгьыли жәҩани рыбла схуп.

Ажәҩан саҵаԥшуеит шарԥазы, 
Ԥсҭазаарак идырым аҳаԥы...

* * *
Лаҵарамза – лаҵароуп, 
Рашәарамза – рашәароуп. 
Акәукәу убжьы ааигәоуп, 
Ааԥын ушьҭа арахь иаагоуп.

Ааԥын ашьац иаҵәа аԥсы, 
Аӡаӡа еимхәыцқәа ахьыссы,
Арбаӷь ика ҟаԥшь абжьы, 
Иарҿыхаз, заа шәааԥшы.

Аҵарақәа еиқәҿырҭуеит, ҷит-ҷит, 
Амра ашҭақәа ирҭаԥхоит, 
Хара аԥсҭҳәақәа ҽыҭ-ҽыҭ, 
Ажәҩан анапсыргәыҵаҿ инатәоит.

Шьҭа хара изымцо ныҟәара, 
Иҿымҭӡо хаҳәқәак ықәыршоуп аҟәара. 
Игәырӷьа ныҳәоуп урҭ рҿара, 
Шьыжьы аҷнышқәа иаҿуп кәашара.

Лаҵарамза – лаҵароуп, 
Рашәарамза – шәаҳәароуп.

АЦӘАШЬЫ
Гьаргь Гублиа уахь

Ашықәсқәа ракәӡам аус злоу, 
«Уԥаҭхь» ҭаурцәыроуп иузҭаҭәоу. 
Аԥсадгьыл угәеисыбжь ианыҩуеит, 
Уашәақәа рымҵәыжәҩа еиҵырхуеит.

Умҩа ду амҩахәасҭақәа урызхәыцуа, 
Узқәыз амҩаҿ џьара умҟьалаӡац.
Ҳазшаз ихсаалаҿ усахьа ҭыхуа, 
Унеилап, иузарку уцәашьы лашаларц.

Алахьынҵа анакәха, дырҩегьых уҽыжәлоит, 
Иувакыз усҟан, аԥсуа идоуҳа, 
Улахь шаша ашәахәақәа игәыдыркылоит, 
Гәырӷьарак ҭахәмарит иахьа ухҭарԥа.

Акакала агәашьақәа аурсуеит, 
Ихан-ҵәцароуп иургылаз абаҟа. 
Иушьклаҳаз ухьааи угәырҩеи еиԥушьуеит, 
Ахааназ ушәа-ӡыӡо ухьаԥшӡом, шьҭахьҟа.

Ашықәсқәа ракәӡам аус злоу, 
«Уԥаҭхь» ҭаурцәыроуп иузҭаҭәоу.



366

* * *
Роберт Биорнс иҿырԥшны

Быблақәа срымжьааит, Зана, 
Быблақәа срымжьааит. 
Заа бышҟа сымҩахыҵит, Зана, 
Заа бышҟа сымҩахыҵит.

Бара быблақәа рҽыргызмалны, 
Уа, аҩны баадәылҵит.
Абзиабара – исзымшәо уалны, 
Аԥсҭҳәақәа жәҩан ихыҵит. 
Быблақәа сырцәымӡааит, Зана, 
Быблақәа сырцәымӡааит.

Быгәра сызгашам, Зана, 
Быгәра сызгашам. 
Сгәеисыбжь баҳашам, Зана,
Сгәеисыбжь баҳашам.

Ирҭахызар аԥсаатә шәаҳәалааит, 
Аԥсаатә шәаҳәалааит. 
Нас наӡаӡа сымҩасны сцааит, 
Наӡаӡа сымҩасны сцааит. 
Быблақәа срымжьааит, Зана, 
Быблақәа срымжьааит.

Ех, сара с-Зана...

* * *
Апоет Мушьни Миқаиа уахь

Аҵыс бызшәа, аԥсҭазаара бызшәа, 
Ԥсаатәҵас Тур ихәы инықәԥрааит. 
Аԥааимбар мҩас лаӷырӡык ицәкаҭәазшәа, 
Мушьни иӡыхь ашьшьыҳәа иныҵхәрааит.

Аӡыхь ацашьа, амҵәыжәҩа аҟьашьа, 
Избаз ажәҩан аблақәа ҭгәырӷьааит. 
Ипоезиа шәахәа жәлаҵас икаԥсашьа,
Махәҭа ссирқәак аԥсшәа иахылҿиааит.

Заа иҽыжәлахьоу, аа, ишьҭа нагоуп, 
Асахьаҭыхҩы иҿаԥхьа аԥсабара хырхәоит. 
Аԥсҭазаара агәеисыбжь
ацәқәырԥ дрылгоуп, 
Шәҭык аԥшӡара абна ицәылҵоит.

Имҩа хара ақәыц аныԥсалам, 
Ииаҵә шашоуп уи дыззыԥшу. 
Адоуҳа абнаршәыраҿ уи дузырҟьалом, 
Ҳазшаз ицәашьы акәзар изарку?

Аҵыс бызшәа, аԥсҭазаара бызшәа, 
Ԥсаатәҵас Тур ихәы инықәԥрааит...

2005, ииуль 25, Аҟәа

ИЗХАШҬДА

Изхашҭда? Аалӡга ҳшьала иркәабон, 
Ахызаҵәқәа Аԥсны акәа иҭаԥсон. 
Ажәҩан лаӷырӡышо, иҿыблаауан ашәаԥшь, 
Ҳҵеира иршанхеит усҟан Багаԥшь.

Изхашҭда? Анацәа рылаӷырӡ уа ишкаҭәаз, 
Ешбеи Лакобеи рҳақ бжьы шдыдуаз. 
Аишьцәа Лашәриаа, Кәаӷәаниаа, ҳгәыӷырҭа, 
Инаргәыдҵан ишьымзи ҳаԥсадгьыл агәҭа.

Изхашҭда? Аԥсуаа рылахь еиҵыхзар, 
Иҟамлаӡои, адунеиаҿ иаргьы дыҿиалар? 
О, иаадыды-мацәысит Сасрыҟәа ибжьы, 
Абрыскьылгьы дааҭыҵит илашьцаз иҳаԥы.

Изхашҭда? Нхыҵаа-аахыҵаа шеиқәҿырҭыз, 
Ирбарҭахеит аишьцәа рбираҟ иаԥштәыз. 
Иаҳцәыӡны иҟаз ҳаԥсҭыҩра Кәыдырҭа, 
Сабиҵас иԥышәырччеит изымччоз алакҭа.

Изхашҭда? Аалӡга шьала иркәабон, 
Ахызаҵәқәа Аԥсны акәа иҭаԥсон. 
Ажәҩан лаӷырӡышо, иҿыблаауан ашәаԥшь, 
Ҳажәлар драԥхьагылеит агәеицамк Багаԥшь.

БЖЕИҚӘА-БЖАШЛА

Бжеиқәа-Бжашла ҽык кьыркьыруеит, 
Иаасыцрымшәо хьаақәак сныруеит.
Ԥҭа црышқәоуп жәҩан иху, 
Сеидру, қәоумашь иаҳзыԥшу?

Иҳазныжьуам аҵх ахала, 
Иҳамазаргьы егьа гәала. 
Аԥша амҩан ишьацәхыртәуеит, 
Гәыӷрак ашҟа зны ҳаԥшуеит.

Си-мацәыси храк иаҿысуеит, 
Амшын шыҟоу џьара иҭахысуеит. 

Еиқәтәахьоума арҩашқәа рыбжьы, 
Ӡиаск леиуеит џьара икашьшьы.

Бжеиқәа-Бжашла ианыруеит хьаак, 
Изҭымҵуа иҭагьежьуеит уи ҳәаак. 
Гәнаҳак аӷа хәымга изгаӡом, 
Аламала хаҵак дҭахаӡом.

* * *

Уа, иадыруазшәа сышзаҵәу, 
Абнахьтә иҿнаҭуеит акәукәу. 
Мҩа хароумашь исзыԥшу, 
Кәу-кәу, кәу-кәу, кәу-кәу, кәу-кәу!

Уа, сымшқәа быда ианҭацәу, 
Сыԥсы иацәыӡуеит хаарак.
Сыжәҩан шаша зыбла сху, 
Иацәыӡшам бзанҵык ԥхарак.

Уа, исыҵазҳәода иахьцатәу, 
Афасит, сызмырит кәарак. 
Қәа лабжышла аԥҭа иҭәу, 
Шьҭа иқәныҟәом ԥҟарак.

Уа, сыԥхыӡ еиԥш имаӡоу, 
Салахеит аҵх еиқәарак. 
Аԥсҭазаараҿы са исызшоу, 
Ных, иаансыжьуеит гәамҵрак.

АМШИ АҴХИ

Амши аҵхи еиԥылоит, 
Абыӷьқәа урҭ гәыдыркылоит. 
Амра аблақәа ааԥсеит, 
Иаҳзымыӡбо хара ицеит.

Аҵх иалашәҭуа аӡыркәиқәа, 
Аҵла иҿоу ашәыр ҭаҷкәымқәа. 
Зегьы ихьыҵәцараха еикәаԥхоит, 
Зана мыцхәы сылгәаԥхоит!..

Еиужьуп шьҭа ахкаарақәа, 
Ҭынч имҩасуеит акәарақәа.
Мза шәахәакгьы лакьҭоит, 
Гәыӷрак цәашьшәа илашоит.

Амши аҵхи еиԥылоит, 
Абыӷьқәа урҭ гәыдыркылоит. 
Хыхь ажәҩан ахь хараӡа, 
Еҵәақәак лашоит иԥшӡаӡа!

МИРОД

Мирод Гәажәба игәалашәара иазкны

Нас, нас дуаҩын уи, дуаҩын,
Дыҟан
Дыҟоуп,
Дҟалоит,
Аха, нас
Дҳацәцеит.

Нас, нас изылшода ауаҩра,
Аныҟәгара,

Аччара,
Аҵәыуара,
Хаҵаҵас
Аҭахара.

Нас, нас ахаҵа иаԥсуара, 
Ԥсаатәҵас,
Аԥырра, 
Шьауардынҵас, 
Аҳаракыра, 
Абла аҭаԥшра!

Нас, нас иҟоуп ажәак,
Ашәак,
Аԥсны,
Ахақәиҭра.
Абираҟ,
Мирод...

* * *
Аҟәара алаӷырӡ – аӡиас, 
Уаха мыцхәы иҭынчуп. 
Амза шәахәа цоит иниас, 
Иахатәи аԥхыӡ иаҩызоуп.

Аеҵә жәҩанаҿ игәыкуа, 
Алаԥш хаа сыцуп. 
Хьаак хьааха сызбылуа, 
Иҟьалан амҩа иқәуп.

Сгәыӷра ибышьҭоу иҵәаауа, 
Башҭа ианҭал иаԥшәымоуп. 
Еснагь сыблақәа бзыԥшаауа, 
Банырбо насыԥ рымоуп.

Аҟәара алаӷырӡ – аӡиас, 
Уаха мыцхәы иҭынчуп. 
Аеҵә ажәҩанаҿ игәыкуа, 
Алаԥш хаа ҳацуп.

Сыблақәа ахьаа рыхӡам

* * *

Я вас люблю всю жизнь
и каждый день.

Марина Цветаева

Иахьа сыблақәа ахьаа рыхӡам,
 Амра ашәахәақәа сҿаԥсоит. 
Ҳаԥшьак ԥҽуп ҩы зҭаӡам, 
Ҩаӡамакьат ухәрақәа сырӷьоит.

Ажәҩан ҭынчуп, агәы хысӡом, 
Амацәыс ашьҭақәа аӡоит. 
Абзиабара аӡышьҭра хыҵӡом, 
Гәыӷрақәак сгәаҵаҿ ишәаҳәоит.

Амш мҩасгьы хынҳәра ақәӡам, 
Мшын шкәакәак џьа ицәқәырԥоит. 
Бара быда, саргьы сакәӡам, 
Аилашәшәымҭаз ӡыркәиқәак срыпҟоит!..

Зегьы сгәалашәоит, акгьы схашҭӡом, 
Аԥсҭазаара амшқәа ҽырбоит. 
Бышьҭамҭа ада ҽа мҩак сашьҭам, 
Уи сшахымҟьогь агәра згоит.

... Иахьа сыблақәа ахьаа рыхӡам.

* * *
Иаакьыркьырит ҽыхәак, иаакьыркьыр, 
Аҵх агәҭан иаргәамҵуамашь акыр? 
Иҽыжәу амза абарҵаҿ иԥшуп, 
Нарҭаа рҳаԥшьазаҵә ԥҽуп.

Шьҭа ихәҭан уи ахаҵа даар, 
Ӡәыр дазҵаахьоума
Сасрыҟәа ихабар? 
Аԥша ныҟәа ашьха ика ихшьуп, 
Ҵлақәак рымахәқәа бӷьыда иҭацәуп.

Иаҳныруеит аӡын бырлаш анаур, 
Ицәгьамызт иаарласны сык ҳзаур. 
Ацәқәырԥ гәымшәаҿ нышьқәак ираҳҭынроуп, 
Изжәымлаз ӡиаск ашьамхқәа кәадоуп.

Ашәышықәса иаҿыҵыкәкәоит ацәыкәбар, 
Инықәба ицомашь мра цак аакаԥхар?!
Еихьымӡа-еиԥымӡо аҵхи амши еишьҭоуп, 
Агәыӷрақәа бзибаран ааҵраҿ икаԥсоуп!..

БХЫНҲӘЫ

Бхынҳәы, бхынҳәы, бхынҳәы, 
Ԥшак ҿнаҭуеит. 
Бнапы сыркы, исыркы, 
Сыблақәа гәыкуеит.

Сыблақәа гәыкуеит, исҵәахуеит, 
Ашәҭқәа шәҭуеит.

Ихасҵоит, ихасҵоит бҳәатәы, 
Еҵәак бызҿысхуеит. 

Быгәхьаагара сзалҵуам, бзанҵы, 
Сыбзиабарала бхысхуеит.

Сыблақәа гәыкуеит, исҵәахуеит, 
Ашәҭқәа шәҭуеит.

Бзиабарала бхысхуеит, ҽааны, 
Бышьҭақәа снықәуеит. 
Хьаак самгарц схәаҽны, 
Бсахьа ҭысхуеит.

Сыблақәа гәыкуеит, исҵәахуеит, 
Ашәҭқәа шәҭуеит.

* * *
Иҟан, иҟан аамҭақәак, 
Иҟасҵарц анысҭахыз зегь рҭак. 
Аԥсҭазаара салан снапыршьышьуа, 
Бзиа избацәон ақәа анауа.

Ицәаара збомызт сара стәык, 
Снапы ианызҵаша џьара утәык. 
Уа, сара стәала сшәаҳәаҩын, 
Иашҭа сызҭамло агәашәқәа аркын.

Сара исцәыӡыз сыԥсҭынха, 
Аӡәгьы далацәажәом еимырхха. 
Уажәгьы сыҟоуп, акы саҿуп, 
Алапҟьа сгәыдызҵо рацәаҩуп.

Жәаха илыргаз ашәгәашә, 
Дашьҭоуп иаиркырц ҳгәашә. 
Шәҟәык дамыԥхьац, дҿаҳауп, 
Цәгьак аҳәаразы уи дыртәоуп.
...Ҳарҭагылеит аамҭақәак.

* * *
А что было снаружи мира?

Мишель Уэльбек

Адунеи аҳәаа знык уанҭыҵ, 
Иҟоу сеидру, џьымхеит, џьымхеит. 
Асы леима, мшәан, шьханхыҵ, 
Џьара сааҭгылеит, џьара схырхәеит.

Шьаҿак еихугазар, даҽа шьаҿак, 
Ашьац иаҵәара ушьҭа анылеит. 
Рбаӷьҿыҭын дцәырҳаит ҭыԥҳак, 
Еҵәак жәҩанынтә илалацәҟәысуеит.

Ҳашьҭоуп, ҳашьҭоуп аиаша риаша, 
Ҳлахьынҵа аԥхыӡқәа зегь маӡоуп. 
Идырым, идыруп ҳара ҳзықәшәаша, 
Иаҳԥеиԥшу здыруа уи дааигәоуп.

Ԥсы хаак адгьыл ианӡалом, 
Жәҩан ҳаракырахь иара ԥшуеит. 
Баша-маша адунеи ҳԥырҵуам, 
Еиқәырццак рбаӷьк хынтә ҿнаҭуеит.

АҴЫС ИАҴӘА

Аҵыс иаҵәа, аҵыс иаҵәа, 
Усхыԥрааны умцан.
Аҵыс иаҵәа, аҵыс иаҵәа, 
Сымаӡа хумыртлан.

Аҵыс иаҵәа, аҵыс иаҵәа, 
Сааигәа уԥшыз. 
Аҵыс иаҵәа, аҵыс иаҵәа, 
Сыбзиабараз ушәҭыз.

Аҵыс иаҵәа, аҵыс иаҵәа, 
Сааныжьны уанцо. 
Аҵыс иаҵәа, аҵыс иаҵәа, 
Ашәакгьы узҳәо?

Аҵыс иаҵәа, аҵыс иаҵәа,
Сымаӡа маӡаз.
Аҵыс иаҵәа, аҵыс иаҵәа,
Усыцнаҵ сыԥшӡаз!

* * *

Шьҭа акыр ҵит, акыр ҵит, 
Исгәалашәоит хаҿсахьак. 
Уи ахаҵа харантә снаихьыԥшит, 
Дақәтәан бгеиқәаҵәа-ҽыхәак. 
Абла кәицқәа насхьыԥшит, 
Бгеиқәаҵәак, блақәак.

Аамҭа мҩасит, кыр сыԥшит, 
Исгәалашәоит хҭысқәак. 
Дырҩегьх, ауаҩы еиқәаҵәа дашшит, 
Дреихсуеит гәыӷрақәак. 
Шьҭа, урҭи кырцхи шәҭит, 
Аҵх иалаԥсуеит ԥшаласк.

Ҳәаак ыҟаӡам, ажәҩан шәшьуп, 
Аамҭа маӡа, маӡак. 
Амахә кнаҳа амза ихшьуп, 
Уахатәила иҭацәуп, қәаҵак. 
Ҟамчҵас шәахәак уаҟа искуп, 
Ихысҟьап бгеиқәаҵәа, хаҵак.
...Бгақәак схьыԥшуп.

АШЬХАҚӘА

Ашьхақәа – рхы, рыԥсы, 
Ашьхақәа ирықәнауеит асы.
 Адгьыл иақәыршәу акасы, 
Аԥштәы ԥшӡа, агәыкы!

Ажәҩан аблақәа хнатуеит, 
Ажәҩан аблақәа гәыкуеит.
Ҵыс иаҵәак џьа илаҳәуеит, 
Ҵыс иаҵәак зны ихынҳәуеит.

Иазныжьуп аилашәшәымҭа аԥштәы, 
Иумоума аилашәшәымҭа аҳәатәы? 
Аҵх еиқәара, ушә аарты, 
Амза шәахәа зегь ҳзыхты.

Аҵла рымахәқәа лаҟәуеит, 
Ашәыб ирықәжьу иацәгәышуеит. 
Аккараҿ ӡиаск ццакуеит, 
Аккараҿ рдәынак хьҭакуеит.

Ашьхақәа – рхы, рыԥсы, 
Ашьхақәа ирықәнауеит асы. 
Адгьыл иақәыршәу акасы, 
Аԥштәы ԥшӡа, агәыкы!

КАЦИҲАБЛЕИ УРҬЕИ

Кьыршьал Чачхалиа ихьӡынҩылоуп

Кациҳаблеи Урҭеи ирыбжьашәышәуеит аԥша, 
Кациҳаблеи Урҭеи срыбжьаӡит, сшәыԥшаа.

Кациҳаблеи Урҭеи сыгәхьааган иԥшуп, 
Кациҳаблеи Урҭеи сыԥшаара иаҿуп.

Кациҳаблеи Урҭеи дрылиааит Кьыршьал, 
Кациҳаблеи Урҭеи р-Боча Џьынџьал.

Кациҳаблеи Урҭеи рылахь еиқәуп, 
Кациҳаблеи Урҭеи рышкол ду блуп.

Кациҳаблеи Урҭеи ирцәыӡыз рҿар, 
Рцәа иҭаӡыҭуеит рыӡбахә раҳар.

Кациҳаблеи Урҭеи хьаақәак рыҟәнуп, 
Анарасқәуеи Ҷыҭанааи рыда изаҵәуп.

Кациҳаблеи Урҭеи шәышьҭахьҟа шәхынҳәы, 
Рлакҭа шәырччап шәызҭаху аӡәырҩы...

Кациҳаблеи Урҭеи шәашәахә раҳап, 
Кациҳаблеи Урҭеи ҷкәынҵас шәҽырбап.

Кациҳаблеи Урҭеи ирыбжьашәышәуеит аԥша, 
Кациҳаблеи Урҭеи срыбжьаӡит, сшәыԥшаа...

ҲАЗНЫШӘО ИҞОУ ЛАХЬЫНҴОУП

Амш шкәакәа, амш шкәакәа, 
Ааԥын ҭаца ҳааигәа дтәоуп. 
Ашьац аагага ҳамырбааӡакәа, 
Ашьҭа-мышьҭа ҳашҭа иҭгоуп.

Иҟан, иҟоуп иахьатәи аԥхыӡгьы, 
Арҵу зҿузеи? – шәаҳәароуп. 

Ожәшьҭа сашьҭалом аҵх ацәыӡгьы, 
Аԥша ҟәандоуп, ихарацәоуп.

Иуарҳалуп ашьац иаҵәара, 
Зана лыблақәа зны иааигәоуп. 
Ҳааигәа игылазаргьы ахан хьыҵәцара, 
Ацаԥха зцәыӡда, ашә аркӡоуп.

Ҳамшқәа еишьҭалашт ашәахьа, аҩаша... 
Ажәҩан акәаҿ зегьы ҳаизгоуп. 
Шьҭа дарбанушь издыруа иҟалаша, 
Ҳазнышәо иҟоу лахьынҵоуп... 
Лахьынҵоуп...

БЫЖЬ-ХАҲӘК

Быжь-хаҳәк ианырхыс, 
Быжь-блак лашоит. 
Быжь-хаҳәк ианырхыс, 
Быжь-мрак еикәаԥхоит.

Хаҳә цыԥхьаӡа гәалак, 
Хаҳә цыԥхьаӡа хьаак.
Хаҳә цыԥхьаӡа цәыӡқәак, 
Хаҳә цыԥхьаӡа ҿыцрак.

Быжь-шьхак ааԥшуеит, 
Быжь-шьхак ааҭгылоит. 
Быжь-шьхак еихәаԥшуеит, 
Быжь-ҳаԥшьак хдыртлоит.

Быжь-хаҳәк ианырхыс, 
Быжь-ныхак еиқәҿырҭуеит. 
Быжь-хаҳәк ианырхыс, 
Аӡы-абжьы ацәхыҵуеит...

БГАК АБЛАҚӘА

Бгак аблақәа еиқәыхьшәашәа, 
Еиқәыхьшәашәа харантә иааԥшуеит. 
Агәы ахшәазшәа абна ашәа, 
Абнахьтә аарла абжьы гауеит.

Аҵла амахә иаҿшәазшәа, 
Амза аблақәа ҭаауеит. 
Ҳауак азымхо ихәаҽуазшәа, 
Алашьцараҿ иара ҵәаауеит.

Иҟоуп, иҟоуп зегь ҳзыцәшәаша, 
Ҳзыцәшәаша егьа ҟалауеит.
Абга – ашәак уцызҳәаша, 
Уааимдар, ҳабжьара иуԥшаауеит!..

* * *
Бжеиқәа-Бжашла жакьак иҿаршәуп, 
Амҩа даными ихы ҟәыншьо. 
Ихылԥа еицаҟьоуп, иеиқәа кьаҿуп 
Дарбан, сеидру, зыцәгьа иҳәо.

Аа, дахьнеиуа деиџьыԥ-еиџьыԥуа, 
Аҵаа-рдәынеиԥш ак иҟәшәоит. 
Ҩымҭак даҿуп зны иаҳзикуа, 
Аҳҭынра агәашәаҿ иараӡәк дҷаԥшьоит.

Ӡытҟәак дҭыргоит арыжәтә анижәуа, 
Дадаҳ имҿырҟәараҿ иԥхӡы каҭәоит. 
Уардынк дақәтәоуп злыра ҿыжуа, 
Бгақәак рыгәҭан ҭынч днаиоит.

Дхаԥыц хьаан ҳамш дацуп, 
Гызмал икәараҿ чарак иуеит. 

Аҵх еиқәара гәыӷрак изацуп, 
Амышә аҭыҩраҿ ишә аатуеит...

Бжеиқәа-Бжашла жакьак иҿаршәуп, 
Амҩа даными ихы ҟәыншьо.
Ихылԥа еицаҟьоуп, иеиқәа кьаҿуп, 
Дарбан, сеидру, зыцәгьа иҳәо!..

* * *
Иҟоу, ҳазҿу – мыцҳәароуп, 
Зны ҳхаразаргьы, ҽазны ҳааигәоуп. 
Џьмак ажакьагьы ҳарҵысуам, 
Бамба сыкгьы шьҭа иаҳзауам.

Еибаҳҳәом усгьы ҳзакәқәоу, 
Шәак еицҳазҳәом инароу. 
Гызмалк лыҟәџьал еилашуеит, 
Ҳабла ҭаа зегь ҳҭаԥшуеит.

Изоухьада асеиԥш ацәыӡ, 
(Ҳаҳ дахырҳәеит иаха ԥхыӡ). 
Шьҭа иҳаздыруам дзеиуоу, 
Ма даанкылоу, ма даауоу.

Иашҭа-игәара уаҩ дахӡам, 
Уажәы иззаҳҳәода – уаҳҭахӡам. 
Жакьа еицаҟьараа имаҵуцәа, 
Ахарҵәы иашьызаап, иныжь данца.

Иҟоу, ҳазҿу – мыцҳәароуп,
Зны ҳхаразаргьы, ҽазны ҳааигәоуп.
Џьмак ажакьагьы ҳарҵысуам, 
Бамба сыкгьы шьҭа иаҳзауам.

АЦӘАШЬҚӘА

Уи иахьӡын аԥсҭазаара, аԥсҭазаара, 
Амза аԥыџьқәа былхьеит. 
Аҟәа аҳаракыра, хыхь ашьхара, 
27-ҩык рцәашьқәа былуеит.

Ибылуеит ацәашьқәа лаӷырӡны, 
Аԥсҭазаара анапсыргәыҵа ианҭәалоит. 
Хьаак хәыҵыԥхоит ҳхәышҭаара икәицны, 
Ҳгәалашәара амшын ихтәалоит.

Амшын иазеиқәыртәом ҳгәыӷра ашыра, 
Ӷәӷәала ҳҵәыуаргьы иаҳнаалом. 
Амра ахәлаччоит иахьа Ешыра, 
Шьҭа ахақәиҭраз Гәымсҭа ҳаруам.

27-ҩык рлахьынҵа уа бираҟҵас, 
Аԥсадгьыл ахақәиҭраз уаҟа иарсуп. 
Ҳлахьынҵа азырбгома аԥша инаҵас, 
Ҳазшаз урхылаԥш, уара иуҳақуп.

Аҟәа аҳаракыра, хыхь ашьхара, 
27-ҩык рцәашьқәа былуеит...

* * *

Бысхьымҵәыуан, саргьы сбыхьҵәыуом, 
Жәҩан лаӷырӡуп, қәак ауеит. 
Сгәыӷра лашәгьы сашҭа изҭыҵуам, 
Ԥсаатәк амҵәыжәҩаҿ ибылуеит.

Амшын ахықәаҿ шьҭа ҳаиццәырҵуам, 
Ерцахә ԥагьа еиԥш ҳашлахьеит. 

Сгәы иало – бышьҭа сызхыҵуам, 
Знык банызба – бысгәаԥхеит.

Ҳашықәс мҩасқәа шьҭа сзырнышәом, 
Лакә дунеикахь наҟ сыргеит. 
Зана, Зана, амшын бызхыҵӡом, 
Аҷныш рашәаҿ бара бынхеит.

Бысхьымҵәыуан, саргьы сбыхьҵәыуом, 
Жәҩан лаӷырӡуп, қәак ауеит. 
Зана, Зана, амшын бызхыҵӡом. 
Аҷныш рашәаҿ сара сбылхьеит...

АԤСАБАРА АБЛАҚӘА

Аԥсабара аблақәа мыцхәы игәыкын,
Адәы иаҵәа арԥшӡон адәыкрын. 
Шьҭа ааԥын ҽыжәлан иццакуеит, 
Ажәҵыс лассы арахь ихынҳәуеит.

Аԥсыӡқәа хәмаруеит аӡы иахьҭоу, 
Аԥсаатә рашәа цәырыргоит инароу. 
Аԥсҭазаарахь иахьа шьаҿак ҟазҵо, 
Асаби акы уацәымшәан уахьцо.

Амш аҭынчраҿ мрак каԥхоит, 
Ааԥын ҭаца атамашәҭ каԥсоит. 
Аҳаракырахь цқьа унаԥшыр, 
Махәык иқәкәашоит абаӷыр.

Аамҭа уҳәеит ҳәа, иџьашьатәуп, 
Ауаҩы адгьыл азы дыхәшәуп. 
Гәыӷрак иҳацу зны инҵәашам, 
Дгьыли жәҩани ргәы еиқәыԥҵәашам.

* * *
Алықьса Гогәуа ихьӡынҩылоуп

Адыди амацәыси ахысыбжь еимырдеит, 
Быжь-хаҳәк ианырхыс, аӡиас ццакит. 
Ҽыхәак сынҽыжәлан даараӡа сеимдеит, 
Елана сышлышьҭаз ԥшак насҿаҳәит.

Ҳҭоурых аџьбарара аҵанӡа изжәхьада? 
Сасрыҟәа изыруи? Қьалышьгьы дшьуп. 
Даныҟоу афырхаҵа ибзарӡы зҳәахьада, 
Ашьыцра иахәаҽуа, руаҩра шәшьуп.

Дыҟоуп ахаҵа ҳгәаҵа зырҿыхо, 
Саркьалҵас ибжьы хаа Аԥсны иаҳауеит. 
Хдауаԥшь иҿаԥхьа аԥсабараҵәҟьа хырхәо, 
21-ашәышықәсазы ас-дук ҳзауеит.

Бираҟҵас ҳаԥсадгьыл иаласоу иажәа, 
Дунеи ҭшәак иазымкыз ҳәаак иахысит. 
Ҳаԥсуара ҭызго Иԥсҿыхгоу иашәа, 
Шьауардынҵас Ерцахә ду иаҿысит.

Адыди амацәыси ахысбыжь еимырдеит, 
Быжь-хаҳәк ианырхыс, аӡиас ццакит. 
Хдауаԥшь иҿаԥхьа аԥсабараҵәҟьа хырхәо, 
21-ашәышықәсазы ас-дук ҳзауеит.

* * *
Ауаҩы иуаҩымра ачҳара! 

Џьума Аҳәба

Ауаатәыҩса рыбнаршәыра сылаланы сцоит, 
Џьара илашьцароуп, џьара илашароуп. 
Идагәам рзыҳәа асаркьал быжьқәа гоит, 
Дырмит иашҭаҿ мракгьы каԥхароуп.

Ауаҩы иуаҩымра ҳаԥсҭазаараҿ еикәшоит, 
Шьаҟаҵас џьоукы ргәарԥаҿ ирзарсуп.
Агәаӷ шьыцраҿ гәылакгьы дҭахоит. 
Ақәыџьмақәагьы хьчаҵас аӡәы дырзацуп.

Сахьиҭахым сашьа, сылаӷырӡқәа каԥсоит, 
Аӡәгьы сиԥырхагам, ажәҩан шаҳаҭуп. 
Исыхь сыздыруам схьаақәа рацәахоит, 
Ауаҩымра иалҵыз рзы сгәы раҳаҭуп.

Аҵх иеиԥшха ҟәараанк шәаҟьоит, 
Гәыӷрак ҽыжәуп зны иҳахьӡап. 
Ааԥынра амахәҭаҿ апатҟәырқәа шәаҳәоит, 
Ачҳара иамыркараз мҩак иԥшаап...

Ауаатәыҩса рыбнаршәыра сылаланы сцоит. 
Џьара илашьцароуп, џьара илашароуп.
Идагәам рзыҳәа асаркьал быжьқәа гоит, 
Дырмит иашҭаҿ Ауаҩра еиқәхароуп!

* * *
Лахьынҵак ауп иҟоу, дад, лахьынҵак,
Еихугарц уҭахызар, еихга ҽа-шьаҿак.

Хаҭала иудыруаз, – иутәу, иҳәатәу, –
Аҽнышьыбжьон уақәымтәан џьым, абгаду.

Ақәыџьмақәа уанрылаз, иухашҭит узыниаз, 
Қәыџьмаҵас ууан, ацәашьқәа анбылуаз.

Хьтәы шькылк уангылан уҳәацәон, 
Агара игараз асабигьы дуцәшәон.

Аҵх лашьца уахәлаӡит. Укыдхалт џьара, 
Ӡы хәашьуп, иҭыҵыз зыҭра.

Умаалықьхан, џьым, ҳамҩақәа урнын, 
Арахь иаҳзымдырӡо ақәыџьмақәа урхын.

Ухы абахоу? Ҳузжьаӡом шьҭа идыр, 
Иузеиӷьхап узаныҵыр атәымуаа ркәадыр.

Гәнаҳак ушаҵоу хара узцаӡом, 
Ахааназ иудыруаз аҳақ узгаӡом.

* * *
Ааԥынранӡа жәамш агуп бысзыԥшы, 
Уаанӡа снеилап сгәыӷрақәа рымҩала.

Иаарласны аԥсабарагьы аԥсахып аԥштәы, 
Сыӡынгьы наскьазгап сара гәырҩала.

Ааԥынранӡа жәамш агуп, бысзыԥшы, 
Сыблақәа еихаччоит сашҭа бынҭалар.

Аамҭа суҳәоит маҷк уааццакы, 
Идыр, уахагьы саанхоит схала.

Ааԥынра жәамш агуп, бысзыԥшы, 
Сгәыӷреи схьааи рҳәаа еилахәама?

Сыԥсҭазаара амҩа сангылоуп сзаҵәны, 
Быхьӡ шысҳәо сыршоит, сеилагама?

Ааԥынра жәамш агуп, бысзыԥшы, 
Ааԥынра агәашәаҿ уа ҳаиԥылап.

Зана, Зана сыԥсҭазаара, сыԥсы, –
Ашәҭқәа рдунеиаҿ баҟаҵас ҳаидгылап.

Ааԥынранӡа жәамш агуп, бысзыԥшы...

413-МШЫ

Урҭ амшқәа, урҭ амшқәа, 
Шәыга еиқәаҵәала ишәӡан.

Урҭ амшқәа, урҭ амшқәа, 
Аԥсҭазаара иацәӷьычыз маӡан.

Урҭ амшқәа, урҭ амшқәа, 
Ҳаладыргылон ахьааи агәырҩеи.

Урҭ амшқәа, урҭ амшқәа, 
Ирлахьынҵан алаӷырӡи аԥсреи.

Урҭ амшқәа, урҭ амшқәа, 
Иацәшәаз хаҵак дҟамлаӡеит.

Урҭ амшқәа, урҭ амшқәа, 
Наӡаӡа ҳааныжьны имцаӡеит.

Урҭ амшқәа, урҭ амшқәа, 
Аҟәа игылоу баҟоуп.

Урҭ амшқәа, урҭ амшқәа, 
Ахақәиҭра ҳзаазгаз ирҭынхоуп...

* * *

Зегь акоуп, зегь акоуп, 
Амра ԥхароуп. 
Зегь акоуп, зегь акоуп, 
Аҵар шәаҳәароуп.

Иҭынхадан, иҭынхадан, 
Икыдхаҽоз ақәа. 
Ишцәан, ишцәан, ишцәан, 
Бара бнапқәа.

Ихәмаруан, ихәмаруан, 
Адәны ашәахәа. 
Ихьаазгон, ихьаазгон, 
Амш ашәахьа.

Ҭагалан, ҭагалан, 
Апҟақәа ааит. 
Сгәы ак алан, ак алан 
Сыԥхыӡаҿ бсыԥшааит.

УАШЬЦӘА ИРЕИҴБУ
Алықьса Лашәриа 

игәаларшәара иазкны

Ушьапқәа хтын, 
Ихтымызт сшьапқәа... 
Ҵыс иаҵәак шәаҳәон,
Иҵәуомызт ақәа.

Уа, мрак уазыԥшын, 
Аха иужәлон ацәқәырԥа. 
Амшынгәы хәашьын,
Агәышҵа еиҟәырԥа.

Акәараҷҷа Ҷаҷал, 
Ацәгьаҳәаҩ данҭал, 
Аӡиас ааилашит, 
Ажәҩангьы шәшьит.

Ушьҭа ихым 
Иахьа ууаҩра, 
Абзиабара анцәахәы, 
Еилыршәшәоуп лхахәы.

Мҩамшк уа узныз 
Уажәақәа ацәынҵәеит. 
Уашьцәа иреиҵбыз, 
Уашәахә наигӡеит.

Еизакны са смал, 
Уашҭа ду санҭал, 
Исыхәҭоугьы уҳәап, 
Уааҵраҿ сынурхап...

АШЫҚӘСҚӘА

Ашықәсқәа, ашықәсқәа еишьҭаланы ицо, 
Сара сырбарҭоума, ара сахьынхо. 
Сыжәгома, сыжәгома шәымала шәахьцо, 
Сыԥсы шәзынсыжьуама исхыԥраан ианцо.

Маӡакгьы ҵәахызар, маӡакгьы ааԥшып, 
Суа, сықәлацәа рнапы аасдыркып. 
Иласҵахьоу ашәҭқәагьы рыблақәа хтып, 
Исцәадыркуаз агәашәқәагьы зны иаасыртып.

Сыҟан сара схала сиҳәомызт аӡәгьы, 
Аха аԥсҭазаараҿы иҟан, иҟан са стәгьы. 
Сҽыхәа сыршәомызт исҟьомызт аҟамчгьы, 
Саамҭа аҽылас иӷәӷәан ашьамхгьы.

Сеиҭарҳәоу, сеиҭарымҳәоу, срыхьҵәыуа стәаӡом, 
Сҩызак снаицәхасны итәык сызгаӡом. 
Аамҭа мҩаслааит, исхырҟьааит рҟамчы, 
Гәнаҳак аныҟам, уахәаҽӡом аӡҭачы.

* * *

Сыԥсадгьыл аҟны убасшәа ҭынчроуп, 
Уцәҳарц уҭахызаргьы, уцәҳа. 
Џьоукы ираамҭоуп, аамҭа ӡхыҵроуп, 
Алашә дирҽхәацәоит, аҿаҳа.

Мардуанк кыдгылоуп жәҩан ихало, 
Изҭаху ҳазшаз ишҟа шәашшла. 
Ӡиаск ҳамхәаҽырц зны ихышхыҵәо, 
Аӡсашьа здыруагь иззымдыруагь шәыӡсала. 

Аамҭа ҽыҩуп, зны умҵанарсуеит, 
Иуаҭәоу иуаҭәам зегьы еизга. 
Баҟа ҭыԥказ аҵәҩан аурсуеит, 
Ахьӡ иухырҵаз агәра га.

Уҩыза дыҟам, уқәла дыҟам, 
Иуӡбоит ишуҭаху рлахьынҵа. 
Шәҟәи газеҭи ухьӡ аныҵуам, 
Еиҭа узышьҭои, уҽкынҵа?

* * *
Кырҵуеит сыҟоужьҭеи схала, 
Азаҵәра сыхьҵәыуа иаауеит. 
Исыздыруам згәы нсырхаз џьара акала, 
Сан слышьҭоуп, дсыԥшаауеит.

Схалазаҵә амҩаду санхалан, 
Сцәырҳаны шьыжьла сааԥшуеит. 
Бӷьыцҵас сыҿшәома зны ҭагалан, 
Уаанӡа Кациҳаблаҟа сыԥшуеит.

Ԥшоума сызгаша сымҵарсны, 
Абыӷьқәа ашьшьыҳәа ихьҭакуеит. 
Исзоужьу ашықәсқәа сырҭысны,
Слахьынҵамҩа санысны саауеит.

Иҭаҵәахуп схьаа са исыцу, 
Шәҭҵас иузҿыхуам, иҵәахуп. 
Шьҭа сан банызбара ианбыкәу, 
Бара быда сыжәҩан ҭацәуп.

Сабиҵас исымада сзыхьҵәыуо, 
Уахынла ма сыԥхыӡаҿ шәысбар. 
Исыԥсҭазаарахон амш сызԥыло, 
Зааӡа са сыҵх, сызшар...

* * *
Шьҭа иаамҭоуп, аҩныҟа сцоит 
Губанов сышҟа сасра дызгоит. 
Дсыздыруамызт, ааскьа ҳаибадырит. 
Ҽыхәак ахәаҟынтә иаакьыркьырит.

Дазусҭада Губанов – аӡәы дҵаап, 
Саргьы смыццакыкәа аҭак исырҳап. 
Урыстәыла агәеисраҿы иара дыжәбауеит, 
Апоезиа аҳҭынраҿы иара дхәаҽхеит. 

Аҩежәатәи ашәышықәсазы иара дшьуп, 
Даараӡа Иури Кузнецов илахь еиқәуп. 
Блоки Есенини зӡаӡа иҿаҳәыз,
Аԥшьа ҭыԥаҿ зцәашьхәы аркыз!

Амза иазгәамҭаӡакәа машәыршәа иаалацәҟәыр,
Усҟан ишәбарҭахоит исыцҷаԥшьо инаур. 
Сгәыӷра аҳәыҳә ԥшқа ашьапқәа ҟаԥшьуп, 
Уа слахьынҵамҩа дақәныҳәарц ҵәыцак икуп.

* * *

Арбаӷь ҿнаҭаанӡа, ирцәшаанӡа 
Днаргон Гарсиа Лорка, 
Днаргон Гарсиа Лорка, 
Ашьыжь ишьацқьа аҿаҭәаанӡа.

Шьыжьтәи ашәаԥшь ашьа аҿашәит, 
Дырҭиит Гарсиа Лорка, 
Дырҭиит Гарсиа Лорка, 
Зааӡа, зааӡа арбаӷьгьы ҿнаҭит.

Аԥсра ԥсраӡам уи ихьӡаанӡа 
Дыԥсадгьылхеит Гарсиа Лорка, 
Дыԥсадгьылхеит Гарсиа Лорка, 
Амра ҭашәаанӡа, амра ҭашәаанӡа.

Зааӡа арбаӷьгьы ҿнаҭит...

* * *

Аише, Аише, Аише, Аише, 
Сара сгәаҵан бзынхеи? 
Усҟан бсаҩсны бызцеи, 
Аише, Аише, Аише, Аише?

Аише, Аише, Аише, Аише, 
Дырҩегьых, сдунеи злашеи?
Амца сыцралартә сзыниеи, 
Аише, Аише, Аише, Аише?

Аише, Аише, Аише, Аише, 
Зны бышәҭыцны бсымбахьеи, 
Бымҩа сшықәыз сынзырхеи, 
Аише, Аише, Аише, Аише?

Аише, Аише, Аише, Аише, 
Шьҭа иныҵакны ашәак сызҳәеи, 
Инцәыҵаӡан са сгәы ҟаҵеи, 
Аише, Аише, Аише, Аише...

* * *

Аԥсаҵлақәа рчараҿ амра лацәҟәуеит, 
Ласбаҵас ацәқәырԥақәа шьыжьнаҵы ишуеит. 
Амҵәыжәҩа еиҵыхуп аҷныш згәы ԥшаауа, 
Сеидру, шьҭа Аԥсныҟа бара банаауа.

Сара ауахәамаҿ Анцәа иҳәара саҿуп, 
Былаӷырӡ каҭәоушәа цәашьқәак абылра иаҿуп. 
Ҟәаракаҿ ашьшьыҳәа зны уа баатәа, 
Харак имгакәа сыбҭаауеит сынтәа.

Еибабаз, еиԥырҵыз ԥсаатәқәак сырхьыԥшуп, 
Зны сгәыӷрақәа иҽыжәыз бааҵраҿы ишьуп.
Аҵх сагәылагылан ԥхыӡқәак зны исыхьчоит, 
Амза шәахәа сызаҵәра ааҵраҿ иҷаԥшьоит.

Амшын агәеисраҿы суахҭа уа иҵәахуп, 
Исышьҭалан иааиуа ршьапқәа хтуп. 
Дгьыли жәҩани ргәыблра еибакуеит, 
Шьынҵа-кьынҵа аԥсҭазаара шьацәхыртәуеит.

Аԥсаҵлақәа рчараҿ амра лацәҟәуеит, 
Ласбаҵас ацәқәырԥақәа шьыжьнаҵы ишуеит.

УԤСЫ НЫРЦӘ ИНЫМХАӠЕИТ

Џьамал Абыгба игәалашәаразы

Атәым дгьыл ҿаҵак, 
Атәым жәҩан ҿаҵак, 
Иԥсада зегьы-зегьы, 
Ҿаҵақәак, ҿаҵак, ҿаҵак... 
Алаҳәа еиқәаҵәа аразҟы, 
Угәы иафаз ҿаҵак. 
Ҭырқәтәылантә ԥсаатәк, 
Амҩа иқәуп иааԥсаны.
Иаҵоуп еидара хьанҭак, 
Аԥсныҟа иаанагоит ашәак.
Уи ирзымшьыз – Аԥсы, 
Иҭыԥрааит ихьшәашәаз гәык, 

Машәыршәа иацәцаз гыгшәыгк, 
Агыгшәыг иацәтәыму Аԥсны. 
Ҳаи, абаақәа, напқәак, 
Урҭ еиҵыхыми иахьак?! 
Нарцәы инымхаӡеит уԥсы, 
Атәым дгьыл ҿаҵак, 
Атәым жәҩан ҿаҵак, 
Ҿаҵақәак, ҿаҵак, ҿаҵак...

* * *
Ты как улыбка родника,
Улыбка чистая цветка.

Василий Казанцев

Машәыршәа снабҿаԥшит, машәыршәа баасҿаԥшит, 
Машәыршәа, машәыршәа ԥшакгьы нашәышәит. 
Рыхқәа шьҭыхны ажәҩанахь аҵлақәа наԥшит, 
Машәыршәа уаҟа ҳалаԥшқәа еизгәыкит.

Машәыршәа аӡыхь абжьы, аҵыс бжьы наҵысит, 
Машәыршәа ҳалаԥшқәа ӡынроушәа иҭанасит. 
Машәыршәа снаԥшит, машәыршәа бааԥшит, 
Быблақәа ршәахәа, машәыршәа иҿсырпит.

Машәыршәа, машәыршәа аӡыхьгьы ццакуеит, 
Ашәҭқәа рӡамҩа ԥарԥалыкьқәак иргәыӡуеит. 
Машәыршәа бзиабарак амца еибакуеит, 
Ах, машәыршәа баргьы саргьы ҳбылуеит.

Ах, машәыршәа!..

АӠИАС

Аӡиас, аӡиас – ушԥацо униас, 
Аӡиас ԥагьа – уазнымкыло ахымҩас. 
Уара усҿаҵәо сқәыԥшра зукәабазеи, 
Уажәы сышықәсқәа схыхны узырццакуазеи?

Зны акы ҳамыхуа, нас иаҳнаҭо, 
Ҳуалқәа ршәара угәы ианбаҭоу? 
Ҳразҟы, ҳгәыӷра шьҭԥааны уцахуеит, 
Аамҭа агәымбылџьбара ҳахуеит, ҳахуеит.

Ашьха иаҿыҵшәо кәарма-кәарма, 
Ихәаш-хәаша изықәуҵои иацгылоу умҩа? 
Адау имахәҿа еиԥш узыӷәӷәоузеи, 
Аха, амшынахь уаннеилакь, узҭахозеи?

Аӡиас, аӡиас – ушцацо униас,
Аӡиас ԥагьа – исызнымкыло схымҩас...

* * *

Сааит ари адунеи ахь,
Исҭахузеи?
Слахьынҵамҩа – адунеи агәыхь,
Сызхәарҭоузеи?

Ажәҩан гәыҭбаа – аҿаҭахьы, 
Уӡиас сзыруоу? 
Иҿырпым аԥсҭазаара ахьы,
Ҳамҭас исуҭоу?

Схьаақәа ахәышәтәуеит ашәаԥшь, 
Шьыжьӡа сызҿыхар. 

Сӡамҩа ианхалоит лара лҵәаԥшь, 
Лқьышәқәа сзырҿыхәар.

Сгәеисра – аӡиас ацәқәырԥа, 
Амшын ду уацәыӡуеит. 
Саԥсуара – ашьхақәа рыхҭарԥа,
Сааҭгылан иузҿысҭуеит.

Сымҩа кнаҳа – уеиқәхару?..

* * *

Ашамҭаз...
Аҵх ссир ацамҭаз
Адәы инықәлеит аԥша!
Ашамҭаз...
Машәыршәа аеҵәа иҿшәаз,
Адгьыл ашәит ашьа.
Ашьыжь аблақәа хәашьуп,
Аӡәы – дашьуп,
Егьи – дыԥшуп.
Ашьац иаҵәа ԥшуп,
Амахәқәа аӡыжәра иаҿуп.
Аӡы иаҵәа
Сқыҭа иаҵәа,
Амҩахәасҭақәа
Ирнымҵӡо
Ирнуп.
Ашамҭаз...
Саби, сани, саҳәшьеи
Рҳаҭгәынаҿы,
Иеиқәтәаз аԥшеи,
Цәашьыки абылра иаҿуп...
...Ашамҭаз.

* * *

Аӡын – Асҭыԥҳа, 
Ашьхара дызхыҵуоу, 
Дызхымҵуоу, –
Асыҭәҳәа, 
Ашьхақәа знаԥхаз.
Нас ашьшьыҳәа,
Ажәҩан абла хнатит.
Мшәан исызгәакьаз
Лгәы цаԥхакгьы,
Сзалыркит.
Ашьха дызхыҵуоу,
Ма дызхымҵуоу, –
Азыԥшра зызхымго,
Аамҭа ззымхо,
Аԥша еиҵнахит анапқәа.
Амахә иқәкәашо ацәыкәбарқәа,
Аҵарақәа рыбжьи,
Адгьыл иқәыхәмаруа,
Асыԥсақәа рҿыҭбжьи.
Адунеи анҭыҵ
Бхала заҵәык быҟаӡоу?
Аӡын –
Асҭыԥҳа.

* * *

Ажәҩан икыдшәаз еҵәақәоушәа, 
Аҳауа иалоуп икәашоушәа. 
Сышҟа иааиуеит иццакуа, 
Х-ҳәыҳәк гәыдеибакылоит еизгәыкуа.

Урҭ ажәҩанаҿ шаҟа иԥшӡоу, 
Сара сыда ӡәыр ижәбахьоу?

Дара рыбзиабара ҳәаак ихыҵуеит, 
Иаагәыдеибакылоит, нас еиԥырҵуеит.

Кыр аамҭа урҭ сшырзыԥшыз, 
Исхашҭит с-Зана дшыԥшыз. 
Бзиабарак амца са искит, 
Нас, сышзахәоз лышҟа сыццакит.

Ах, хыхь ԥсҭҳәоушәа иԥыр-ԥыруа, 
Х-ҳәыҳәк еиԥылоит игәыкуа. 
Саргьы скәаруа ԥхьаҟа сцоит, 
Сҟармаҵыс ссир зны сбыхьӡоит.

* * *

Дгьыли жәҩани рҳәааҿ, 
Исцәыӡхьаз зны ԥҳәызбак, 
Дгылоуп уа аҟәараҿы, 
Дзалымҵуа иахьагьы ԥхыӡк. 
Асқьала изадымҵыз аӷбеиԥш, 
Сҿара лыдымҵуа илзыԥшып. 
Ацәқәырԥ илзырҳәо ашәеиԥш, 
Амза аӡамҩақәа цәаакып. 
Саргьы саацәырҵып, 
Ицәахьоу амца сгәаҿы, 
Ԥслымӡҵас скаԥсоуп лшьапаҿы...

* * *

Бара бахьцо, бахьцо, бахьцо, 
Сара сыбгома, сара сыбгома? 
Инцәыҵаӡан баалацәҟәыр,
баалацәҟәыр, 
Мамзар,
ҭагалан бҭакәажәха бажәуама, 

Бараӡәк баԥсоума
сбыргха саабзыԥшыр? 
Сеидру исарҳәо,
ашықәсқәа исарҳәо, 
Ашьашьалқәа сбарҵаҿы ишәҭыр, 
Ма ԥша ҵәыҵәык
слымҳаҿ иаашәышәыр, 
Адәы иаҵәа, сҽы иаҵәа зықәлома? 
Сҽы иаҵәа кыраз суҭаххома, 
Ушьапы иаҵәа ҟаԥшьыла иршәыр. 
Шәҭыла иӡаху ҵкык бшәыбҵома, 
Ҩ-ҳәыҳәк ибгәыҵаршәу зҭаӡар. 
Аҵх еиқәараҿ мцак сарыԥхома, 
Бааҵраҿы иҿымҭӡо ҭынч саатәар. 
Уахагьы бара быда исзыршома, 
Иҟасҵои, атыҩарҩар ааҿнаҭыр? 
Ҳаи, абааԥс сыԥсы сацәшәома, 
Иалшоит ҵааҵас зны сӡыҭыр. 
Бахьцо сыбгома, бахьцо сыбгома, 
Ма сызаҵәраҿ, сара сҭахома?..

* * *
Я знаю, откуда ты,
Я забываю, откуда.

Пауль Целан

Уара уабантәаауа, 
Аибашьҩы имшынҵа угәыҵакны? 
Абӷьыцқәа узрылои уԥшаауа, 
Узтәалои, атәым лахьынҵа уԥыракны? 
Уеилкааӡам, уи мариаӡам, –
Аиашьа игәнаҳа ухьыкәкәо, 
Узҭоу удоуҳа шҭа хкааӡам, 

Уҳаҭгәынқәа ишрыцлаз узгәаҭо? 
Уара уабантәаауа, 
Дуазҵаап зны аԥсҿыхҩы. 
Иуҭихьоу ууаҩра ҵәаауа, 
Ицап наҟ инауԥырҵны. 
Унатәартә хара унаԥшуа, 
Мрагылара наҟ инаухыжьны, 
Мраҭашәарантә ԥсык гәыкуа, 
Инаскьап ухала уныжьны. 
Алаҳәа еиԥш аӡба уаркуа, 
Адунеи инықәлар уԥсы ухыҵны. 
Дарбан, усҟан узыхьчара, 
Уцахьазаргьы угәы уацәӷьычны, 
Уара уабантәаауа, 
Сеидру, усхашҭхьеит...

* * *
Ажь иҭаауеит иахьа Рауль, 
Амҵәышә иҵигоит Енвер, 
Анатол дзасӡом шьҭа адаул, 
Ӡҭалара диццеит Џьамфер.

Сара исыӡәӡәоит ауалыр, 
Аҩы зҭаҳҭәо иԥхеиԥхеиуа. 
Уа ныҳәаҿақәак заа иаҳазкыр, 
Ҳҟалоит нас ҳԥеиԥеиуа.

Амҵәыжәҩа еиҵыхуп ҳҿара, 
Ахацәа ҳаицны ҳахьнеиуа. 
Аха, ҳаҿуп ҳашықәсқәа рыршәара, 
Амшқәа ҳацуп игәаҭеиуа.

Иҟоуп аҷкәынцәа ҳазхьчара, 
Ҳашьҭаӡамызт ҳара иаҳтәымыз. 

Аԥсҭазаара аӡиасаҿ ахәаҽра, 
Уахь, хара џьара иҽыжәыз.

Ажь иҭаауеит иахьа Рауль, 
Амҵәышә иҵигоит Енвер, 
Анатол дзасӡом шьҭа адаул, 
Ӡҭалара диццеит Џьамфер.

Изырхынҳәуада, ҳҿара?..

* * *
Когда я теряю себя в пустоте... 

Татьяна Снежина

Сеидру, адунеиаҿ ҳзыхьӡо, 
Гәыӷрак цәқәырԥоит ихараӡоу, 
Ажәҩан иаҵәа иҳаракӡоу, 
Ҳаԥсы хаара зҭакӡоу.

Исызҿыҭы бара банцо, 
Аԥсҭҳәа быбышқәа ныҟәызцо, 
Сыҟаӡам ашәак сызҳәо, 
Аимгеимцараҿ санҭахо.

Хыхь, хыхьӡа еикәаԥхо, 
Амра аблақәа аншәаҳәо, 
Ҵлак амаӡақәа анкаԥсо, 
Аԥша имҵанарсуеит еизыҳәҳәо.

Иахьа сыҟазароуп сигәаԥхо, 
Сара сышьҭахь сыхьӡ зҳәо, 
Мҩак санылан са сахьцо, 
Насыԥк схалоит сызгәаԥхо.

Сыгагоуп ара исҭынхо...

* * *

Аԥсҭазаареи аԥсреи еиҿаԥшӡом, 
Ҳәаакгьы ирыбжьоу ҳазбаӡом. 
Аҵхи амши инымҵәаӡо рыԥхыӡ, 
Аԥсроуп аамҭала ҳазцәыӡ.

Ажәҩан агәы аанартуеит, 
Ԥшак ахала ишәаҳәауеит. 
Мҩак ҳаныланы ҳаауеит, 
Еҵәак жәҩанынтә илаҟәуеит.

Хыхьӡа иаалырҟьан иандыды, 
Аӡиасқәа ирыцәхыҵуеит рыбжьы. 
Уааҭгыл маҷк, абыржәы 
Амра аҿы аӡәӡәоит шьыжьы.

Ааԥыни ҭагалани ҳрыбжьоуп, 
Ҳаԥхьа шәахәақәак каԥсоуп, 
Гәыӷграқәак рыкәаҿ ҳҵәахуп, 
Ажәҩанаҿы аӡәы даҳзыԥшуп.

Жәҩанаҿ амаалықь дыԥшуп!..

* * *
Сорос ифонд иарцәыцәыз, 
Ҳҩызак иахьа даацәырҵит. 
Усҟан иашәақәа зызкыз, 
Хыхь, аиҳабыраҿ даанрыжьит.

Абас дыҟоуп аҟәараанқәа реинрал, 
Ашьшьыҳәа уи зегьы шәинаал.
Еснагь ауаа рахь уцәырызгаша, 
Ҩызак думазароуп, уцәгьа зҳәаша...

* * *

Ихьчо дышгылаз Аԥсадгьыл аҳәаа, 
Аԥсҭазаара аӡиас дахәаҽит заа. 
Агәы еилахәашь амацәыс иҿасит, 
Ишәа-иӡыӡымкуа илахьынҵак дыннажьит.

Ахыкәаала иҵнаблааит Кациҳабла агәаҵа, 
Дыжәбарҭоума уаха сашьеиҵбы ахаҵа. 
Уаҵәтәи аԥеиԥш иараӡәк дзанаалом, 
Иԥсы зыҿҳәараз Аалӡгагьы дзаҭаалом.

Ишықәсқәа абаҟоу? Иҿшәаз ахәрыбӷьыц, 
Блақәак ирԥеиԥшын лаӷырӡыла иҭәырц. 
Уаҳа иҽыхәа иахиҟьом уи иҟамчы, 
Ҳлымҳа изҭаҩуам ҳаибашьҩы ибжьы.

Аҵлақәа ирҿыкьаса абыӷьқәа каԥсоит, 
Ԥшаласшәа иныҵԥрааз, ԥсҭазаарак ҭахоит. 
Иацтәи ҳамш амбатәӡа згәаӷьыз, 
Иахьа иаԥугалода ублақәа ишәҭыз?..

ААМҬАК ИҬАМӠАЗ

Аамҭак иҭамӡаз, аамҭак аамҭак, 
Ашьшьыҳәа дышьҭнахит аӡлеира. 
Иуашәшәыран днызкылоз махәҭак, 
Ибаша-машан настәи игәаҭеира.

Дызҭысуаз ашықәсқәа, иԥсҭазаара аразҟы, 
Ашә-гәашә инылахеит игәхыршәаган, 
Изынкыломызт илахьынҵа аԥсҟы, 
Аӡеибафараҿ алуқәа игьежьы хынҳәуан.

Зны ас иҳәап, ҽазны арс иҳәап, 
Абгаблақәа ицәалаӡуеит алашьцара. 
Изгәамҭаӡо иқәра ԥхьаҟа инаскьап, 
Аҵх еиқәа далоуп имацара.

Агырқәа раҳкәажә лҿыҭбжьы, 
Лыбжьы хаа иаҳауеит ишиаҳалац. 
Даҩызоуп акаҭа иалахаз абжы, 
Иҟаиҵои, мҩак дықәуп длыхьӡарц.

Аамҭак иҭамӡаз, 
Днеиуеит лахьынҵак ихьчарц...

* * *

Умҵәыуан аҵыс иаҵәа, умҵәыуан,
Уҟоуп иахьагьы Виачеслав иашәа угәаларшәо,
Уашәа лаӷырӡ уахәаҽуеит дыгәхьааган, 
Пицунда даҭаарашәа збода длашо?

Избоит аҵыс иаҵәа ушыгәаҭеиуа акыр, 
Апоет имцахә иарцәахьеит адунеи. 
Шьҭа уацәымшәан ажәҩан аадыдыр, 
Адәы уцәхалар, баша умбааӡеи.

Амшынгьы зны ухыԥшылоит уеиқәышьшьы, 
Ацәқәырԥ агәеисыбжь амшын иагәыҵшәоит. 
Умҵәыуан аҵыс иаҵәа, са схәыҷы, 
Ашьыжь аблақәа алаӷырӡ аҿабоит.

Пицундатәи аԥсақәа хьаак рыхьчоит, 
Аԥсҭазаара аӡиас измыруа. 
Аҵхи амши иааҭгылом еикәшоит, 
Сараӡәк соуп ара иуазыруа.

Виачеслав Ҷыҭанаа, уҵыс иаҵәа абаҟоу?..

* * *

Иҟоу ҳаздырӡом, ҳаздырӡом, ҳаздырӡом, 
Иҟоу ҳаздырӡом...
Аӡәгьы ҳазхәыцӡом, ҳазхәыцӡом, ҳазхәыцӡом, 
Аӡәгьы ҳазхәыцӡом...

Сеидру? Иалнахуа уаргьы-саргьы ҳауа, 
Ашықәс нҵәаанӡа сасҵас изҭаауа? 
Дыҟоума аӡәыр иақәшәахьоу уи ацәцашьа, 
Баша уақәымгәыӷын иуҵарсу улабашьа.

Иҟоу ҳаздырӡом, ҳаздырӡом, ҳаздырӡом, 
Иҟоу ҳаздырӡом...

Џьым, аидара мыцхәы иархәоит ҳҟәаҟәа, 
Нас, иарбан ԥсыцәгьароу ас ҳзыргәаҟуа, 
Ҳаҿгәышьоума иаҳҭахым рыԥсхыхра, 
Ма ҩызак дцәырҵуама иашьҭоу аԥсҿыхра?..

Аӡәгьы ҳазхәыцӡом,ҳазхәыцӡом, ҳазхәыцӡом, 
Аӡәгьы ҳазхәыцӡом...
Издыруада?..
Аԥхыӡ еиԥш ихаазар, аԥсрагьы...

* * *

Аԥсаатә еиԥш бнықәԥраан бцеит, 
Аԥсақәеи сареи ҳхала ҳаанхеит.

Амшын цәқәырԥоуп быгәхьааган иԥсуа, 
Сеидру, шьҭа издыруада банаауа?
Бара быда сгәаҵаҿ амра зыԥхом, 
Сыԥсҿыхга ԥсаатәк ушьҭа, ишәаҳәом.

Икарахеит сыблақәа бымҩа ишазыԥшыз, 
Сыҩнагьежьуеит суада быда иҭацәыз.

Мышкызны дысԥылома – сразҟы сазҵаауеит,
 Сишь!.. Игәазҭаз сызаҵәра, ԥшаласк шәышәуеит.

Аӡынра ашьҭахь ааԥынра, ибыбышӡа ишәҭуеит, 
Сараӡәк уа сымала, наӡаӡа сыбзыԥшуеит...

* * *

Ажәҩан аблақәа хнатуеит шьыжьнаҵы,
Ашәахәақәа убла ихыҷҷалоит уааԥшуанаҵы,
Иааигәахоит...
Иааигәахоит...
Иааигәахоит...

Улымҳа иҭасуеит ацәқәырԥ ахәмарра абжьы,
Ацәа уаламхарц уара узырҿыхо аҿыҭыбжьы,
Ицоит...
Ицоит...
Ицоит...

Аԥсҭҳәа быбшқәа жәҩанаҿы аҳра руанаҵы, 
Ассир иалаҟоу аҭыԥҳацәа иршәырхуеит рыҵкы,
Иӡсоит... 
Иӡсоит... 
Иӡсоит...

Сишь!.. Ас сызтәома, ас сызтәома сеиқәышьшьы, 
Сҵыс иаҵәа ашәа цәырнагоит шьыжьнаҵы, 
Сшәыхьӡоит... 
Сшәыхьӡоит... 
Сшәыхьӡоит...

* * *

Ауаҩы еиқәаҵәа, акаҳуа еиқәаҵәа ижәуеит, 
Акаҳуажәырҭаҿ еилыхароуп, имаҵ руеит.

Маҵурак зызныҟәымгаз, изаҳроу уҳәан-сҳәан, 
Змаҵурақәа ирымырҟьаз дрылатәоуп аҟәараан.

Икәша-мыкәша иҟоу рзы иара дынцәоуп, 
Иараӡәк дынцәоуп... Егьырҭ зегьы нхацәоуп.

Ауаҩы еиқәаҵәа драԥхьагылоуп «зегь здыруа» ар, 
Игәалашәоит, анкьаӡа, дизааигәан аҳәынҭқар.

Иԥхыӡ хааҿ, ихала заҵәы, еснагь дзаҵәуп, 
Зхала икнаҳау амҟәыба еиԥш дҭацәуп.

Дгьыли жәҩани драабуам ажәҩан шәшьуп, 
Ҳаи абааԥс «ԥхьагыларада» иара дшьуп.

Изурызеи, адунеиаҿ ус дшоуп, ус дшоуп, 
Дызнысхьоу имҩақәа аҵхқәа реиԥш 
                                                                      илашьцоуп.

Иарҳәо иарбан, иарҳәо иарбан гаӡақәак?.. 
Аху-суҳәа иахьеиҿашуа цәгьаҳәацәақәак?..

Иҟаиҵарызеи, иҟаиҵарызеи ԥхыӡ хаак зны ибап,
Ианамуӡах, иԥхыӡаҿ президентс ихьӡ рҳәап...

* * *

Уаныҟоугьы, уаныҟамгьы, 
Аҵар шьыжьла еиқәҿырҭуеит. 
Сынтәагьы, ҽаангьы, –
Аԥсуа ибираҟ шьҭыҵуеит.

Игәазырҳагоуп адунеи, 
Амра шаша анухаԥха! 
Ах, аԥсҭазаара аҭарчеи, 
Стәыла ԥшӡа ацаԥха.

Еицын, игәаҭеиуан, 
Ақәыԥшреи, аҿареи.
Абзиабара шьацәхартәуан, 
Даниуаз аҵеи. 

Уаныҟоугьы, уаныҟамгьы, 
Аԥсҭазаара шәаҳәалоит. 
Унаԥшыргьы, уааԥшыргьы, 
Амшын цәқәырԥалоит.

* * *

Бцахьоума, быҟоума 
Исыздыруам о, мап. 
Нас бышьҭа схылома, 
Лаԥшыла бсыԥшаалап.

Иахьагьы саанхеит сымала, 
Аҟәараеиԥш сзаҵәуп. 
Сыззыҟоу ашәҭқәа гәыкала, 
Иаагәыдыскыларц сҭахуп.

Нас уаҵәгьы бысԥылома, 
Аҷнышқәа быӡбахә сдырҳап. 
Амшын ҵкгьы бшәыбҵама, 
Сцынхәрас ацәқәырԥақәа брыхьчап.

Ах, аԥсҭазаараҿ зегь ԥхыӡума, 
Аԥхыӡ хаакгьы зны ишап.
Бара наунагӡа бысцәыӡуама, 
Сбышьҭаз нас, бсыԥшаалап.

Бцахьоума, быҟоума?..

* * *

Лара дзаҵәуп, дзаҵәуп, дзаҵәуп, 
Ааԥын аҵкы иаҵәа лшәуп. 
Амра шәахәа лара дызкәабо, 
Лыкәа иҭысуеит аблақәа ччо.

Сара сыԥшуп, сыԥшуп, сыԥшуп, 
Гәыӷрак ааҵраҿ џьара сҵәахуп. 
Амшын ацәқәырԥақәа ашәа зҭынхо, 
Уи насыԥуп – зегь ҳзырԥхо.

Баша аҷнышқәа хара шәыԥшын, 
Бжьык ауп исныруа изыргәаҭеиуа амшын. 
Лара дзаҵәуп, дзаҵәуп, дзаҵәуп, 
Ааԥын иаҵәараҿ лара дҵәахуп.

* * *
Ацәыкәбар сара сеиԥш изаҵәуп, 
Иахьак иааҟәымҵӡо аҵәыуара иаҿуп.
Асҵәҟьа иҵәыуо сымбац иахьеиԥш, 
Издыруада еиԥшызар ҳара ҳԥеиԥш?

Азаҵәра изалымҵыз, ӡиаск аҽашьуеит, 
Ԥшеи фарҭыни адунеи аадыртуеит. 
Амшын цәқәырԥа агәеисыбжь хазуп, 
Ԥарԥалыкьҵас амшын аҷнышқәа хуп.

Ԥсыцәгьа, цгәеиқәаҵәак аҵхәа шьҭассы, 
Цәыкәбарқәак ирымҵасуеит агәы азҭаны. 
Ажәҩан ҳәаада гәҭыхак змаӡам, 
Аԥсҭҳәақәа рыхәмаррагьы мап, еилкааӡам.

Абас иҟоуп ҳамш, иҟауҵои шьҭа, 
Агәазхара иҵәыуеит, алаӷырӡ нкаҭәа. 
Пицунда ҳәыҳәуп, ишьҭыԥраар ҟалоит, 
Ԥсаатәҵас аԥшӡара, адунеи иазцоит.

* * *
Едик Игор-иԥа Шьанаа 

игәалашәаразы

Ииҳәоз иашәа аԥсы еиқәырхага, 
Имҵарсны иагон аԥша хага.
Нырцәи-аарцәи ибжьы заҳада, 
Гәымсҭа ихьҵәыуоит, ма деиқәханда. 

Едик Игор-иԥа Шьанаа, 
Ихәыҷра шьҭыԥрааит заа!

Жәҩан ихылом ҳәыҳәи ҵыси, 
Аԥсҭазаара, асаби иқәкны ушԥахыси! 
Аамҭа ушԥацои џьым, умақаруа, 
Зны аԥсҭҳәа хуцон ухәмаруа.

Едик Игор-иԥа Шьанаа, 
Ихәыҷра шьҭыԥрааит заа!

Иалырҟьаны амш аблақәа хәашьит, 
Амаалықь илахьынҵа ашьа аҿашәит. 
Ԥсаатәҵас инықәԥрааит уи иашәа, 
Амра наиқәыԥхеит еиқәыхьшәашәа.

Ииҳәоз иашәа аԥсы еиқәырхага, 
Имҵарсны иагеит аԥша хага...

* * *
Уааҟәымҵӡо уаҿыз ақәа алеира, 
Уӡыхәашь аҿы ҷкәынцәак ӡсалап. 
Урҭ аԥсуаразы иаҿушәа агәаҭеира, 
Ҳалхрақәа рҿы ҟәрышьқәак дырҳалап.

* * *

Ажәҩан аԥарда лашьҭуп, 
Амыш алакҭа цәашьуп. 
Ах, деиқәызкуада ҳамҭакы, 
Мхедрионаа рҳамҭа, рыгәкы.

Лыбла лызцәыргом, «дыԥхашьоит», 
Ақәыџьма дахьақәтәоу дкәашоит. 
Илҭахузеи, мшәан, џьым-џьым, 
Иааирак лцәигазар атәым?

Ҟәрышьқәак рзы ҳазҭиуаз, 
Уажәы илдырҳәоит ауаз. 
Ааҵра илцәавахаз лҟәарыл, 
Имҵәагәышьазаап имал.

Илаҳәатәуп хыхь бнаԥшы, 
Лаҳәшьа дахьтәоу дылзыԥшны. 
Уи гәнаҳак зны илгахьеит, 
Ԥсаатәҵас ажәҩанахь дԥырхьеит.

Абгасса данрылоу дшәаӡом, 
Аха, ауаа рыгәҭа дзынхаӡом. 
Илури, илзыԥсахуам лҟазшьа, 
Абгақәа ракәзар, дзыхша?..

* * *
Иқәас-ӡысуеит иахьак ақәеи аси, 
Иразҳәо дрымаӡам шьҭа шәааласи. 
Лаӷырӡҵас ажәҩан аӡԥсы еизыкәкәоит, 
Наҟ, адгьыл акәа инҭакәкәоит.

Аӡын заа ишьацәхартәит сынтәа, 
Абырг аҽҳәаҿы маҷк унатәа! 
Абыӷьқәа аҵлақәа ирҿышәшәоит, 
Рышьҭа схылан хьаак сыҟәшәоит.

Исыхьӡаны иахьа амыш сызнаԥхо, 
Нас, исауҳәар ҟамлари сызхурҟьо? 
Адунеи уԥенџьыр ывҵраан сыԥшуп, 
Амшын цәқәырԥаҿ сгәыӷракгьы ҵәахуп.

Шьҭа сааԥын уабаҟоу, снахьыԥшуеит, 
Сыԥхыӡ лакәаҿ инҭаӡны исҵәахуеит. 
Ааҵраҿ сықәҿызҭуа аурҭ абжьқәа, 
Исцәалаӡуеит амацәыс, асы, ақәа.

Аҵлақәа рхала игылоуп, сааԥынрахь иԥшуа...

* * *
Зны амал змоу диҩызоуп, 
Изыргылан далгаанӡа иҩны ахан.
Днеиԥырҵуеит, ҽаӡәы дишьҭоуп, 
Дырзеилкаауам, аҳра ихәҭан.

* * *
Уа, уара, еимызҵәоз амал, 
Уажәы рыхәда икылахозаап амгьал. 
Ирзымгаз аҳәынҭқарра мал иазгәышьуеит, 
Аҳҭынрахьы рхы рханы «иԥшуеит».

* * *
Схәышҭаара акәицқәа – аҵх аԥхыӡқәа, 
Аҽҳәа нзыжьыз ацыгәқәа хьҭашьуеит.

* * *
Иҿызҭуа ашьа абжьы ахьырмаҳауа, 
Иԥшьаҭыԥума, ауаа еиқәаҵәақәа ахьиуа?...

* * *
Амра игылаз аалашан, 
Ашьха иныхшәеит шьыжьымҭан. 
Ҳҭоурых ҵаулантә ароман, 
Ҳаԥхьа инықәиҵеит В. Маршьан.

* * *
Смаҭа Давид уахь

Уа шьыжьыбзиа, сымш бзиа, 
Уара сааԥынра хазы. 
Сбаҳча иагәылԥхо уара абиа, 
Сыӡын аблақәа – асы.

Ибла ихаччоит амра сгәыхаа, 
Сыԥсаҭыҩра, уи дааигәоуп. 
Иччабжь сҿаԥсоит сыԥсы хаа, 
Дбаагәароуп, длахьынҵоуп.

Уи макьана ашҭа дҭымҵӡац, 
Ахәышҭаараҿы ицоуп аԥырӷы. 
Ахәы ҳаракқәа дырхымҵӡац, 
Ицәызгода урҭ уаҵәы.

Сыԥсадгьыл алахьынҵа дагымхароуп, 
Аԥааимбарцәа рдоуҳала ухьчаз! 
Иугәыҵакны уаҩрак наугалароуп, 
Сара уабду малс исҭынхаз!

Уа шьыжьыбзиа, сымш бзиа, 
Давид, сааԥынра ашьамхы, 
Жәҩан иагәыҵаршәу аеҵә қьиа, 
Аӡыркәиқәа рыӡхыҵра – хәылԥазы.

Сыԥсҭазаара акакаҷ – уааласы!

* * *
Сажәеинраалақәа еснагь сара срыцуп, 
Уахьынтә хынҳәрада амҩа сықәуп. 
Иҵәаа-ҵәаауа Палестина ашараз аҿыҭыбжьы, 
Аԥсны узықәшәазеи, изеилагылои ухәы-ужьы?

Ахәыҷқәа ыцәоуп, макьана имааԥшӡац, 
Ирԥеиԥшу ӡхыҵроуп, аӡсашьа рымҵаӡац. 
Ҽыхәак кьыркьыруеит аԥсҭазаара аханы, 
Ашьшьыҳәа ҳаҭгәынқәак шьҭоуп ргәырҽанны.
Аилашәшәымҭаз сзыхынҳәру аҩныҟа?..

* * *
Аҟәара инылаҭәаз амш аԥхӡы, 
Аӡиас ахаԥыцқәа иҟәашӡа иаршәҭит. 
Аҵх лашьцара иалакнаҳаз ахьуарӡы, 
Изызгәамҭаз ашьыжь шара иацәхыҵит.
Аԥсабара ааччеит.

* * *

Сылаԥш быдхалоит, сылаԥш, сылаԥш, 
Сылаԥш быдхалт аханатә. 
Амшын ихылаз аҷныш, аҷныш, 
Са сгәы иҭыԥрааз аԥсаатә.

Ацәқәырԥ агәеисыбжьы бысцәагома, 
Аҟәара сықәхацәеит сараӡәк. 
Хара сбышьҭаланы сзынаскьома, 
Самхәаҽыкәа уа цәқәырԥак.

Сгәыӷреи схьаақәеи еицжәылоит, 
Ашәахәа сҿахәмаруеит алушәак. 
Абзиабара асиа санхалоит, 
Ӡыжьҵас сызлахаз улакә.

Сылаԥш быдхалоит сылаԥш, сылаԥш, 
Сылаԥш быдхалт аханатә. 
Амшын ихылаз аҷныш, аҷныш, 
Са сгәы иҭыԥрааз аԥсаатә.

* * *

Ажәҩан иаҵаҽырбоит амра кахха, 
Шәахәак ҳзаҟьоит, егьамчым уаҳа. 
Аԥҭа аҽыҩқәа шәаӷәра шәааха, 
Адгьыл инықәыԥшырц амра каххаа.

Амшын иақәашьым зынӡа атәаха, 
Ацәқәырԥ гәаҭеиуеит еснагь ишәахха. 
Адгьыл иагәеисыбжьу быжьқәак сныҩуеит, 
Аԥсҭазаараҿы тәаха сымам, сыҩуеит.

Сасрыҟәа дшыҟаз, анкьа дааигәаны, 
Иҵабыргхаҭан иадыруеитАԥсны! 
Убасҵәҟьа Пахәалеи Қьысқьынџьи, 
Ашәарҭа иҭагылан, рыԥсадгьыли рџьынџьи.

Цәҟьараҵас иаехысхьан сыԥсы аԥсаатә, 
Ҳазшаз дахылаԥшуан слахьынҵамҩа аханатә. 
Саԥсыуаны сахьиз, сара сзы имшуп, 
Исышьҭанеиуагьы лашарак рзыԥшуп!

Ажәҩан иаҵаҽырбоит амра каххаа, 
Шәахәак ҳзаҟьоит, егьамчым уаҳа. 
Абраскьыл дшыҟаз, анкьаӡа зны, 
Ажәҩан дадыруеит ӷәӷәала иандыды.

* * *
Ари аԥсҭазаараҿы иҟоуп измам ааибышьа, 
Быжь-шьхак урхыҵыргьы, адунеи харацәоуп, 
Амшқәа реиԥш исгәаԥхоит
аԥҳәызба быԥшышьа, 
Бгәаҵа изҭымԥраауа ҩ-ҳәыҳәқәак ҭатәоуп.

Шьҭаҵәҟьа, шьҭаҵәҟьа сара агәра згарцу, 
Ҩ-ҳәыҳәк сыԥсҭазаара аӡхыҵра, адунеи. 
Сгәаҳәареи сгәахәареи шьҭа еиқәшәарцу, 
Ааԥынра аҳәааҿ сгәыӷрақәа шәзыниеи?

Абас ауп ишыҟоу, ирымам ааибышьа, 
Быжь-шьхак урхыҵыргьы,
адунеи харацәоуп. 
Амшқәа реиԥш исгәаԥхоит аԥҳәызба быԥшышьа, 
Бгәаҵа изҭымԥраауа ҩ-ҳәыҳәк ҭатәоуп.

* * *

Сызбарц зыхәҭоу сырбаӡом, 
Сара сҿыҭыбжьгьы раҳаӡом. 
Исаҩсны ицоит икәараҵо, 
Еилацәҟәуа, џьыт ҟаҵо.

Снеилап ус хәыҷ-хәыҷы, 
Акгьы саҳәаӡом схазы. 
Ацҳа сықәсаанӡа сыццаклоит, 
Амза ашәахәақәа ацәкаԥсоит.

Ашьха каҵәаранӡа акрыбжьоуп, 
Ахәы инхыҵыз уи дынцәоуп. 
Аԥсҭазаара аӡеибафара саналашәа, 
Уаҵәынӡа снаӡароуп сгәы акаламшәа.

Сгәыӷрақәа ҽыжәлоит рхала, 
Ашәҭқәа исцәырӡалоит ргәала. 
Сара сзы зегьы иреиҳау, 
Ҽыхәак сақәтәоуп, ишәаҳау?!

* * *

Иаадыдыр, аҵх лашоит, 
Абраскьыл иҿы иӡәӡәоит. 
Ажәҩан аблақәа каҷҷоит, 
Уаха еҵәак хаҵа ицоит.

Амҩа иқәу ҭацаагара, 
Рашәа наҩуеит хара. 
Аси амацәыси рҿара, 
Иҽҳәатәоуп ахәышҭаара.

Дгьыли жәҩани еиқәшәоит, 
Инеиԥырҵыр, ҿыц ишоит. 
Ԥсаатәкгьы абжьы хнаҵоит, 
Ҽакы зҭахыда уи ҳазхоит.

Уатаԥ Аԥсны аҵан џьара, 
Адгьыл ирцәажәоит хара. 
Изымгәаӷьуа ҵыск ашьра, 
Агәашьа дазыԥшуп ибла ҭаа.

Аԥсҭазаара – адыд бжьы, 
Сеиҭауҳәоит, зны ухынҳәы.

* * *
Аԥсыӡқәа рылаӷырӡ адырган ианҭәалоит, 
Адырган ианҭәалоит, иаҳцәыӡырц наӡаӡа.
Амшын цәқәырԥа аҷнышқәа хтәалоит, 
Ԥсҭазаарак рҿыҵак инылатәоит аӡаӡа.

Аҭынчра иалаҳәҳәоит гәеисрак абжьы, 
Ахьаақәа рхьаа аԥсыӡқәа рыԥсҭазаара. 
Ихәыҵҟьоит жәҩанаҿ ацәаҟәа ашәшьы, 
Аӡы агәеисроуп изхәаҽыз аӡы аҳра.

Нырцә-аарцә еимаздо аамҭак, 
Гәыӷрақәак згәаҵан изҵәахыз. 
Аҵх иагәылԥрааз ԥсаатәк,
Абзиабара ашәоуп иаҭынхаз.

* * *
Аӡәгьы симыҳәаӡеит: сара сышәша, 
Адгьыл иахаанхарц са слахьынҵа. 
Слахьынҵа адгьыл ахсаала ианҵоуп, 
Сҽыхәа уа аҳаҵаҿы иҿаҳәоуп. 

Суԥшаазар, мшәан, уаҟа аԥша, 
Усҟан усиа џьара санҵа.

Сара исҭахӡамызт шәышҟа саарц, 
Ауаҩы ихьаақәа зегьы срыниарц.
Исыздыруам сгәыӷрақәа
рымҵәыжәҩа зҿаҳәоу, 
Акгьы сҭахымызт мамоу, мамоу.
Иахәҭан нас зны ара исызҳарц,
Аԥшӡара аӡмыжьаҿ ашьшьыҳәа схәаҽларц.

Шьҭа издыруеит шәа шәеиԥш сынхаҩуп, 
Аҽаҩра аарыхны исышьҭанеиуа изы иҵәахтәуп. 
Уа сышьҭахь џьоукы сызҵаалап, 
Сшьаркәарсҭа ихыланы хара ицап. 
Сара сабаҟоу, сара сабаҟоу, сабаҟоу? – 
Среиуоуп Кациҳабла ушҟа зымҩа нагоу.

* * *

Аибашьҩы имҩа схыларц сҭахуп, 
Ашьхарахь асыԥса ӡыҭаанӡа. 
Ишьҭыху аҵәца аҵанӡа иҭыркәкәатәуп, 
Аԥсҭазаара ахьҭа алалаанӡа. 
Схьаақәа амш аблаҿ иҵәахуп, 
Иҟьалаз ахызаҵә саԥшаанӡа.

Амҩа сахьықәу сыбжьы раҳаӡом,
Ахьҭа иареиџьыз, мцак сарԥхаанӡа. 
Издыруеит, Ҷлоу сара срызхаӡом, 
Лаганиахә Ҵәыџьаа саҵәцахә дырҭәаанӡа. 
Дгьыли жәҩани, ах, срыбжьаӡом, 
Аибашьҩы иҭоурых сахьӡаанӡа.

Лабашьак сыҭоуп, сыԥсы аҿҳәароуп, 
Аԥсны ахы-аҵхәа наӡа-ааӡаа,
Сыԥсадгьыл анапсаргәаҵаҿ са сыхьчоуп. 
Сасрыҟәеи иашьцәеи ара исыхьӡаанӡа, 
Уажәы ашьшьыҳәа сқәаҵаҿы стәоуп. 
Ҽаанбзиала! – хаҵа ӷьеҩк иҳәаанӡа.

* * *

Сабду Пахәала игәалашәаразы

Кәазмаа рхәы ахьшь ықәсма, 
Хәблаа рчаирҭа абла блуп. 
Пахәала ишьҭа Аԥааимбар дахьысма, 
Схәыҷра аԥхыӡқәа саԥхьа иԥшуп.

Иара исаиҳәон сара Цәаҳа, 
Ааԥынтәи ажәҵыс аблақәа сырхәып. 
Кациҳабла сыхьҵәыуом уаҳа, 
Уажәы Аҟәа мҩақәак сырнуп.

Зны аԥсҭазаара аҵан сыӡхыҵып, 
Сышьҭахь споезиа цәаҳәақәа лаҵо! 
Наунагӡа мҩак сара санхалап, 
Гәыӷракгьы сыцзаауеит сахьцо.

Аха инхозеи, инхозеи, сааҭгылап, 
Сашәа ишьҭыԥрааз сызбаӡом. 
Спатҟәырны аԥсабара сагәылшәап, 
Са сеиԥш сӡыхь хәыҷ зҭабаӡом.

* * *
Иаха зааӡа арбаӷь ҿнаҭит, 
Ҳазшаз урҭ иаанӡа шаҟа бжьоузеи? 
Адгьыл-ԥшьа Палестина ашьа аҿашәит, 
Гәнаҳак иаҵамшәа ауриацәа зҿузеи? 
Адгьыли ажәҩани еилыргам рус, 
Сеиҳа зхыҵуа ахаҳә аршәҭит. 
Аӡәы ида изҳәахьада усыс, 
Сарӷьарахьтәи сӡамҩа шәымҵаскит. 
Арбагь аҿыҭыбжьы – аҭиҩы иашәа.

* * *
Џьоукы ҭоуба руеит, 
Џьоукы ҭоуба руеит. 
Аҳаҭгәынқәа хьҭакуеит, 
Аҳаҭгәынқәа амца ркуеит.

Ҿымҭӡо аҷкәынцәа ааԥшуеит, 
Ҿымҭӡо аҷкәынцәа ааԥшуеит. 
Ашьшьыҳәа рылаӷырӡ аауеит, 
Урҭ рылаӷырӡ ахаҳәаҿ ишәуеит.

Амшынаҿ аԥсыӡқәа шьқьыруеит, 
Ԥсаатәқәак ҳныжьны иԥыруеит. 
Хьтәы шькылк иангылоу ҳаиҭиуеит, 
Ицәахьоу аҵеира хьҭакуеит.

Иараӡәк дыҟоуп – ҳадгьыл Анцәа, 
Ӡык измыржәыз, – зегьы атәцәа. 
Гәаӷла рхаԥыцқәа еихакшоит, 
Аҩысҭаа ихызаҵәқәа рыҟәшәоит.

Џьоукы ҭоуба руеит, 
Џьоукы ҭоуба руеит. 

Ашьшьыҳәа рылаӷырӡ аауеит, 
Урҭ рылаӷырӡ ахаҳәаҿ ишәуеит...

* * *

Кәазмаа рхәы инхыҵит амра, 
Амра шәахәақәа сашҭа инҭаԥшит. 
Макьана ицәырмҵыц ашьыцра ҳарамра, 
Ааԥынроума? Аиаҵәара заа иҿнаҭит.

Издыруада ашьыжь хаарас иаҵоу, 
Агәырӷьара ихнахыз аԥшалас ццакуеит. 
Сабду Пахәала иччаԥшь иацу, 
Атамашәҭқәа, сбаҳчаҿ игәыкуеит.

Лакә ҿыхаран иахьатәи ашьыжь, 
Адунеи инықәыххны ицаз гәырӷьаҿҳәашан.
Ҳаҟоуп иахьатәи ашараз зегь ҳааныжь, 
Шьҭа абзиабара иаамҭан, сыԥшӡан.

Сааиуеит абзиабара ашҭа сҭысны, 
Сқәыԥшуп. Пхыӡла ҭыԥҳак дсыԥшаауеит. 
Ажәҵарақәа рымҵәыжәҩақәа насхьырсны, 
Сгәыӷрақәа иргәыҵак хара иԥыруеит.

* * *

Зегьы раҵкыс ихәыҷыз аҵыс, 
Аԥсҭазаара махә иқәтәоуп ихырсыс. 
Ицәоушәа-ицәамшәа абла хнаҩоит, 
Аҵхи амши ирыбжьыԥшны игәырҩоит.

Аӡынра ааигәахоит иамкындаз хьҭакы, 
Суҳәоит ааԥынра маҷк уццакы. 

Убжьы хаа анымго са слаҳәуеит, 
Уа уда, уа уда аӡынрахь схынҳәуеит.

Аӡынра еиҩырҿан иакуп аҟамчы, 
Иуҭахызаргь аҩны уҽыҩнакы. 
Аҩны абарҵа иахьынҳалоит ашьашьал, 
Наунагӡа иамымҵәо аӡынра амал.

Ахәышҭаара амцеи акәици ирымоуп маӡак, 
Ирзеибымҳәаз арбану ицәамызт иахак. 
Избоит, избагәышьоит сара снаԥшны, 
Сҵыс хәыҷ дырҩегьых уцәхалт адәы...

* * *
Дыҟанаҵ ирҳәон ибзарӡы,
Иацы дыҟан,
Иахьа дыҟам,
Иӡбахә рҳәаӡом аӡәырҩы.

Аамҭа аԥхыӡ, аԥсҭазаара ацәыӡ,
Дыҟоушәа- дыҟамшәа,
Дшоушәа-дшамшәа,
Кәыбырҵас џьоукы ирылаиҵон аӡыӡ.

Иаалырҟьаны ҳазшаз дигеит,
Изхьамԥшит.
Изхьамԥшит,
Аҳаҭгәын ихалазаҵә дазынхеит.

Ушԥашоу џьым, ауаҩы,
Зны уҟоуп,
Нас уҟам,
Илаӷырӡшо унаскьаргоит шьоукы...
Ах, ишԥаҟоушь уразҟы?...

* * *

Аамҭа ҳусӡбаҩ, 
Ҳаҟоуп уҳәааҿ.
Ҳанԥшыло унапы, 
Ҳазхәыцуеит ҳразҟы.

Угәеисыбжь цәқәырԥо, 
Ԥхьаҟа ҳазго, 
Изаҳауада убжьы, 
Ҳанҿыхо шьыжьы.

Уара – ҳҭазырхо, 
Зны – ҳаиқәзырхо, 
Гәыӷрак ԥшуп, 
Иҿымҭӡо ҳахьыԥшуп.

Зегьы-зегь злаӡо, 
Акгьы мҳәаӡо, 
Ҳхьаақәа зхәышәтәуа, 
Харантә ҳанаауа...

Аамҭа ҳусӡбаҩ, 
Ҳаҟоуп уҳәааҿ...

АЕҴӘ РЫԤХРА

Аеҵә рыԥхреи аԥша ҟәандеи, 
Уахак ирытҟәеит сара сҿара.
Ажәҩан саркьеи амза шашеи 
Быӡбахә сарҳәома сгәаԥхара...

Ах, бсызхымгаӡо сгәаҵа бызҭалеи, 
Бара схьаа – ҽазных сгәырҩа. 
Усгьы, быда сымра зҭамшәеи, 
Зны баша исҿаччозма аԥшаҩа.

Нас ишсабҳәара сара исхарои, 
Сышәҭыш быблақәа ихызх сҿара. 
Бнасԥырымшәо сыԥхыӡ бзалои, 
Бара быда сақәшәом сахьцара.

Сқәыԥшра иацуп бгәырӷьа-ччара, 
Слахьынҵа мҩаҟны беикәаԥхоит. 
Амза гәылҭәааи, аԥша ҟәандеи, 
Сара сеиԥшҵәҟьа – быргәаԥхоит!..

АУАҨЫ ЕИҚӘАҴӘА

Амш данаалом ауаҩы еиқәаҵәа, 
Ашьшьыҳәа имҩасуеит иҵх цгәеиқәаҵәа. 
Жәҩан дкыдыԥшылоит инапы рхаха, 
Измада џьым, уажәы иаха...

Ауаҩы еиқәаҵәа... Ахҭырԥа еиқәаҵәа, 
Амза изыкнаҳауп ачуан еиқәаҵәа.
Ахьтәы шькылқәа уаҳа дгәарҭом, 
Дадаҳ иҽыхәагьы иара дзақәтәом.

Дылахеит, ииури, абна еиқәаҵәа, 
Уахьынтә илԥоит ажьа еиқәаҵәа. 
Аиаша аԥарда ҵаҟа илашьҭуп, 
Аҳҭынра агәашәаҿ џьоукы дырзыԥшуп.

Асар рҿыҭыбжьы...
Ахьча ауаҩы еиқәаҵәа, 
Асаркьал бжьы изацәшәои уԥсы еиқәаҵәа? 
Дыԥсҿыхҩуп арбаӷь ҿнаҭаанӡа, 
Арбаӷь ҿнаҭыр... Ҳаԥшуп ҳаиҭиаанӡа...

Зегь ҳаиқәзырхо арбаӷь аҿыҭбжьы...

* * *
Аԥсҭҳәа шкәакәақәа рымаӡа, 
Аҵеџь аҵан иҭаԥсоуп. 
Аеҵә бырлашқәа инцәыҵаӡа, 
Уа сыхьӡ рҿакӡоуп

Иааихьоумашь са сықәранӡа, 
Икеи-кеиуа сыжәҩан ԥшӡоуп. 
Ишәҭуа ашәҭқәа ирыхькьысаанӡа, 
Рӡамҩақәа амца ацроуп.

Исҳәо, изуа сымҵәаанӡа, 
Сҽыхәа иадыруеит, ԥхьацароуп. 
Аха сгәыӷрақәа ансцәыканӡа, 
Ацәқәырԥ иадыруеит, ҭахароуп.

Маҷк дырҩегьх иаасашәраӡа, 
Сыԥсадгьыл шәахәала иҭаҳәҳәоуп. 
Знык аҳаракырахь санынаӡа, 
Сара сҳәынҭқарраҿ – ааԥынроуп...

